
	“УЛСЫН ХЭВЛЭЛИЙН ГАЗАР” Улаанбаатар хотноо 1974 онд эрхлэн хэвлүүлсэн номыг 

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Зөвлөлтийн эрэлхэг тагнуулч Рихард Зоргегийн тухай олон ном гарсан бөгөөд гарсаар ч байна. Улсын хэвлэлийн газраас үүний урьд зөвлөлтийн сэтгүүлч С. Голяков, В. Понизовскай нарын бичсэн «Рихард Зорге» гэдэг товхимол, Юр. Корольковын бичсэн «Харь газар нууц албанд» гэдэг номыг орчуулан нийтэлсэн нь манай уншигчдын сонирхлыг ихэд татсан юм.

	Зөвлөлтийн нэртэй зохиолч сэтгүүлч Мария Колесникова, Михаил Колесников хоёрын бичсэн «Рихард Зорге» гэдэг энэ номыг «Молодая гвардия» хэвлэлийн газраас «Суут хүмүүсийн амьдрал» (СХА) гэдэг цувралд оруулан 1971 онд хэвлэн гаргасан юм. Энэ номд Рихард Зорге болон түүнтэй хамтран ажиллагч анд нөхдийнх нь үйлсийг тодорхой зураглан гаргаж, урьд өмнө нийтлэгдээгүй шинэ шинэ зүйлийг нэмэн оруулснаараа онц сонирхолтой болсон тул монгол уншигчдадаа зориулж орчуулан гаргав.

НЭГДҮГЭЭР ХЭСЭГ : Би яагаад коммунист болов

	 

	 


1 : НАМАЙГ БУСДААС ЯЛГАРУУЛАХ ЯМАРХАН НЭГЭН ШИНЖ НАДАД БАЙСАН ЮМ...

	Хүний амьдралд чиглүүлэх цэг гэж байдаг... Тэр нь төрсөн нутаг, төрсөн өдөр хоёртой заавал тохирч байх албагүй ажээ. Гэтэл Рихард Зорге Оросын өмнөд нутаг, Апшероны хойг дээр төрснөө онцгой учир холбогдолтой гэж үргэлж үзэж:

	 

	«Би бол Өмнөд Кавказад төрсөн хүн, үүнийгээ үргэлж санаж явдаг юм» 

	 

	гэж хэлдэг байлаа.

	Хэлд орохдоо сурсан унаган хэл нь орос хэл бөгөөд дөрвөн нас хүртлээ герман хэл мэдэхгүй байжээ. Эх Нина Семеновна Кобелева нь Баку-Сабунчи-Хар хот гурвыг холбосон төмөр замын хөлсний ажилчны охин, Апшеронд өссөн тул энэ хойгийн уйтгартай хэр нь сайхан байгальд үнэхээр хайртай, хожим нь харь газар байхдаа ч үхэн үхтлээ эх орноо санагалзан санаж, тэр уйтгар гуниг нь хүү Рихардад бас дамжин нөлөөлжээ.

	Тийнхүү Рихардын сэтгэлийн гүнд Оросын уудам цэлгэр нутаг, ногоорон харагдах Каспийн тэнгисийн энхрий өнгө, Кавказын цаст өндөр уулс, Сабунчи, Сураханы, Раманы, Балаханы, Бюль-Бюли зэрэг нефть ханхалсан үйлдвэрийн суурин, хэр баргийн салхинд ч хэвээр байдаг бүгчим халуун, нефтийн орд баялаг, хуаран сууц, ажилчдын ядуу даржин гэр орон цөм нефть тосонд нэвширсэн нь, өндөр өндөр хар цамхаг, гэнэ алдсан шувуу наалдаж үхдэг гөлчгөнөсөн хар нефть бүрхсэн нуур тойром, орос үгтэй холилдон сонсогдох азербайжан, армян, перс, гүрж, англи, герман, франц, швед үгс үүрд хадгалагдан үлджээ.

	Ээж нь юм ярьсан ч, захиа занаа бичсэн ч Орос орныг эх орноо гэх тул Рихард ч өөрцгүй Оросыг тийн үзэх болжээ. Ээж нь ууган хоёр хүү Герман, Вильгельм хоёртойгоо үдэш оройн цагаар уянгалуу мөрөөдөлт ачтай орос дуу дуулдаг байлаа.

	«Манайх Берлиний ердийн хөрөнгөт айлаас олон талаар үлэмж ялгаатай байсан юм. Манай гэрт аж байдал онцгой маягтай байсан нь миний балчир насанд зохих нөлөө үзүүлсэн учраас би ердийн хүүхэдтэй адилгүй байлаа... Намайг бусдаас ялгаруулах ямархан нэгэн шинж надад байсан юм...» гэж Рихард хожим нь бичиж билээ.

	Чухамхүү ийм учраас Рихард Зорге найз Эрих Корренстойгоо дотночлон ярилцахдаа

	 

	“Би чинь хэтэрхий орос үзэлтэй, бүр яс махнаасаа орос үзэлтэй хүн шүү!..” 

	 

	гэж хэлж байжээ.

	Нина Семеновна Кобелева ядуу айлаас гаралтай, эх эцэг нь нас барахад, хорин хоёрхон настай түүний гар дээр зургаан дүү нь үлдэж, тэднийгээ тэжээх, хувцаслах хамаг ажил ноогджээ. Энэ үеэр нефтийн үйлдвэрийн техникч Адольф Зорге гэдэг дөчин настай, дэгжин гэгчийн сахалтай сайхан герман эр сууя гэжээ. Энэ хүн бэлэвсэрсэн, Германд Амалия, Эмма гэдэг хоёр охин нь хамаатныдаа байдаг байж. Нина Семеновна нэг ч их удаан бодсонгүй түүний эхнэр болохыг зөвшөөрч, гэрлэх ёс гүйцэтгээд Сабунчи тосгонд томоос том хоёр давхар байшинд суух болжээ. Адольф Зорге ажлынхаа өрөөнд өөрийн өвөг дээд болох Бетау хотын Георг Вильгельм Зорге гэгч нэгэн лам, түүний гэргий Хедвига Клотильда гэдэг славян цус холилдсон хүүхний зургийг өлгөжээ. Георг Вильгельмийг ариун номын лам хүний хувцастайгаар зурсан тул үр удмын нь хүн хэр зэрэг найдвартай сайн хүн болохыг гэрчлэх баталгаа байлаа. Техникч Адольф Зорге ч гэсэн найдвартай сайн хүн байж, эзэнт улсынхаа түшиг тулгуур нь болж, шударга журамт хөрөнгөтөн болохыг хүснэ. Лам, Хедвига Клотильда хоёр арван хүүхэдтэй тул Адольф Зорге ч бас л төдий чинээн хүүхэдтэй байхыг хүснэ.

	Тэр нь зав л гарвал пруссийн харьяат хүн гэдгээ товойлгож байдаг ч өөрийн эцэг, эцгийн ах дүү авга нарынхаа тухай ер үл дурдана. (Дээр өгүүлсэн лам Георг Вильгельмийн хүүхдүүдийн талаар шүү дээ) Үнэндээ түүний эцэг, хоёр авга нь 1848 оны хувьсгалын өмнө ч, хойно ч идэвхтэй хувьсгалчид байж, хувьсгалт ажлыг амьд явахын учир утга гэж үздэг хүмүүс байжээ. Энэ ажилд авга Фридрих нь бүр ч их алдаршжээ. Энэ нь 1849 оны Бадены бослогод оролцсон бөгөөд Маркс, Энгельс нарын дотнын нөхөр, бослого дарагдахад эхлээд Швейцар, Англи руу гарч, дараа нь Америкт очжээ. Фридрих Зорге тэнд очоод I Интернационалын америкийн секцийг зохион байгуулж, 1872 онд Гаагт хуралдсан I Интернационалын их хурлаар Ерөнхий зөвлөлийн нарийн бичгийн даргаар сонгогджээ. Олон улсын ажилчны хөдөлгөөний нэрт зүтгэлтэн, Маркс, Энгельс нарын шавь, нийгэм улс төрийн талаар олон ном бичсэн авга ахынхаа алдар цуунаас Адольф Зорге үхтлээ айж, битүү зовж явдаг байлаа. Адольфын барааг нь ч хараагүй тэр авга нь нутгаасаа дүрвэж, Нью-Йоркт очиж суугаад, «Германд социализм олон бүгдээр хүндэтгүүлсэн их хүчийг үүсгэн буй болгож, тэр нь аугаа сүрт Бисмаркийг ч дагжуулан чичрүүлж байна. Ер Франц, Бельги, Голланд, Дани, Австри, Орос, Итали, Испани, одоо Англид, ер нь бүх соёлт ертөнцөд социализм соёолж эхэлж байна... Ийнхүү социализм бүх дэлхийг эзлэх болно!..» гэж товхимол бичиж байдаг ажээ. Адольф ийм ах дүүгээсээ чулуун хана хэрмээр тусгаарлаж байх хүсэлтэй байжээ.

	Адольф Зорге 1885 онд Германаас Орост ирж Азербайжанд суурьшжээ. Энэ бол Ротшильдын үе, ах дүү Нобелийн үе, Апшероноос аажмаар оросын болоод нутгийн хөрөнгөтнийг шахан гаргаж байсан англи, швед, франц, германы нефть үйлдвэрлэгчдийн үе байлаа. Бас хаант засаг нефтитэй газрыг Раманы, Сураханы, Сабунчи, Бибиэйба мэтийн бусад олон тосгоны тариачдаас булаан аваад хувь хүмүүст худалдаж байжээ.

	Эрх баригч засгаас чингэж загнасны төлөө тариачид туйлаас дургүйцэн хилэгнэж, уул уурхайн дарга түшмэдийг үлдэн хөөж, тавьсан тэмдэг шавыг нь устган, худаг уурхайг нь булж шатаадгийг Адольф Зорге харах боломжтой байв. Үймээн гарахад, нефтийн үйлдвэрийн ажилчид тариачдад тусалдаг, буун дуу гардаг нь авга Фридрихийн урьдчилан хэлдэг нь зөвдөж, социализмын үзэл санаа ялж эхэлж байгаагаар Адольф Зоргед бодогддог байж.

	Тийм ээ, Адольф Зорге үнэхээр түгшүүртэй үед Апшеронд иржээ. Энд хавар болгон тарваган тахал, зун болгон булчин задрах өвчин гарна. Энэ явдалд ажилчдын орон байр эрүүл ахуйн шаардлага хангаагүйн төдийгүй, үйлдвэрийн газар амны цэнгэг ус байхгүйгээс муугаар нөлөөлж, 1892 онд Зорге тарваган тахал, булчин задрах тахал хоёрт давхар нэрвэгджээ. Тэгэхдээ өөрөөсөө илүү үр хүүхдийнхээ төлөө сэтгэл ихэд зовжээ. Энэ газар эмч ховор, эмчийн үүргийг цагдаа нар гүйцэтгэх нь цөөн бус байлаа. Апшероны хойгийнхон карболын хүчил, шохойн уусмал хоёроор амьсгалж, цагдаа нар урт аргамжийг гудамж хөндлөн татаад, хүмүүс тээглэн тулж зогсохлоор нь яаравчлан цөмийг хамж бариад тахалд нэрвэгдэгсдийн суудаг байранд аваачдаг байж. Ер нь булчин задрах тахлыг «бохир гарын өвчинд» тооцдог бол тарваган тахал хаанаас гарч ирсэн нь бүү мэд, нэг л мэдэхэд тусчихдаг, нэг үгээр хэлбэл хаврын салхитай хамт ирэх мэт санагддаг байжээ.

	Адольф Зорге Апшероныг «хар там» гэж нэрлэнэ. Гэвч энэ хар там руу орон дэлхийн олзны хойноос хөөцөлдөгч «сайн эрс» хуран цугларсаар л, тэднийг үймээе самуун ч, тарваган тахал ч, булчин задрах тахал ч айлгаж эс чадна. Энэ үед Орос орон дэлхийн бүх нефтийн олборын тэн хагасаас илүү хувийг гаргаж байсан нь Америк, Аргентин, Перу мэтийн орныг хойноо хол орхисон хэрэг байв.

	Зорге эхлээд өрөмдөх цамхаг дээр, дараа нь нефтийн үйлдвэрт ажиллажээ. Тэр нь нефтийн ажлыг мэдэхээр бага ч ажилдаа няхуур нямбайн учир нефть олборлох мэдлэгээрээ гадаадын мэргэжилтнүүдээс давж гарах нь олонтоо тохиолддог орос, азербайжан үндэсний нутгийн мастеруудаас аяндаа их юм сурчээ.

	Тэгээд мөнгө хурааж, нефтитэй газрыг хэсэг бусгаар нь худалдан авч, үйлдвэрийн газар элбэг арван жил ажиллахдаа «нефтийн судсыг» мэдэх онцгой увдистай болжээ. Үнэ хаялцах наймаа буюу дуудлагын зах дээр нутгийнхаа зарим нэгэн шиг хавь ойрынхоо нефть оргилсон хэсэг болгоныг авах гэж улайралгүй хүлээх арга хэрэглэжээ. Тэр юманд аз мэдсэн хэрэг гэж зүтгэх дургүй байлаа. Гадаадын фирмийн ихэнх төлөөлөгч хэсэг хэсэг газрыг дамлан худалдах ажил эрхлэн өрөмдөх ажлыг зохион явуулахад оролцолгүй, зөвхөн цооног нүх, тоног төхөөрөмж худалдах, дамлах ажил хийдэг бол Адольф Зорге чингэж дамын наймаа хийдэггүй, хураасан мөнгөө нефтитэй газар, үйлдвэрт оруулдаг байв. Тэгэн тэгсээр санасандаа хүрч, Апшероны «хар там» дунд өөрийн бяцхан диваажинг бий болгож, ашигтай ажилладаг хөрөнгөтөн, өнөр өтгөн өмчтөн болж, ийнхүү бүх санасан хэрэг нь биелэгджээ.

	1895 оны аравдугаар сарын 4-ний өдөр, энд Сабунчид, Зоргегийн тавдугаар хүү буюу Рихард төржээ.

	Тэр үеийн Сабунчид очсон Оросын аугаа их зохиолч Максим Горький тэрхүү үйлдвэрийн газрын талаар тодорхой зураглалыг үлдээжээ. Үүнд:

	...«Эмх замбараагүй цамхгуудын дунд шаргал, бор засаагүй чулуугаар хам хум барьсан ажилчдын урт урт навтгар хуаран байдаг нь хүй нэгдлийн үеийн хүний оромжтой маш адилхан ажээ.

	Хүн суудаг сууцны эргэн тойрон элдэв муухай хог новш тийм их хэмжээгээр хөглөрч байхыг, цонхны шил нь тийм ихээр хагарч хэмхэрсэн байхыг, агуйнаас өөрцгүй өрөө тасалгаанд тийм ядуу даржин суухыг би ердөө ч үзээгүй юм сан» гэж бичжээ.

	Рихард Зоргегийн ой ухаанд хар тортог болсон цамхгууд хэдэн зуугаараа ёрдойлдож, хамаг зай чөлөөг эзлээд, ямархан нэгэн асар том хүүрийн газрын хөшөө дурсгал гэмээр, Апшероны хойг тэр аяараа энэ цамхгаар дүүрснээр үүрд үлджээ. Тэр ч байтугай Сураханын керосины үйлдвэрийн газрыг бус үл мэдэгдэх мазарыг санагдуулдаг байжээ. Тэр олон цамхаг, тэдгээрийн доор үймэлдэх нефтид нэвширсэн цамцтай бяцхан хүмүүсийг гэнэт сайтар ажигласан тэр өдөр Рихард ухаан суух шиг болжээ. Хүн амьтан өлбөрч үхэхгүйн тулд тэр олон өндрийн дэргэдүүр холхицгоож, ямар нэгэн битүүлэг нууц зүйлийг хийж, өндөр цамхгууд аймаар сүртэй, амьтай хэлтэй юм шигээр тал бүрээс түрэн ирж байгааг нэвт шувт үзсэн лүгээ адил болжээ. Энэ үзэгдэл түүний ой тойноос удтал салсангүй ээ.

	Рихардыг гурван настай болоход тэднийх Герман руугаа нүүж, Адольф Зорге Берлин хотын баруун дүүргийн Манизерштрассе гудамжны Вильмерсдорфт том бус байшин худалдан авч, цэцэрлэг тариад, элбэг хангалуунаар аж төрөн суужээ. Тэр бээр одоо хүртэл хүүхэд хүмүүжүүлэх ажлыг эхнэртээ даалгаад явсан бол, эх нутагтаа ирээд, хөвгүүддээ жинхэнэ герман үзэл санааг шингээж, «Deutschland über alles» юм шүү гэж хүмүүжүүлэх үүргийг өөртөө авчээ. Тэдний хөвгүүд яах аргагүй герман үзэлтэй болцгоож, өөрсдийн судсанд оросын цус байгааг мартах ёстой болжээ. Мөн түүнчлэн тэднийгээ жинхэнэ герман ёсны туйлын няхуур нямбай, ажилч хичээнгүй, ер ажил хэргийн хүн болоход заавал байх ёстой эрдэмд сургахыг хичээв. Ажил хэргийн хүн «тэгш эрх, шударга ёсыг сурталддаг хүн бол хорт аалз мөн», «эзэрхэх эрх мэдэлтэй байхыг эрмэлзэх нь амьдралаас ч илүү чухаг юм», энэ дэлхийд хүчтэй нь ялдаг ёстой, бусад «зовлон гамшгийн хөрөнгө болсон хүмүүсийн хувьд гэвэл эхээс төрөөгүй нь дээр, үгүй ядахдаа удалгүй үхсэн нь дээр», энх тайванд дурлах хэрэгтэй, тэгэхдээ сайнаар явуулсан дайн нь ямар ч зорилгыг гийгүүлж өгдөг учраас шинэ дайн гаргах зэвсэг болгон ашиглах хэрэгтэй, харин сайн сайхны тухайд гэнэн хонгор охид л шивэр авир гэлцвэл гэлцэж байг. Эрэлхэг зоригтой, санах бодох юмгүй, хүчин хэрэглэх чадвартай байхыг мэргэн ухаан бидэнд сургаж байна... Хөвгүүд нь аавынхаа хөрөнгийг улам баяжуулах ёстой гэж сургасан нэгэн гүн ухаантны үгийг санаж явбал зохино гэдэг байлаа.

	«Манай аав үндэсний үзэлтэн, империалист хүн байсан. 1870—1871 оны дайны үр дүнд тогтсон Германы эзэнт улсын үед идэр насаа өнгөрөөж, тэр үеийн үзэлтэйгээ насан турш явж, гагцхүү хилийн чанад байдаг хувийн өмч, нийгмийн дунд эзэлсэн байр суурийнхаа төлөө үхэн хатан санаа зовдог хүн байсан юм» гэж Рихард хожим нь хэлдэг байлаа.

	Рихард гэрийнхэн дотроо хамгийн бага нь тул цөм түүнийг өхөөрдөж, Ика хэмээн энхрийлэн нэрлэдэг бол сургууль дээр нь «ерөнхий сайд» гэж нэрлэдэг байжээ. Яагаад «ерөнхий сайд» гэх болов гэвэл тэр бага наснаасаа хэт ухаантай, алхам тутамдаа биеэ дааж сэтгэх хандлага илэрдэг хүүхэд байжээ.

	"Би хэцүү сурагч гэж алдаршин, сургуулийн дэг журмыг зөрчдөг, хэрсүү зөрүүд, үгэнд ордоггүй хүүхэд байлаа".

	Ика цээжлэх дургүй, юмыг сайтар эргэцүүлэн бодож, уншсан юмандаа биеэ дааж дүгнэлт хийх дуртай байжээ. «Ерөнхий сайдад» өөрийн гэсэн улс гүрэн, хүч чадлын эх булаг байсан нь ном байсан бөгөөд ном л түүний мэдлэгийн хүрээ, цаг хугацааны хилийг тэлдэг байж. Францын хувьсгал, гялалзсан замналаа гильотинийн хутган дор дуусгасан «хахуульд ордоггүй» Робеспьерийн дүр, 1848 оны зургаадугаар сарын бослогын үед Сент-Антуаны гудамжинд болсон тулалдаан, Герман дахь хувьсгал, Мюнхен дэх ажилчны бослого, Нассаугийн гудамжинд болсон хувьсгалт тулалдаан, Бадены бослого зэрэг нь цөм Рихардын мэддэг зүйл байлаа.

	Герман улсын онцгой үүрэг даалгавар, пруссийн ба Гогенцоллернын «үндэсний үүрэг даалгавар», герман үндэстэн бүхний дээр байх ёстойн тухай аавынхаа элдэв юм улиглан сурталдахад Рихард ямар ч сонирхолгүйгээр сонсож, цээжний бах өвчинд шаналсан өвгөн хүний үглээ яншааг тоохгүй, юман чинээ ч боддоггүй явлаа.

	Рихардад зааж сургах өөр хүн байсан нь ууган ах Вильгельм нь бөгөөд хоёулхнаа хотын төв орж, бүтэн өдөржин гудамжаар хэсэж, Аугаа их Фридрихийн шилтгээн, Берлиний сүм, Их сургууль, Пруссийн номын сан сэлтийн хажуугаар явж, Тиргартений бөглүү хэсэгт суудаг, ах нь тун саяхан буюу 1906 оны аравдугаар сарын 26-нд алс холын Америк оронд нас эцэслэсэн авга ах Фридрихийн тухай нууцлаг байдлаар ярьдаг байлаа. Фридрих бол коммунист, ажилчин ангийн удирдагч Маркс, Энгельс нарын нөхөр байжээ. Фридрих Зоргегоос Маркс, Энгельс болон ажилчны хөдөлгөөний бусад зүтгэлтэнтэй харилцаж байсан захидал нь хэвлэгджээ. Тэр сонин номыг ч олж үзэх нь тэр! Фридрих Зоргегийн өөр ном ч байж, тухайлбал «Социализм, ажилчин хоёр» гэдэг товхимолдоо Маркс, Энгельс нарын сургаалыг туйлын болгоомжтойгоор тайлбарласан байна. Үнэнийг хэлэхэд ах нь энэ сургаалын талаар маруухан ойлгодог ч Рихардад авга ахаа ямар хүн байсныг сонирхуулж чаджээ.

	Энэ хүн Баден-Пфальцын бослогод оролцож, чухамхүү тэр үеэр хорин настай сайн дурын цэрэг Фридрих Зорге, босогчдын корпусын дарга коммунист Виллихийн залуу туслах, туйлын зориг хатуужилтай Фридрих Энгельс хоёр анх удаагаа нүүр учирчээ. Тэгээд пруссийн харгис хүчин бослогыг дарснаас хойш Зоргегийн хувьд элдэв явдлаар дүүрэн амьдрал залгаж, энд тэндгүй явж, эх орноосоо дүрвэн, хөгжмийн багш хийж ч үзжээ. Фридрих Зорге Америкийн Умард ба Өмнөдийн дунд болсон иргэний дайныг нүдээр үзэж, гагцхүү нүд муутайн харгаагаар умардчуудын цэрэгт сайн дураар орж эс чаджээ. Зорге бараг ная хүрч нас эцэслэжээ.

	Аавынх нь сайшаан ярьдаг Бисмаркийн явдал Рихардын хувьд харш, сонирхолгүй байдаг байсан бол авга ахтай нь тохиолдсон бүхэн туйлын сонирхолтой санагдаж, үнэхээрийн ч шантаршгүй зоригтой эр байжээ.

	Мөнхүү Тиргартений цэцэрлэг дотор ах нь 1905 онд Орост гарсан хувьсгал, ажилчны жагсаалыг хааны цэрэг буудсан тухай, Бакугийн ажилчид бүх нийтээр ажил хаяж, хаант засгийн цэрэгтэй мөргөлдсөн тухай, "Потемкин" гэдэг хуягт онгоцон дээр гарсан бослогын тухай Рихардад ярьж өгчээ. Энэ бүхэн сэтгэлийг нь сэргээж, Бакуд хөл хөдөлгөөн эхэлсэн нь Сабунчид ч ялгаагүй буудалцаан, хувьсгал үүссэн нь мэдээж, Сабунчи гэдэг маань Бакугийн хажууханд юм чинь дээ гэж догдлох болов. Тийнхүү аав нь Сабунчид орхисон газрынхаа төлөө санаа зовж байхад, хоёр хүү нь бослого гаргагсад ялаасай гэж бодож байжээ.

	Ах нь өөрийгөө Оросын анархист Кропоткины талын хүнд тооцож, Рихардад түүний номлолыг сурталдана. Үүнд анархи коммунизм, харилцан туслалцах явдал бол нийгмийн хөгжлийн үндсэн фактор мөн, нийгмийн хувьсгалын үр дүнд үүссэн үйлдвэрийн чөлөөт нэгдлүүдийн холбоо гэх мэтийн харилцан бие биеэ үгүйсгэсэн сургаалыг ухахад амаргүй хэр нь Рихардад их юм бодогдуулна. Тэр бээр юмны учрыг олохыг хичээж, өөрийнхөө хувьд туйлын чухал нээлт хийсэн нь түүх гэдэг бол зөвхөн өнгөрч одсон зүйл биш, одоо ч гэсэн хамаг бүгдийн харсаар байтал бүтээгдэж байгаа юм байна гэж ойлгожээ. Тийнхүү түүхэнд дурлаж, түүх бол хүний нийгэмд учирсан, учирч байгаа зүйлийг ойлгож ухах түлхүүр нь юм байна, түүхэнд улс төрийн бодлого холбоотой юм байна, улс төрийн бодлогыг ойлгодоггүй хүн сохортой адил юм байна гэж мэджээ. Улс төрийн асуудалд хайнга ханддаг хүмүүсийг үзээд гайхах болов. Гэвч улс төрийн бодлого нь юмыг ялгаж салгаж, нийлүүлж нэгтгэж дүгнэх чадвартай байхыг шаардана. Аугаа их Гётегийн хэлсэнчлэн:

	 

	Холын замд үнэн чигийг олъё гэвэл 

	Холбож салгаж бодох чадалтай бай!

	 

	гэдгийг баримтлах ёстой байжээ.

	Зарим үед ийм зүйлийг ойлгох төрөлхийн авьяастай юм шигээр Рихардад санагдана. Рихард юмны учир утгыг зөн билгээрээ шууд тааж мэдэх шиг байдаг, тэгж нэвтэрхий ойлгодог нь багш нар, хамт сурдаг нөхдийнхөө гайхшийг төрүүлнэ. Ийм ч учраас түүнийг «ерөнхий сайд» гэж хочилдог болж, дүрсгүй загнах, үл мэдэгдэх их зүйл рүү орж байгаа онцгой сод ухаантан болж магадгүй нь гэж үзээд улс төр, түүх, нийгэм судлалаас ангид зүйлийг хайхардаггүй зэргийг нь уучлан өнгөрөөнө. Рихард бас бие бялдар чийрэг, ажилчдын спортын дугуйланд орж, нэг ч таслахгүй явж суралцан түүний нударганаас хамгийн зоригтой зодоочид ч айдаг болжээ.

	Арван тавтай байхдаа Кантын сургаалыг судлахыг оролдож, түүний «цэвэр ухааны шүүмжлэлд», «хар ухааны шүүмжлэлд» зэргийг судалж, дүн шинжилгээ хийхийг оролджээ. Тэр сургаалаар бол дэлхий ертөнц нь бие биеэсээ ангид тусгаар хоёр ертөнц болон задран салах ёстой, тэр нь «би», «би биш» гэдэг хоёр юм, тэгэхлээр өөрсдийгөө гадаад ертөнцөөс салгах эрхийг бидэнд юу олгож байна вэ?, бидний «би» гэдэг маань «өөртөө буй юм» гэдэг нь биш биз? гэж сургасан байжээ. Энэ сургаал тийм амархан хоол биш байхаар нь бүр эхнээс нь, дивангарын гүн ухаан, гүн ухааны түүхээс эхлэхээр шийджээ. Багш нь Рихардын ширээн дээр Гегелийн нэг ном байхыг үзээд гайхахын ихээр гайхаж, арван тавхан настай хүү тэр бүх гүнзгий сургаалыг ухаж чадаж байгаа юм гэж үү дээ? гэж сонирхон, чи Гегелийн түүхт схемийг хэрхэн ойлгож байна? гэж асуужээ. Тэгэхэд Зорге тоглоом болгон «Дэлхий ертөнцийн үзэл санаа бодит байдлаар Хятад оронд бий болж байна, гэвч одоохондоо тэнд унтаж байна гэх үү дээ, тэр нь Энэтхэгт бол зүүдэлж байна, Персэд сэрж байна, Египетэд бол босож хувцсаа өмсөөд, финикчүүдтэй хамт Газар дундад тэнгисээр сэлгүүцэн яваад, өглөөний ундаа уухаар Грект бууж байна, Ромд бол үдийн хоолоо идээд, Ромын эзэнт улсад оройн хоол идэж аваад бүдүүлэг аймаг халдан довтлох вий гэж унтаж амарчээ, тийнхүү бүхэл бүтэн дундад зууны үеийн турш унтаад, дахин сэрсэн нь сэргэн мандалтын үед таарчээ, дараа нь пруссийн үнэмлэхүй хаанчлал болон хувирсан байна. Энэ ч зүйн хэрэг!» гэж хариулжээ.

	"Би түүх, утга зохиол, гүн ухаан, нийгэм судлалын хичээлд өөрийн ангийн аль ч хүүхдээс хавьгүй илүү байсан. Бусад хичээлдээ дундаас доош дүнтэй сурдаг байсан юм. Би удаан хугацаанд улс төрийн байдлыг ширхэгчлэн судалж, 15 настай болохдоо Гёте, Шиллер, Лессинг, Клопшток, Данте мэтийн «ойлгоход хэцүү» зохиолчдын бүтээлийг туйлаас сонирхох болсон билээ» гэж өөрөө хэлжээ.

	Гёте, Шиллер, Лессинг нар нь германы тэргүүний бюргерчүүдийн шилдэг төлөөлөгчид бөгөөд бүх ард түмэн муу муухай үзлээр нэвширч, боолчлох, хар санаалах, наймаалах эрмэлзэлтэй болсон улс төрийн ба нийгмийн хожмын үед амьдарч байсан хүмүүс билээ. Чухамхүү энэ нэвт шувт ялзарсан феодал-тайж нарын нийгэмлэгийн эсрэг эдгээр зохиолч тэмцэж байжээ. Рихард ид шидийн хүчинд автсан юм шигээр Фаустыг дуурайж

	 

	Надад агуу их юм төрж байна.

	Юу болохыг таагаач!..

	 

	гэж дахин давтан хэлэх болжээ.

	Бас «Орчин үеийн хөрөнгөт ёсны хүн шашин, хууль, зан суртахуунаас болоод маш явцуу хүрээн дотор байна» гэж Гётегийн хэлснийг бишрэн бахаддаг байв.

	«Мессиада» гэдэг дөрвөн боть алдарт тууль бичсэн, уран үгт Фридрих Готлиб Клопшток тэсэх аргагүй уйтгартай санагддаг бол Лессингийн өгүүлэл, жүжиг, ухаан оюуны ба хувь тавилангийн хязгааргүйг нээж өгнө. Лессинг бол сэтгэх эрх чөлөө, ухааны хүч хоёрыг бүхнээс дээш тавьдаг, хүн төрөлхтний багш, XVIII зууны Германы үлэмж хувьсгалт ухаантны нэгэн, германы соёл гэгээрлийн нэрт зүтгэлтэн байсан тул Рихардад түүний зан суртахууны дүр байдал ихэд таалагджээ. Аугаа их жүжгийн зохиолч Лессинг ер бусын өглөгч хүн байсан, цаг үргэлж алтан зоосыг жижиг задгай зоостой хамт хармаалж явдаг, гуйлгачин хүнд алтан зоосоо андуурч өгөх нь олонтоо тохиолддог байсан гэнэ. Хэрэв гуйлгачин хүн алтан зоосыг нь эргүүлж өгвөл энэ дэлхий дээр үнэнч хүн бас ч байгаа юм байна шүү гэж ихэд баярлан инээгээд, алтан төгрөгийг ав гэж хэлдэг байжээ. Тэр нь «Үнэнч явснаас үнэний төлөө үхэх нь сайхан» гэж хэлдэг, энэ үг ч түүний амьдралын хөтөлбөр болжээ. Лессинг Пруссийн хаанчлал, пруссийн ван III Фридрих хоёрыг үзэж чаддаггүй, Пруссийг «Европын хамгийн боолчлолт улс» гэж үздэг байлаа.

	Ярианы сэдвийг өөрчлөн, зан авирыг судлах материал олж авахуйц сэдэв рүү шилжүүлж аваачих талаар Ибсен хосгүй авьяастай хүн байсан гэж ярилцдаг. Тэгвэл идэр хөвгүүн Рихард Зорге иймэрхүү авьяастай байжээ. Түүнд хүмүүсийг сонирхох их хүслэн байжээ. Рихард гоц ой сайтай болохоороо уулзаж учирсан хүн болгоноо үл мартана. Тэр хаана юу болсон, ямар хэлбэртэй байсныг андахгүй мэддэгээс гадна юмыг мэдрэх, дууны өнгийг ялгах, үнэр танарыг андахгүй мэдэх, өөрөөр хэлбэл ганц удаа үзээд өнгөрсөн юмаа тэр чигээр нь сэргээн дүрслэх увдистай төржээ. Тэгээд Гёте, Шиллер, Лессингийн нөлөөнд шүлэг зохиодог болжээ. Тэр нь юмыг түс тас хэлсэн ёгтлол, гүн ухааны ба цаг зуурын сэтгэл санааны сэдэвтэй мөчлөг байдаг байлаа.

	 

	Хүсэл мөрөөдлөө номхруулан барьж 

	Жаргал зовлонгоо нуун хадгалж 

	Зовох цагт хатуужилтай бай...

	 

	гэж шүлэглэсэн нь бий.

	Чухам энэ үеэр амьдралынхаа баримтлах чигийг боловсруулахыг хичээх болжээ. Дантегийн хэлсэн ихэрхэг бардам үг түүний хөтөлбөр баримжаа болсон нь "Segui il tuo corso, elascia dir le gcnti!" буюу «Амьтан хүн юу л гэвэл гэж байг, чигээрээ яваад л бай!» гэсэн үг байлаа.

	1911 онд эцэг Адольф Зорге нас баржээ. Цээжний бах өвчин, байнгын зовуурь хоёр түүнийг мөнхөд нойрсуулжээ. Байнга зовох шалтаг мундахгүй байсан нь тэр жил нефтийн үнэ сүрхий буурч Апшероны газартайгаа хамт үгүйрэн хоосрохын ирмэг дээр очсон байжээ.

	Рихард үг дуу цөөнтэй болж, элдвээр дүрсгүй загнахаа больжээ. Тэр бээр эрийн цээнд хүрч, идэр хөвгүүн нас нь хойно хоцорлоо. Урьд бусдын сэтгэл санааг судлан сонирхдог байсан бол одоо биеэ ажиглаж шинжиж эхлэв. Тэгэхдээ урьдын адил улс төрийг гүнзгий сонирхсон хэвээрээ, дэлхий дээр айхтар хэцүү үйл явдал болохоор завдан буйг мэдэж эхэлжээ. Герман, Франц хоёрын ашиг сонирхлын мөргөлдөөний бай болсон Мароккогийн тухайд сонинууд бичсэн хэвээр, Францын хэвлэл Германд булаагдсан Эльзас, Лотаринги хоёр мужийн асуудлыг нэн чухал зүйл болгон бичиж, германы сэтгүүлч, улс төрийн бодлоготон нар Германы гол дайсан Англи мөн, түүнийг ойрх Дорнод, Африк хоёрын зах зээлээс зэвсгийн хүчээр түрэн зайлуулах цаг нэгэнт болсон гэж шулуухан зарлаж, Оросоос Балти хавь, Финлянд, Украиныг нь аваад, Кавказад бэхжиж авбал муугүй юм гэх болжээ...

	Дэлхийн дайн үүсэх тийшээ хандав.

	
2 : РИХАРД ЗОРГЕ НИЦШЕТЭЙ МАРГАЛДСАН НЬ

	Би сурагчийн ширээнээс цаазын индэрт шилжсэн хүн шүү.

	(Р. Зоргегийн тэмдэглэлээс)

	 

	Рихард Берлиний районы Рихтфильд дэх мэргэжил ахиулсан дунд сургуульд суралцжээ. Арван есөн нас хүрч, зуны амралтаа Швед улсад өнгөрөөхөөр шийдэв. Швед орон сэтгэлийг нь цаг үргэлж татдаг байжээ. Шведэд очоод байтал нь дайн дэгдсэн сураг дуулдлаа. Сараево хотод буун дуу гарсны дараахан Австри-Унгар улс 1914 оны долоодугаар сарын 28-нд Сербид дайн зарлажээ. Оросын хаант засаг бүх нийтийн дайчилгааг зарлахад Герман түүнийг шалтаглан Орост дайн зарлаж, гурав хоногийн хойно Францад зарлаж, Англи улс Германд дайн зарлалаа.

	Рихард Зорге гэр өөдөө яарч, сүүлчийн галт онгоцоор Шведээс гарлаа. Галт онгоцыг Стокгольмоос Киль орох гэж үхэр тэрэг шиг явж байх зуур Рихард болсон бүх явдлыг эргэцүүлэн сайтар боджээ. Дайн үүсгэсэн буруутан хэн бэ? Сараево хотноо Австрийн угсаа залгамжлагч эрцгерцог Франц-Фердинандыг буудсан Гаврило Принцип гэгч ямаршуу хүн бэ? гэж бодов. Тэрхүү гимназийн сурагч серб залуугийн буудсан нь дэлхийн дайны эхийг тавилаа гэлцэж байв. Гимназийн сурагч жаал хүү шүү дээ. Сонинууд хоёр гэрэл зураг нийтэлсний нэгэн дээр Австрийн хаан ширээ залгамжлагч Франц-Фердинанд амиа алдахаасаа өмнөхөн гоё гэгчийн машин дотор гэргийнхээ хамт яваа байдал, нөгөө дээр нь цагдаа нар, явуулын хүмүүс хамсран Гаврило Принципийг барьж буй зураг байлаа. Принципийн нүүр харагдахгүй байгаа нь толгойгоо доор тонгойж, цагдаагийн гэдэс рүү мөргөх гэж буй бололтой.

	Сербийн төрийн тусгаар байдлыг устгаж чадсан Франц-Фердинандад халдаж, Габсбургийнхний өөдөөс гар далайсан тэр залуу өөрийгөө эх оронч хүн гэж тооцсон болохоос бус Герострат шиг алдар гавьяаг ер хүсээгүй ажээ. Зөвхөн өшөө авагч түүнийг сонин хэвлэлд аугаа гайхамшигт өдөөн хатгагч болгон дэвэргэж бичжээ. Урьд хожид дуулдаагүй том дайн үүсгэсэн хүн эрин үеийнхээ баатар болон хоцрох байлгүй гэж бодмоор байв.

	Гэтэл тэр даруй түүнийг мартсан нь чухам энэ серб залуу хэн болох нь ямар ч ач холбогдолгүй байсныг тов тодорхой болгож өглөө. Харин зах зээлийн тухай, герман үндэстний давуу чанарын тухай, аугаа их Пруссийн тухай, германы арми Антантын армиас тоогоор ч, зэвсгээрээ ч, байлдааны бэлтгэлээрээ ч илүүтэйн тухай, зэвсэг ба дайн нь «дэлхий нийтийг бурхны ёсоор амар тайван» байлгах ёстой гэдгийн тухай, II Фридрихийн үеэс нааш германы ард түмний оюун ухаан дайныг боловсронгуй болгоход үргэлж чиглэж байсан, тэрслэгч ард түмэнд дайны хуулийг хэрэглэвэл зохих тухай үг хайргүй бичиж гарчээ. Хоцрогдож бараа сураггүй болсон, жаран долоон настай Гинденбургийг гаргаж ирээд 8-р армийн толгойд тавьжээ. Фриманн гэгч нэгэн этгээд «Дайн бол эмчлэн тэтгэх чанартай юм, германчууд ялагдлаа ч гэсэн эмх замбараагүй юм болж, түүн дотроос нэг дарангуйлан захирагч заавал гарна» гэж номлолоо. Нармай Герман улс гэсэн үзэлд сохроор дагалдсан Берлиний засгийн газар өөрийгөө хүчирхэг гэж илтэд онгирч, хүч бол эрхийг бий болгодог юм, энэхүү германы дайн нь Бисмаркийн ажил хэргийг төгсгөл болгож, герман үндэстний Ромын ариун эзэнт улсыг удтал унтсан нойрноос нь сэргээнэ, ар талд нь хүч байгаа зан суртахуун төөрөлдөх ёсгүй, «Аугаа их Германы рейх», «Герман маягийн улсаас бүрдсэн дэлхийн эзэнт улс» мандтугай гэж сагсуурчээ.

	«Би сургуулиасаа гарсан чигээрээ гарч, төгсөх шалгалтаа ч өгөлгүй, шууд сайн дураараа цэрэгт орсон юм. Намайг юу түлхэв ээ? гэвэл амьдралаа шинэчлэх халуун хүслэн, сурагч нэр зүүж явахаас салахын хүсэл. 18 настай хархүүд туйлын учир утгагүй мэт бодогдох болсон амьдралаас биеэ салгах гэсэн эрмэлзэл байсан юм. Бас дайнаар үүдэн бий болсон нийт олноор цочин сэрсэн нь зохих ёсоор нөлөөлжээ. Би чингэж шийдсэнээ нөхдөдөө ч, ээждээ ч. хамаатан садандаа ч, ер хэнд ч хэлээгүй билээ».

	Дайн эхэлсэн анхны өдөр том ахыг нь цэрэгт татаж. Дорнод Прусс рүү илгээв.

	Рихард Берлиний ойролцоо байдаг нэгэн цэргийн сургуульд орж бэлтгэл хийлээ.

	Тэднийг зургаан долоо хоног сургаад, төгссөн бүх хүнийг Бельги рүү, фронт дээр аваачив. Тэндхийн Изер гэдэг голын орчим ширүүн тулалдаан болж байсан үе билээ. Бүр наймдугаар сарын 4-нд герман цэрэг Бельгид цөмрөн орж Бельгийн цэрэг нэн даруй Антверпен рүү ухарсан юм санжээ. Энэ үед германчууд Франц руу ялгуусан давшилт хийж, удалгүй Парист тулжээ. Гэвч германы цэрэг Марнад тулалдсаныхаа дараа ялагдаж, яаравчлан ухрахаас өөр аргагүй болсон байна. Энэ үед Дорнод Пруссид довтолгоонд орсон оросууд франц, английнхныг аварчээ. Франц нутгийн хувьд гэвэл Умард тэнгис хүртэл фронт үргэлжилж, хоёр тал хоёулаа аажмаар хориглолтын дайнд шилжиж байв. Юутай ч гэсэн францын шантеклер герман цэргийн шөлөнд орж өгсөнгүй хоцорчээ.

	Изер бол нарийвтар, тун дөлгөөн урсгалтай, намхан эрэгтэй, ус татрах ихсэх нь Диксмюдээс дээгүүр боловч илтэд мэдэгддэг гол юм. Энэ газар Зорге болон түүний нөхөд нуувч малтжээ. Гэвч тэр нь тийм ч амар ажил биш байв. Хэдхэн сантиметр ухангуут л ус гарч иржээ. Учир нь эндэх газар далайн түвшнээс тэр аяараа доош байжээ.

	Аравдугаар сарын 24-нд герман цэрэг Изер голын дагууд тэр аяараа дайралтад орж, бельги, франц, англичуудын хамгаалалтын шугамыг нэвтлэв. Зорге голдуу их сургуулийн залуусаас бүрдүүлсэн шинэ ангиудаас бүрдсэн 4-р армид байжээ. Энэ армид «жинхэнэ герман үзэл» ноёрхож, зайлшгүй ялна гэж бат итгэцгээж байв. Энэ итгэл дээр нь гаубиц, миномет, агаарын онгоц, хуягт машин байсан тул Германы ялалтаар төгсөх ёстой Кале руу энэ хүчирхэг урсгал нөмрөн ороход бельгийн армийн үлдэгдэл яаж ч чадахгүй сүйрнэ гэж бат итгэцгээж байлаа.

	Германчууд Изер голыг гаталсан боловч Ньюпор голд хэдэн хаалт байдгийг германы тагнуул юманд тоосонгүй явжээ. Тэгтэл аравдугаар сарын 28-нд бельгичүүд тэр хаалтыг тавьсан тул булингартай ус нь германы цэрэг рүү шуугин орж иржээ. Рихард Зорге усанд автаж, буртаг хар шингэнд хахаж цацаж, цэргүүд, их буу, миномет, живж эхэлжээ. Тийнхүү үдшийн бүрий болмогц зуавчууд, явган ангиуд, сенегалын буучид, бельгийн ангиудтай цуг уулгалан дайрахад усанд автаад байсан германчууд Изер голын цаад бие рүү ухаан малгайгүй зугтлаа. Германы цэргийн Дюнкерк, Кале орох зам хаагдаж, арван хоног харилцан дайралцав. Эрзацын дивиз, ландверын бригад тулалдаанд орсон боловч толгой дараалан хүйс тэмтрүүлж, хоромхон зуур ялаад өнгөрнө гэсэн нь Изер голын элсэн лаг дотор шигдэн замхрах нь тэр ээ. Германы командлал Францын Фландрид орох үүд хаалга болсон Иприйн дэргэдүүр фронтыг нэвтлэхээр төлөвлөв. Францын маршал Фошийн дүрслэн хэлснээр, тэнд «эсрэг хоёр этгээдийн аль алины нь чармайлт, хар муйхар хүч, хурдтай мөргөлдөөнд хүргэж, мөн түүнчлэн үргэлжлэх хугацаагаараа ч этгээд өвөрмөц мөргөлдөөн үүсгэлээ. Германчууд эцсийнхээ арга ухааныг сүвэгчлэн, Өрнөд фронт дээр сүүлчийнхээ удаагийн арга ажиллагааг явуулахыг оролдсон юм». Энэ аугаа их мөргөлдөөн нь түүхэнд «Фландри дахь махан овоо» гэдэг нэртэйгээр оржээ. Хоёр талын гарз асар их байлаа. «Франкфуртер цейтунг» сонин германы хохирлыг бичихдээ «Тэр олон хороо үхэхээр явж байлаа. Тэр өдөр нөхөшгүй асар их хохирол гарсан юм. Намрын манантай өдрүүд бидний олон хүний ой ухаанд аймшигтай дуртгал, тод томруун, тайтгаршгүй уй гашууг сэргээн санагдуулна» гэжээ. Мөн «Локаль анцайгер» сонинд «Фландрийн хээр тал ингэтлээ ихээр хүний цусаар услуулж байсан нь ер үгүй, аз дутахад, манай залуучуудын цусаар ундалсныг яана...» гэж халаглан өгүүлжээ. Аливаа юмны зүй ёсыг эрдэг чиг, олдог чиг их Гёте дайныг бүхэл бүтэн нийгмийн өвчин эмгэг юм гэж тодорхойлсон байдаг. Тэгвэл үе бүхэн өөрийн гэсэн «үндсэн өвчинтэй» байдаг ажээ.

	Цусан далай, махан овоон дундах бохир буртаг нуувчинд цэрэг Рихард Зорге хэвтэнэ. Хоёр долоо хоног бороо оржээ. Буун дуу өдөр шөнөгүй нүргэлнэ. Тэдний байгаа газар ширээ шиг тэгш тал, овойх дов, өрвийх бут нэг ч алга байв. Тэнгисээс үлдсэн нам доор газар аж. Энэ нутаг эрт балар цагаас нааш Төв Европоос Өрнө зүгт халдах дэвсгэр болсоор иржээ. Зорге дайны тухай бодож, хүч хэрэглэх, тонож дээрэмдэхийг сургадаг гүн ухаантай Ницшетэй сэтгэл дотроо маргаж байлаа. «Сайнаар явуулсан дайн аливаа зорилгыг гийгүүлж өгдөг... Муу юманд ирээдүй бий, том том луу гарч ирэх цаг заавал ирнэ» гэж сэтгэл мэдрэлийн больницод хоногоо хүлээн хэвтсэн Ницше баталсаар л байж. Тэр «амьдралын гол шинж буюу шударга бус явдал, мэхлэх, мөлжихийг» илээр магтаж байлаа. Хамгийн амгалан тайван санаа амар Швейцар оронд төрсөн энэ хүнд яагаад тийм их харгис дайнч авьяас бий болох болов оо? Тэр «том том луу» нь болсон шумбадаг завь, агаарын онгоц, агаарын бөмбөлөг, хээрийн их буу, дайнч генерал, хаад, ерөнхийлөгч нар, Антант, Гурвын холбоо, эвсэл мэтийн юмс цөм гараад ирснийг галзуу хар тархиндаа тодорхой мэдэж байсан байж болно биз дээ?

	«Энэхүү цус урсгасан байлдаан миний болон манай фронтын нөхдийн сэтгэл санаанд анхны, тэгэхдээ хамгийн их түгшүүрийг гүнзгий төрүүлсэн юм. Би анхандаа байлдааны хэрэгт оролцож, адал сонин явдлыг мөрөөдөн итгэл төгс явсан билээ. Гэтэл одоо дуугүй байх, учрыг нь олох эрмэлзлийн үе эхэллээ».

	Рихард Зоргед дайнаас төрсөн анхны сэтгэгдэл ийм байлаа. Зорге дайныг үзэн ядаж эхлэв. Фландрид нуувч дотор байхдаа юмыг ялгаж салгаж бодох, юмс үзэгдлийн нарийн ширийнд нэвтрэн орох чадвартайгаа байжээ. Тэр бээр дайны учир утгыг ойлгохыг хичээх болов.

	«Би түүхээс мэддэг болгоноо дэнслэн эргэцүүлж, гүн бодолд автагдлаа. Өөрийгөө Европ тивд тоо томшгүй гарсан дайнуудын нэгэнд оролцож, түүхэнд хэдэн зуу байтугай хэдэн мянган удаа болсон тулалдааны талбар дээр байж байгаагаа анхааран үзэв. Ингэж удаа дараалан гарсан дайн юутай учир утгагүй байв аа гэж бодлоо. Надаас өмнө герман цэрэг Францад орох санаатай энэ Бельгийн нутаг дээр хэчнээн удаа байлдав аа! Францын болон бусад улсын цэрэг Германд нэвтэрч орох санаатай ийшээ ирэв ээ! Өнгөрсөн тэр олон дайн юуны төлөө явагдсаныг хүн зон мэдэж байна уу, үгүй юү? Энэхүү шинээр үүсгэсэн түрэмгий дайнд ямаршуу далдын шалтгаан нөлөөлөв өө? Энэ нутаг, энэ уурхай, заводыг хэн дахиад эзэмшье гэж хүсэв ээ? Энэ зорилгоо, үй түмэн хүний амь насаар биелүүлэхийг хэн эрмэлзэв ээ? гэж би бодлоо. Надтай цуг фронт дээр байгсдын хэн нь ч энэ бүхнийг авъя, нэгтгэе гэсэн санаатай байсангүй. Бас энэ нөхдийн хэн нь ч дайны чухам үнэн зорилгыг мэдэхгүй, энэ цуст хядалдаанаас үүдэн гарах бүх учир холбогдлыг бүр ч ойлгохгүй байлаа».

	Их сургуулиас татагдсан залуус тун удалгүй офицер болцгоож, их зан суугаад, үг дуу цөөнтэй болж, жинхэнэ цэрэг хүнийг «бор малууд» гэж тооцох болов. Тиймээс дээд, доод гэсэн хоёр хэсэг даруй үүсэв. Цэргийн ихэнх нь дунд насны ажилчид, гар урчуудаас бүрдэх бөгөөд тэд үйлдвэрчний эвлэлийн гишүүд, социал-демократ үзлийг дэмждэг хүмүүс байлаа.

	Гамбургийн өвгөн чулууч яагаад ч юм Рихардад шууд итгэлтэй болж, түүний улс төрийн анхны жинхэнэ багш болжээ. Тэр хүн хурц ухаантай, их юм мэддэг хүн байв. Амьдралд ихэд нухлагдаж, ажилгүй ч байж үзсэн, дайн дөнгөж үүсэхээр завдаж байхад дайны эсрэг үг хэллээ гэгдэж хавчилтад орж ч байсан, бас ажил хаялтад ч оролцож явсан хүн ажээ. Тэр бээр Герман дахь ангийн тэмцэл, рейхстагт зээлийн төлөө саналаа өгсөн социал-демократ намын удирдагч нар болон Шейдеман «цэргийн социализмд» ажилчид итгэдэггүйн тухай Зоргед ярьж өглөө. Бас ангит ертөнц байхгүй, байж ч болохгүй, Германы ард түмний гол дайсан нь Германд өөрт нь байна, тэр нь германы империализм, германы цэргийн нам, германы нууц дипломат юм. Өөрийн оронд байгаа энэ дайсныг германы ард түмэн ялах хэрэгтэй. «Хувьсгал нам чимээгүй» гэдэг нь Каутский, Шейдеман, Носке болон бусад социал-шовинистын хуурмаг санаа юм гэж тайлбарлан ярьжээ.

	Ийнхүү ярилцахад Рихардад олон юм тодорхой болж ирлээ. Сайн муугийн нөгөө талд зогсоод харанхуй бүдүүлэг ард түмнийг үгүй хийхийг уриалж байдаг «сод ухаант» Ницше хүртэл энэ учир шалтгааны өөдөөс тэмцэж чадахааргүй байлаа.

	Гамбургийн чулууч өвгөн 1915 оны эхээр францчууд гэнэт довтолж, германы армийн тэргүүн шугамыг эзлэх үед алагджээ.

	Эдгээр тулалдааны нэгэнд Рихард Зоргегийн баруун мөр шархдаж, анхныхаа ноцтой шархыг олов. Түүнийг Берлиний ойролцоох Ланквиц гэдэг газар байдаг цэргийн эмнэлэгт илгээв. Эгч нар нь ээжийн хамт эргэж ирэхэд тэднээс Берлинд тайван бус байгаа, хотынхон хөл хөдөлгөөнтэй болоод байгаа зэргийг дуулав. Амьдралын түвшин дорогшилсоор асар удахгүй идэх юм юу ч үгүй болох тийшээ ханджээ. Энэ бол засгийн газраас тогтоосон өлөн байх журам байв. «Дамын наймаа» дэлгэрч, мөнгөтэй бол юу л бол юу авч болох байвч мөнгө гэдэг нүдний гэм болжээ.

	"Дайны эхний үед байсан оргилуун дэвэргэн суртал, амь хайргүй байхыг номлосон номлол алга боллоо. Санаа оноонд оромгүй их орлого ашиг олно гэсэн яриа алга болмогц байлдааны цагийн элдэв нууц заль мэх бий болж, өнөө айхтар биеэ мандуулдаг цэргийн гүрний мундагчуул маань аажмаар хойшоо гарч ирлээ. Тэдний оронд ихэвчлэн материалын сонирхол өрнөж, дайн л үүнийг шийдвэрлэх зорилготой гэцгээж, Германы ноёрхол тогтоож, Европт дайныг үүрд зогсоох ёстой гэх мэтийн яах аргагүй империалист зорилгыг зарлан тунхаглацгаах болсон юм» гэж Зорге бичсэн юм.

	Тийм ээ, Берлинд герман үндэстний оюун санааны эрч хүчний талаар ярих хүн ер үгүй болжээ.

	Зорге эмнэлгийн орон дээр, марлиар битүү боолгоостой хэвтэж байхдаа дайныг судалж, дүгнэж эхэллээ. Тэгэхдээ өөр нэг шархтан, хорин настай Эрих Корренс гэдэг цэрэгтэй их л маргадаг байв. Эрих тэр жилийн зургаадугаар сард шархдаад, эхлээд Дорнод Пруссийн эмнэлэгт илгээгдэж, дараа нь Берлинд ирсэн байжээ. Тэр хоёр шөнө нь шүлэг зохиол уншиж, Германы байдлыг сүрхий шүүн хэлэлцэж, эрх чөлөө, нийгэмд хүний эзлэх байр, амьдралд хандах харьцаа зэргийг ярилцаж, Ницше, Штирнер нарыг шүүмжилдэг байлаа. Чингэж эмнэлэгт хэдэн сар хамт хэвтэхдээ бие биедээ ихэд дасаж, үүрдийн холбоотой болжээ. (Түүнээс хойш олон жил харилцан захиа бичилцжээ. Эрих Корренс нь төр нийгмийн нэрт зүтгэлтэн, том эрдэмтэн, Ардчилсан Германы Үндэсний фронтын Үндэсний зөвлөлийн ерөнхийлөгч болсон билээ. Гэвч энэ тухай нь Зорге огт дуулалгүй өнгөрчээ).

	«Рихард бол бүх юмыг сонирхдог, галтай цогтой, хөгжилтэй хүн байсан. Ялангуяа улс төр, утга зохиолд их дуртай, «хар аминыхаа төлөө амьдрах» дургүй гэж үргэлж ярьдаг сан. Хамаг оюун, хамаг биеийг нь нэгмөсөн эзэмдэх аугаа их зорилгод биеэ зориулах хүсэлтэй байсан сан. Тэр бээр энэ үзлийг эрж хөөцөлдөн, амьдралд өөрийн байр суурийг олж авахыг хичээдэг байж билээ» гэж Корренс хэлдэг. Гэвч хамгийн гол нь тэд дайнд өөрсдөө хэрхэн хандах тухай, дайныг хэрхэн ойлгох тухай маргадаг байжээ. Тийм ээ, Рихард дайныг түүхэн үзэгдэл юм гэж ойлгож эхэлжээ. Тэгэхдээ дарлагч ангийн улс төрийн бодлого, эдийн засгийн шалтгаан, хувийн өмчийн ноёрхлын улмаас үүдэн гардаг үзэгдэл мөн, энэ дайн яагаад үүсэв ээ? гэвэл аж ахуйд ноёрхох дэлхий дахины империалист систем тогтсон явдлаас шалтгаалдаг бололтой, дайн нь ямар нэгэн нийтлэг хуульд захирагддаг, дайн зайлшгүй зүйл юм гэж ойлгож эхэлжээ. Гэхдээ дайнгүйгээр өнгөрч болох уу, дайнаас зайлсхийж болох уу? гэдэг асуудал байлаа. Хөндлөнгийн туслалцаагүйгээр юм уу, тусгай ном үзэхгүйгээр дайны мөн чанарыг эцэст нь тултал ухаж чадахгүй, одоо толгой дотор бүдэг бадаг эргэлдээд байгаа бодлыг томьёолж болохгүй нь гэж ойлгодог болжээ. Тэр үес зөвхөн энэ цуст яргаллыг үүсгэсэн хүмүүсийг үзэн ядахаас цаашгүй байжээ.

	Эмнэлэгт хэвтэж эмчлүүлсний нь дараа удаан хугацааны амралт олгосон тул Унтер-ден-Линден гудамжаар яаралгүй алхаж, Берлиний аж байдлыг аажуу уужуу ажиглах болов. Гудамжны адагт өвгөн Фрицийн морьт хөшөө байдаг нь одоо тийм их сүрлэг дайчин харагдахаа больжээ. Рейхстагийн бөмбөгөр орой ногоороод, хараад өнгөрөх төдийд нийслэлд юу ч өөрчлөгдөөгүй мэт, трамвай, автомашин сүлжилдсэн хэвээрээ, замын уулзвар дээр цагдаа зогссон хэвээрээ, үүдний сахиулууд дэлгүүрийнхээ хаалгыг нээсэн хэвээрээ байлаа. Харин бор саарал өнгө моод болж, эр эмгүй цөм бор саарал хувцас өмсөх болжээ. Төмөр хэрээс газар сайгүй болж, тамхины мухлагийн цонхон дээр ч, хүүхдийн малгай дээр ч, хуанли дээр ч үзэгдэж, хүүхдүүд «Wacht am Rein» гэдэг дууг цангинатал хашхиралдахад, томчуул даган түрнэ. Эзэн хааны ордны өмнө францаас олзолсон арван дөрвөн их бууг тавьсанд үргэлж хүн амьтан шавааралдаж байх болжээ.

	Тэглээ яалаа ч Берлин хот эрээ цээргүй, танхай бүдүүлэг болжээ гэмээр, тэгсэн хэр нь нэг л итгэл алдранги байдалтай байлаа.

	Рихард төгсөх шалгалтаа өгөөд Берлиний их сургуулийн анагаах ухааны факультетад орлоо. Яагаад ингэх болов оо? гэвэл сүүлийн жилд даанч их цус нөж, зовлон гамшгийг үзжээ. Рихард дайнд орохдоо алагчаар биш, аврагчаар явахыг хүсжээ. Тэгээд чиг нэг ч лекцийг таслалгүй сонсож, ялангуяа мэс заслын ухаанд дурласан боловч нэгдүгээр ангид санаснаар нь ер болж өгсөнгүй. Юм бүхэн эхнээсээ, Гален, Везалийн үеэс заах тул удалгүй анагаах ухаан миний авьяастай зүйл биш юм байна гэж ойлгов. Тэр нь ангид ганц нэг хүнийг бус, бүхэл бүтэн нийгмийг тэр чигээр нь эмчлэхийг хүсжээ. Ийм учраас анагаах ухааныг орхиод улс төрийн асуудал, улс орны доторх улс төрийн байдал, улс төрийн намуудын байдал зэргийг бие даан судлах болжээ. Энэ бүх асуудал маш төвөгтэй, туйлын ээдрээтэй байжээ. Гэлээ ч гэсэн «ерөнхий сайд» хочит Зоргегийн хувьд ганц сонирхдог зүйл нь байв. Зорге гагцхүү үүний тулд л төрсөн хүн гэмээр билээ. Аугаа их байгалийн шинжээчид хэл сурах авьяасгүй байх жишээтэй. Линней, Голландад хэдэн жил болохдоо голландаар арваад үг цээжилж чадаагүй өнгөрчээ. Аугаа их тоочид тооныхоо ухаанаас өөр ухаан болмогц ухаан мөхсөдөх явдал бий. Хүн болгонд удирдах үзэл санаа гэж байдаг, хийсвэр сэтгэхүйгээ тэр үзэл санаа руу чиглүүлэх нь хүний үйл ажиллагаанд арилшгүй ул мөрөө үлдээдэг. Үзэл санаа он удаан жилд боловсордог. Ньютоны тийм үзэл санаа бүрэлдтэл бүхэл бүтэн арван долоон жил өнгөрсөн бол төрөлхийн хөгжимч Моцарт гурван настайдаа клавесин хөгжимд ая оруулж байжээ.

	Рихард арван естэй боллоо. Хүн энэ насан дээрээ өөрийнхөө үйл ажлыг суут хүмүүсийнхтэй өөрийн эрхгүй зэрэгцүүлж, өөрийгөө нийгмийн нэгж гэж тодорхойлохыг оролдохдоо нэртэй цуутай хүмүүсийг дуурайлгүй биеэ дааж сэтгэж, хүний дэм тус авахгүй явах юм сан гэж боддог болдог билээ. Энэ үед дайны газар, нуувчинд байхад түүний амнаас гарсан үг болгоныг нь цэргүүд туйлаас сонирхон чагнадаг байсныг санав. Үнэндээ тэдний хувьд мэргэжил ахиулсан сургуульд сурсан сэхээтэн хүн байсан юм чинь дээ!

	Улс төрийн бодлогын мөн чанарыг ойлгоод ирэх шиг болмогцоо эргээд фронт руугаа явмаар гэнэт санагджээ. Цэргүүдэд юмны учир таниулмаар санагдсан хэрэг. Тэгээд амралтаа ч дуусахыг хүлээлгүй, цэрэг хувцсаа өмсөөд ангидаа эргэн очиход фронтын нөхдөөс нь цөөхөн хүн үлдсэн байж, тэр цөөхөн хүн цөм Рихардаас, дайн үүрд үргэлжлэхгүй юм байгаа биз дээ? гэсэн ганцхан асуулт асууцгааж байжээ. Дайныг дуусгах цаг болсон хэр нь жинхэнэ ёсоор өрнөсөөр байлаа. Дайныг хоромхон зуур дуусгана гэсэн төлөвлөгөө балран унаж, сунжрах шинжтэй болов. 1915 онд оросын фронт гол нь боллоо. Тэнд ширүүн тулалдаан болсоор Ригагаас Өрнөд Двинаг уруудаад Баранович, Дубног дайран Стрып гол хүртэл фронт үргэлжилж байсан тул 1915 оны намар Зоргегийн байсан их бууны хороог ийш нь авчирчээ.

	Рихард Оросын газар шороон дээр гишгэсэн цагаас хойш энэ бол миний эх орон юм шүү дээ гэдгийг тувт санаж явав. Энэ үед Орос орон их бууны суманд шатаагдсан тосгон, дүрвэн нүүгсэд үймэлдсэн, асар их үнс болсон байжээ. Тэгэхдээ Рихард оросын газар дээр эзлэн түрэмгийлэгчээр ирэхийг хүссэнгүй. Герман улс ганцхан жилийн дотор нэг сая хүнээ алджээ. Тэгээд юу олов оо? Түүнд нууц зэвсэг болсон хорт хий ч тусалсангүй. Энэхүү Дорно зүгт Герман улс хамгаалалтад орохоос өөр аргагүй болжээ. Гэвч хамгаалалтад байсан ч цэргүүд нь алуулж, шархдаж байлаа.

	Рихард шөнийн цагаар блиндажаас гарч од түгсэн цэлмэг тэнгэрийг удтал ширтэнэ. Ийм үедээ тэр өөрийгөө жирийн аж байдал, фронтын булай замаар зовлонгоо эдэлж явсан байдлаасаа дээш өндөрт гарсан юм шиг санаж, үй олон хүний дунд төөрөлдөн явдгаа болилоо гэж бодмогц дайн гэдэг нэртэй өвөрмөц нэгэн үзэгдлийг сонирхох хүслэн нь шинэ хүчээр оргилон бадарна. Одоо дайн гэгч нь дотор нь туйлын төвөгтэй процесс явагдаж буй нэгдсэн нэг организм юм шигээр төсөөлөгдөх боллоо.

	Нэгэн удаа Рихард аянга буух мэт нүргэлсэн их чимээнээс цочин сэрэв. Тэр элдэв дуу чимээнд дассан ч иймэрхүү аймаар чимээг үзээгүй явсан юм санж. Газар чичиргэнэн, толгой дээрх дүнзэн таазны завсраар шороо унаж, дүнзнүүд нь чичиргэнэн дорогшилж иржээ. Рихард үүд рүү ухасхийв. Таазны дүнзнүүд зуун пүү хүнд элсэн хучилттайгаа дорогшилсоор байв. Хаалгаа угзарч, хамаг биеэрээ түлхсэн боловч хүч хүрсэнгүй, блиндажид орох нүхийг нэгэнт булсан гэдгийг ойлголоо. Тэр мэдээ алдаж, нэг мэдээ орохдоо одот тэнгэрийг харж, ойролцоо нь хүн оросоор ярилцахыг дуулжээ. Их бууны сум хучилт дээр нь бууж, дүнзнүүдийг өргөсөн байж гэж хожим нь ухаж билээ. Оросууд дэргэд нь ярилцаж байгаад яваад өгчээ. Рихард хөдлөхөөс айгаад хэвтсээр, хоёр хоноод байхдаа сууж байсан нуувч дотроо их бууны сумны хэлтэрхийд шархаджээ.

	Тийнхүү дахиад л Берлинийхээ эмнэлэгт хүргэгдэв. Хоёр дахиа шархдаж, үхэл тойроод л байлаа. 1916 оны хоёрдугаар сар гарч ер бусын хүйтэн өвөл болов. Берлинд өлсгөлөн эхэлж, энд хүмүүс засгийн газрыг ба кайзер Вильгельмийг илээр буруушааж, «зэвсэглэхийн эсрэг» гэдэг өгүүлэл хэвлэгдсэн «Залуучуудын интернационал» гэдэг сэтгүүлийг гараас гар дамжуулан нууцаар уншицгаах болов. Өгүүллийг үл мэдэгдэх «Үл эвлэрэх» гэдэг хүн бичжээ. Гэвч олон хүн түүнийг Карл Либкнехт гэдгийг мэдэж, империалист дайны эсрэг тэмцэхийн тулд түүний нэрэмжит фонд байгуулагдаж буй гэдгийг ч мэдэж байжээ. Дайны эсрэг тэмцдэг «Спартак» гэдэг бүлэг байгуулагдлаа. Зорге, Либкнехтийг таньдаг, өөрсдийгөө түүний холбоотон, дагалдагч гэж үздэг хоёр цэрэгтэй танилцжээ.

	 

	«Би фронтын нөхдийн ар гэрийнхэнтэй танилцаж хамгийн олон янзын давхарга ангийн хүмүүсийн аж амьдралыг мэддэг байсан юм. Тэдэн дунд жирийн ажилчин айл, манай ах дүү нар шиг дунд анги, хөрөнгөт ангид хамаарах айлууд ч, маш баян айлууд ч байлаа. Хөрөнгөтнүүд германы үзэл суртлын давуутайн тухай онолоо туйлбартай баримталсаар л байв. Тэрхүү «германы үзэл» гэдгийг төлөөлсөн их зантай, биеэ тоосон, бүдүүлэг хэсгийг би үзэж чаддаггүй байхад улс төрийн зүтгэлтний дотор ч дайнтай холбогдуулан санаа түгшдэг хүмүүс бий болж ирлээ. Энэ бүхний дүнд харгис хүчин, империализм хоёр толгойгоо өндийлгөж эхлэв. Энэ удаад миний дургүй түрүүчийн амралтынхаас улам ч ихээр хүрэхэд дахиад л фронт руугаа явъя гэж хүсэлт тавилаа».

	 

	Рихард дайны эсрэг идэвхтэй тэмцэж болно гэж хараахан бодоогүй, ажиглаж, судалж, чих тавьж явахдаа дайныг улайран сурталчилсаар байсан хүмүүс, интернационализмын үзэлд үнэнч үлдсэн зүүний социал-демократуудыг дайрагсад, Герман улс нь улс гүрэн болгонд хандахдаа үүрд мөнх өөрийн ноёрхлыг тогтоох ёстой гэж ам мэдэн бурж, цэргүүдийн дайнч үзлийг дэврээхийг оролдогсдыг үзэн яддаг болжээ. Гэвч тухай бүр цэрэг олон нь дэмий чалчигчдыг бус германы империализмтай эвлэршгүй тэмцэгчид шовинист, социал-урвагчдын хуурамч эх оронч үзлийг илрүүлэгчдийн үйл ажлыг дэмждэг нь илэрхий мэдэгдэж байгаад баттай үнэмшив.

	Рихард Зорге ямар нэгэн юманд биеэ бэлтгэх мэт байсан боловч их л болгоомжтой байлаа.

	 

	«Би тэр бүх маргааныг дуугүй чагнаж заншаад, зөвхөн асуулт асуух төдийгөөр хязгаарладаг байсан юм... Гэвч аажимдаа хөндлөнгийн ажиглагчийн байрнаас татгалзаж, нэгмөсөн шийдэх цаг руугаа дөхсөн юм...» 

	 

	гэжээ.

	Дахиад л эцэс төгсгөлгүй хээр тал, ой хөвч, намаг шавар, шатсан тосгон, нар улайран жаргах, их буу тасралтгүй нүргэлэхтэй уулзлаа. Энэ бол Оросын умард нутаг байв.

	Тийм ээ, Ницше хэзээ ч дайны газар явж үзээгүй болохоороо өөрийнхөө гайхал муухай онолыг эргэцүүлж бодох чадалгүй байжээ. Цоо цохиулсан толгойг хоёр нүдээрээ хараад ирмэгц өнөө муухай онол хоромхонд алга болж, дуртай ч, дургүй ч тархи мэдрэл тасралтгүй ажиллаж, зовоож тарчилгаж эхэлдэг ажээ.

	Рихард Зорге хөнгөн их бууны ангид алба хаав. Батарей нь хориглолтод байж буудна. Дарга нь ажиглах байрнаас утсаар команд өгөхөд, батарейн ахлах офицер «номеруудынхаа» ажлын зөв бурууг ажиглаж байна. Тэр «номерууд» гэдэг нь Зорге болон түүний нөхөд ажээ. Тэдний хувьд дайсныг онож байгаа эсэх нь бүү мэд байна.

	Тэр нэгэн өдөр тэдний батарейг дайсны хүнд батарей бууджээ. Бүгдээрээ нуувч руугаа ухасхийлдсэн боловч хожимджээ. Батарейн бүх цэргээс Зорге ганцаараа амьд үлдэв. Гэхдээ хүндээр шархадсан байлаа. Сумны хоёр хэлтэрхий мөрний нь ясыг бяц цохиж, нэг хэлтэрхий өвдгийг нь цохижээ. Хээрийн эмнэлэгт ухаа орохдоо, цус алдсанаас жигтэйхэн суларсан байлаа. Тийм ч учраас түүнийг эмнэлгийн галт тэргэнд ачиж зүрхэлсэнгүй.

	Кенигсбергийн хээрийн эмнэлэгт хэвтэж байхдаа асарч байсан сувилагч бүсгүйд дурлажээ. Зоргегийн тэмдэглэлд энэ бүсгүйн нэр дурдаастай бий. Тэр бүсгүй түүний дэмийрч байхад шөнөжин толгойны нь дэргэд сууж тайтгаруулж байлаа. Гэвч заавал асраад байх шаардлагагүй болсон хэр нь түүний дэргэд удаан суудаг байв. Зоргег өрөвддөг байсан бололтой. Эсвэл тэрнээс цааш ч юм боддог байсан байж болох юм... Удалгүй энэ бүсгүйн аав эмчлэгч эмч маань юм байна гэж Зорге мэдлээ. Эцэг охин хоёр хоёулаа Зоргег ажиглаад байх шиг санагддаг байсан бөгөөд Зоргег сонин авчирч өгөөч гэж гуйхад хоёул инээмсэглэжээ. Гэвч Зорге шөнөдөө фронт, байлдааны шугамд байгаагаар зүүдэлж дэмийрэн, утга учиргүй үг хашхирч, команд хэлдэг байв. Тийнхүү халуурч дэмийрч байхдаа, тайван унтаж, юу ч бодохгүй байгтун гэсэн намуухан уриалгахан дууг сонсоно. Эмчилгээ сунжирч, эмч Рихардыг үүрд хазгар болно гэж хэлэв. Бололцоотой болгоныг хийсэн болохоор фронт руу явна гэж саналтгүй, дахин хэзээ ч тийш явалтгүй гэж хэлжээ.

	Сувилагч бүсгүй, түүний эцэг хоёр жирийн хүмүүс биш байжээ. Хоёулаа социал-демократ намын хувьсгалт буюу тусгаар жигүүрийн гишүүн, саявтархан нас барсан Бебель ба Карл Либкнехт, Роза Люксембург, Клара Цеткин, Вильгельм Пик, Франц Меринг нартай сайн танил улс байжээ. Бүр Энгельс «Маш их авьяастай хүн, толгой сайтай хүн шүү» гэж магтаж байсан Франц Мерингтэй танил гэдгийг нь бод л доо! Меринг одоо хэр нь сэргэлэн, ануухан, дайны эсрэг тэмцсээр бөгөөд сая түүнийг шоронд хийжээ.

	Зорге тэр шинэ танилуудаасаа өнгөрсөн оны намар Швейцарын Циммервальд гэдэг тосгонд социалист-интернационалистуудын Олон улсын бага хурал хуралдсаныг дууллаа. Тэр бага хурал дээр хувьсгалт марксистуудыг толгойлон урвагч Каутскиитэй ширүүн тэмцэл явуулсан Ленин гэдэг хүний нэрийг анх дуулжээ. Тэгэхлээр оросын пролетари нар дайтах дургүй байгаа юм байна гэж ойлгов...

	 

	«Лениний тухай анх дуулж, түүний Швейцарт байхдаа хэрхэн ажиллаж байсныг сонсож мэдсэн юм. Тэгээд би фронт дээр байх хугацаандаа бодож байсан империалист дайнтай холбоотой гол гол асуудалдаа гүн гүнзгий нэвтэрч орох юм бол тэр асуултынхаа хариуг заавал олох юм байна гэдэг дүгнэлт хийв. Би тийм хариултыг юм уу хэд хэдэн хариултыг биеийнхээ сайжрахын зэрэгцээгээр олохоор шийдлээ. Тэгэхэд л би ажилчны хувьсгалт хөдөлгөөнд биеэ зориулахаар шийдсэн юм...»

	 

	Дайны жилүүдэд мохсон юм шиг байсан сонирхол нь буюу эдийн засгийн сургаал, гүн ухаан, түгээмэл түүх, урлагийн түүхийг сонирхох сонирхол нь гэнэт учиргүй их хүчтэйгээр оргилон гарч ирэв. Одоо бүх юмыг өөрөөр, гүн гүнзгийгээр ойлгож эхэлжээ.

	Нөхөд нь түүнд холбогдох номыг дуртайяа олж өгөв. Нэг гайхалтай нь, түүний сонирхлыг эдийн засгийн сургаалын мөн чанар татаад зогсохгүй, гүн ухаан ба түүхэнд агуулагддаг бүх юмны зан суртахууны тал нь татдаг болжээ. Пролетари нар үйлдвэрлэлийн капиталист аргад цохиулж хүчийг нь бие дээрээ мэдээд ирсэн цагаасаа хойш түүнтэй тэмцдэг болсон юм, тэгэхдээ үйлдвэрлэлийн хэрэгсэл нь түүхэн том давшил мөн гэдэг үзлийн үүднээс түүнийг давж гарах ёстой гэж Франц Мерингийн хэлсэн нь Зоргег бишрүүлжээ. Дайн нь эн тэргүүнд ажилчин анги хоосрол учруулдаг учраа бид түүний эсрэг тэмцдэг юм гэж Меринг хэлжээ. Меринг хэдийгээр дайны түүхэн ач холбогдлыг хүлээн зөвшөөрсөн ч түүнийг хүн төрөлхтнийг урагш давшуулах хөшүүрэг гэж үзээгүй байв. Социализм бол милитаризмд хандахдаа түүний өрөөсөн дугуй-капитализмд ханддагтайгаа адилаар хандаж, хөрөнгөтний пацифистууд шиг ууртай, балмад үг амандаа хэлээд буруу хардаггүй, сул ба хүчтэй талыг нь судалж, бардаагаар ялах аргаа хайдаг юм. «Бүх дэлхийн дайн гарна», энэ дайнд «наймаас арван сая цэрэг бие биеэ багалзуурдаж, ингэснээрээ бүх Европыг идэж дуусна» гэж Энгельсийн зөгнөн хэлснийг мэдээд Зорге нэлээд гайхлаа. Хаан эздийн титэм гудамжаар хэвтэх цаг ирнэ, «бүх нийтийн тамирдал болж, ажилчин анги бүрмөсөн ялах нөхцөл нь бүрэлдэнэ» гэж Энгельс хэлжээ. Зорге империалист дайныг буруушаахын зэрэгцээ дайны ангийн мөн чанарын учрыг ухаж, дайн бол ангийн тэмцэл илэрч буйн нэг хэлбэр юм байна гэж ойлгожээ. Дайны эсрэг тэмцэнэ гэдэг нь дайныг үүсгэгч нийгмийн шалтгааныг устгахын төлөө тэмцэнэ гэсэн үг гэж ойлгов.

	Энэ бол хоёр жил хагасын хугацаанд дайны ид гал дунд байснаас хийсэн улс төрийн ба иргэний дүгнэлт байлаа.

	Зорге Берлиний их сургуульд эргэж очоод анагаах ухааны факультетад хичээллэхээ бүрмөсөн орхиж, улс төрийн ухаан ба улс төрийн эдийн засгийн ухааныг судлахад биеэ нэгмөсөн зориулав.

	Эмч, түүний охин хоёртой сэтгэл уярам салав. Үүнд зөвхөн хайрын сэтгэл бус нөхөрлөл, харилцан адил ашиг сонирхол их байлаа. Тэр хоёр, Зоргег хувьсгалт тэмцлийн замд орохоор шийдсэнийг нь мэдээд баярлацгааж, төрөлх Киль хотынхоо ганц нэг хүний хаяг өгсөн нь Зоргед хэдийд ч тус болох хүмүүс байжээ. Зорге их бууны хороонд бүртгэлтэй, цэрэг хувцастай хэвээр удаан хугацааны амралт авсан нэртэй болов. Хороондоо дахин эргэж очихгүй гэдгээ сайн мэдэж байв. Их сургуулийн улс төр-эдийн засгийн факультетад суралцаж байхдаа, өөрийгөө мэргэжлийн хувьсгалч болоход ухамсартайгаар бэлтгэж эхлэв. Лафаргийн хэлснээр, Марксын эцэг, эх хүүгээ профессор болгоно гэж мөрөөдөж байсан тул манай хүү социалист ухуулгад автсанаараа өөрийгөө ихэд доромжлов гэж үзэж байсан гэдэг. Гэвч Маркс өөр зам сонгож авах байв уу даа? Тэр зам нь өнөөдөр, тэр үеийнхээс ач холбогдол багатай болсон гэж үү дээ.

	 

	«Германы тэгтэл их сайрхаж байсан эдийн засгийн систем нуран уналаа. Би тоо томшгүй олон пролетари нарын хамт хүнс хоолоор байнга дутагдана гээч юу болох, ер нь өлсгөлөн гээч юу болохыг ойлгож мэдсэн юм. Хамгийн бат бэх улс төрийн байгуулалттай улс гэж тооцогдож байсан германы эзэнт улсын балран унахыг би нүдээр үзлээ. Цэргийн эрхтэн ч, феодалын ноёрхогч анги ч, хөрөнгөтний анги ч төр улсдаа замыг нь зааж, бүх нийтийн сүйрлээс гарах аргыг нь хэлж чадсангүй. Дайсан ч гэсэн ялгаагүй ийм л байлаа. Үүнд ганцхан шинэ, хөдөлгөж чадах үзэл суртлыг ажилчны хувьсгалт хөдөлгөөн дэмжиж, үүний тул улам бүр тэмцэл өрнөж байв. Би Берлиний их сургуульд байхдаа энэ үзэл суртлыг анхааралтай судалж, түүний онолын үндсийг онцгой анхаарсан юм. Би дивангарын үеийн гүн ухаан ба марксизмд нөлөөлсөн Гегелийн гүн ухааныг судалж, аажмаар Энгельсийн номыг судалсаар Марксын сургаалыг судлах болсон юм. Би бас Маркс, Энгельс нарын дайсан болох тэдний онолын ба гүн ухааны, эдийн засгийн сургаалыг эсэргүүцэн тэмцсэн хүмүүсийг судалж, Герман болон бусад улс дахь ажилчны хөдөлгөөний түүхийг судлахад тэр чигээрээ орлоо. Би тэр хэдэн сард марксизмын үндсийг эзэмшиж, практикт хэрэглэгддэг диалектик аргын мөн чанарыг тайлж олсон юм».

	 

	Бүр Маркс, Энгельс нар урвагч оппортунист Карл Каутскийг бүдүүлэг алдаа хийж байна гэж буруушаан зэмлэж байсан билээ. Маркс охиндоо бичсэн захидалдаа Каутскийн шинжийг гаргахдаа «Энэ бол дунд зэргийн, холч хараагүй, биеэ тоосон, сагсуу, нэлээд хэмжээгээр шаргуу ч төрөлхөөсөө хар амиа бодогч маягийн хүн...» гэжээ. Тэр хар амиа бодогч одоо энх тунх, тийм ч хөгшрөөгүй, жаран гурван настай байж байлаа. Зорге түүнийг Берлинд байхдаа хэд хэдэн удаа харжээ. Каутский бүр дайнаас өмнө германы социал-демократууд дунд «төвийн» бүлгийг бий болгосон нь хувьсгалт марксизмын эсрэг улайран тэмцэж билээ. Ер марксизмын дайсан хэчнээн ч олон байв даа! «Эцсийн зорилго бол юу ч биш, хөдөлгөөн бол бүх юм!» гэсэн хоёр нүүрт холбоо үг гаргасан Эдуард Бернштейн гэдэг ажилчны хөдөлгөөн дэх ревизионист байлаа. Баруун урвагч Шейдеман, Эберт, Носке гэх мэт нь онолын талаар маргалдаагүй ч кайзер ба фельдмаршал Гинденбургт дайныг ялалт авчиртал явуулагтун хэмээн ханцуй шамлан тусалж, ажилчин ангийг багалзуурдаж байлаа.

	...Орост Аугаа их Октябрийн социалист хувьсгал гарлаа гэдэг сураг Зоргегийн амьдралын хосгүй суут үе боллоо.

	 

	«Оросын хувьсгалын цуурай нь олон улсын ажилчны хөдөлгөөн замнах ёстой замыг надад зааж өгсөн билээ. Би тэр хөдөлгөөнийг зөвхөн онолын ба үзэл суртлын хувьд дэмжих бус өөрөө үнэн амьдралд нэг хэсэг нь болохоор шийдсэн юм...»

	 

	Энэ бол нэгэнт ухамсартай хувьсгалт ажлын чиглүүлэх цэг байжээ. Хувьсгалт ажил! Тэмцэлд уриалж, оршин буй байгууллыг унагахад уриалсан хэрэг...

	Рихард Зорге хорин гуравтай болжээ.


3 : МИНИЙ АВЬЯАС, НАМЫН АЖИЛ

	Дайн Рихард Зоргегийн намтарт онцгой, бүр туйлын онцгой байр эзэлжээ гэж хэлж болно. Үүнд хэргийн учир нь залуудаа нэг үзсэн юмаа мартдаггүй байсантай холбоотойгоор зогсохгүй дайн түүнд олон юмыг ойлгуулжээ. Тэр нь дайны улаан гал дундаас зөвхөн хүний нийгмийн түүхийг үзээд зогссонгүй өөрийнхөө ирээдүйг олж харжээ. Иймээс ч түүний тэмдэглэл энэхүү тодорхойлолт мэт зүйлээс эхэлсэн байна:

	 

	«1914—1918 онд болсон дэлхийн дайн миний бүх амьдралд асар ихээр нөлөөлсөн юм. Ер нь надад өөр хүчин зүйлс нөлөөлөлгүй өнгөрсөн ч ганц энэ дайны үр дүнд л би жинхэнэ коммунист болж хоцрох байсан байх гэж боддог»

	 

	Гэвч Зоргег Германы коммунист намд элсэн орох өдөр хүртэл нь ширүүн ширүүн үйл явдлаар дүүрэн бүхэл бүтэн түүхийн үе өнгөрчээ.

	Зорге 1918 оны нэгдүгээр сард цэргээс халагдаж, Киль хотноо очоод, тэндхийн их сургуульд орж, дахиад л улс төрийн ухаан, эрх, улс төрийн эдийн засгийг судалж эхлэв... Хээрийн эмнэлэгт байхад нь эцэг, охин хоёрын өгсөн хаягийг ашиглан удалгүй Киль хот дахь хувьсгалт байгууллага болсон тусгаар социал-демократ намын зүүн жигүүрийн удирдагч нартай холбоотой болж, гишүүнээр элсжээ.

	Германы тусгаар социал-демократ нам нь оппозиц байгуулсны учир социал-демократ намаас хөөгдсөн доод байгууллагуудаас бүрдэж саяхан бий болсон нам байв. Энэ нам нь үлэмжхэн хэмжээний ажилчин олныг нэгтгэж, «Спартак» гэдэг бүлэг түүний бүрэлдэхүүнд орсон юм. Зорге тэрхүү «Спартак» гэдэг бүлгийн талаар олонтоо сонсож, гишүүн нь болохыг хүссэн боловч Киль хотод тэр хүсэл нь биелэгдсэнгүй. Учир нь тэнд спартакчуудаас байсангүй.

	Киль хотод оюутны социалист байгууллага байгуул гэсэн намын анхны даалгавар ноогдов! Зорге энэ байгууллагыг байгуулж, удирдагч нь болов. Мөн түүнчлэн улс төрийн биеэ даасан боловсролын дугуйланг толгойлж, удалгүй уран илтгэгч, маргаанч гэж олноо алдаршив.

	 

	«Би хичээл дээр ажилчны хөдөлгөөний түүхийг ярьж, хувьсгалт хөдөлгөөн, хувьсгалын эсэргүү хөдөлгөөн хоёрын ялгааг тайлбарладаг байсан юм».

	 

	Дэргэд нь маш том боомт байдаг нь Зоргегийн сонирхлыг их татлаа. Тэнд цэргийн хөлөг онгоцны усан цэрэг, боомтын ажилчид байжээ.

	Рихард Зоргегийн Кильд байсан тухай одоо БНАГУ-д аж төрж буй хуучны хувьсгалч, доктор Харальд Хойер, түүний эхнэр хоёрын дуртгал байдаг.

	Тэд Зоргегийн оролцсон ажилчны хурлын тухай юу гэж дурсаж буйг нь авч үзье. «Нөхөр Зорге шүүн хэлэлцэхэд оролцлоо. Тэр боомтын залуу ажилчдыг Ардын дээд сургуулийн туслалцаатайгаар мэдлэгээ зузаатгахыг уриалав. 500 гаруй хүнийг багтаадаг үйлдвэрчний эвлэлийн ордны том танхимд тэр өдөр пиг дүүрэн хүнтэй байв. Зоргег үг хэлж дуусахад «Социалист ажилчин залуус» гэдэг сонины үсэг өрөгч залуу Пфайфер гэгч үг хэлье гэж бослоо. Тэр залуу улам цааш сурч, мэдлэгийнхээ доголдлыг арилгая гэсэн хүсэлтэй байна, гэвч түүнийгээ хэрхэн биелүүлэхээ мэдэхгүй юм гэж хэлэв. Хөндлөнгөөс нэг хүн, энэ залуу бол мэдлэгээр өлсөж яваа юм гэж үнэн юм хэлэв. Энэ явдал хүн бүгдэд асар их сэтгэгдэл төрүүлж, Зоргег түүнтэй ярилцахад бүр ч их сэтгэгдэл төрүүлэв.

	Зорге түүнийг урагшаа гараад ир гэлээ. Өөрөө тэргүүлэгчдийн ширээний баруун гар талын үзүүрт сууж, тэр залуу доор зогсоод, ярилцаж гарав. Тэр том танхим тэр аяараа тэдний яриаг чагнаж байх шиг байв. Зорге энэ залуу ажилчинд тусална гэдэгт хэн ч эргэлзээгүй нь мэдээж. Зорге түүнээс элэгсэг дотноор юм асуухдаа үнэн сэтгэлээс хандаж байв. Нөхөр Зорге гайхамшигтай сайн хүн байсан. Үргэлж л бусдын төлөө санаа зовж явдаг хүн сэн. Бид бүгдээрээ л түүний тухай ийм сэтгэгдэлтэй, бүгдээрээ л үнэлж, хүндэтгэдэг байлаа» гэдэг.

	Нэгэн удаа Рихардыг өглөө эрт гэрээс нь дуудаад усан цэргийн хуаранд авчирчээ. Тэнд усан цэрэг дүүрэн цуглаад, орчин үеийн байдлын тухай илтгэл тавихыг Зоргегоос хүслээ. Усан цэрэг, жир цэрэг нэгэнт дасал болсон улс байлаа. Хуаранг хамгаалж, хэрэв офицерууд хуралдаж байгааг мэдвэл үүгээр гарна шүү гэж нууц хаалгыг үзүүллээ.

	Тэр өглөө Зорге усан цэргүүдэд юу хэлэв ээ? Орос дахь Зөвлөлт бүгд найрамдах улсыг багалзуурдах гэж герман-австрийн империалистууд оролдож, тэгснээрээ Антантыг бут цохих аятай нөхцөл бий болгох гэсэн нь бүрэн баларсныг ярилаа. Мөн Герман улс бүх нөөцөө шавхсан, цэрэг флот нь санал алдагдаж, улс даяар өлсгөлөн болоод байна, одоо дайныг дуусгаж, кайзерыг хөөгөөд, Германыг социалист бүгд найрамдах улс болгон тунхаглах цаг болжээ гэж ярьжээ.

	 

	«Би усан цэрэг ба боомтын ажилчдын дунд социализмын асуудлаар нууц лекц уншдаг байлаа. Тэгснээрээ би усан цэргийн бослогын ачаар Килийн цэргийн боомтод дүрэлзэн гарсан хувьсгалд өөрийн хувь нэмрийг оруулсан юм».

	 

	Килийн бослого 1918 оны арван нэгдүгээр сарын 3-нд эхэлжээ. Тийм ээ, энэ хувьсгалт дэлбэрэлт олны хараа татсан Германы нийслэл Берлинд бус тэнгисчдийн бяцхан хот Кильд гарчээ.

	Флотын удирдлагаас флотыг тэнгист гаргаж англичуудтай хийх тулалдаанд «нэр төртэйгөөр үхэгтүн» гэж хөлөг онгоцны ахмадуудад тушааснаас хамаг хэрэг үүсжээ. Тэнгисийн наян мянган цэрэг захирагдахаас татгалзав. Шураг дээр улаан тугууд мандав. Гуравдугаар эскадроны тэнгисийн цэргүүдтэй бусад цэрэг, боомтын ажилчид нэгдэв. Удирдлагыг хуаран, хөлөг, боомтод байгуулагдсан усан цэргийн ба цэрэг, ажилчдын зөвлөлүүд авав. Флот командлагч улаан дарцагтай машинд сууж хотоос зугтав. Босогчидтой Любекийн цэргийн гарнизон, Фленсбург, Неймюнстер, Гамбург, Бремен хотын ажилчид нэгдэв. Зорге хөлөг онгоцон дээр «Кайзерыг сөнөөтүгэй! Зөвлөлт бүгд найрамдах улс мандтугай!» гэсэн уриатайгаар үг хэлж, оюутнуудыг гудамжинд гарган, хурал цуглаан зохиов.

	Зорге баяртай нь аргагүй явлаа. Энэхүү энгэртээ 2-р зэргийн төмөр хэрээс одонтой, цэнхэр нүдэн залууг усан цэргийн байранд ч, цэргийн хуаранд ч, хөлөг онгоцны зогсоол дээр ч олонтоо харж болох байлаа. Тэр нь ангийн эв санааны нэгдэлтэй байхыг сургаж, үнэхээр ч тийм эв нэгдэл байх шиг байв. Кильд болсон явдал нь бүх Герман даяар хувьсгалд дуудсан дохио боллоо. Арван нэгдүгээр сарын 8-нд Баварын бүгд найрамдах улс тунхаглагдав. Арван нэгдүгээр сарын 9-нд ажилчин ба цэргүүд II Вильгельм Кайзерыг хөөн зайлуулав. Кайзер Голланд руу зугтлаа. Эзэн хааны ордны тагтан дээрээс Карл Либкнехт Германы социалист бүгд найрамдах улсыг тунхаглав. Рейхстагийн орой дээр улаан туг намирав.

	Гэвч засгийн эрхийг хөрөнгөтнөөс булааж авах нь амаргүй байжээ. Ялангуяа пролетари нарын ар талд социал-урвагч Шейдеман, Носке, Эберт нарыг байхад хэцүү байжээ.

	Кильд гарсан бослого дарагдлаа. «Ардчилсан» засгийн газрын төлөөлөгч гэж нэрлэгдсэн Густав Носке ийшээ ирж, Зөвлөлүүдийг толгойлоод, өөрийгөө хотын улаан захирагч гэж зарлан, дараа нь хөрөнгөтөн ба офицеруудыг хүчин туслалцуулахаар дуудаж, Зөвлөлүүдийг багалзуурдан, босогчдыг цусанд живүүлэв. Энэ үед германы хөрөнгөтнүүд Антантаас тусламж гуйжээ. Бууж өгөх тухай хэлэлцээний үед германы төлөөлөгч Оберндорф гүн, пруссийн албаны генерал фон Винтерфельд хоёр франц-английн командлалд «Германд хувьсгал гарч, улс орон большевизмоор халдварлалаа. Та нар бидэнд германы ард түмнийг буудахад зориулан гучин мянган пулемёт үлдээх ёстой. Хувьсгалыг дарах бололцоо олгохын тулд Германы армийг бүрэн ёсоор нь байлгах хэрэгтэй» гэж мэдэгдэв. Антант энэ саналыг нь угтан зөвшөөрч, 1918 оны арван нэгдүгээр сарын 11-нд францын цагаар 11 цагт маршал Фошийн суудлын вагон дотор түр найрамдлын гэрээнд гарын үсэг зурцгаав. Ийнхүү Холбоотны цэрэг Германы нутгаас гарч, өөрийн хүчийг хувьсгалыг дарахад хэдийд боловч бэлэн байдлаар Рейн мөрөн дээр байрлууллаа.

	Зорге, Кильд байхдаа Берлинтэй холбоогоо таслалгүй, байсхийгээд л намын ажлаар Берлин ордог байв.

	Ажилчин анги тэмцэж, хөрөнгөтөн засгийн эрх өөд гэтэж байлаа. Кайзерын засгийн газарт саяхан сайд байсан Шейдеман тэргүүтэй баруун социал-демократын удирдагчид «Германы чөлөөт ардчилсан бүгд найрамдах улсыг» зарлаж, өөрсдийн засгийн газрыг байгуулав. Тийнхүү тэд аажмаар Зөвлөлүүдийг гартаа авав. Энэ засгийн газар, пруссийн цэргийн эрхтнүүдтэй шууд холбоо тогтоож, арван дивизийг Берлинд оруулах тухай дээд командлалтай тохирмогц, бослогыг толгойлж байсан спартакчуудын зэвсгийг хурааж, Зөвлөлүүдийг тараахаар шийдвэрлэв.

	Хувьсгалыг дарах үүрэгтэй цагаан гвардийн цэргийн ерөнхий командлагчаар Густав Носке томилогдов. Носке «цуст нохойн» үүргийг дуртайяа зөвшөөрөн авчээ. 1919 оны арван нэгдүгээр сард социал-демократын удирдагч нар ажилчдыг Эберт-Шейдеманы засгийн газрын эсрэг зэвсэгт бослогод хууран гаргаснаараа энэ бослогыг цусанд умбуулав.

	Зорге, Берлинд бослого гарсныг дуулаад намын хэсэг нөхдийн хамт тийш яаран одов. Тэд ажилчин ангийн дайсантай үзэлцэхээр шийдэж, зэвсэглээд явжээ. Галт тэрэг өртөө болгон дээр удаан зогссоор явахад, Берлинд цагаан гвардийнхан их буу, хуягт тэрэгнээс ажилчдыг галлаж байжээ.

	Зорге ба түүний нөхдийн суусан галт тэрэг Берлиний буудал дээр ирэхэд цагаан гвардийнхан дав даруй бүслэн авав. Пулемёттой цэрэг, бөөн бөөн цагдаа нар байхыг Зорге вагоны цонхоор харав. Эсэргүүцээд нэмэргүй нь тодорхой байлаа. Зэвсгээ нуугаад, зүгээр ажил хэргээр Берлин рүү ирсэн жирийн хүмүүс болох ганцхан зам байв. Зорге цорын ганц шан болох Төмөр хэрээс одонгоо зүүгээд, вагон руу дайран орж ирсэн цагдаа нарыг харсан ч үгүй.

	Мэдээжийн хэрэг, тэдэнд итгэсэнгүй, хэрцгий балмадаар барьж аваад, шууд тавцан дээр нэгжиж, бууны мөрлөгчөөр түлхэлсээр хөөж, гянданд аваачив. Хорих өрөө муухай, хүйтэн байлаа. Долоо хоногийн турш өдөр болгон байцаалаа. Тэднийг спартакчуудтай холбоотой юм биш биз? гэж сэжиглэсэн хэрэг. Ятгалга ч, эрүү шүүлт ч, зэвсэг авч явсан тул буудна гэж занах ч (зэвсгийг нь олсон байжээ) Зоргег нугалж эс чадав. Зорге, болж буй явдалд холбогдолгүй гэдгээ хэлж, даанч хатуу туйлбартай байсан тул арга буюу түүнийг бусад нөхдийн нь хамт суллан тавьжээ. Тэгэхдээ зүгээр тавьчихсангүй, хүчин нэмэгдүүлсэн харгалзаатайгаар Киль рүү нь явуулж, хүн бүрийн байдлыг газар дээр нь судлахаар шийдсэн байна.

	...Герман дахь хувьсгал дарагдлаа. Хувьсгалын эсэргүү хуйвалдагчид германы пролетари нарын удирдагч Карл Либкнехт, Роза Люксембург нарыг зэрлэгээр харгисалж алав.

	Зорге, Кильд цаашид байх аргагүй болсон бөгөөд 1919 оны эхээр намын хорооны даалгавраар Гамбург орлоо. Тэгэхдээ цагдаа нарыг мэхлэн сэмхэн гарч, хувьсгалт тэмцлийн төв Гамбургт шилжлээ.

	Килээс Гамбург хүртэл төмөр замаар явахад хэдхэн цаг л явна. Гэвч Гамбургт байдал өөр ажээ. Энэ бол дэлхийн хамгийн том боомт, асар том үйлдвэрийн хот, дундад эртний үеэс «чөлөөт хотын» эрхээ хэвээр хадгалж байгаа гэмээр газар билээ. Бүр өнгөрсөн зууны сүүлчээс Герман дахь социалист ажилчны хөдөлгөөний нэгэн төв болжээ.

	Эндхийн Эппендорф район, Симсенштрассе гудамжны 4-р байшинд Зорге, тусгаар социал-демократ намын Гамбургийн байгууллагын удирдагч Эрнст Тельмантай танилцав. Тэр нь Рихардын анх үзэхэд халзарч яваа том толгой, цэрэг маягийн сахал, хөлөг онгоцны засварчин хүний хүдэр чийрэг гар, ярих хөөрөх, зангах дохихдоо аажуухан, буурьтай, нүд нь сэргэлэн хүн байв. Тельман Зоргегоос арав ах бөгөөд дайны үед бас л их бууны ангид байсан, одоо хөлөг онгоцны зогсоолд ажилтай, угаас удам судраараа хувьсгалч, аав Иоганн нь тухайн үедээ Гамбургийн социал-демократ байгууллагын идэвхтэй зүтгэлтэн байсан, шорон гянданд ч орж үзсэн хүн байлаа. Эрнст хөдөлмөрийн намтраа боомтод ачаа ачигчаар эхэлж, арван зургаатайдаа социал-демократ намын гишүүн болж, Карл Либкнехт, Франц Меринг болон бусад хүний удирдсан хувьсгалт жигүүрт багтан оржээ. Тэр үед Гамбургийн ажилчин залуусын шалгарсан удирдагчид тооцогдож, залуучуудад дуртай, үргэлж тэдэнд санаа тавьдаг байв. Тийм ч учраас Рихардыг Гамбургийн их сургуульд шилжиж ирснийг дуулмагц, тэнд оюутны социалист байгууллага байгуулах зайлшгүй шаардлагатайг дурджээ. Эл байгууллагыг Зорге толгойлох ёстой болов. Түүнээс гадна Гамбургийн районы намын байгууллагын хэлтсийн дэргэд боловсролоо дээшлүүлэх дугуйлан удирдах, айл өрхөөр явж намын ажил хийх хэрэгтэй үе байжээ.

	Ингэж ажилласны утга учир нь гэвэл, Германы коммунист намын зохион байгуулах их хурал хуралдаж өнгөрөөд асар удаагүй, одоо хамгийн гол нь коммунист намыг олон түмний нам болгоход хамаг хэрэг оршиж байв. Гэхдээ үүнийг тусгаар социал-демократ намын ихэнх нь коммунист намтай нэгдвэл маш богино хугацаанд хийж болох байсан юм. «Би санаснаар болдог сон бол аль хэдийн Спартакийн холбоонд орох байлаа. Гэвч өдийд ганцаараа хөдөлсөн болгон хортой байна. Бид Германы социал-демократ намын урвагчид болон баруун тусгаарлагчдаас бүрмөсөн салах цаг холгүй боллоо, тэгвэл бид тусгаарлагсдыг коммунист намд оруулна» гэж Тельман хэлжээ.

	Тельманы тактикийг Зорге үг дуугүй хүлээж авлаа.

	Герман улс эцсийн бүлэгт социалист улс болно гэж Эрнст итгэл төгс хэлэх тул магадгүй энэ хэлбэрэлтгүй байдал нь Рихардад хамгийн хүчтэй сэтгэгдэл төрүүлсэн ч байж болох юм. Намын ажил бол хамгийн чухал зүйл, түүнгүйгээр хүн төрөлхтөн эдийн засгийн ба оюун санааны боолчлолоос хэзээ ч чөлөөлөгдөж чадахгүй, нам бол нэгэн том гэр бүл байх ёстой, ажилчин ангийн дайсан бөгөөд ойлгоцыг мэхлэх ажил хийж байгаа Шейдеман, Носке, Каутский зэрэг бусад хүмүүсийг илрүүлэх хэрэгтэй, марксизмыг гуйвуулагчид зүүнтэн гэдэг нэрээр хоргодож буйг амжилттай илрүүлэхийн тулд маш их юм мэдэх хэрэгтэй гэж Эрнстийн хэлсэн үг болгонд итгэл төгс байдал мэдэгдэнэ.

	Тэгээд Зорге ойлгоцыг мэхлэх гэгч юу болох тухай удтал боджээ. Энэ нь пролетари нарын үзлийн үүднээс үзэхэд хөрөнгөтний арга ажиллагаа байлаа. Дайсан зальтай, овжин тул тэдний хуурамч хувьсгалч дүрийг өргөн олон түмэн үнэн хувьсгалч хэмээн ойлгох нь олонтоо тохиолдоно. Ер нь хөрөнгөтнүүд голдуу өөрийн үзлийг хувьсгалаас цэвэрлэгдсэн «марксизмаар» халхалдаг юм. Тэд марксизмын эсрэг тэмцэхдээ марксизмын үндсийн эсрэг ил дайралгүй, хүлээн зөвшөөрч буй дүр үзүүлээд, утга агуулгыг нь софизмаар дүүргэж, марксизмыг хөрөнгөтөнд хоргүй ариун «шүтээн» болгон хувиргадаг юм. Толгойг нь авахаар толгойлох хэрэгтэй гэдэг нь тэднээс хувьсгалт олныг дарах үндсэн арга нь мөн. Социалист Носке хөрөнгөтний бүгд найрамдах улсын дээд ерөнхий командлагч болж, социалист Эберт ерөнхийлөгч нь болжээ. Чухамхүү энэ баруун социалист Эберт өөрийн засгийн газрын үйл ажиллагааг хувьсгалт ажилчдыг багалзуурдах гэсэн Гинденбургтэй зохицуулсан юм (Берлин дэх Эбертийн ажлын тасалгаа Гинденбургийн штабтай нууц утсан харилцаатай байсан юм). Германы социал-демократ нам юу гээч болсныг нь харав уу!..

	Эрнст Тельмантай өдөр бүр уулзаж ажиллах нь Зоргед анхны улс төрийн сайн сургууль боллоо. Зорге 1919 оны аравдугаар сарын 15-нд Германы коммунист намд элсэн орсноо албан ёсоор болгож, 08678 гэсэн дугаартай намын батлах гардаж авав. (Одоо тэр батлах нь ЗХУ-ын Зэвсэгт хүчний төв музейд тавигджээ.) Удалгүй Зоргегийн үйл ажиллагааны схем, дэг журам тогтож ирэв. Тэр нь очсон хот болгондоо оюутны байгууллагыг байгуулж, очсон хот болгоныхоо их сургуульд орж, улс төрийн боловсрол дээшлүүлэх дугуйланг удирддаг болов. Бас нэг үүрэг нэмэгдсэн нь Гамбургийн коммунист сонины зөвлөгч болжээ. Сонины зөвлөгч гэгч хэн бэ? Рихард бол улс төрийн эдийн засаг, марксизм-ленинизмийн онолын асуудалд маш боловсорсон, түүх, Маркс, Энгельс нарын бүтээлийг онц сайн мэддэг тул сонины ажилд гэгээрүүлэгч, хүмүүжүүлэгчийн үүрэг гүйцэтгэв. Чухамдаа нэг хэлтсийг нь удирдаж байжээ. «Тодорхой сайн сэтгэж чадвал тодорхой сайн ярьж болно» гэж хэлэх дуртай байв.

	...Зоргегийн суудаг дээврийн хонгилд гаргасан байр номоор пиг дүүрчээ. Зорге бага идэж, бага унтаж, их ажиллав. Мэргэжлийн хувьсгалч хүн давхар ажиллах ёстой байдаг. Олноос тасархай байгаа хүн юугаар амьдарч байгаа нь сонин байдаг. Аливаа хариуцсан албан ажилгүй хүн, хүн амьтанд сэжиг төрүүлж, түүнийг тагнаж мөрддөг ёстой. Тиймээс амь хүнд хичээл зааж, хайран цагаа үрнэ. Түүний зэрэгцээ шалгалт өгөхөөр бэлтгэж, хажуугаар нь Гамбургийн их сургуульд ухуулан таниулах ажил хийж байлаа.

	1919 оны наймдугаар сар.

	Их сургуулийг төгсөх өдөр нь нийтийн танхимд бүх ангийн оюутан пиг дүүрэн цугларав. Профессор багш нар ингэж цугларахад дургүй билээ. Гэвч цаг нь ийм үе учраас яах ч арга байсангүй! Захирагдах хүн алга болжээ. Саяхан Берлин хот баррикадаар дүүрч, засгийн газар босогчдын эсрэг танк, их бууг байтугай нисэх онгоц хэрэглэсэн байв. Мюнхен хот Зөвлөлт засгийг тунхаглаж, өөрийн Улаан Армийг байгуулав. Босогчдыг арай чарай дарж авчээ.

	Германд үгүйрэл хоосрол, өлсгөлөн, үхэл болж байхад эрдэм мэдлэг хэнд хэрэгтэй юм бэ?! гэмээр бөгөөтөл залуучууд юм мэдэхийн хойноос чармайж байв. Тийм ч учраас нийтийн танхимд олноор ирцгээжээ. Хорин дөрвөн настай Рихард Зорге эрдмийн зэрэг хамгаалахдаа, профессоруудын өөдөөс өөрийн мэдлэгийг эсэргүүцүүлэн тавьж, Гегелийн «иргэний нийгэмлэг», «төрөлхийн эрх», «нийгмийн хэлэлцээ» зэргийг яриад орчин үе рүү орж, түүний «германы эд хэрэглэгчдийн нэгдлийн төв холбооны эзэн хаант улсын тариф» гэгчийг дурдав.

	Гэвч Зоргегийн хувьд тариф ч байлаа гэсэн тодорхой бус зүйл алга байжээ. Тариф гэдэг бол нэг хэсэг юм, үл мэдэгдэх нийтлэг системийн элемент билээ. Тэр систем гэдэг нь эрх чөлөөг биш, ноёрхлыг хүсдэг санхүүгийн капитал, энэ нь байнга ихсэж байдаг хэмжээнд өрсөлдөх тэмцэл хийхийг эрмэлзэхийн сацуу гаалийн ба тарифын бодлогоороо дотоод зах зээлийг араас нь дагуулж, гадаад зах зээлийг эзлэх явдлыг нь хөнгөрүүлж өгдөг улстай байхыг эрмэлзэж байлаа. Санхүүгийн капиталын мөн чанар, түүний шаардлага нь ямар ч хязгаарлалтгүй хүч хэрэглэх бодлого билээ.

	Тэр танхимд ийм галтай цогтой үг дуулдаагүй удсан байжээ. Рихардыг их сургууль төгссөнд нь баяр хүргэцгээв. Ийнхүү Зорге төр эрхийн ухаан, социологийн ухааны доктор боллоо.

	Азтай сайхан өдөр боллоо.

	Зоргегийн нэр улам түгэв. Тэгэхдээ энэ нь ухуулагч, өндөр мэргэжилтэй намын ажилтны нэр хүнд байлаа. Рихардыг хүн бүхэн мэддэг болж, оюутан, ачаа ачигчид ирж уулзах боллоо.

	Нэгэн удаа маш сонин хүн ирсэн нь Шейдеман байлаа! Коммунистуудын заналт дайсан, хувьсгалыг багалзуурдагч, социал-демократын баруун удирдагч биеэрээ ирэх нь тэр. Энэ бол кайзерын урьснаар сайдын байранд суусан нөгөө Шейдеман, саявтархан «Одоо большевизм гадаадын дайснаас илүү аюултай мэтээр надад санагдаж байна» гэж мэдэгдсэн, илэрхий үндэсний үзэлт Шейдеман билээ. Берлинд «Цуст хядлагыг» зохион явуулсан тул ажилчид түүнд «Цуст нохой Шейдеман» гэж нэр өгсөн байв. Бас «веймарын эвслийн» засгийн газрын толгойлогч байлаа.

	Рихард ийм юм болно гэж санаагүй байжээ. Ерөнхий сайд, Рихардын ядуухан оромжийг үзээд «Хэрэв би буруу таниагүй бол та доктор Зорге мөн биз?» гэж асуужээ. «Би танд ямар тус хүргэх сэн бол?» гэж Зоргегийн асуухад «Та бол Марксын талын алдарт хувьсгалч Зоргегийн удам. Би таныг өөрийнхөө намд чухал тушаалд тавих гэсэн юм. Бидэнд тань шиг залуу, шийдэмгий хүн их хэрэгтэй байна. Таны хувьсгалт алдар хүнд...» гэж үгээ дуусгаагүй байхад нь «Би хэзээ ч биеэ худалдаж байгаагүй хүн шүү! Эрхэм Шейдеман та өөрийгөө залуу хүмүүст хэрэгтэй юу, үгүй юу гэдгээ бодсон тань дээр байх...» гэж эрс тэс хэлжээ.

	Үүнээс хойш Рихардыг мөрдөх хяхах болов. Бас оюутны нууц байгууллагыг удирддаг гэдгийг нь их сургуулийн удирдлага мэдэв.

	Нууц байдалд орохоор шийдтэл нь Берлинээс намын төв хороо дуудлаа. Зорге Берлинд ирээд Гамбург дэх байдлын талаар ултай суурьтай илтгэл тавив. Тэгээд католикчуудын нөлөөнд байгаа Аахены уулын үйлдвэрийн ажилчдын дунд ажиллаж, уурхайд коммунист бүлэг байгуулах шинэ даалгавар авлаа.

	Зорге Аахен хотын техникийн дээд сургуульд багш болов.

	Үйл явдлууд удаа дараалан гарсаар л. Өнгөц харвал нэг нь нөгөөтэйгөө холбоогүй юм шиг хэр нь сайтар тунгаагаад үзвэл цөм дотоод учир шалтгааны эрхэнд явагдах ажээ.

	Зорге Аахенд очоод хотын намын хорооны гишүүн болов. Уулын үйлдвэрийн ажилчдын байнгын зочин болж, Рейн мужийн намын байгууллагын удирдагчидтай холбоо тогтоов. Үүний зэрэгцээгээр Карлын техникийн дээд сургуульд лекц уншиж байв. Зорге, Корренст бичихдээ:

	 

	«Миний ярихыг хүмүүс сайн сонсдог. Миний хэдэн настай болохыг эд нар мэддэг сэн бол уу! Аз болоход, эд нар голдуу намайг таван насаар ах болгодог учраас намайг юм мэдэхгүй залуу хүн гэж санадаггүй өнгөрдөг юм» 

	 

	гэжээ.

	Уурхайчдын хот Аахен нь Герман, Голланд, Бельги гурван улсын хилийн уулзуур дээр байдаг. Энэ нь Германы баруун зах, Рейн муж гэсэн үг. Өргөн олон ажилчинтай, улс орны зуух болсон газар. Дэргэдхэн нь Рурын сав газар, Кёльн, Бонн хотууд тун ойрхон. Тэнд Маркс сурч байсан, Бетховен төрсөн, одоо рашаан амралтын хот болсон байлаа. Зорге тэндээс холгүй дайнд оролцож явсан тул танил нутаг нь юм.

	Түүний уншсан лекц улс төрийн сэдвээр шүүн хэлэлцэм, ширүүхэн маргам асуулгаар төгсөх тул ийм маягаар багшлахыг сургуулийн удирдлага хялайн үзнэ. Маргаан лекцийн дараа ч үргэлжилнэ. Харин Зорге үдэш оройн цагаар намын хуралд нууцаар очиж, орон нутгийн коммунист сонины эрхлэгчтэй хамт өглөө болтол сууж сонины материал боловсруулна. Тэр бээр энэ сонины зөвлөх байжээ.

	Зорге сургуулийн амралтаар бүх Рейн-Вестфалийн үйлдвэрийн районоор явж, Рур мужид их л уддаг байв. Энэ бол эзлэгдсэн бүс тул тэндхийн ажилчдын аж байдлыг судална. Бас Роза Люксембургийн тухай товхимол бичихийг бодов. Хувьсгалч эмэгтэй Люксембургийн эрэлхэг зоригийг зүй ёсоор үнэлэхийн зэрэгцээ түүний нэр алдар гаргасан алдаа нь буюу «люксембургчлэлийг» нь далдлан өнгөрөх вий гэж айна. Роза Люксембург империализмын мөн чанарыг буруу ойлгож, ажилчин ангийн намын ролийг дутуу үнэлдэг байсан юм. Рихард тэр бүхнийг нэгд нэггүй ойлгохыг эрмэлзэв. «Люксембургчлэлийн» дарамтаас бусдыг чөлөөлөгдөхөд туслахыг үнэн байдал шаардаж байлаа. Энэ дарамтаас биеэ чөлөөлөхгүйгээр нам жинхэнэ дайчин, ленинч, германы ажилчин ангийн хувьсгалт манлайлагч байж чадахгүй байжээ.

	Рихард Аахенд байхдаа дахиад л винтов барих хэрэг гарав. Тэр нь ажил хаялтын хороог удирдав.

	1920 оны гуравдугаар сард орон даяар, хожим түүхэнд «Каппын үймээн» гэж нэрлэгдсэн хувьсгалын эсэргүү хөдөлгөөн гарав. Генерал Лютвицийн сайн дурын цагаан гвардийн корпус Берлинд дайран ороход Эберт тэргүүтэй Веймарын бүгд найрамдах улсын засгийн газар Штутгарт руу айн зугтаж, ажилчдаас хамгааллыг эрэв. Үймээн гаргагчид том юнкер, Дорнод пруссийн банкны захирал, монархи байгууллагын удирдагч Капп гэгчийг дарангуйлан захирагчаар тунхаглав. Үймээн гаргагчдын өөдөөс зөвхөн Берлинд бус Ганновер, Эссен, Висмар, Шверин, Котбус зэрэг хотод тулалдаж, Рурт каппынхны эсрэг Улаан арми байгуулагдав. Ажилчид бүгд найрамдах улсаа хамгаалахаар шийджээ. Рихард отряд толгойлон Аахен хотыг барьж, Рурын Улаан армитай холбоотой ажиллав. Ажилчид бүтэн долоо хоног баррикадаа орхисонгүй. Тэгээд ч тэд яллаа. Энэ бол арван нэгдүгээр сарын хувьсгалаас хойших пролетари нарын хамгийн том өргөн олноор боссон бослого байв. Капп Швед рүү зугтаж, Эберт Берлиндээ эргэж ирээд, өнөө Каппын сайн дурын цагаан гвардийнхныг Рурын Улаан армийн эсрэг мордууллаа. Улаан арми бут цохигдож, хувьсгалт ажилчид шоронд орох нь орж, цаазлуулах нь цаазлуулав. Зорге тэмдэглэлдээ бичсэн нь:

	 

	«Би каппын үймээний үед ажил хаялтын хорооны гишүүн болсон учир түүний дараа Техникийн дээд сургуульд ажилладаг ажлаасаа гарч, эзлэн авагсдын мөрдлөгөөс зугтах хэрэгтэй болсон юм»

	 

	Зорге уурхайчдын дунд ажлаа үргэлжлүүлэхээр шийдлээ. Уурхайчид түүнийг мэддэг ч, хайрладаг ч байжээ. Рихард нэгэн уурхайд хар ажилчин болов. Тэр биеийн хөдөлмөрөөс айсангүй. Битүү хар нүүрс болсон туранхай залууг социологийн доктор, Шейдеманы өөрийн намд татан оруулахыг хүсэж байсан хүн юм гэж яаж таних вэ дээ!.. Рихард хүрз, зээтүү барьж ажиллахад, ууц нуруу нь чилж, хуучин шарх нь өвдөж, байнгын өлөн зөмөг хоол, ядрах хоёроос толгой нь эргэдэг байв.

	 

	«Ажил хүнд, бас фронтод олсон шарх өвчин ороод, тэр ажил надад тун амаргүй байсан юм. Гэвч надад өчүүхэн ч харамсах юм алга. Уурхайд ажилласнаас олсон туршлага минь фронт дээр олсон туршлагаас минь ер дорд юм алга. Миний тэр шинэ ажил бас намд хэрэгтэй байлаа. Уурхайчдын дунд явуулсан үйл ажиллагаа минь даруй үр дүнгээ өгөв. Ажилд анх орж буй ажилчдаас коммунист бүлэг байгуулж, түүнээ бэхжүүлээд, Аахены ойролцоо байдаг өөр нэг уурхай руу очсон юм» 

	 

	гэж Зорге бичжээ.

	Зорге намын ажлыг туйлбартай үргэлжлүүлсээр, нэг уурхайгаас нөгөө уурхайг дамжин ажиллаж, явсан газар болгондоо коммунист бүлгийг байгуулжээ. Түүнийг мөрдөн дагалдсан тул Голландад зугтан гарсан боловч тэнд баривчлаад Аахенд нь буцаав. Гэвч Аахенд цаашид байх нөхцөл байсангүй. Аахены уурхайн захиргаа түүнийг ажилд авсангүй. Цагдаагийн газар салахгүй хянаж, ажилчдыг уруу татагч хэмээн барьж аваад, шорон гянданд хийж болзошгүй байлаа.

	Ийнхүү нэгэн ёсны туршлага дуусжээ. Рихард пролетари нартай нийлж, тэдний нэгэн болсноороо дарлал, мөлжлөг, торгууль, боолын хөдөлмөр, гуйлгачин байдал гэгч юу болохыг бие дээрээ үзэв. Тиймээс ангийн үзэн ядах үзлээ улам бэхжүүлжээ. Хатуу чанд ажиллаж, пролетарийн агуу их хөдөлгөөнд нэгдэн орохыг хүсэв. Бүхнээс илүү зүйл болох нийтийн хэрэгт үнэнч байх явдал чухлаас чухал байлаа.

	Ремшайдын нөхөд түүнийг суртал нэвтрүүлэгч, сургагчаар ирж ажиллана уу гэсэн тул Ремшандад очив. 1921 онд Ремшайдаас Золинген очиж, тэндхийн «Бергишен арбайтерштимме» гэдэг коммунист сонины эрхлэгч болов. Нам ийм даалгавар өгчээ. Түүний өмнө байсан эрхлэгчийг шоронд хийсэн байжээ.

	Рихард шинэ юм сонирхдог болсон нь сэтгүүл зүй байв. Сонинд улс төрийн хатуу хатуу өгүүлэл гардаг болов. Хэн түүнийг бичив ээ гэвэл Адомль, Хайнце, Петцольд, Зонтер гэсэн олон нэр байлаа. Гэвч чухам үнэндээ түүнийг ганцхан доктор Зорге л бичдэг байв. Ийм л авьяастай хүн байж дээ! Гэвч сэтгүүл зүй ганцаараа үнэ цэнээр барагтайхан тул их хэрэгт үйлчлэх ёстой санагджээ.

	Коммунист сонинуудын эрхлэгч нарт адилхан гай тохиолдож, Зоргег баривчлан, Эльбенфельдийн шоронд шилжүүлэв. Зорге заасан хугацааг нь дуусгаад, орон нутгийн хорооны даалгавраар Берлин орлоо.

	Берлинд түүнийг Төв Хороонд ажиллуулах саналтай байжээ. Төв Хорооныхон өөрийн нэгэн хэлтсийг толгойлох чадвартай хүн гэж үзсэн байна. Зорге сайн хүн гэдгээ нэгэнт харуулсан байж.

	 

	«Гэвч би амьдралын зайлшгүй туршлагатай болох хүсэлтэй байсан учраас сургууль соёлын мөр хөөхийг бодож, тэр ажлаас татгалзсан юм»

	 

	Хамгийн үнэтэй юм бол амьдралын туршлага тул Рихард тэр туршлагаа ухамсартайгаар баяжуулж, хатуужилтай болохыг эрмэлзэн, олон түмний гүн дунд байхыг хүсэв.

	Нэгэн ажил олдсон нь Франкфуртын их сургуулийн социологийн салбарт ассистент багшийн орон тоо байжээ. Гэхдээ гол нь франкфуртын намын байгууллагын дотор орж ажиллах хэрэгтэй, намын түр сургуулиудад суртал нэвтрүүлэгч, багш хэрэгтэй, бас коммунист сонинд зөвлөх хэрэгтэй байсан хэрэг.

	Үйл явдал улам лавширсаар л. Шинжлэл судлалын авьяас, сэтгүүл зүйд сонирхолтой нь зохих үр ашгаа өгч, сонин сэтгүүлүүдэд түүний улс төрийн өгүүлэл олноор гарах болов. Зорге Майны Франкфуртын сэтгүүлчид ба «Франкфуртер цейтунг» гэдэг түгээмэл сонины эрхлэгчидтэй өргөн холбоо тогтоож, энэ сонинд социологийн сэдэвтэй зүйлийг хэвлүүлдэг болов. Зорге уншигчдад ойлгомжтойгоор өгүүлж чаддаг, өгүүлэлдээ заавал жаахан «давс» нэмж уран гоё болгодог нь сонины эрхлэгчийн санаанд ихэд нийцнэ. Бас аливаа зүйлийн учир холбогдлыг сайн холбож байдаг учраас өгүүлэл нь хүмүүст их юм бодогдуулна. Либерал сонины эрхлэгч нар хожмоо ихээхэн хэрэг болмоор сэтгүүлч Зорге нь коммунист намын гишүүн хүн юм гэж ер сэжиглэсэнгүй. Түүний сонин орон даяар тарж, тэр ч байтугай Берлиний хөрөнгөтний нөлөө бүхий сонин «Берлинер тагеблатт»-тай заримдаа зөрөлддөг ч байв. Рихард аажимдаа «Франкфуртер цейтунг» сонинд «өөрийн нь» хүн болж, үзэг нэгт нөхөд нь ердөө л Ика гэж дуудах болжээ.

	Тэгсээр 1922 оны хавар Зоргегийн бичсэн «Роза Люксембург ба хөрөнгө хуримтлал» гэдэг товхимол нь хэвлэгдэв. Товхимлыг нууц нэрээр бус, шууд өөрийн нэрээр гаргажээ. Одоо түүнийг онолч судлагч хүн гэж үзэцгээх боллоо. Иймэрхүү маягийн анхны туршилт нь түүнийг нэн даруй алдаршуулав. (Фашистуудыг засгийн эрхэнд ороход энэ товхимлыг цөмийг шатаасан билээ.)

	Зоргегийн албан ёсны ажил нь Франкфуртын их сургуулийн социологийн факультетад ассистент, эрдэм шинжилгээний туслах ажилтай ч хувийн журмаар лекц уншдаг байв.

	Гэвч энэ нь зөвхөн үйл ажлын нь өнгөн тал байсан бөгөөд гол нь тэр бүх нууц бичиг захидал, намын архивыг хариуцаж, Франкфуртын намын байгууллага, Берлин дэх Төв Хороо хоёрын холбоо баригч нь байв. Түүнд намын мөнгөн хөрөнгийн фондыг итгэмжлэн бариулжээ. Түүнийг хамгийн найдвартай, хээл хахуульд орохгүй хүн гэж үздэг байлаа. Намын мөнгөн хөрөнгө, суртал нэвтрүүлэх материал нь Их сургууль дахь Рихардын тасалгаанд юм уу социологийн факультетын номын санд хадгалаатай байдаг байжээ.

	Зэвсэгт бослогын үр дүнд Заксен хотод ажилчны бүгд найрамдах улс тунхаглагдахад Зорге босогчдод туслахаар тийшээ очжээ.

	Рихард Зорге минь чамайг үйл явдал хааш нь аваачиж байгааг мэднэ үү?

	1924 оны дөрөвдүгээр сарын тэр нэгэн өглөөг мартдаггүй байв. Тэгэхэд түүнийг товчоон дээр яаралтай дуудаж, нарийн бичгийн дарга үл таних хэдэн хүнийг танилцуулжээ. «Энэ хүмүүс Зөвлөлт Холбоот Улсаас Германы коммунист намын их хуралд иржээ. Танайд сууна. Чи эдний «амь насыг даана шүү!..» гэж тэр хэлжээ.

	Энэ бол намын жирийн нэг даалгавар бус өндөр итгэл найдвар хүлээлгэсэн хэрэг. Германд ирсэн Зөвлөлтийн төлөөлөгчид, Бүх Холбоотын коммунист большевикуудын намын нэртэй цуутай төлөөлөгчид Мануильский, Лозовский, Куусинен, Пятницкий нарын амь насыг чухамхүү түүнд итгэж даалгасан хэрэг байлаа. Хэдийгээр IX их хурал илээр хуралдсан ч (нам түр зуур нууц байдлаас гарсан юм) өөр орны коммунист намуудын төлөөлөгчид нууцаар оролцжээ. Тэднийг цагдаагийн мөрдөн хяхагчид эргүүлдэж байсан үе билээ. Зорге эрхэм зочдоос өчүүхэн зуур ч холдсонгүй. Тэдгээр нь Ленинтэй уулзаж ярилцаж байсан хүмүүс байлаа. Ленин... Тэр жил түүний нас барсанд бүх дэлхий гашуудан эмгэнэсэн билээ.

	Зорге Германы коммунист намын их хуралд оролцож, хуучин анд Эрнст Тельмантай уулзлаа. Тельман Зөвлөлт Орост байж, Лениний үг хэлэхийг сонсож, нүдээрээ харжээ. Өнгөрсөн жил нь Тельман Гамбургийн бослогыг толгойлж, алдар нэр нь даян дэлхийд түгсэн байлаа. «Улаан Гамбургийн» гудамж хэрхэн баррикадаар дүүрээд байсан тухайн дуртгал тодхон хэвээрээ санагдаж байв.

	Ажилчдын баатарлаг тэмцэл ялалтад хүрээгүй боловч даян дэлхийн пролетари нарт туршлага болон үлдэж, хэдийгээр социал-демократууд урвасан ч Германы ажилчин анги үхээгүй, ялах итгэл төгс хэвээр байгааг харуулсан юм. «Цагдаа нар хуягт тэргийг хөдөлгөсөн юм. Хөлсний ажилчид руу ажилчны бүх байрнаас, орон сууцны орой дээрээс буудлаа» гэж Тельман ярьжээ. Дэлхий дахины хөдөлмөрчид Гамбургийн ажилчдын гэр бүлийнхэнд харамгүй тусламж үзүүлэв. Бослого гарахаас бүр өмнө фашист залуус Тельманыг алахаар эхнэр, охин хоёртойгоо суудаг байранд нь гар бөмбөг, тэсрэх бодис хаясан байв. ГКН-ын хувьд хүнд үед, аллага хядлага, цадигаа алдсан тэр үед Тельман боловсон хүчний амь насыг хадгалах зорилгоор хэд хэдэн хүнд Германаас гарч явахыг зөвлөжээ. Эрнст өөрөө тэр үед ажилчин (нэрт зохиолч Вилл Бределийн эцэг) Бределийнд хоргодож байв. Харин энэ 1924 оны дөрөвдүгээр сард Тельман их хурлын индэр дээрээс айхгүйгээр чанга ярьж болох байсан юм. Бослогын үед ажилчдын «Тэдди» гэж энхрийлэн дууддаг байсан энэ хүн их хурал дээр баруун оппортунист, урвагч Брандлерчуудыг уудлан илрүүлжээ.

	Рихард үдэш оройд зөвлөлт нөхдөөс Зөвлөлт Холбоот Улсын талаар уйгагүй асууж лавладаг байлаа. «Тэнд тань миний эх орон бий шүү дээ!..» гэж тэр хэлээд, өөрийнхөө сонин намтрыг ярьдаг байжээ.

	 

	«Би энэ даалгаврыг их хурлын нэг төлөөлөгчийн хувьд зүгээр нэг биелүүлсэн хэрэг биш ээ. Энэхүү амар гүй даалгавар авсан манай хүн бүхэн асар их сэтгэл хангалуун байсан юм. Би зөвлөлтийн нөхөдтэй батад ойртож, өдөр өнгөрөх тутам бидний харилцаа улам бүр найрсаг дотно болсныг өгүүлэх юун».

	 

	Мануильский бодлоготой хүн. Түүний хувьд, Зорге бол коммунизмын үзэл санаанд эргэлтгүй үнэнч, олон улсын ажилчны хөдөлгөөний асуудлыг гүнзгий ойлгодог хүн гэдэг нь тодорхой болжээ. Ийм хүн аяндаа том хэмжээний зүтгэлтэн болж болох байлаа. Хэдийгээр Зорге бичсэн товхимолдоо сэтгэл дундуур байсан хэр нь Мануильскийд залуу онолчийн бүтээл өндөр сэтгэгдэл төрүүлжээ. «Та эх орондоо яагаад буцаж болохгүй байх билээ?» гэж Мануильский түүнээс асуужээ. Рихард инээд алдаад, тэгэх бололцоо байна уу даа? гэжээ.

	Бололцоотой төдийгүй, зайлшгүй чухал байжээ. Зорге Зөвлөлт Холбоот Улсад очсоноороо мөрдөн хяхагчдаас нуугдах хэрэгцээгүй болж, айван тайван онолын судалгаагаа үргэлжлүүлэн, германы ажилчин ангийн туршлагыг нэгтгэн дүгнэх боломжтой болох байлаа. Нөхөр Тельман Зоргег өндөр үнэлжээ.


4 : ДУРАНГААР ХАРВАЛ ИМПЕРИАЛИЗМЫГ ӨСГӨДӨГ

	Зоргегийн хувьд болох байтугай болно гэж бодож ч зүрхлээгүй байсан зүйл нь биелэгдэж, 1924 оны арван хоёрдугаар сарын эцсээр Москва орлоо.

	Тэнд амьдрах ёс жам өөр, коммунизмын талаар бүрэн чөлөөтэй ярьж болох ажээ. Тэнд дээд зэргийн номын сан, хувьсгалт утга зохиолын фонд таны тусад зориулаастай бий. Та эргэж хулгахгүйгээр чөлөөтэй сэлгүүцэж байж болно. Дасаагүй болохоор, итгэмээргүй ч юм шиг. Эрх чөлөө гэдэг ийм ажээ! Эрих Корренс тэр хоёр шөнөжин ярилцахдаа энэ эрх чөлөөний тухай хэчнээн сайхан ярилцаж, Ика эрх чөлөөнд зориулж хэчнээн шүлэг бичлээ дээ!.. Ай эрх чөлөө гэдэг ийм байсан юм бий! Сэтгэл зүрх баяр баясгалангаар бялхав.

	Рихард Москвагийн цэцэрлэгт гудамжаар яаран алхалж, бүхнийг нэгмөсөн харж авах, нэн даруй нийтийн хэмд орох ямархан нэгэн том, үлэмж том юм хийхийг хүсэв. Тэр яарахдаа, энэ бүхэн минь зүүд шиг замхраад алга болчих вий дээ гэж айна. Зөвлөлтийн паспорт авлаа... Ийнхүү Зөвлөлт Засагт Социалист Бүгд Найрамдах Холбоот Улсын иргэн боллоо! Тийм ээ, энэ бүхэн цөм үнэн болж байна уу? гэж бодмоор байлаа.

	1925 оны гуравдугаар сард Хамовничийн БХК (б) Намын районы хороо Зоргег Зөвлөлт Холбоот Улсын Коммунист намд элсүүлэн авч намын батлах гардуулан өглөө.

	Зорге «Люкс» гэдэг зочид буудалд сууж, зөвхөн бор хоногтоо л ирдэг байлаа. Өглөө эрт марксизм-ленинизмийн институт рүү очно. Тэнд олон улсын асуудал хариуцсан референт, улс төрийн ба эрдэмтэн нарийн бичгийн даргаар ажиллана. Энэхүү ажил туйлын өргөн мэдлэг, их суух хоёрыг шаардана. Тэр үед энэ зочид буудалд байсан Хете Линке гэдэг эмэгтэй «Зорге 19-р өрөөнд, би 17-р өрөөнд суудаг байсан. Бид цөмөөрөө л түүнийг Ика Зорге гэдэг нэрээр мэддэг, тэгж ч нэрлэдэг байсан. Ика бол үнэхээр хайрлуулж хүндэтгүүлэхдээ зохицсон ухаантай хүн байж билээ. Бид юм мэдэхгүй пролетари төдий, тэр хүн өндөр боловсролтой хэр нь бие биеийнхээ санааг их сайн ойлголцдог, тэр хөгжил баясалтай, ажилч, үнэхээрийн их суудаг хүн байсан сан» гэж дурсаж байна.

	Зорге ганц болдог газраа ирсэн болохоор мэдэх боловсрохын ханашгүй хүслэнд автагдаад, заримдаа овоо хөвөө ном уншсаар үүр цайлгана. Түүний мэдэлд дэлхий дахины сонин хэвлэл, товхимол, улс төрийн ба эдийн засгийн түүвэр зохиол байдаг учраас бусад намын үйл ажил, янз бүрийн орны улс төрийн ба эдийн засгийн байдал, ажилчны асуудлыг цаг тухайд нь мэдэж, аажуу уужуу ажиллаж, ялган салгаж, нэгтгэн дүгнэж байх болжээ. Тэр бээр ширээний чийдэнгийн гэрэлд:

	 

	«Дайн гэдэг бол муу санаа юм уу ухаангүйдлийн үр дүн биш, империализмын үр дүн мөн. Орчин үеийн дайныг зайлуулах нь империализмыг зайлуулна гэсэн үг» 

	 

	гэж бичжээ.

	Зорге империализмыг судлах ажилд шунаглан орж, түүний бүхий л илрэлийг мэдэж, эмзэг талыг нь олохыг хичээв. Тийм ээ, Зоргегийн хувьд империализм гэгч хийсвэр ойлголт биш байжээ.

	Тийнхүү монополын ба санхүүгийн капиталын ноёрхол, капиталыг гаргах, колони ба ашгийн зах зээлийн төлөөний монополын тэмцэл, хамгийн том хөрөнгөтөн гүрнүүд дэлхийг газар нутгийн хувьд бүрэн хувааж авсан зэрэг нь тэдгээрийн хоорондын зөрчлийг бүх нийтийн чанартай болгосны учрыг олохыг хичээв. Дэлхийг ноёрхох нь империалист улс төрийн бодлогын гол агуулга, империалист дайн бол түүний үргэлжлэл мөн. Чухамхүү ийм учраас Зорге милитаризмыг онцгой сонирхжээ.

	Нэгдүгээр империалист дайны дараах энэ үед Зорге олон улсын тавцан дээрх хүчний байрлал, дэлхийн аж ахуй, дэлхийн улс төрийн бодлогод капиталист гүрэн бүхэн ямаршуу хувийн шинжтэй байгаа, империалист үндсэн зөрчил зэргийг нэгд нэгэнгүй судаллаа.

	Тэгэхдээ германы империализмыг хамгийн түрүүн судалж эхэлсэн нь мэдээж «Сэргэсэн германы империализмын өвөрмөц шинж чанар» гэдэг нэртэй, 1926 онд хэвлэгдсэн өгүүлэлдээ:

	 

	«Дэлхийн улс төрийн байдал буюу цагийн байдал ашигтайгаар эргэх юм бол германы империализм капиталист хөршүүдийн тусламжид дулдуйдан дахин өөдлөн хөгжиж болох юм» 

	 

	гэж урьдчилан хэлжээ.

	Ингэж урьдчилан хэлсэн нь зөвдсөн гэдэг нь тодорхой байна.

	Түүний бичсэн «Герман дахь эдийн засгийн доройтол», «Герман дахь пролетари нарын материаллаг байдал», «Хоёрдугаар Интернационализмаас дайны дараах империализмд хандах байр суурь» гэх мэтийн өгүүлэл, «Германы шинэ империализм», «Версалийн энхийн гэрээний эдийн засгийн өгүүллүүд» зэрэг том хэмжээний бүтээл хэвлэгдэв. Түүнчлэн «Герман дахь национал-фашизм» гэдэг өгүүлэл гарлаа. Фашизм хараахан засгийн эрхэнд ороогүй, ортол нэлээд болоогүй байсан хэр нь Зорге урьдаас харж

	 

	«Национал-фашизм оршин тогтносон анхныхаа үед ангигүй жижиг хөрөнгөтний элементүүд, оюутан, халагдсан офицер, люмпен пролетари нараас бүрдсэн алан хядах бүлэг байсан бол хоёрдугаар үедээ гол төлөв нь жижиг хөрөнгөтөн болон хувирчээ... Хүнд үйлдвэрийн национал-социалист этгээдчингүүдийн төчнөөн их шийдэмгий хэлж байгаа гэнэхэн ятгалга нь ажилчны хувьсгалт хөдөлгөөнийг эрх мэдэн хүчирхэн дарж, капиталын илэрхий дарангуйлал тогтоох гэсэн тэдний хорт зорилгыг халхлах ёстой гэдэгт ямар ч эргэлзээ байж болохгүй» 

	 

	гэж бичжээ.

	1919 онд ой ухаандаа оруулсан үзэгдэлд гялалзсан шинжилгээ хийв. Тэгээд юутай мэргэн харж чадав аа! Фашизмын өнгөрсөн, ирээдүйн бүх түүхийг алган дээрээ тавьсан юм шиг хэдхэн мөрөөр тодорхойлжээ. Тэгээд хамгийн гайхалтай нь фашизмын эх ундарга нь жижиг хөрөнгөтөн гэсэн байна! Жижиг хөрөнгөтөн капитализмд үйлчилж байна гэдэг нь социологуудын бараг судлаагүй ямар гайхалтай хүч вэ. Жижиг хөрөнгөтний ивээлийн дор анархизм, «хэт зүүнийхэн», эсерүүд, троцкизм, меньшевизм, отзовистууд, «зүүн коммунистууд», «империалист эдийн засагчид», төвийнхөн, эцэст национал-социализм буюу ердөө л фашизм мэтийн пролетари нарт дайсагнагч бүхэн үргэлж цуглардаг байжээ. Жижиг хөрөнгөтөн бол гурав дахь завсрын хутган үймүүлэгч хүч бөгөөд үл гүйцэлдэх санаагаа илэрхийлэхдээ үргэлж онгироо, хэт хувьсгалч, арга зүйн хувьд балмад, зарчимгүй ажээ. Тэд өөрсдийгөө «ангиас гадуур» юм уу, «ангиас дээгүүр» гэж үзээд цонхоор бөмбөг шидэх дуртай юм. Зорге үүнээс ч өмнө түүх судалж байхдаа, марксизм бий болсон цагаасаа эхлэн жижиг хөрөнгөтний хувьсгалчирхаг чанар, жижиг хөрөнгөтний «социализмын» үзэл сурталтай мөргөлдөж байлаа гэж тэмдэглэжээ. Ийнхүү бас л ойлгоцыг гуйвуулах, урвагч мөн чанарыг бас л хувьсгалч үгээр нуун далдалсан санаа байгааг илрүүлсэн байна.

	Тийм ээ, жижиг хөрөнгөтний бүх урсгал, бүлэглэл адилгүй ажээ. Гэвч өөр өөрсдийн хамгийн нийтлэг эрмэлзэл, алс ирээдүйн санаагаараа нийлдэг юм. Тэдгээр нь эхэн үедээ жижиг хөрөнгөтний ашиг сонирхолд пролетарийн ашиг сонирхлыг захируулахыг эрмэлзэж, яван явсаар олон улсын империализмын агент болдог. Үнэндээ фашизм жижиг хөрөнгөтний шинж чанартай ч шууд л цэргийн эрхтэнтэй нягт холбоотой ажилладаг том капиталын нам болон гарч ирсэн шүү дээ. Энэ намыг Стиннес, баварын хөрөнгөтнүүд, рейхсверийн командлал санхүүжүүлжээ.

	Хорин хэдэн оны үед эдийн засгийн айхавтар хэцүү хямрал гарч ирээгүй байхад австри ахлах цэрэг Шикльгрубер (Гитлерийн жинхэнэ овог) хэнд ч хэрэггүй хүн байжээ. Энэ хямрал Германд маш хурцаар гарч германы хэдэн мянган үйлдвэр, уурхай, хөлөг онгоцны үйлдвэр ажилгүй зогсож, зургаан сая пролетари гудамжнаа хаягджээ. Ангийн зөрчил ширүүсээд ирмэгц сая Гитлерийг улс төрийн тавцан дээр түлхэн гаргасан байна.

	Түүний талынхан нийгмийн демагоги, дээрэнгүй үзлийн ухуулгыг өргөн ашиглаж, Версалийн гэрээнд эмзэглэсэн германчуудын үндэсний үзлийг хөнджээ. Гитлер германы нийгэмлэгийн хамгийн олон янзын давхаргыг талдаа элсүүлж пролетари нараас хөрөнгөт байгууллын эсрэг дургүйцдэгийг нь самууруулахын тулд ажилчдад ажилгүйдлийг устгана, том үйлдвэрийн ашиг хонжоог өгөлцөнө гэж, жижиг худалдаачдад түүхий эдийн үнийг хямдруулна гэж, тариачдад газар, хямд зээл өгч газрыг үнэ хаялцуулан зардгийг зогсооно гэж тус тус амлажээ. Тэгэхэд ганцхан монополын төлөөлөгчид л фашизм хааш нь хөтөлж байгааг, бүгд найрамдах улсыг устгах зам руу, империалистуудын дарангуйлал руу хөтөлж байна гэдгийг мэдэж байжээ! Тийм ч учраас үйлдвэр, банкны эзэд Гитлерийн намд гар татахгүй зээл өгч, Гитлер тэр мөнгөөр олон тооны зэвсэгт отряд байгуулсан нь тэргүүний ажилчдыг хүйс тэмтэрсэн юм.

	Зорге ойртон буй аюулыг харж байжээ. Тэр нь бодит аюул тул олон түмэнд урьдчилан сануулах хэрэгтэй байлаа.

	Зоргегийн бүтээл Германд дахин хэвлэгдэж, нэг ёсондоо бүтээл нь фашизмын эсрэг байлдлаа. Тэдгээр бүтээлд үнэн бодит, нэг чигийг барьсан ухааны хүч жинхэнэ гал халуун хувьсгалч чанар шингэжээ.

	Гэвч Зорге зөвхөн германы империализмын хүрээнд зогссонгүй, асуудлыг бүхэлд нь авч үзээд, түүний олон улсын заагийг тодорхойлохыг хүсжээ.

	Америкийн империализм түүний харааг татав. Америкийн империализм нь герман, франц, английнхаас өчүүхэн ч дээргүй, бас л араатан шинж чанартай байжээ.

	 

	«Америкийн улс төрийн бодлого Панам, Никарагуа, Мексикийн хувьд ч улам ч илүү цэргийн муухай дээрмийн шинж чанартай болжээ. Тэнд хувьсгалыг хутган үймүүлэх, цэргийн флот, зэвсэгт десант, цэргийн хөлөг онгоцны туслалцаатайгаар тухайн орнуудад зээлийг тулган олгох, санхүүгийн магнатуудын заасан нөхцөлд захирагдахад аль хэр бэлхнээс хамааруулан засгийн газрыг нь халж хаях юм уу бий болгох зэрэг ажил явагдаж байна... Кубад явуулж буй Америкийн бодлого нь чихрийн үйлдвэрийн эздийн ашиг сонирхолд зохицжээ. Нэг аргыг газар сайгүй тулгаж байна» 

	 

	гэж Зорге бичжээ.

	Мөн «Дауэсийн төлөвлөгөө, түүний үр уршиг» гэдэг том номдоо, АНУ, Английн империализм Герман дахь хувьсгалт хөдөлгөөний далайцаас айгаад германы империализмд хэрхэн туслах болсныг илрүүлэн өгүүлжээ. Тэр оны наймдугаар сард америкийн генерал Дауэсийн удирдлагаар олон улсын комиссоос боловсруулсан төлбөрийн шинэ төлөвлөгөө хүчин төгөлдөр болсон юм. Чарлз Дауэсийн төлөвлөгөөний агуулга нь Германы капитализмын байр суурийг бэхжүүлж, төлбөрийн хамаг хүндийг хөдөлмөрчин олонд үүрүүлэх, түүний тулд америкийн өгсөн зээлээр германы цэрэг-үйлдвэрийн хүчин чадлыг дахин сэргээж, түүнийг Зөвлөлт Холбоот Улсын эсрэг чиглүүлэх зорилготой гэдгийг Рихард сайн ойлгож байв.

	Энэ ном 1925 онд Германд хэвлэгдэн гармагцаа дайчин давшингуй санаа ба өргөн олонд сайн юм юу ч өгөхгүй ирээдүйг шинжлэх ухааны үндэстэйгээр нарийн чанд дүгнэн шинжилснээрээ нийт уншигчдын анхаарлыг татжээ. Түүгээрээ рейхстагт үг хэлж, «Дауэсийн төлөвлөгөөний» хорт санааг илрүүлсэн Тельманы үгтэй яв цав нийлжээ.

	Америкчууд болон английн банкны тусламжтайгаар Германы хүнд үйлдвэр ба цэргийн хүнд үйлдвэр хэрхэн сэргэн шинэчлэгдэж байгаа, хойшид хэрхэн сэргэн шинэчлэгдэх, Веймарын бүгд найрамдах улсын засгийн газрын гэмт бодлого юунд хүргэхийг харуулсан учир хөрөнгөтний хэвлэл Зоргегийн тэр номыг дайран давшилжээ.

	Зоргегийн ном германы коммунистуудын тэмцэлд ихээхэн тус хүргэв.

	Зорге бол империализмын талаар мэргэжсэн мэргэжилтэн маш гүн мэдлэгтэн, тэгэх тусмаа нийгэм судлалч байлаа. Тэр бээр сонгодог капитализмын орон болох Англид очиж, хэд хэдэн үйлдвэрийг судалж, үйлдвэрийн эзэд, ажилчидтай ярилцаж үзлээ. Зоргег зөвлөлтийн сэтгүүлч учраас уурхайн эзэд их л болгоомжтой хандав. Гэтэл Зорге уурхайчин байсан болохоороо, уурхайн нүх рүү орох нь итгэл төгс бас инженер, ажилчдаас юм асуух нь хүртэл өөр байжээ. Тэр ч байтугай нүүрсийг ингэж ухдаг юм гэж биеэрээ үзүүлж ч чадах байлаа. Уулзсан хүн бүр бишрэн бахдаж, санасан бодсоноо хэлнэ. Тэр нь Английн эдийн засаг улс төрийн байдалтай нэгд нэггүй танилцав. Бас Дани, Норвег, Швед зэрэг орон түүний сонирхлыг татжээ. Энэ бүхэн нь капитализмын дүр зургийг бүрэн гаргахад хэрэг болох байжээ.

	Гэтэл Алс Дорнод, Номхон далайн орнууд, Алс Дорнод Зүүн Өмнөд Ази, Ойрх Дорнод дахь их гүрнүүдийн улс төрийн бодлогыг хөндий орхивол дээрх дүр зураг бүрэн гарахгүй байв. Судлагч хүн эцэст тултал үзэх хэрэгтэй. Шинжлэл судлалын бүхэл бүтэн хөтөлбөр байх ёстой!.. Энэ хөтөлбөр нэг хүний бүх насыг ч зарцуулж мэднэ.

	Алс Дорнод... Хятад, Япон гээд л огт судлагдаагүй газар байж байна. Тэнд олон улсын хамгийн хурц зөрчлийн зангилаа бий. Зорге бүхэл өдөржингөө номын санд суух болж, бөөн материал цуглуулж авсны үр дүнд өгүүлэл бичиж, түүндээ:

	 

	«Азид америк, англи, Японы империализмын ноёрхлын асуудал шийдвэрлэгдэж байна. Чухамхүү энэ Ази дахь харилцааны хөрсөн дээр хамгийн хүчтэй гурван империалист гүрний хоорондын зөрчил хурцдаж, заавал дайн гарах болж байна» 

	 

	гэж тод томруун, нэг санаатай дүгнэлт хийжээ.

	Энэ дүгнэлтийг 1927 онд хийсэн юм.

	Зорге улам шургуу ажиллав. Ер нь хөндлөнгөөс нь харвал жаргалтай хүн шиг байжээ. Ажил хэргээ сонирхож шунаж чадвал жаргал гэдэг мөн учраас үнэндээ жаргалтай ч байсан байж болох юм.

	Түүнээс гадна Рихард Зорге нэгэн бүсгүйд хайр сэтгэлтэй болжээ. Екатерина Александровна Максимова анхандаа түүнд орос хэлний хичээл заадаг байж. Зорге тэр үед орос хэлд тааруухан байсан юм. Тийнхүү тэр хоёрын нөхөрлөл удалгүй гүнзгий бөгөөд хүчтэй дурлал болон хувирч, Нижне-Кисловскт байдаг газрын давхар маягийн сууцанд байнга очдог боллоо.

	Катягийн эх эцэг Петрозаводскт суудаг, ээж, хоёр ах, гурван эгч нь байдаг, эгч нартайгаа үргэлж захидлаар харилцдаг байлаа. Катя маш өвөрмөц сайхан хувь заяатай хүн байжээ. Хэдэн жилийн өмнө Ленинградын тайзны урлагийн дээд сургууль төгсөж, хурдан хугацаанд амжилт олж, Италийн Каприд зочлон тогложээ. Гэтэл авьяасыг нь үнэлж, ихэд хүндэтгэн дотно ажилладаг жүжигчин нас баржээ. Энэ эмгэнэлт явдал Катяд айхтар хүчтэй нөлөөлж, тайзанд гарахаа болиод, үйлдвэрт ажилд оржээ. «Точизмеритель» гэдэг үйлдвэрт аппаратчинаар ажиллаж, бригадын дарга болоод, цехийн дарга болгох гэж байв.

	Тэр хоёр богинохон хугацаанд уулзахдаа утга зохиол, урлаг, хөгжим, уран бүтээлийн асуудал ярилцана. Тэгээд хамт гарч хуучин номын дэлгүүрээр явж, ямар нэгэн ховор ном цуглуулна. Нийгмийн соёл, гоо сайхан, дэлхийн урлагийн практикийн холбогдолтой ном сонирхоно.

	Екатерина Александровнаг сайн таньдаг хүмүүс ярихдаа их сонин сайхан зантай, бусдын баяр баясгалан, зовлон гунигийг ойлгодгоор барахгүй хамт баясаж, гуньж чаддаг үнэхээр ууч сайхан дотортой хүн байсан гэлцэнэ. Үйлдвэрийнхээ газарт сая ажилд орсон залуу хүүхнүүдтэй үргэлж ажиллаж, тэднийг аппарат хэрэгсэл дээр ажиллахад сургахын зэрэгцээ унших, бичих, оёх шидэхийг заадаг байжээ. Тэрээр өнгөц хуурмаг загнахыг үзэж чаддаггүй, театрт байснаас уламжлан үлдсэн жүжигчний зан авир нь их төлөв хүмүүстэй харьцахдаа биеэ барьж чаддаг байдалд нь илэрдэг байв.

	Рихард түүний сэтгэлд нийцжээ. Рихард үйлдвэр дээр нь очиж, нөхөдтэй нь танилцахыг хүсээд, цех дотор нь орж ажилчидтай хэл амаа ололцохдоо маш түргэнийг үзэж Катя их гайхжээ. Рихард тэдэнд Германы ажилчдын амьдрал, ажил хөдөлмөр, ажил хаялт, мөн Тельманы тухай дуртайяа ярьж өгнө. Цөм түүнд дуртай болж, тэр бээр «Точизмеритель» үйлдвэрийн байнгын зочин болжээ.

	Нэгэн удаа Катя түүнээс, чи урьд хүнд дурлаж байсан уу гэж асуухад Рихард бодлогоширч, инээмсэглээд «Besoin d'aimer pour aimer» буюу «Дурлалын тулд дурлах хэрэгцээ байдаг» гэсэн франц хэллэг хэлжээ.

	Тэгээд Христинагийн тухай ярьж өгчээ. Тэр нь Франкфуртэд үлдсэн байж. Тэгэхэд хайр сэтгэлтэй байсан байж болох юм. Эсвэл зүгээр нэг бие биедээ дассан ч байж магадгүй. Тэднийг хамтын намын ажил ойртуулсан бөгөөд Христина тухайн үедээ Спартакийн холбооны гишүүн байсан Роза Люксембург, Клара Цеткин, Карл Либкнехт нарыг таньдаг байсан юм. Христинаг Зөвлөлт Холбоот Улсад хамт очихыг зөвшөөрнө гэдэгт Рихард ер эргэлзээгүй байтал татгалзаж, сүүлд хойноос чинь очно гэжээ.

	Христинаг Москва ирүүлэх эрх зөвшөөрөл Зоргед байлаа. Гэвч бүх бичиг баримтаа бүрдүүлтэл Христина хэрхэвч Германаас гарч явахгүй гэж татгалзжээ. Рихард ирээч гэж гуйж байсан боловч бүгд талаар болов. Бүр хожим хойно, жинхэнэ хайр сэтгэл байгаагүй байсан бололтой гэж Рихард боджээ. Юутай ч атугай юуг ч давж, үүрд холбодог тэр гайхамшигт сэтгэл байгаагүй ажээ.

	Одоо тэр уян зөөлөн дуутай, байнга эелдэг инээмсэглэдэг, шулуун шударга, үнэнч даруу, илүү дутуу зангүй Катятай учирч, одоо л насан туршийн ханийг олов гэж ойлгожээ.

	Рихард Зорге орой болгон шахуу германы коммунистуудын клубт очдог болсон бөгөөд түүнийг захиргааныхаа анхны даргаар сонгов.

	Тус клуб нь 1923 онд Гамбургийн бослого ялагдаж, ГКН-ыг хориглон хаасны дараа Зөвлөлт Холбоот Улсад ирсэн германы коммунистуудыг нэгтгэжээ. Гэвч энэ клубт «хэт зүүнийхэн», ажилчин ангийн заналт дайсан, илэрхий троцкист Рут Фишер, Маслов нарыг дагалдагсад зэрэг онхи өөр маягийн хүмүүс ирдэг байв. Троцкистууд нь Ромер, Либерс, Рут Фишер, Роланд-Голст болон бас бус дайсан, коммунист хөдөлгөөнөөс урвагчид лугаа шууд холбоотой байлаа. Энэ бол дэлхийн капитализмын өмнө бууж өгөхийг уриалсан троцкист-зиновьевчуудын бүлэглэлийн идэвхэжсэн үе тэднээс Коминтерныг хагалан бутаргах замд шилжсэн үе байсан юм. 1926 оны намар түүний удирдагчид Ленинградын Путиловын завод, Москвагийн «Авиаприбор» заводын намын хурал дээр намын эсрэг илээр халдан дайрчээ. Мөн ийм дайралтыг германы коммунистуудын клубт хийв.

	Зорге германы коммунистуудын клубт зөвлөлтийн тагнуулын байгууллагын удирдагч Ян Карлович Берзинтэй танилцав. Берзин тэнд Рихардын уран илтгэгчийн хамаг авьяасыг харах боломжтой байжээ. Зорге индэр дээр итгэл төгс гарч, чимээгүй болсон танхимыг нэгэнтээ тайвнаар тойруулан хараад ярьж эхэлнэ. Ярихдаа намуухан ч дуунд нь хатан зориг илэрнэ. Хөдөлшгүй холбоотой баримт гаргаж ирдэг нь сонсогчдыг шууд л дагуулна. Үг ярианд нь бараг л гипноз гэмээр, цаанаа л нэг итгэл дүүрэн байдал илрэх ажээ. Зорге ах дүү коммунист намуудыг троцкист, «хэт зүүнийхэн», бусад эсрэг этгээдээс цэвэрлэх цаг болжээ гэж хэлдэг байв.

	Дэлхийн хувьсгалт хөдөлгөөн дэх Зөвлөлт Холбоот Улсын үүргийг ярихдаа дуу нь цангинаж

	 

	«ЗСБНХУ-ын одоо гүйцэтгэж буй үүрэг нь даян дэлхийн бүх хувьсгалт хүчин ЗСБНХУ-ыг цорын ганц холбоотноо гэж үзэж байгаатай холбоотой юм. ЗСБНХУ бол тусламж дэмжлэг хүлээж болох, цорын ганц империализмын эсрэг орон мөн...» 

	 

	гэж хэлнэ.

	Танхимд эсрэг этгээдүүдийн дургүйцэн хашхиралдах сонсогдоход Зорге ёжтойгоор инээмсэглээд, «Сөнөх үйлтний чарлахыг сонсоцгооё доо!» гэдэг байж. Тэгмэгц олон бүгдээр нижигнэтэл алга ташиж, эсрэг этгээдүүд эсэргүүцэл болгон гарч одно.

	Анкетад бүртгэсэн зүйл хүний бүх шинжийг хэзээ ч бүрэн тодорхойлдоггүйг Берзин мэднэ. Хүн болгонд өөрийн гэсэн барил байдаг. Түүнээс гадна хязгааргүй их далай мэт оюун санааны ертөнц гэж бий. Сэтгэл зүйч хоёр хүн уулзан учрахдаа юуны өмнө хүн бүхэнд байдаг оюун санааны тэр хүчин чадлыг нь тодруулахыг эрмэлздэг.

	Нэгэн удаа клубээс Берзин, Зорге хоёр хамт гарав. Рихард баргар царайлан явлаа. Тэр дөнгөж сая үзэлцэж, сэтгэл нь хөөрсөн байсан ч ярихдаа чөлөөтэй уужуу байв. Ян Карлович түүнд германы империализмын тухай хамгийн сүүлд бичсэн зүйл нь таалагдаж байгааг хэлэв.

	«Таны ажилч чанар намайг гайхуулах юм. Би ч гэсэн ямар нэг хэмжээгээр сэтгүүлч байсан, «Крея Циня» гэдэг намын сониныг эрхэлж байсан хүн шүү дээ» гэж Берзин хэллээ.

	«Би «Бергише арбайтерштимме» сониныг эрхэлж байсан хүн. Та герман хэлэнд их сайн юм аа. Германд байсан уу?» гэж Зорге асуув.

	«Үгүй, байгаагүй. Үүний нууц амархан, ээж минь эндхийн герман хүн» гэж Берзин хэлэв.

	«Тэгвэл манай ээж орос хүн» гэж Зорге хариулав.

	Берзин, Зоргегийн олон тооны өгүүллийг уншдагаар үл барам нэгд нэгэнгүй анхааран судалдаг нь мэдэгдэв. Пролетарийн их сургуулийн сонсогч Берзин үйл явдлыг нүдээр үзэж, биеэр туулсан хүний судалгааг ихэд үнэлдэг байжээ. Зорге бол германы империализмыг нарийн мэддэг учраас Ян Карлович түүнийг улам бүр гүнзгий сонирхох болсон юм санжээ.

	Берзин хүнийг нээн олохын өвөрмөц жаргалыг мэднэ.

	Өндөр, туранхай, үргэлж бодлогоширч явдаг герман залуу, Берзинд нэг л тун аятайхан санагддагийн учир нь улс төрийн ажилсаг чанарт нь байна гэж ойлгожээ.

	Тэд тэр нэгэн дурсгалт үдшээс хойш ойртон нөхөрлөв. Оройн Москвагийн цэцэрлэгт гудамжаар сэлгүүцэн явж, улс төрийн бодлогыг ярилцан, олон улсын харилцааны нарийн учрыг шүүн хэлэлцэнэ. Хоёулаа ихийг мэддэг, хоёулаа нэг асуудалд сэтгэл догдолж явдаг байлаа. Энэ бол хоёр ухаантай хүний, хоёр намын хүний холбоо байв.

	Ян Карлович Берзиний амьдралын зам ер бусын, нийгмийн их ач холбогдол бүхий үйл явдлаар хангалттай дүүрэн ажээ.

	Хүн бүхний намтар болж буй үйл явдлаар хатамжин тогтож, эцсийн дүнд элдэв нөхцөл шалтгаанаар буюу ихэнхдээ хатуужилтай зан чанараар тодорхойлогддог. Чухамхүү энэ хатуужилтай зан чанарыг хүмүүст болон өөртөө бий болгохыг Берзин хэзээ ямагт эрмэлздэг хүн байжээ. Бид одоог өгүүлэхийн тулд өнгөрснийг дамжиж гарах ёстой.

	Берзиний намтар ангийн тулалдааны гал дөлөн дундуур бий болжээ. Тэр нь оросын гурван хувьсгал, иргэний дайн, дэлхийд хамгийн түрүүний социалист улсыг байгуулахын төлөө тэмцсэн хэцүү бэрх жилүүдийг мөрөн дээрээ үүрч өнгөргөсөн, лениний гвардийн тэр хэсэг үед холбогдоно.

	Хэрхэн хувьсгалт замд орсон бэ гэдэг асуултад Берзин хариулахдаа «Манайх ер нь хөдөлгөөнтэй айл байсан. Том ах маань ажилчин, багаасаа хувьсгалт хөдөлгөөнд оролцсон хүн, тэр нь манай гэрийнхэнд нөлөөлсөн. Бид эхээс дүрвүүлээ байсан, одоо цөм намын гишүүн болжээ» гэж бичсэн нь бий.

	Петр Янович Кюзис (Ян Карлович Берзин маань шүү дээ) 1890 оны арван нэгдүгээр сарын 13-нд Латвид, Гольдинген хотоос холгүй орших гацаанд төржээ. Петрийн аавыг угийн зарц гэж хэлж болно. Тэр нь хэзээ ч өөрийн гэсэн газар, орон гэртэй байгаагүй, гэр бүлээрээ «зарцын байр» гэдэг нэртэй, ганцхан цонхтой, нийтийн урт чулуун байранд суудаг байжээ. Тэднийх байнгын дутмаг, үгээгүй амьдралтай, ирээдүйдээ найдах ямар ч найдлагагүй өлөн зөлөн аж төрж, харгис эзэн хүүхдүүдийн харсаар байтал ажилчдыг зодож нүддэг, өвлийн хүйтэнд дургүй нь хүрвэл хэнийг ч хамаагүй орон байрнаас нь хөөдөг, эзнээс цөм айдаг, цөм үзэн яддаг, бяцхан Петр Кюзис ч түүнийг үзэж чаддаггүй байжээ.

	Өвгөн Ян Кюзис насан туршаа зүсэм талхны төлөөний ширүүн тэмцэл хийжээ. Гэвч энэ байдалтай эвлэрэхийг үл хүсэн, ядахдаа хүүхдүүдээ бичиг номтой улс болгохыг зорьжээ. Эд нар минь азтай сайхан аж төрж, боолын дөнгөнөөс мултрах ч юм бил үү гэж бодсон хэрэг. Петр тосгоны сургуульд оров. Сургууль нь тэднийхээс олон мод газар, их л бэрхшээлтэй байсан ч хүү амжилттай төгсгөөд 1902 онд Гольдинген хотноо багш нарын семинар сургуульд орсон байна. Тэр сургуульд байсан тухай Берзин өөрөө дурдахдаа «бүх Балти хавь даяар алдартай харгис хар зуутач, Ф. Страхович гэдэг захиралтай Балти хавийн багш нарын семинар нь хуарангийн дэг журам, харгис багш нартайгаараа зард гарсан байсан юм. Страхович сургуульдаа тусгай хатуу дэглэм зохиож, сурагчдын дунд бөөн ховч нарыг ажиллуулж, сургуулийн дэг журмыг шүүмжилж ам нээсэн хэрсүү хүүхдийг хайр найргүй зодож шийтгэдэг байв. Сурагчдын дургүйцэл «самуун» болж хувирдаг байв» гэжээ.

	Петр багш нарын сургуулийг төгсгөж амжсангүй.

	1904 онд Петр социал-демократ байгууллагатай холбоотой сурагчдын дугуйланд орж, харгис багш болон захирал Страховичийн эсрэг сурагчдын тэмцэлд идэвхтэй оролцох болжээ.

	Энэ үед Петрийн эх эцэг Юргенсбург дэх өөр нэг эзнийд зарцлагдаж, их ах Ян Янович нь барилгын газар мужаан хийж байв. Тэдний дархны газар социал-демократ дугуйлан бий тул нууц ном гэртээ авчирдаг, түүний нь Петр залуучуудад тараадаг болов.

	1905 оны хувьсгал ид дүрэлзэж байх үед тэр социал-демократ дугуйлан хөдөөгийн ажилчдын том ажил хаялтыг зохион явуулав. Нэрт дайчин Стенька (Лепинь) тариачдыг дарлагч барон, хаант засгийн эсрэг зохион байгуулалттай тэмцэхийг уриалав. Айсан эзэд өөрсдийгөө хамгаалуулахаар хасгуудыг ирүүлэхийг засгийн эрх баригчдаас хүссэн тул удалгүй арван таваас хориод хүнтэй хасгийн отрядууд бий болж, бүх газрын эздийн эдлэнгээр тарж суулаа.

	Тариачид энэ хяхалтын хариуд өөрийгөө хамгаалах отряд байгуулахад арван дөрөвтэй Петр Кюзис түүнд элсэн оров. 1905 оны намар Петр Кюзис ОАСДН-д гишүүнээр элсэв. Ийнхүү замнах зам нь тодорхой болжээ.

	Балти хавийн ой хөвч, далайн эргийн элсэн толгод, намаг шавар, ер газар сайгүй ардын цагдаа нар тархаж байрлахад Петр шувууны буу бариад модны цаана нуугдаж байх болов. Нөхөд нь (ардын цагдаа нар) ойрхон байж, хасгуудыг амдан тосдог, бараг өдөр болгон хасгуудтай мөргөлддөг болжээ. Арван зургаатай Петрийн хувьд бүх юм хувьсгалт дэврүүн мэт санагдана. «Хувьсгалт дэврүүн зүйл их байсан боловч ухамсартай үйл ажил тааруухан байв. Хэдий тийм боловч хүмүүс маш туйлбартай тэмцэж, хувьсгалын төлөө үнэнчээр амь насаа өгдөг байлаа. Би өөрөө хувьсгалт дэврүүн бодолд ид автаад явсан болохоороо зөвхөн шоронд орсон хойноо л онол үзэж эхэлсэн юм» гэж дурджээ.

	Түүний тэмдэглэл тийм дэврүүн санаагаар дүүрэн бөгөөд үг хэл нь товч тодорхой байдаг. «Бид хасгуудын байгаа газрын эздийн шилтгээн рүү шөнө дайрдаг сан». «Хэдийгээр цагдаа бид хасгуудыг бодвол цөөхөн ч тэднийг ихэд хохироож салдаг сан» гэх мэтээр бичсэн нь бий.

	Нэгэн удаа үдшийн бүрийгээр Петр ба түүний нөхөд Лепинклаус, Василь, Калнынь нар ойгоос гараад, зэвсэг нуусан эдлэн рүүгээ явцгаажээ. Хасгийн отряд тэр эдлэнг хэд хэдэн удаа халдан дайрсан боловч нэгжээд нэгжээд юу ч олоогүй юм санжээ. Хасгууд дахин ийшээ ирэхгүй гэж дайчид бат итгэсэн учир даарч бээрсэндээ болоод сүрэл өвсөнд орж, харуул манаа ч гаргалгүй нам унтацгаажээ. Шөнө дундын үед хаалга цохих чимээ гарч, төдхөн хасаг цэрэг гэрт орж ирэв. Нутгийн нударган урвагч тэднийг авчирсан байжээ. Тэр хүнд энд зэвсэг нуугаастай бий гэж хэлсэн байна. Зэвсгийг пийшинд нуусан тул хасгууд хамаг юм онгичоод буу зэвсгийг ололгүй өнгөрөв. Лепинклаусыг үхэх шахтал нь жанчиж, Петр Кюзисийг бусад нөхдийн нь хамтаар эдлэнд авчрахад, арван долоон хүн хэдийнээ баригдаад ирсэн байжээ. Тэр шөнө хээрийн шүүх цөмийг байцааж, Калнынь, Василь хоёрыг доор нь буудаж, Петрийг ухаан алдтал нь тамлан эрүүджээ. Тэгээд довжоон дээрээс цас руу чулуудсаныг зарц нар олж, хоёр долоо хоног асарч хэвтүүлэв. Петр бие гайгүй болмогц, эдлэн рүү очиж нуусан зэвсгээ аваад, гучин хүнийг цуглуулж отряд болгоод, винтов, гар буугаар зэвсэглэжээ. Түүний отряд залхаан цээрлүүлэгчдийг зоригтой дайрч, Юргенсбургийн мужийн захиргааг эзэлж, Кюзисийн «дайчин нөхөд» нь урвагчдыг буудаж хороогоод, паспортын цаасыг авч сангийн дарсны мухлагийг шатаан, архины газрыг ниргэсэн байна. Мөн түүнчлэн эрх баригчид үгүй болсныг ташрамдуулан тариачдыг тонохыг завдсан эрүүгийн хэрэгтнүүдтэй тэмцэх хэрэг гарлаа. Гэхдээ «дайчин ахан дүүс» ялангуяа нэрт алуурч Незнамовын залхаан цээрлүүлэх ангитай ширүүн тэмцэл хийв. Түүний нэгэн тулалдаан Петр Кюзисийн хувьд эмгэнэлтэйгээр төгсөв. 1906 оны тавдугаар сард хасгуудын нэгэн отрядтай буудалцах үед Петр хүнд шархаджээ. (Зүүн мөр, толгойд нь сум тусаж, өрөөсөн хөлийг нь нэвт цохижээ) Түүнийг тэр дор нь алахыг завдсан боловч хэргийг нь Ревель дэх цэргийн түр шүүхэд шилжүүлжээ.

	Шүүхээс алах ял унагасан боловч насанд хүрээгүйн учир гянданд хорих ялаар солив.

	Гянданд Петрийн зоригийг улам хатуужуулжээ. Тэндээс гараад Ригад очиж, нэгэн үйлдвэрт слесарь болж, металлчдын үйлдвэрчний эвлэлд орж, оройн цагаар эдийн засгийн ухаан судлах курст суух болжээ. Тэгэхдээ голлож зохион байгуулалтын ба суртал ухуулгын хувьсгалт ажлыг хийв. Удалгүй Ригагийн намын хорооны гишүүн болоод металлчдын ажил хаялтыг удирдаж, богинохон хугацаанд долоон удаагийн ажил халтанд оролцов. Петр ажилчдын асар их итгэл найдварыг хүлээлээ. Петр хөдөлбөргүй туйлбартай, дайсанд хайр найргүй байв.

	1911 оны арван хоёрдугаар сард Кюзис баригдаж, большевикуудын намд холбогдолтой учир Эрхүү губернид бүх насаараа цөллөгт суухаар шийтгүүлэв.

	Сибирийн хүйтэн, гав гинж хангинах дуунтай учирлаа. Хорин настай Петр оргохоор шийдэв. Тавин градус хүйтэн, зам харгуйгүй зэлүүд газар, харуул манааны сумны аль алин нь түүнийг айлгасангүй. Нөхөд нь бичиг баримт, замын хүнс өгч тусалжээ.

	Ригад өндөр гоолиг нэгэн залуу бий болсон нь Ян Карлович Берзин байлаа. Үүнээс хойш Петр Янович Кюзис гэдэг нэр оргүй орхигдож, алах ял ч, таван жил гянданд суух ч, цөллөг ч цөм алга болжээ. Шарх нь эдгэсэн ч сорви нь үлдэв. Харин үс нь эрт бууралтлаа. Цаг тайвангүй, дайнтай үе. Хуучин байр суурь алдагдаад, ер Ригад ирэхийн хэрэггүй цаг байв. Нэгэн авлалтаар түүнийг барьж аваад, цэрэг хувцас өмсгөж, шууд л фронт руу хөөв. Одоо намын ажлаа яадаг билээ? гэж бодов. Ганцхан энэ ажил хийвэл л амьдралынх нь учир утга болох байжээ. Берзин нууцаар Петроград орж, намын байгууллагатай холбоо тогтоогоод, ажил хаялтын хороодод байнгын гишүүн нь боллоо. Тэгээд ажилчид гудамжинд гарч харгис цагдаа нар ба хасгуудтай тулалдахад удирдагч нь болдог болов. Ийм ажилд нэгэнт туршлагажсан байжээ.

	1918 оны зун цагаан гвардийнхан ба эсерүүд Ярославльд бослого гаргасанд түүнийг даруулахаар Ян Берзинийг явуулжээ.

	Ян Карлович Берзиний хийсэн ажлын хүснэгт дотор «Бүх Холбоотын онц комиссын дарга Дзержинскийн мэдэлд ирэв. 1920 оны арван нэгдүгээр сарын 20» гэсэн тэмдэглэл бий.

	Чухамхүү Дзержинский Ян Карлович Берзинийг 1921 оны дөрөвдүгээр сард зөвлөлтийн цэргийн тагнуулын газар ажилд авчээ.

	Берзин олон улсын улс төрийн бодлого, олон улсын харилцааны талаар төгс мэдлэгийг шаардах нарийн төвөгтэй аж ахуйг хүлээж авав. Мэдлэг гэгч тэнгэрээс унаж ирдэггүй ажээ. Ян Карлович пролетарийн их сургууль, нийгмийн ухааны социалист академи хоёрт шамдан суралцав. Тийнхүү гурван жил болоход зөвлөлтийн цэргийн тагнуулын газрын толгойлогч боллоо.

	Нэгэн удаа «Ийм их ажил хийхийн хажуугаар улс төрийн боловсролоо дээшлүүлж байж амжиж байна уу?» гэж түүнээс асуухад «Миний хийж байгаа ажил улс төрийн мэдлэгээ дээшлүүлэхийг өөрөө шаарддаг, тэгэхээс өөр аргагүй байдаг юм. Олон улсын байдлын хувьд гэвэл манай ажилтай шууд холбоотой учраас учрыг нь олоод байдаг юм. Бас намын талын ажлаараа өргөн олонтой холбоотой болохоороо дотоодын социалист бүтээн байгуулалтаас тасархай хүн гэж өөрийгөө үзэхгүй байна. Үнэ тогтоох комиссын гишүүний хувьд үйлдвэрээр байнга явж байна» гэж хариулжээ.

	Тэр өөрийгөө металлчин гэж үзэж, 1909—1917 онд металлчдын үйлдвэрчний эвлэлд байснаа үргэлж санаж явдаг учраас металлчидтай уулзах их дуртай байжээ. Түүний бүх анкет дээр «Мэргэжлийн металлч» гэж бичээстэй байдаг. Ер нь ажилчин ангид хамаатайгаараа бахархдаг, тэр нь ч үнэндээ түүнийг хатуужуулсан байжээ.

	Дзержинский тэр хоёрын холбоо бат бэх, «Төмөр Феликсийг» нас баран бартал үргэлжилжээ.

	Ян Карловичийг сайн таньдаг хүн бүхэн, их хүнлэг чанарыг нь онцолж ярьдаг. Түүний авьяас, ялангуяа тагнуулын ажилд тод илэрчээ. Тэр нь «Онцгойнхон бол хүйтэн тархитай, халуун зүрхтэй, цэвэр гартай байх ёстой» гэж Дзержинскийн хэлснийг давтах дуртай, тэгэхдээ ялимгүй өөрчлөөд «Тагнуулч хүн эх орончийн халуун зүрх, хүйтэн ухаан, төмөр нервтэй байх хэрэгтэй» гэдэг, үүгээрээ ч Феликс Эдмундовичийг хүндэтгэдэг, түүний ажлыг залгамжилж авснаа илтгэн үзүүлдэг байжээ.

	Берзиний гадаадад явуулсан хүн болгоныг түүний нөхөд гэж үзэж болох, үнэн хэрэг дээрээ ч тийм байжээ. Берзинд ямар нэгэн «шилдэг» найз гэж үгүй нөхөрлөл нь нийтийн тэмцэл, намд нийтээр зүтгэх зүтгэл, үзэл суртлын нийтийн зорилго, учир утгатай шинж чанар бүхий үед л жинхэнэ ёсны нөхөрлөл гэж үздэг, үнэнч зарчимч чанарыг нь хамт ажилладаг нөхөд нь бахархдаг байжээ. Тэр нь биеэ магтагчид, коммунист байж биеэ тоогсод, эрх тушаал хөөцөлдөгчдийг туйлаас үзэн ядаж, аливаа ажил хэрэгт ухамсартай сахилга бат, намч ёсоор хандахыг шаардана. Мөн тагнуулч хүнийг нэргүй гавьяа байгуулахад нь уйгагүй бэлтгэж, Зөвлөлт төрийг хамгаалахын төлөө амь насаа зориулах үзэл санааг тэр хүнд олгож чадна. Үүнтэйгээ адил даалгавар болгоныг цаад наадгүй сайтар боловсруулахдаа «үл үзэгдэх фронтын» байлдагчид учирч болох бүх аюулыг нэгд нэггүй дүгнэн бодно. Ер нь Берзинтэй хамт ажиллах нь эрэлхэг зориг, үзэл санааны хатуужлын сургууль болно.

	1926 оны намар Рихард Зоргетой танилцсан хүн ийм л хүн байсан бөгөөд тэр хүн Зоргегийн амьдралд туйлын онцгой үүрэг гүйцэтгэх тавилантай байсан юм санжээ.

	Заримдаа Рихард, Ян Карловичаас зөвлөгөө авна. Берзиний юм их мэддэгийг Зорге шагшиж гайхна. Тэгэхдээ улсын доторх хамгийн их мэдлэгтэй хүний нэгэн зөвлөгөө өгч байна гэж анхандаа ер бодсонгүй. Гэхдээ албан ажлын байдлаас тийм их мэдлэгтэй байжээ. Олон улсын байдал дахь өчүүхэн хөдлөл, «чимээг» тэр андахгүй мэддэг, болгоомжилдог бөгөөд чухамхүү үүнээс Зөвлөлт Холбоот Улсын аюулгүй байдал хамаарах байжээ. Рихард нэг мэдэхэд нандин чухаг эх булагт гар хүрчээ. Тэр хоёр Алс Дорнодын тухай байн байн ярилцана. Алс Дорнодын асуудал тун сонин, тун чухал тул Зорге сонирхон судалж эхэлжээ. Алс Дорнод дахь байдал одоогийн хүчний харьцаанд үндсэн өөрчлөлт гаргаж болзошгүй мэтээр түүнд санагджээ. Энэ санааг нь Берзин хуваалцав. Тийм ээ, олон улсын байдал туйлдаа хүртэл хурцдав. Дэлхийн эдийн засгийн хямрал болж, империалистууд энэ хямралаас гарах замыг Зөвлөлт Холбоот Улсын эсрэг явуулах дайнаас заавал эрдэг тул Германд эрх баригч ангийнхан засгийн эрхийг Гитлерт өгөх гэж байгаа юм уу даа гэмээр үе байв. Гитлерийн хувьд дайн нь «сэрүүцүүлэн амраах салхи» гэсэн үг байлаа.

	Японы генерал Танака Гитлерийн хийдгийг давтав. Энэ хүн эзэн хаандаа «цус төмөр» хэрэглэх бодлогыг төлөвлөсөн «Танакийн меморандум» гэдэг нууц төлөвлөгөөг өргөн барьжээ. Үүндээ японы империализмын гадаад эрх мэдлийн тухай дэлгэрэнгүй дурдаж, Манжуур, Монгол, Хятад, Зүүн Өмнөд Ази, Энэтхэг, Төв Ази, Бага Ази, Европыг эзлэн аваад, АНУ-ыг цохихоор төлөвлөжээ. Танака нь Зөвлөлт Холбоот Улстай байлдахыг зайлшгүй бөгөөд хэрэгцээтэй зүйл гэж үзэв. Дэлхийд ноёрхох гэсэн хэнээрхэл үү? Магадгүй л юм. Гэвч япончууд нэгэнт хөдөлж эхлэв. Саявтархан Танака цэргээ Шаньдуньд хоёр дахь удаагаа оруулж, Манжуур луу харж, Зөвлөлт Холбоот Улсын хилд сэмхэн гэтэн ойртож, Чан Кайшийг шахаж байв, Хятадад 1925—1927 онд гарсан хувьсгал түр дарагдаад байсан үе. Зөвхөн сүүлийн хоёр жилд бараг хагас сая хувьсгалт ажилчин, тариачин амь үрэгджээ. Нанжины засгийн газар ба армийн толгойд Чан Кайши сууж байв. Хөрөнгөтөн, газрын эздийн төлөөний хүн Чан Кайшийн үйл ажил орон бүхний империалистуудын санаанд бүрэн тохирч, тэд Нанжины засгийн газрыг эв түнжинтэйгээр хүлээн зөвшөөрөхдөө «нээлттэй хаалганы эрх» буюу тус орныг тонох, дотоод хэрэгт нь оролцох эрхийг өөртөө үлдээжээ.

	Чан Кайши ба японы милитаристуудаас шинэ өдөөн хатгалга гарч болзошгүй байв.

	Герман, Америк, Японд ажилгүйдэл туйлын их болов. ЗСБНХУ-ын эсрэг чиглэсэн түрэмгий санаа шинэ хүчээр оргилон гарах болов. Империалистуудын зах зээлийн болон нөлөөний хүрээгээ ихэсгэхийн төлөөний тэмцэл хурцдав. Энэ нь Зоргегийн хувьд нэг зүйл байлаа. Зорге Германд болж буй үйл явдлыг сэтгэл түгшин харж байв. Тэнд нацист намыг өргөн олны нам болгоход аятай нөхцөл үүсжээ.

	1928 онд Зорге дахин Эрнст Тельмантай уулзав. Германы коммунист намын удирдагч Тельман Коммунист Интернационалын дэлхий дахины VI их хуралд төлөөлөгчөөр ирсэн юм. Хуучин дайчин анд нар цуглаж, түр зуур уулзаж, Тэдди уран шогтой үг хэлж, их л сэтгэл хөгжөөнтэй байжээ. Тэр нь Ленинградыг үзэж, алдарт «Аврора» хөлөгт зочилж, түүнийг хөлгийн багийн хүндэт гишүүнээр сонгоод, улаан флотынхны хувцас бэлэглэсэн байлаа.

	Герман улсад урьдын хэвээр ангийн тэмцэл, ажил хаялт гарч ажилчны нэгдсэн фронт байгуулахын төлөө тэмцэцгээж байхад, фашистууд цадигаа алдаж, СС-ийн отрядыг байгуулж, бас юнкерийн язгууртан нар Гитлерийг дэмжиж байжээ.

	Тэрхүү түр зуурын уулзалтаас хойш Рихард уйтгарлаж эхлэв. Аахены нүүрсний сав газар, Майны Франкфуртэд хувьсгалт ажил хийж байсан нь санагджээ. Угаас галтай цогтой чийрэг бие нь хөдөлгөөнийг шаардаж, хамгийн хэцүү, хамгийн хариуцлагатай, хамгийн төвөгтэй ажил буюу амь насандаа аюултай зүйлийг хиймээр санагдах болов. Зол жаргал гэдэг бол зөвхөн тэмцэж байж бий болдог шүү дээ.

	Энэ тухайгаа нэгэн орой зугаацаж явахдаа Ян Карловичид хэлжээ. Берзин бодлогоширч, Зоргед хосгүй их хэргийг даалгаж болно, тэр бол маш хариуцлагатай, аюултай ажил, гэвч надад тагнуулын газрын удирдагчийн хувьд нийгэм судлалч эрдэмтэн хүнийг онолын ажлаас нь салгах эрх байна уу, үгүй юү? гэж ихэд бодов. Бас Рихардын санааг ойлгож өрөвдөв. Өөрөө үргэлж үйл явдлын ирэн дээр байдаг болохоороо амьдрал тайван, нэгэн хэвийн болмогц уйддаг хүн байжээ.

	Алс Дорнодод байдал түгшүүртэй болсоор л байв. Америк, Англи, Японы империалистууд хятадын милитаристуудыг Зөвлөлт Холбоот Улстай мөргөлдүүлэхийг хамаг хүчээр чармайцгаав. 1929 оны тавдугаар сарын 27-нд тэд цагаантан хятадуудыг ятгаж Харбинд байгаа зөвлөлтийн консулын газар луу дайруулав. Тэгээд долоодугаар сарын 10-нд Чжан Сюэляны цэрэг Дорнод Хятадын төмөр замыг эзэлж авахыг оролдов. Энэ бол Зөвлөлт Холбоот Улсын эсрэг дайн өдөөхийг оролдсон империалист гүрнүүдийн заавраар цагаантан хятадуудын хийсэн том өдөөн хатгалга байлаа.

	Цагаантан хятадуудын балмад ажиллагаа балран унаж, Дорнод Хятадын төмөр замыг хуучин байдалд нь оруулахыг зөвшөөрөхөөс өөр аргагүй болов. Гэвч Хятадтай дипломат харилцаа сэргэсэнгүй үлдэв.

	Берзин ажлын тасалгаандаа Хятадын газрын зургийн өмнө байн байн зогсдог болов. Тэр нь энэ том орны талаар юу мэдэх байв аа? Их ч биш зүйл мэдэх байжээ. Улс төрийн хүчний байрлалыг мэднэ. Чан Кайши бараг хагас сая хувьсгалт ажилчин, тариачныг устгаж, хятадын генералуудын тасралтгүй хийсэн хоорондын дайн улс орныг тамирдуулж, жаран сая хүн өлсгөлөнд нэрвэгдсэн байв. АНУ, Япон хоёр ашиг хонжоо олохын төлөө Манжуурт үзэлцэж, одоохондоо америкчууд нь дийлж байх шиг байлаа. Тэд Хятадтай худалдаа хийх талаар Англи, Япон, Францыг шахаж зайлуулаад нэгдүгээр байранд гарчээ. Хятад оронд америкийн «зөвлөгч», «мэргэжилтэн», «эдийн засгийн даалгавартан» үнэндээ пиг дүүрчээ. АНУ-ын төрийн нарийн бичгийн дарга Стимсон Дорнод Хятадын төмөр зам дээр болсон мөргөлдөөнийг шийдвэрлэхэд зуучлагчийн үүрэг гүйцэтгэхдээ хүртэл цадиггүй загнав. Санаачилгыг гартаа авч, шүүгч болоод Дорнод Хятадын төмөр зам дээр АНУ тэргүүтэй олон улсын хамгаалал тогтоох гэсэн Стимсоны оролдлого бүтсэнгүй. Япончууд Манжуурыг эзэлж авахыг мөрөөдөн, Чжан Сюэлянд найдлага тавьсан хэвээрээ байв.

	Гэвч Берзин үйл явдал цаашид хэрхэн өрнөхийг мэдэхгүй байлаа. Зөвлөлт Холбоот Улсын тухайд болоод ирмэгц империалистууд хоорондынхоо маргааныг шууд мартаад л нэгддэг. Хятадын милитаристууд ба тэдний япон-америкийн ивээгчид ЗСБНХУ-ын эсрэг ямар шинэ өдөөн хатгалга сэдэж байна вэ? Хятадад бэхэжсэн Япон, Америк, бусад орны бодлого ямар байна вэ? гэдэг нь тодорхойгүй байлаа.

	Одоо Берзиний бүх үйл ажиллагаа, зөвлөлтийн хилийг аюулгүй байлгах гэсэн ганцхан зорилгод чиглэв. Олон улсын бүх замбараагүй явдлыг энэ талаас нь дүгнэн үзэх хэрэгтэй байв. Алс Дорнодод том түгшүүрийн голомт болжээ.

	Ингэхлээр Манжуур, Дорнод ба Төвийн, Өмнөд Хятад, Харбин, Мүгдэн, Шанхай, Нанжин, Кантон зэргийг бүхэлд нь хамарсан нарийн ажиллагаатай мэдээлэх сүлжээг Хятадын нутаг дээр бий болгох нь зайлшгүй чухал боллоо.

	Ийм хэргийг гагцхүү хосгүй лут хүнд л даалгаж болно. Тийм сүлжээний зохион байгуулагч бөгөөд удирдагч хүн ямар чанаруудыг эзэмшсэн байвал зохих вэ? Юуны өмнө ухаан, үйл явдлыг газар дээр нь дүгнэх чадвар, нууц ажлын их туршлага, хувьсгалын хэрэгт хязгааргүй үнэнч, хатуужил, тэвчээр, эрэлхэг зориг төгс хүн байх ёстой. Мөн ч хариуцлагатай үүрэг ажээ...

	Берзин боловсон хүчнийг сонгож авах ажлыг өөр хүнээр хэзээ ч хийлгэдэггүй байв. Шалгана гэдэг бол өөр хэрэг. Тэр нь онцгойнхны ба тагнуулын ажлын олон жилийн туршлагаараа дайсантай хийх үл үзэгдэх дайнд цорын ганц хүн юутай их хэрэгтэй болохыг мэдэх байлаа. Ийм ажилд өчүүхэн алдаа л сүйрэлд хүргэж болно.

	Берзин маш том ажиллагааг сэдэж, түүний нь онцгой шинж төгс бүрдсэн хүн л гүйцэтгэх ёстой байв.

	Ингэж л анх удаа Ян Карлович гуай Зоргег цэргийн тагнуулч болох хүн юм гэж боджээ.

	Нэгэн удаагийн үдшийн зугаалгын үеэр Зорге, энэ жилийн майн нэгэнд Берлиний ажилчдыг жагсахад зэрлэгээр буудаж, нөхдийнхөө алагдсаныг өгүүлээд, дэлхий ертөнц галт уулын оройд байгаа юм шиг байхад хаалттай өрөөнд «бясалгаж» тайван суух аргагүй байна гэж ярихад нь Берзин өөрийнхөө төлөвлөгөөг танилцуулжээ. Энэ аугаа лут төлөвлөгөө Зоргегийн санааг тэр аяар нь эзэмдэнэ гэдэгт Берзин эргэлзсэнгүй. Тэгж бодсон нь ч зөв боллоо. Рихард Хятад руу явахыг эргэлзэлгүй зөвшөөрөв. Энэ нь түүний хүч хүрэхүйц ажил байжээ.

	Макс Клаузен гэгч нэг радиочин Хятад руу нэгэнт гарсныг дуулав. Зорге эхлээд Герман орж, сонин сэтгүүлийн газруудтай холбоо тогтоох, АНУ-д ч бас ийм холбоо тогтоох хэрэгтэй болов. Тийнхүү Шанхай орохдоо Америкаар дайрч, бараг дэлхийг тойрон аялах хэрэг гарав.

	Зорге 1930 оны нэгдүгээр сард Шанхайд ирэв. Тэгэхдээ германы «Социологише мэгэзин» гэдэг сэтгүүлийн сурвалжлагч, америкийн хэд хэдэн жижиг сонины сурвалжлагч гэсэн нэрээр ирэв. Тэр америкийн сонинд өгүүллээ илгээхдээ «Жонсон» гэдэг нэрээр гарын үсгээ зурдаг боллоо.


5 : ЗОРГЕ ХЯТАДЫГ НЭЭВ

	Ика бага байхдаа Испанийн офицер Бальбао хэмээх нэгэн 1513 онд Номхон далайг нээсэн юм гэж дуулаад, далай нээнэ гэж юу гэсэн үг вэ, тэгэх тусмаа гадаад их далайг... гэж гайхаж байсан билээ.

	Тэр үед далай байтугай, аль хэдийн нээгдсэн орныг ч нээж болно гэдгийг хараахан ойлгоогүй явжээ. Тухайлбал, Хятад мэтийн орны хувьд хамгийн гол нь «хятадад эзэн хаан, түүний бүх албат нь хятад хүмүүс» гэдгийг л мэддэг юм шиг байлаа.

	Гэтэл хятадад дан ганц хятад хүн суудаггүй ажээ. Юутай ч гэсэн Шанхайн ажил хэргийн хүмүүс дунд хятад хүн бараг үл үзэгдэнэ. Энд гол эзэн нь олон улсын капитал бөгөөд ард түмэн манж эзэн хаанаа 1911 онд хөөчихсөн юм байжээ.

	Шанхайд хамгийн олигтой нь Эргийн Банд билээ. Гадаадын банк, албан газруудын асар том чулуун барилгууд том жижиг завь өөд уруугүй сүлжих бохир муухай Вампу голд тулжээ. Овойтол ачсан далайн хөлөг онгоцнууд голоос далай руу алгуурхан гулсан орно. Зогсоол дээр далбаа юугаа хийсгэсэн гадаадын онгоцнууд зогсоно. Бороо шивэрч, банкны захирал, эздийн шил толь болсон хөнгөн тэрэг гялалзан давхилдана. Энэ бол «олон улсынхны суудаг хэсэг» юм. Түүний ойрхон францын үйлдвэрийн нэгдэл байна.

	Зорге яаралгүйхэн явсаар Гарден-бридж рүү очив. Шанхай... Энэ хот гадаадынхнаар дүүрчээ. Наймаа худалдаачид, оросын цагаан гвардийнхан, герман, америк, англи, францын наймаачид, зөвлөгчид, мэргэжилтнүүд гээд л пиг дүүрэн аж. Империалист орнуудын тагнуулын газар бараг л ил ажиллаж, мэдээ сэлт цуглуулна. Англичууд Вэйхавэйд тэнгисийн цэргийн бааз байгуулж, Хятад улс төвөөсөө тусгаарлагджээ.

	Туслах хүн-радиочин Макс Клаузентай уулзав. Тэр нь сайхан магнайтай, чийрэг хүн байв. Түүний бүхий л байдлыг үзэхэд сайн хүн нь илт, ер нь л гучин насыг наслахдаа их юм үзсэн хүн байна гэж бодогдмоор, урьд байж үзээгүй газраа их л чөлөөтэй байх ажээ. Үнэхээр ч их юм үзсэн байжээ.

	Клаузен, Рихард Зорге хоёр баян америкчуудын буудаг тансаг сайхан Катей-отель гэдэг зочид буудалд танилцав. Энэ тухайгаа Клаузен ярихдаа «тэр бол Зоргетой хамгийн анх уулзсан минь юм. Нөхөр Зорге бүр тэр үеэс их л болгоомжтой байсан шиг санагддаг. Надаас хэдэн юм асууж, би ч түүнд хариулах ёстойгоороо хариулж, зөвхөн түүний дараа л надтай нэлээд илэн далангүй ярьж эхлэв үү дээ гэж би бодсон. «За ингээд та бид хоёр хамт ажиллаж, гар нийлэх нь мэдээж гэж хэлсэн юм сан» гэж байна.

	Клаузены өмнө амаргүй үүрэг байсан нь Зоргегийн байгууллагыг найдвартай радио холбоогоор хангах явдал байжээ. Ингэхийн тулд радио станц тавьж, хүмүүсийг дамжуулагч дээр ажиллахад сургах, Төвтэй холбоо барих ажил хэрэгтэй байв. Клаузен Хятадад Зоргегоос хэдэн сарын өмнө буюу чухмыг хэлбэл 1929 онд ирсэн бөгөөд Харбинтай найдвартай холбоо тогтоож амжаад, Дорнод Хятадын төмөр зам дээр Зөвлөлт Хятадын хооронд болсон явдлын ид хариуцлагатай үед хамгийн чухал мэдээг Төвд яаралтай өгч байжээ.

	Макс Клаузенг Рихардад холбооны мэргэжилтнээр өгсөн нь санамсаргүй хэрэг биш билээ. Эрхэлсэн ажлаа онц сайн мэддэг, туйлбартай коммунист, сайн дураараа хилийн чанадад ажиллая гэсэн хүн.

	Макс Готфрид Фридрих Клаузен 1899 оны хоёрдугаар сард Нордштранд арал дээр, Шлезвиг-Гольштейний эргийн орчим төржээ. Эцэг нь ядуу наймаачин, унадаг дугуй засдаг механикч байжээ. Макс сургууль төгсөөд эцэгтээ туслалцсаны дараа нь төмрийн дархны дагалдан сурагч болжээ. Гэвч оройн цагаар гар урлалын сургуульд давхар суралцав. Макс техник, оньс механизмд дуртай, зохион бүтээх ажлыг их сонирхдог байж.

	1917 онд Клаузен цэрэгт татагдаж, германы холбооны корпус буюу Өрнөд фронтын радио ангийн нэгэнд ажиллав.

	1919 онд цэргээс халагдаад аавынхаа хүслээр гэртээ харьж, түрүүчийн төмрийн дархны дэргэд нэгэн хэсэгтээ ажиллав. Тэр дархан коммунист хүн байж, залуу Клаузены коммунист үзэл хөгжиж, бэхжихэд багагүй тус хүргэв. Макс түүнээс Германы коммунист намын тухай, түүний хөтөлбөр ба үйл ажил, Карл Либкнехт, Роза Люксембург, Клара Цеткин, Франц Меринг мэтийн марксистуудын талаар мэдэж авчээ.

	«Герман улс эдийн засгийн маш хүнд нөхцөлд байлаа. Ажилгүйчүүдийн тоо зургаан саяас давав. Засгийн газар юу хийхээ ер мэдэхгүй байв. Германы ард түмнийг зовлонгоос гэтэлгэх ганц зөв зам бол коммунизм юм гэж би итгэж эхэлсэн юм» гэж Клаузен хожим нь хэлж байлаа.

	1921 онд Макс Гамбургт очиж Гамбург ба Балтийн тэнгисийн боомтуудын хооронд явдаг худалдааны хөлөгт механикч болов. Тэр бээр коммунист намын санаачилгаар байгуулагдсан германы тэнгисчдийн холбоонд 1922 онд элсэн оров. Түүнчлэн Гамбургт байхдаа хурал цуглаан дээр Эрнст Тельманы үг хэлэхийг олонтоо сонслоо. Удалгүй улс орон даяар механикчдын асар том ажил хаялт болов. Клаузен тэдэнтэй санаа нэг байгаагаа илэрхийлээд нэгдэн нийлэв. Түүнийг ажил халтанд оролцлоо гэж баривчлан, гурван сар шоронд суулгав. Түүний дараагийн хэдэн жилд Макс Клаузен тэнгисчдийн нийгмийн байдлыг сайжруулахын төлөө идэвхтэй тэмцэгч болж, нэрийг нь олон хөлөг онгоцныхон мэдэх боллоо.

	1927 онд Клаузен Зөвлөлт Холбоот Улсад очив. Зөвлөлт улс хав загас агнадаг үйлдвэрийн флотдоо нэмэр болгож Германаас гурван шурагт хөнгөн хөлөг худалдаж авсан юм. Тус хөнгөн хөлгийн экипажийн бүрэлдэхүүнд усан цэрэг Макс Клаузен оролцжээ.

	Клаузен Мурманы боомтыг үзэж, зөвлөлтийн тэнгисчидтэй танилцаж, тэдний ажил амьдралыг үзлээ. Тийн Гамбургтээ буцаж ирмэгц Германы коммунист намд элсэн орох өргөдлөө өгчээ.

	1928 онд Клаузенд Москва орох боломж олдов. Энэ бол түүний өнийн мөрөөдөл байсан бөгөөд баяртайяа зөвшөөрчээ. Макс Москвад ирээд радиочдын курст орж төгсгөөд, 1929 онд радио холбооны мэргэжилтнээр Хятад руу очлоо. Түүний албан бичиг дээр германы худалдаачин гэж бичигджээ. Галт тэргэнд явахдаа нөлөө бүхий германы худалдаачин маань зорчин явагсадтай дуртайяа танилцав. Тэдгээр нь Японы ажил хэргийн хүмүүс, Францын дипломатууд, английн сэтгүүлчид байлаа. Клаузен Манжуураас усан онгоцоор Шанхай хүрэв.

	Ийнхүү хуурай газрын усан цэрэг боллоо. Юунаас эхлэх вэ?...

	Клаузен тохирохуйц байр олж аваад, радио станцаа байрлуулах хэрэгтэй байв. Тийн эрж эрж, хотын нам тайван хэсэгт хоёрдугаар давхрын нэг том өрөөг дөчин доллароор хөлслөн авлаа. Байшингийн эзэн авгай Борденг гэгчид Германаас саяхан ирсэн худалдаачин хүн гэж өөрийгөө танилцуулав. Өрөө нь ажиллахад тийм ч тохиромжтой биш байв. Харин дээд дээврийн давхарт байдаг хоёр өрөө ажиллахад үлэмж зохимоор санагдавч тэнд Анна гэдэг нэг хүүхэн нэгэнт сууж байжээ.

	Макс юутай ч атугай тэр хоёр өрөөг авахаар шийдэж, эзэн авгайд хөлсийг нь ахиу төлье гэж хэлээд, халуун газар байж бие дасаагүй болохоор дээр суувал арай сэрүүн байх сан болов уу, тэгээд л дээврийн давхарт оръё гэж байгаа юм гэдгээ тайлбарлав. Энэ хүний санал тун ашигтай байсан тул гуравдугаар давхрын өрөөг суллаж өгье гэж эзэн авгай амлажээ. Гэтэл нөгөө Анна бүх төлөвлөгөөг нь нураав. Тэр хүүхэн өрөөг суллахаас эрс татгалзаж, өрөөний хөлсийг яг таг төлж байгаа, иймээс та намайг гаргах эрх байхгүй шүү гэж тун ширүүхэн хэлжээ. Тэр бүх хэрүүлийн эцсийг харж байх цаг Максад байсангүй тул тэр зожиг хүүхэн дээр өөрөө оров. Тэгээд тун эелдгээр учирлаж, өрөөгөө сольё, хөлсний зөрүүг нь би төлье гэж аргадав. Гэтэл Анна тун их уурлаж, хэлсэн болгоныг нь дургүйцэн няцаасанд Макс ч бүр гайхав. Үгүй ер, энэ муу хүүхэн бид хоёрт хаана ч байсан яадаг юм? Доод өрөө бол дээврийнхээс хавьгүй илүү, түүний өмнөөс би дөчин доллар өгье гэж байхад дургүйцдэг нь юу вэ гэж уурлахад хүрэв.

	Тэгж чаргууцалдаад байх нь дэмий тул, Анна гуай та сайн бод л доо, би маргааш тантай дахиад уулзъя гэж аятайхан хэлжээ.

	Гэвч Клаузен тэрнээс хойш гуравдугаар давхар өөд нэг биш удаа гарч, зөрүүд авгайг өрөөгөө солихыг зөвшөөрөн зөвшөөртөл нэлээд хэд оров. Өөрөө сэрүүн газар сууя гэж ингэтлээ их гүйсэн энэ сонин герман хүн тэр хүүхний сонирхол татсан бололтой. Анна хоёрдугаар давхар дахь өрөөнд шилжиж суув.

	Макс дээврийн давхарт ормогцоо дав даруй богино долгионы хүлээн авагч хийж эхлэв. Дэлгүүрээс авсан хүлээн авагчаас өөрөө хийсэн нь дээр гэж үзжээ. Өөрөө хийсэн хүлээн авагч эвдэрвэл, хаанаа, юу нь эвдэрсэн нь шууд мэдэгдэнэ.

	Макс оройн цагаар хааяа «Анна авгайнхаар» орж хүндэтгэдгээ илэрхийлэн, аяга цай уудаг байв. Тэр залуу хүүхэн түүний санаанд улам бүр нийцэх болов. Хүүхэн хээгүй, цагаан цайлган, шог наргиантай юм хэлэхэд нь үнэн сэтгэлээс инээнэ. Тэр хоёр сайн нөхөд боллоо. Олонтоо уулзаж, удтал ярилцаж, нам чимээгүй гудамжаар сэлгүүцэн явах нь нэгэн зүйл хэрэгцээ болон хувирав. Бид хоёр бие биедээ их хэрэгтэй юм байна, тэргүйгээр байж чадахгүй нь гэдгийг Макс ойлгоод, Аннатай суухаар шийдлээ.

	Тийнхүү ид ажлын үеэр, Кантон орох ёстой үед Макс Рихардад «Би гэрлэнэ!» гэж хэлэв. Рихард хязгааргүй гайхсан ч гойд юм хэлсэнгүй. Тэр нь хайр дурлал гэдгээр тоглож болохгүй, бүр Шанхайд байсан ч хайр дурлал гэгч өөр зүйл гэдгийг мэдэх байжээ. Тагнуулчин хүн ийм дайчин үүрэг гүйцэтгэж байгаа үедээ удирдлагын зөвшөөрөлгүй иймэрхүү юм хийж болдоггүй ёстой ажээ. Макс бүгдийг нэгд нэггүй хэлээд, Зоргегоос зөвлөгөө хүсэв.

	Рихард Аннатай нь уулзъя гэжээ. (Клаузен сэтгэлтэй бүсгүйгээ тэгж дууддаг байж). Тэд «Астория» гэдэг зоогийн газар уулзаж, илэн далангүй ярилцсаны дүнд Рихард Анныг бүжигт урьжээ.

	Тэр хүүхний талаар тодорхой юм юу байв гэвэл яс үндэс орос, нэр нь Анна Матвеевна Жданкова, 1899 оны дөрөвдүгээр сарын 2-нд Сибирьд төрсөн, түүнийг гурван нас хүрэхэд, бэлэвсэн эцэг нь Попов гэдэг худалдаачинд «хүмүүжүүлүүлэхээр» өгсөн, худалдаачныд арван дөрвөн жил болсон, амьдрал маш хүнд байсан, Аняг гэрийн зарц болгож, түлээ зөөлгөж, өвлийн хүйтэнд хашааны цас арилгуулдаг байсан гэдэг л мэдэгдэв.

	1918 онд хувь заяаны эрхээр арван есөн настай Анна Хятадад хаягдаж, өөрөө ч мэдэлгүй дүрвэгч болон хувирчээ.

	Анна Зоргегийн санаанд нийцэв. Зорге Максыг сайн хань олжээ гэж хэлэхүйц гярхай байжээ. Гэвч юу хийдгээ хүүхэнд хэлж болохгүй шүү гэж Максад урьдчилан сануулав.

	Амьдралын аж байдлын тал нь гол зүйл болох ажил хөдөлмөрийг зогсоосонгүй. Тэдний ажил тус орны хотуудаар цаг үргэлж явах их хүчийг шаардана.

	Радио холбоо байгуулах ажилд Клаузенд үнэлж баршгүй тус хүргэдэг хүн бол Константин Мишин гэгч байв.

	Константин Мишиний хувь заяа оросын дүрвэгчийн хувь заяа гэхэд тун сайхан байлаа. Цагааны офицер тэр 1918 онд Оросоос гарч Шанхайд очиж суурьшжээ. Анхны хэдэн жилд тун хэцүү амьдарчээ. Олон янзын ажил хийж, мандолин бариад Шанхайн гудамж, зоогийн газраар хэсэж, дуулж хуурдан аяга хоолны мөнгө олж нэг хэсэг яваад, бас нэгэн хэсэгтээ тонгорог хутга, зэс бөгж, хумсны хутга, үсний хутга мэтийн аахар шаахар юм заржээ. Тэр бээр бүх Манжуур, Умард ба Өмнөд Хятадаар хэрэн хэсэж, тус орны аж байдлыг сайн судалж, хятад, англи, японоор ярьдаг болжээ. Тэнэмэл худалдаачны амьдрал маш хэцүү, амаргүй ч яаж ийгээд гэр бүлээ тэжээхэд нь хүрэлцэхчээн болдог байжээ. Тийнхүү зуны аагим халуун өвлийн тэсгим хүйтэнд бүхэл өдөржин үүргийн худалдаа хийж явсаар бие нь сүрхий муудаж, сүрьеэтэй болжээ.

	Тэгэхдээ энэ бүх хугацаанд эх нутгаа санаж, уйтгарлаж явдгаа цаанаа нууж, санах сарвайх юм нь хэдийнээ хөсөр орхигдоод, сэтгэл санаа нь үймрэн гансардаг байж. Большевикуудаас айхын зэрэгцээ хуучин байдалд эргэж орно гэж бодоход бүтмээргүй санагддаг байлаа.

	Нэгэн удаа шинэ жилийн өмнөхөн хэсэг хүн цугларан сууснаа Оросын ирээдүйн тухайд юү бодож байна вэ гэж түүнээс асууцгаахад «Би мэргэлэхгүй, мэргэлдэг хүний ажил улам л хэцүү болж байна шүү дээ» гэж хариулжээ.

	Мишин Оростоо эргэж очихыг цаанаа мөрөөдөх боловч айдаг байжээ. Нэг удаа түүнтэй уулзсан нэг хүн Зөвлөлт Холбоот Улсын тулд ажиллахгүй юу гэж хэлэхэд нь шууд л зөвшөөрсөн байна. Макс Клаузен Мишиний тухай хожим дурдахдаа:

	«Миний бодоход, Мишин бол туйлын үнэнч, бидний төлөө ажиллахыг машид хичээдэг хүн байсан. Гэвч Зөвлөлт Холбоот Улсад амьдралын нөхцөл ямар тухай төсөөлөл үгүй, бас очсон хойно нь яаж хандахыг мэдэхгүйн улмаас эргэж очихыг эс зүрхэлдэг байсан» гэжээ.

	Харин Зорге, цагийн байдлыг сайн мэддэг хүнгүйгээр амжилт олохгүй гэдгийг сайн ойлгож байлаа. Тийм хүмүүст нь Японы болоод хятадын сэтгүүлчид орно. Тэр, Шанхайд ажилладаг гадаадын сэтгүүлчидтэй дорхноо танилцаж, Нанжины цэргийн ангиудад байгаа герман цэргийн зөвлөх нартай танилцав.

	Зорге «Осака Асахи» сонины тусгай сурвалжлагч Озаки Хозуми гэдэг япон залуугийн үйл ажлыг улам бүр нягтлан ажиглах болов. Саявтар Озаки өөрийнхөө сонинд өгүүлэл бичиж, түүндээ «Шанхайн цэцэрлэгт хүрээлэнд гарсан «Хятад хүн, нохой хоёр орохыг хориглоно» гэсэн дургүй хүрэм зарлалыг авсан ч жинхэнэ эзэд нь урьдын хэвээр англичууд байна» гэж дурджээ. Тэгсээр Озаки нь давшилт үзэлтэй хятадын оюутны нэг бүлэгтэй холбоотой, гадаадын гүрнүүдээс хятадад явуулж буй эзэрхий бодлогыг илчилсэн өгүүллээ нууц нэрээр хэвлүүлдэг гэдгийг нь мэдэв.

	Зорге нэгэн танил сэтгүүлч хүүхнээрээ дамжуулан Озакитай уулзах хүсэлтэй байгаагаа хэлсэнд Озаки баяртайяа уулзана гэж хэлүүлжээ.

	Хожим Зорге шинэ танилаа үнэлж дурдахдаа:

	 

	Озаки бол миний анхны, хамгийн үнэтэй туслагч байсан... Бид хоёрын ажил хэргийн болон амины харьцаа үргэлж сайн байдаг байсан. Тэр надад олдож байсан бүх японы мэдээнээс хамгийн үнэн, бүрэн бүтэн, сонирхолтой мэдээг олж ирдэг байлаа. Би түүнтэй танилцмагцаа л дотночлон нөхөрлөж эхэлсэн юм» 

	 

	гэжээ.

	Рихард голдуу Гарден-брижд Озакитай уулзана. Тэндээс хөнгөн тэргэнд суугаад хятадын цагдаа нараас зайтай аль нэгэн цэцэрлэгт очно.

	Тэр хоёр ярих ч юм, бие биедээ мэдээлэх ч юм заавал байна. Тэд Чан Кайшийн засгийн газрын бодлого, түүний арми цэрэг, цэргийн дээд командлалд болж буй өөрчлөлт, Нанжины дэглэмийг ямар давхарга, ямар анги дэмжиж байгааг, тэр дэглэм Англи, Америкаас хэрхэн хамаардгийг шүүн ярилцана.

	Тэгэхдээ Озаки, тагнуулч хүнтэй ярьж байгаагаа мэддэг байв уу гэвэл мэддэг байсан бололтой. Гэхдээ Зорге бол над шиг л, хятадын ард түмний анд нөхөр, империализмын эсрэг тэмцэх ямар нэгэн далдын хүчтэй хүн гэж ойлгодог байв. Энэ л түүнд хангалттай байжээ. Озаки үдэш оройн цагаар Рихардын хүссэнээр өөрийнхөө тухай ярина.

	Озаки 1901 оны тавдугаар сарын 1-нд Токио хотод сэтгүүлч Озаки Хидертарогийн гэр бүлд төржээ. Эцэг нь тун их боловсролтой хүн байж. Тэр нь хуучны сурвалжит язгууртайдаа их бахархдаг, өвөг дээдэс нь цөм үеийн үед Гифу мужийн Нисисиракава тосгоны ахлагч явж, тайж язгуурын овог, юлд хоёрыг хэрэглэх эрхтэй байжээ. Тэдний гэрт хамгийн эрхэм юм нь угийн бичээс байлаа.

	Үзэсгэлэнтэй сайхан нутагт байдаг Нисисиракава тосгон нь тус орны хамгийн эртний суурин газарт тооцогдоно. Модтой уул, түргэн урсгалт гол, битүү модон дотор байдаг синтогийн сүмтэй энэ тосгон эзэн хаан Хидейосийн үеэс газрын бүртгэлд орсоор ирснээрээ ч зарим талаар өөрөө ховор дурсгалын зүйл болжээ. Энэ бол ард түмний бүхий л зан заншил анхныхаа байдлаар хадгалагдан үлдсэн хуучин Японы нэгэн хэсэг юм.

	Хидетаро багаасаа яруу найраг сонирхож, Японы сонгодог зохиолчдыг дуурайн сэмхэн шүлэг бичдэг болов. Гэтэл эцэг нь түүнийг эмч болгохыг хүсжээ. Хидетаро эцгийнхээ үгийг дагаж арван зургаатайдаа Токио хотноо очиж, анагаах ухаан судалж эхэлсэн байна. Гэвч яруу найраг сонирхдог хүслэн нь амар заяаг үзүүлсэнгүй.

	Тэр шүлэг бичиж, Сирамизу гэдэг нууц нэрээр хэвлүүлэх болов. Шүлгийг нь амьтан хүн ихэд сонирхсон тул эцгийнхээ сургаалыг зөрчиж, тэр чигээрээ утга зохиолд зорьж, яруу найрагч, сэтгүүлч боллоо. Улмаар «Орчин үеийн залуус» гэдэг том сэтгүүлийн эрхлэгч болж, янз бүрийн хэвлэлд шүлэг зохиолоо хэвлүүлэн, хятадын яруу найргийг судлахдаа хятад хэлийг гарамгай сурав.

	Удалгүй хайр сэтгэлтэй учирчээ. «Орчин үеийн залуус» сэтгүүлийн газраас хэдхэн минут алхаад хүрэх газарт бага шиг буудал байдаг, түүнийг Кита гэдэг хүүхэн эзэмшдэг байв. Хидетаро тэдний буудалд суудаг болжээ. Кита бэлэвсэн байсан бөгөөд хөгжөөнтэй, хүн амьтантай нийцтэй тул залуу зохиолч түүнийг анхаарах болсон байна.

	Тэр хоёр харилцан сэтгэлтэй боллоо. Китагийн гэр Хидетарогийнхоос дутуугүй нэртэй айл байжээ. Кита нь Токугава гэдэг язгуурын угсаа залгамжлагчдын нэг, тосгоны тэргүүлэгчийн охин байв. (Энэ нь Китатай суухаар шийдэхэд багагүй үүрэг гүйцэтгэжээ).

	Китаг арван тавтай байхад орон нутгийн цагдаагийн захиргааны дарга бөгөөд Гумма, Фукусима, Акита мужуудыг хариуцсан цагдаагийн ахлах сургагч, Сига мужийн ерөнхий нарийн бичгийн дарга болтлоо дэвшсэн самуурайн эхнэр болгон өгчээ. Удалгүй тэр самуурай зүрхний өвчнөөр нас барахад Кита гар дээрээ хоёр хүүхэдтэй, амиа тэжээх юмгүй шахам үлджээ. Хадмынхан нь түүнийг Токиод буудал нээж ажиллуулахад тусалсан байлаа.

	Хозумийг тавтай болоход аавыг нь «Тайван Ници-Ници Симбун» сонины эрхлэгчээр томилжээ. Тэднийх Тайвань арал дээрх Тайхоку гэдэг хотноо шилжин суув.

	Гаврын модны төглөөр бүрхэгдмэл уулархаг энэ арал Япон-хятадын цус урсгасан дайны эцэст Японы колони болжээ. Тэнд төлөв хятадууд оршин суудаг, тэд харийн түрэмгийлэгчдийг үзэн ядаж, алхам тутамд эсэргүүцэл үзүүлдэг байв.

	Хозуми 1913 онд бага сургууль дүүргээд Тайванийн мужийн амбаны шууд мэдэлд байдаг Тайбейн дунд сургуульд оров.

	Энэ сургуульд гол анхаарлаа сурагчдын бодгаль чанарыг хөгжүүлэх, эрдэм номд дуртай, хатуу тогтвортой зан чанарыг эзэмшсэн хүн болгоход тавина. Мөн англи хэл заадаг, европ маягийг эзэмшихэд сургадаг байлаа.

	Хозуми өдөр бүр эзлэн түрэмгийлэгч ба тэдний мэдлийн хүмүүс хоёрын зөрчлийг хардаг байсан бөгөөд хожим бичсэн нэг тодорхойлолтдоо: «Колонийн газар байгаа япончуудын олонх нь хатуу харгис туйлын бүдүүлэг хүмүүс байж билээ. Тэд тайванчуудад хандахдаа туйлын нинжин сэтгэлгүй байсан. Хүүхэд хүнийг энэрэх хайрлах үзэлтэй байдаг болохоор, хүмүүсийг хэрхэн мэхэлж байхыг хараад зүгээр байж болдоггүй байсан» гэж бичжээ.

	Озаки Хозуми амьдралынхаа энэ үед либерал энэрэнгүй үзлийг сонирхож байсан ч Японы нийгмийн асуудлыг төдийлөн сонирхоогүй явав.

	Хозуми энэ арал дээр арван гурван жил болжээ. Эзлэн түрэмгийлэгчид хятадын тариачдыг газраас нь хүчээр хөөн зайлуулж, тариалан дээр албадлагын журмаар ажиллуулна. Тутарга, цай, чихрийн нишингэ, бэрсүүт жүрж зэргийг цөмийг нь Японд зөөж авна. Ер нь л цадиггүй чөлөөтэй загнах явдал ил байлаа.

	«Японы эрх баригчдын зүгээс орон нутгийн боолчлогдсон хүн амыг хавчин хяхаж, хүч хэрэглэн дарладаг нь надад анхны эргэлзээг төрүүлсэн юм» гэжээ. Энэ бол Озакийн Тайванд байхад төрсөн сэтгэгдэл байв.

	Энэ эргэлзээ нь Хозумийг дунд сургуулиа төгсгөөд эх орон руугаа очиход ч арилсангүй. Тэр Токиод очиж, зөвхөн хамгийн билигтэй залуусыг авдаг, тус орны шилдэг сургууль болох Итикогийн нэгдүгээр коллежид элсэлтийн өрсөлдөөнт шалгалтыг нь давж орлоо. Коллеж төгсөхөд Токиогийн их сургуульд орох зам нээгддэг нь зүй байв. 1922 онд Хозуми эцгийнхээ зөвлөснөөр Токиогийн их сургуулийн хууль цаазын факультетад шилжин суралцаж, 1925 онд эрхийн ухааны докторын зэрэг авав.

	Озаки бүр их сургуульд сурч байхдаа хөрөнгөтний эрх гэдэг бол хүчтэний эрх юм байна гэгчийг мэдэж авчээ. Түүнийг тойрон буй үнэн байдал л тэр бодлыг нь бэлээхнээ баталдаг байв. 1923 оны есдүгээр сард улс даяар асар их газар хөдлөлт болоход эрх баригч ангийнхан ард түмний дургүйцэн босохоос айхдаа эдийн засаг хүнд байдалд байна, бас коммунистууд ба «буруу үзэлтнүүд» захирагдахгүй байна гэж шалтаг заажээ.

	Зэрлэг муухай хядлага эхэлж, дөрвөн мянган ажилчин алагдаж, Японы хувьсгалт үзэл санаатай ажилчин, тариачин гучаад мянган хүнийг гянданд хорив. Харгис цагдаа нар ялангуяа коммунист зүтгэлтэн есөн хүнийг хүний үнэргүйгээр харгислав. Газар тариалангийн хөдөлгөөний нийгэмлэгийн удирдагч Морисаки Генкитийн гэр бүлийг гянданд хорив. Коммунистууд, хувьсгалт үзэлт оюутнуудыг баривчлах ажиллагаа зогссонгүй.

	«Есдүгээр сарын 1-нд болсон агуу их газар хөдлөлт нь гэнэтийн аюул болсон газар байсан хүн болгонд энэ дэлхий сөнөж байгаагаар өөрийн эрхгүй санагджээ. Тэглээ яалаа ч миний сэтгэлд өөр нэг баримт гүнзгий хадгалагдан хоцорсон юм. Би «солонгосчуудын дунд болсон явдал» гэдэг нэрийн цаана юү нуугдаж буйг сайтар мэдэхийг оролдох зуураа үндэсний асуудлын хамаг нарийн учир, түүний улс төрийн бодлоготой хэрхэн зузаан холбоотой байдгийг харалгүй өнгөрч чадсангүй. Манай гэрийн хажууханд «Газар тариалангийн хөдөлгөөн» гэдэг нийгэмлэгийн захиргаа байсан юм. Шөнө цэргүүд тэнд дайран орж, эрэгтэйчүүдийг эхнэр хүүхдийн хамтаар гудамжинд чирч гулдран гаргахыг нүдээрээ үзсэн билээ. Тэр явдал миний сэтгэл санааг дэнсэлгэн хөдөлгөлөө. Тэр жил миний хувьд эрс өөрчлөлтийн он болов. Би нийгмийн асуудлыг ноцтой судалж эхэлсэн юм» гэж дурджээ. Озаки эрдэм шинжилгээний ажилтан болж, Маркс, Энгельс, Лениний зохиолыг хичээнгүйлэн судалж, Сэн-Катаямын өгүүллүүдийг уншин, «Хегикай» гэдэг үйлдвэрчний эвлэлд орж, оройн цагаар Японы хувь заяаны талаар халуухан маргаан явагдаж, «Марксизм» гэдэг сэтгүүлд хэвлэгдсэн өгүүллүүдийг шүүн хэлэлцдэг Токиогийн нийгмийн асуудлын клуб гэгчид очно. «Би цагийнхаа ихэнхийг чухамхүү дээрх бүтээлүүдийг судлахад зориулдаг байв» гэжээ. Озаки залуу социалист улсад халуун элэгтэй байлаа.

	Тэр цоорхой ухаантайн дээр Азийн орнуудын түүх, соёлыг нэг бүрчлэн мэддэг учраас оюутнуудын хайртай хүн нь болжээ. Олон ч нөхөдтэй болов. Тэд нь Озакийг өөрийн замаа эргэлтгүй сонгон авах үед хэрэг болох ёстой байв. Тэр зам нь тодорхой байжээ. Озаки эцгийнхээ жишээгээр замнахаар шийдэж, сэтгүүлч болохыг зорьжээ. Төрийн түшмэл болох нь түүний сонирхлыг татсангүй.

	1926 онд Озаки токиогийн «Асахи» сонины газар ажилд ороод, үйлдвэрчний эвлэлийн хэвлэлд идэвхийлэн бичиж, «Кусано Генкити» гэдэг нууц нэр хэрэглэдэг болов (гэр бүлийнхэнтэйгээ хамт гянданд хоригдсон Генкити Морисакийн дурсгалд зориулан тэгж нэрээ өөрчилжээ). Хозумийн эцэг «Майници» гэдэг сонины хэвлэлийн концернд ажиллаж байсан бол Хозуми өөрөө түүний эсрэг үзэлтэй «Асахи»-д ажиллажээ. Эцгийнхээ танил талыг ашиглан «Майницид» дээгүүр албан тушаалд орж болох байсан хэр нь тэгсэнгүй ээ. Нэг жилийн дараа Озакийг дэвшүүлж «Осака Асахи» гэдэг том сонинд шилжүүлжээ. «Осака Асахи» сонины хятадын хэлтэст жил гаруй буюу 1927 оны аравдугаар сараас 1928 оны арван нэгдүгээр сар хүртэл ажиллав.

	Хозуми Осакад байхдаа өөрийн холын садан Эйко гэдэг хүүхэнтэй уулзав. Залуу хүүхэн үүрд гэрийн зарц байх хүсэл алга, тийм учраас эр нөхрөөсөө салсан гэж түүнд үнэнээ ярьжээ. Тэгээд салалтаа хүчинтэй болгохын тулд номын дэлгүүрт ажилд орсон байжээ.

	Хозуми Эйкогийнхийг сайн мэддэг, түүнийг яруу найрагт их дуртай гэдгийг мэддэг, нэгэн үе «Кокоро ноха кана» (Сэтгэлийн цэцэг) сэтгүүлд шүлэг нь хэвлэгддэг байсныг уншсан байлаа. Эйкогийн шүлэг түүнд таалагддаг, хэвлэл ч түүний авьяасыг бахдан сайшааж, их л магтдаг байж. Бас Эйкогийн гэр бүлийн амьдрал бүтэл муутай байдгийг хэдийнээс мэддэг байсан юм. Японы заншлаар эр нөхөр нь эхнэрээсээ үг дуугүй захирагдахыг шаардана. Тиймээс тэднийд олон залуу үймж шуугихад тун дургүй байжээ. Тэр залуус үргэлж нэг юмны тухай маргаж, япон эмэгтэйн эрх чөлөөтэй болох тухай шуугилдан, тэртэй тэргүй гэр бүлийн амьдралын тогтсон заншлыг дургүйцэн үздэг хэдэр хүүхний бодолд тос нэмдэг байв. Тэгээд л Эйко Осаки хот руу иржээ. Тийнхүү Хозумийн өмнө залуу ч, сайхан ч, жавхлантай ч, өөртэй нь уулзсандаа илт баярлан зогсох нь тэр ээ.

	Хозумид Эйкогийн шийдэмгий зан чанар таалагдав. Зан заншлыг эвдэн, эр нөхөр, эрхэмсэг ноён захирагчийнхаа эсрэг дайн зарлана гэгч япон эмэгтэйн хувьд тийм амар зүйл биш билээ. Ийм хүнийг зүгээр өнгөрөөдөггүй цаг байлаа.

	Залуу хоёр маань харилцан сэтгэлтэй болж, ямар ч нөхцөл шалтгаан тохиолдлоо гэсэн үргэлж хамт байна гэж бие биедээ тангараг тавьжээ.

	1943 онд Озаки Хозуми гяндангаас эхнэртээ бичсэн захидалдаа:

	«Амьдралаа шинээр зохиож эхлэх үедээ бие биедээ өгсөн тангаргийн маань үгс мартагдаагүй биз дээ? Хэчнээн хэцүү бэрх зүйл тохиолдлоо ч гэсэн хамт байна гэсэн төдийгүй өөр үед ч хамт байна гэсэн утгатай байсан шүү дээ. Миний амьдрал ямаршуу хэцүү байдалтай учрах бол гэдгийг би сэтгэлийнхээ гүнд мэдэж байсан юм аа. Тэгэхэд миний өмнө чухал асуудал тулгараад байсан, гэсэн ч тэр тухай минь юу ч мэдэхгүй байсан Эйког би ханиа болгон сонгож авсан билээ» гэжээ.

	1928 оны арван нэгдүгээр сарын сүүлчээр Озакийг Хятад руу «Осака Асахи» сонины сурвалжлагчаар илгээсэнд Эйкогийн хамтаар Шанхайд иржээ.

	Хотод гадаадынхан дүүрэн, олон улсынхны байр гэгч нь Хуанпү мөрний эрэг дагуу арван километр үргэлжилж, Шанхайн баруун хэсэгт францынхан эзэгнээд, өргөн гудамжны далбагар навчит модны доогуур францын банкнууд нуугджээ.

	Америкийнхан нутгийнхаа том хотуудын худалдааны том гудамжнаас бараг үл ялгарах шуугиан үймээнтэй Нанжин-лү гудамжнаа суух бөгөөд үнэндээ Хуанпү дагуух барилга Нью-Йоркийн эрэг дагуух байшингийн байршилт маягийг яг дуурайжээ.

	Шанхайг Хятадыг тонох олон улсын тонуулын хот гэдэг байв. Энд улс төрийн талаар америкчууд голлож, голын дагууд америкийн цав цагаан завь сүлжиж, хөлөг онгоцнууд утаа савсуулан, эрэг дээр бараг л цаг үргэлж шахам цагаан даавуун малгайтай америкийн усан цэргүүд согтуу хөлчүү үзэгдэнэ. Америк, англи, францын сууцууд байлаа. Тэдгээрт нэг сая гадаадын хүн сууна. Харийн хүмүүс дур зоргоороо аашилж, өөрийн цэрэгтэй, өөрийн цагдаатай, өөрийн засаг захиргаатай байдаг ажээ.

	Гарден-брижийн гүүрнээс холгүй хуучин байрны хоёрдугаар давхарт, жижгэвтэр өрөөнд Озаки эхнэрийн хамт суух болов.

	Озаки гучин настай, ид насандаа, ажиллах эрч хүч төгс, ухаалаг байжээ. Сониноо цаг үеийн сонирхолтой мэдээгээр хангахын тулд гадаадын сэтгүүлчдийн сор бологсодтой танилцаж, тэдэнтэй мэдээ солилцох хэрэгтэй. Олон улсын сонины сурвалжлагч нар ингэж ажилладаг жамтай ажээ. Озаки Хятад Япон, Зүүн Өмнөд Азийг төгс мэддэг, герман, англи хэлэнд туйлын сайн тул хүн болгон түүнтэй танилцахыг хичээнэ.

	Сэтгүүлч хүний өмнө Озаки бол амьд Хятад орон гэсэн үг бөгөөд тэр шинэ тутам юмыг ховдоглон тогтоож авна. Бас бүх сониныг анхааран уншиж, уншсан зүйлээ нэгд нэгэнгүй ялгаж салгаж боловсруулаад, улс төрийн үнэн бодит байдалд өөрийн дүн шинжилгээ өгөх ажээ.

	Шанхайд цагаан хядлага болж байв. Англи, Америк, Франц, Япон, Итали улсууд хятадын хувьсгалын эсэргүү хүчний ард зогсоод, гоминданчуудад ажилчин тариачныг улаан цайм үй олноор нь устгахыг түлхэн тухирч байлаа.

	Хожим энэ үеийн тухайд Озаки бичихдээ: «Тэгэхэд би залуу ч байж, Шанхайд байхдаа хятадын хувьсгалын эрх ашигт туйлын их хүндэтгэлтэй ханддаг байсан сан. Шанхай бол миний хувьд нэг ёсондоо бүх хувьсгалын үе шат болсон юм. Тэнд Хятадыг колони юм уу хагас колони болгон хувиргавал ямар хортой нь алган дээр тавьсан юм шиг мэдэгдэж байсан юм. Тэндээс зүүний янз бүрийн ном зохиол олж болох байсан бөгөөд тэр бүхэн онц сонин санагддаг байлаа. Хувьсгалын ариун нандин замналын бодит дүр зураг нүдний минь өмнө нээгдэж байна уу даа гэж бодогддог байсан сан» гэжээ.

	Озаки Шанхайд байхдаа, хувьсгалын төлөө хохирогсдод туслах хэрэгт идэвхтэй оролцож байсан Лу Синьтэй танилцав. 1930 оны есдүгээр сарын 19-нд Озаки их зохиолчийн тавин насны ойд оролцов. Бараан өнгийн хятад торгон костюм өмссөн бяцхан биет Лу Синь гадаадын зочидтой баясгалан төгс ярилцаж, Озаки зарим үед түүнд хэлмэрчилж байв.

	Зоргегийн шинэ туслагч ийм л хүн байлаа. Озакийг фашистын эсрэг туйлбартай зогсогч, халуун эх оронч хүн юм гэж Рихард ойлгожээ. Гадаадад эзэрхий нөлөөгөө ихэсгэх нь Японыг сүйрэлд хүргэнэ гэж тэр хатуу итгэдэг хүн байв.

	Удалгүй тэр хоёр олон зүйл дээр үзэл санаа нэгтэй байдгаа ойлголцон тогтов. Зорге, алс дорнодын асуудал ба хятад, японыг гүнзгий судлахад нь тус болох хүнтэй учирсандаа үнэн сэтгэлээс баярлажээ. Бас Озаки нэгэн бодолтой хүнийг үргэлж хайж явдаг байсан болохоороо шинэ найзтай болж, өрнөдийн асуудлыг төгс мэддэг хүнтэй танилцсандаа мөн өөрцгүй баярлав. Их уран шогч Озаки Рихардын санаанд ихэд нийцлээ.

	Озаки нь гүндүүгүй, цагаан санаатай, Дорно зүгийн хүний шинж болсон өвөрмөц нарийн ухаан гаргадаггүй, ердөө л байгаагаараа байдаг, маш гүн боловсролтой, үндэсний үзэл гаргадаггүй, «хүмүүс зан заншлын ялгаатай ч угтаа нэг л юм шүү дээ» аль ч ард түмэн соёлын дээжист хувь нэмрээ оруулдаг юм гэж үзнэ. Бүх юмыг аль хэдийнээ дэнсэлж цэгнэж үзсэн учир зан заншлыг ер шоолдоггүй, түүнийг аль нэг ард түмний хөгжлийн явцаар бий болсон түүхэн үзэгдэл, хүн төрөлхтөн хуучны ёсноос аяндаа ангижирна гэж үздэг байв. Озаки бол гэр бүлдээ халамжтай, охин Иоко, бяцхан биет эхнэр Эйко хоёртоо хайртай ажээ. Зорге өөрийгөө ховорхон тохиолдох сайн санаатай, их юм боддог, хатуу зорьсон зорилготой хүнтэй учирчээ гэдгээ ойлгов.

	Тэр хоёр эхлээд мэдээ өргөн солилцдог болж, сүүлдээ уулзаж байх нь нэгэн зүйл хэрэгцээ болсныг ойлгоцгоов. Рихардын боловсролыг Озаки гайхан биширдэг байхад япон найзынхаа саруул ухааныг Зорге гайхна. Озаки Япон орондоо халуун хайртай, тэр хайраа Рихардад бий болгохыг хүснэ. Нэгэнт эх орондоо хайртай учраас түүнийхээ хувь заяанд санаа зовно.

	Японд ноёрхож буй асар том концернүүд буюу Зайбацу, милитаристуудын бүлэг нь Япон улсыг том дайнд оруулахыг хэлбэрэлтгүй эрмэлзэж, дэлхийг дахин хуваах санаа өвөрлөн, Хятад, бүх Зүүн өмнөд Ази, Зөвлөлтийн алс Дорнодыг оролцуулсан өргөн уудам Японы колонийн гүрнийг байгуулахыг зорьжээ. Тэд бас Номхон ба Энэтхэгийн далайд ноёрхохыг хүсэв. Японы түүх дайнаар элбэг баян байсан бөгөөд 1894—1895 оны япон-хятадын дайн, 1904—1905 оны орос-японы дайн, 1918 онд Зөвлөлтийн Алс Дорнодод халдан довтолсон нь Японоос нэг миллиард иен зарцуулж, генерал Танакын төлөвлөснөөр 1927—1928 онд Хятадад довтолсон дайн гэх мэт байлаа.

	Озаки Японы бүх сул талыг мэднэ. Япон бол явцуу, хангалтгүй хөгжилтэй эдийн засагтай, техникийн талаар хоцрогдсон, нөөц дутмаг, эдийн засгийн талаар гадаад улсуудаас хамаардаг, машин, суурь машин үйлдвэрлэл нь үүсгэлийн төдий хагас феодалын харьцаа зөвхөн эдийн засагт төдийгүй, улс төрийнх нь амьдралд нөлөөлдөг орон байлаа.

	Жишээлбэл: Япон улс Зөвлөлт Холбоот Улстай мөргөлдсөнөөр юу олж авах вэ гэвэл түргэн сүйрэх л байлаа. Хятадтай хийсэн дайн бас л улс орны нөөц баялгийг барагдуулна. Ер нь дайн хийвэл Японд азтай байна гэдэгт Озаки итгэсэнгүй дайн хийх нь Японы хувьд үхлийн аюул учруулна гэдгийг мэдэж байлаа. Ганц нэг удаагийн түр зуурын амжилт гарч мэдэх л юм биз. Тэгээд тэрнээс ямар ашиг гарах вэ гэвэл эцсийн дүндээ гагцхүү сүйрэл, хэдэн зуун мянган хүнийг учир утгагүйгээр үрэгдүүлэхэд л хүргэнэ. Аль ч ард түмэн өөр нэг ард түмнийхээ хүзүүн дээр сууж мөлжиж байх эрхгүй ажээ.

	Озаки өөрийнхөө өгүүллүүдэд, гадаадын гүрнүүдээс Хятадад явуулж буй улс төрийн бодлогыг ул үндэстэйгээр илрүүлэн бичнэ. Бас ямар ч арга явууллаа гэсэн Япон ялагдана, зайбацу ба милитаристуудын эрх мэдлээ өргөжүүлэх хөтөлбөр нь ухаангүйдэл мөн гэж үзнэ. Нэгэн удаа Зоргетой ярилцаж байгаад Японыг Хаант Оростой зүйрлэн хэлэхдээ «Япон Орос хоёрт цэргийн хүч, хязгааргүй уудам нутаг, бусад ард түмэн ба Хятад мэтийг тонох онцгой бололцоотойн бүрэн эрх байгаа нь орчин үеийн шинэ санхүүгийн капиталын бүрэн эрхийг зарим талаар хангаж, зарим талаар орлож байгаа юм» гэсэн билээ.

	«Ленин! Озаки гуай та марксч-ленинч хүн юм аа даа...» гэж Зоргегийн хэлэхэд инээмсэглээд

	«Тэгвэл Лениний хэлсэн бүх зүйлийг мэддэг та хэн байх хэрэг вэ?» гэж өөдөөс нь асуужээ.

	Тэр хоёр бие биеийнхээ бодлыг ойлгосон харцаар ширтэлцээд инээлджээ. Ийнхүү тэдний холбоо улам бэхжиж, үүрдийн, бүр амь насны эцсийн мөч хүртэл байх бат холбоо болон хувирчээ.

	Озаки бичихдээ:

	«Би Зоргегийн ажиллаж байгаа байдал, хүний хувьд түүнийг ихэд сонирхон ханддаг байлаа. Би зөвхөн түүнтэй үзэл бодлоо солилцоод зогсдоггүй, өөрийнхөө авчирч өгсөн мэдээг тэр хүн хэрхэн шүүн бодохыг нь сонсдог байсан юм. Бас дотоод бодлогын талаарх үзэл бодлыг нь түүнээс дутуугүй сонирхдог, тэр ч надаас тодорхой асуудалд холбогдуулж мэдээ ер шаарддаггүй, надад ямар ч даалгавар өгдөггүй байсан юм» гэжээ.

	Хятадад гурван жил суулаа. Энэ гурван жилд юу хийв ээ?

	Зохион байгуулалтын ажил хийж, өчнөөн төчнөөн удаа аялан явж, хүн хартай уулзаж учирч, улс орныг судалжээ. Тагнуулч хүн ажиллаж байгаа орныхоо хэл, ахуй амьдрал, түүх, эдийн засаг, дотоод, гадаад байдлыг заавал мэдэх ёстой гэж Зорге үздэг байсан нь илэрхий байна. Тагнуулч хүн ийм мэдлэггүй бол сохор дүлийтэй адил бөгөөд улс төр, эдийн засгийн харилцаа хэрхэн яаж явагдаж байгаа бодитой хөрснөөс таслагдмал байна гэсэн үг юм. Зорге Хятадад очмогцоо л түүнийг оролдож эхэлжээ.

	 

	«Би Хятадад гурван жил байх хугацаандаа энэ орны эртний ба шинэ түүх, эдийн засаг ба соёлыг судалж, энэ улсын улс төрийн бодлогыг тал бүрээс нь судалсан юм» 

	 

	гэжээ.

	Хятад хэлний хэд хэдэн аялгуу сурсан нь мэдээжийн хэрэг. Бас япон хэл судалжээ. Тэр нь «Гадаад хэл бол амьдралын тэмцэлд хэрэглэх зэвсэг мөн» гэж Марксын хэлснийг хэлэх дуртай байв. Энэ бүхэн цөм хожим хэрэг болно гэж зөгнөж байх шиг байжээ. Түүний хэдэн чемодан Хятадын холбогдолтой эрдэм шинжилгээний материалаар пиг дүүрэв. Тэр хятадын сэтгүүлчдийн дунд байхдаа эртний яруу найрагч Ли Сянь-юний шүлгийг эш татаж «Би улс орны захаас зах хүртэл явлаа. Гэртээ хариагүй их удлаа, гэвч хуучин цагийнх шиг жад, юлд минь ер амрахгүй юм» гэдэг болжээ.

	Зорге, Хятадын эртний ба шинэ, шинэхэн үеийн түүхийн талаар их юм сэтгэж, энэхүү гайхамшигт орны үнэн санаа, уламжлал ёсыг мэдэх сэн гэж бодно.

	Тийнхүү эрт цагийн олон давхарлагт дуган, хагас нурсан хана хэрмийн дэргэд хэдэн цагаар зогсоно. Тэгэхдээ ази тивийн хязгааргүй өргөн уудам ойт хээр ба онгон уулсаар урт удаан явж өнгөрсөн цаг хугацааны эрхэнд өөрийн эрхгүй автагдан дуниарах мэт болно.

	Хятадын үзүүр хязгааргүй өнийн түүхтэй олон явдал болж өнгөрчээ. Инийн хаанчлал, Чжоугийн үе, Хан, Сүй, Тан, Сүн улсын агуу их хаанчлал, Гурван улсын үе, Таван хаанчлалын үе, Ципь, Ци болон бусад том том феодал-хүнд суртлын улс байж үзжээ. Бас Хүн нарын довтолгоо, монголчуудын зуу гаруй жилийн эзэгнэл, манжийн хааны олон жилийн ноёрхол, «улаан хөмсөгтөн», «шар малгайтны тариачдын агуу том бослогыг үзэж өнгөрөөжээ. Тэр бослогуудаас олон бослого ялалтаар төгсдөг байж. Нийслэлийг эзэлж аваад боссон тариачдын удирдагч нь шинэ хаанчлал тогтоож, дараа нь газрын эзэдтэй хуйвалдаад, өөрсдийгөө хаан, эзэн хаан болгон тунхагладаг байжээ. Тариачны удирдагч Лю Бан, Мин улсыг үндэслэн байгуулсан Чжу Юаньчжан гэдэг тариачны гаралт хүн цөм л чингэжээ.

	Шинэ үед тайванчуудын сонин явдал болжээ. Боссон тариачдын удирдагч Хун Сюцюань өөрийгөө амьд бурхан, Христос бурхны дүү гэж тунхаглажээ.

	Тэр «амьд бурхан» жинхэнэ үндэсний үзэлтэн байв. Тайванчуудын удирдагчид үл гүйцэлдэх тариачны коммунизмаасаа анхны ялалтын дараа даруй татгалзаж, феодалуудын гарын зарц болон хувирч, тариачдаасаа урваад үнэнхүү ардын удирдагч Ян Сюцинийг алжээ.

	Дахин дахин шинээр бий болоод байсан юм шиг агуу их улсуудаас сүртэй шүдтэй хана хэрэм, цагийн уртад хагас нь нурсан сүм дуган, устаж үгүй болсон хотын балгас л үлджээ.

	Зорге Хятадын түүхийн зүй тогтлыг мэдэж авахыг хичээв. Хятадын түүх нь зүрхний цохилттой адил «цохилж», нэгэн үед байсан улсуудын буурин дээр Хятад гүрэн гэж бий болоод, дахиад л хэд хэдэн тусгаар вант улс, эзэмшил болон үгүй болох жишээтэй байжээ.

	Энэ бол бууны сум шунгинаж байхад явуулж байсан эрдэм шинжилгээний ажил юм.

	Манжуурт олон улсын онц чухал нөлөөтэй үйл явдал өрнөв.

	Генерал Чжан Цзиньхой, Чжан Сюэлян нар Манжуурыг Японд худалдахыг зорьжээ. Зорге америкийн сониныг төлөөлсөн гадаадын сурвалжлагчийнхаа эрхийн ёсоор дээрх түрэмгий явдалд АНУ яаж хандахыг сонирхож мэдэхийг хүсэв. Америкчууд Манжуурт чулуун нүүрс боловсруулах компанийг бий болгож, радио станц бариад, радионы үйлдвэр байгуулахыг завдан тоног төхөөрөмжийг нь авчирч байжээ. Гэтэл америкчууд огтхон сэтгэл түгшсэнгүйд Зорге ихэд гайхлаа. Англичууд ч өөрцгүй санаа амар байв. Энэ байдалд дүн шинжилгээ өгсөн америкийн нийтлэгч Ж. Марион хэлэхдээ: «Бид япончуудын чармайлтад тусалж, өөрөөр хэлбэл тэднээс Хятадын эсрэг чиглэсэн аливаа түрэмгий үйл ажиллагаагаа явуулахад нь аль ч хэлбэрээр оролцохоос хичээнгүйлэн түдгэлзсэн юм... Энэ бол Невилл Чемберлений засаглалын хар өдрүүдэд англичуудын явуулсан эвлэрэх бодлоготой мөн чанараараа адил байсан юм» гэжээ.

	«Мүгдэнгийн зөрчил» буюу Японоос Манжуурыг эзлэх ажиллагаа 1931 оны есдүгээр сарын 18-нд эхлэв. Есдүгээр сарын 19-ний шөнө Мүгдэн, Чанчунь хоёрыг эзлэн авч, есдүгээр сарын 22-нд Гиринийг, арван нэгдүгээр сарын 18-нд Цицикарыг эзэллээ. Япончуудад хятадын генерал Чжан Цзиньхой туслав. Ингээд 1932 оны эхэн гэхэд Манжуурын бүх гол хот, төмөр замын зангилаа Япончуудын гарт оржээ.

	Японы цэрэг Умард Манжуурыг эзлээд Зөвлөлт Холбоот Улсын алс дорнодын хил дээр бөөгнөрч эхлэв.

	Зоргегийн байгууллагын амьдралд хамгийн хэцүү ажилтай үе эхлэв. Цаг тухайд нь мэдээлсний ачаар Японы түрэмгий ажиллагааг Зөвлөлт Холбоот Улс эртээс мэдэж байв. Гэтэл АНУ, Английн тодорхой хэсэг хүн зөвлөлт японы мөргөлдөөн гарах нь дээ гэж бахаа ханаж байжээ.

	Чан Кайши урьдын адилаараа бууж өгөх бодлого баримтлав. Харийн түрэмгийлэгчдэд цохилт өгөхийг шаардсан жаран мянган оюутан Нанжин руу очиход нь Чан Кайши жагсаалыг бууджээ. 1932 оны гуравдугаар сард япончууд «Тусгаар улс» Манжгоо гэгчийг тунхаглав. Тэр «тусгаар улсын» нь «ерөнхий сайдаар» урвагч генерал Чжан Цзиньхой тавигдав.

	Энэ түгшүүртэй үед Зорге ба түүний туслагч нар үйл явдлын тэргүүн шугам дээр байцгаав. Макс Клаузен, Мишин хоёр Владивостоктой холбоо барихаар Кантон оров. Тэр Кантон руу явахдаа Мишинийд хадгалаастай байсан хамгийн хүчтэй дамжуулагчаа авч явах болжээ. Түүнийг бүрэн задлаад, эд юмтай зургаан чемодан дотроо тарааж хийгээд гаалийнхны үзэхэд мэдэгдэхгүйг хичээцгээв. Ер нь радио аппаратын зүйлийг авч явах нь хориотой байжээ. Нүсэр том динамыг нь далд хийж чадалгүй, Кантонд нээх ёстой гэрэл зургийн маань лабораторийн төхөөрөмж байгаа юм гэж хэлэхээр тогтов.

	Макс Кантон руу явахдаа фирмийн ажлаар явж байна, аль болох түргэн ирэхийг бодъё гэж Аннад хэлжээ.

	Кантон орохдоо Гонконгийг дайрна.

	Гонконг нь үзэсгэлэнтэй сайхан улаан толгод, тэдгээрийн хажуу бэлд ярайх цагаан цагаан байшин, Виктори хотын ногоон модон дундах гоё харшуудаараа Максын сэтгэлд сайхан санагдав. Арлыг эх газраас тусгаарласан өргөн хоолойд тоо томшгүй хөлөг онгоц, завь, английн хөлөг, тэдний дундуур сүлжилдэх хятад маягийн янз бүрийн завь үзэгдэв.

	Энэ бол даян дэлхийн бүх тэнгисчдийн олон дуунд алдаршсан үлгэрийн сайхан арал билээ. Нэгэн цагт залуу усан цэрэг Макс Клаузен ч энэ арлыг харах сан гэж мөрөөдөж явжээ. Одоо тэр арал нь Максын өмнө хурц нарны туяанд алган дээрээ тавьсан юм шиг ив илхэн харагдаж байлаа.

	Гонконг бол Британийн эзэнт улсын тэнгисийн цэргийн том бааз, Англиас Хятад руу орох үүд хаалга нь билээ. Викторын эсрэг этгээд, хоолойн нөгөө талд хятадын Кантон хоттой төмөр замаар холбогдсон Коулун бий. Тэд Кантон руу усан онгоцоор бус түргэнийг бодож галт тэргээр явахаар шийджээ.

	Коулуны гаальд англи албан хаагчид байсан бөгөөд тэд бүх зорчигчийг нэгд нэгэнгүй нэгжинэ. Харах байдалд амгалан герман худалдаачин ямар ч сэжиглэх юмгүй байсанд гаалийн хүн түүний чемоданыг тийм ч чандалж үзсэнгүй. Харин динамыг нь сонирхон асуужээ. Тэгэхэд нь Клаузен Шанхайгаас авсан юм, гэрэл ихтэй болгох санаатай Кантонд байдаг гэрэл зургийн лаборатори руугаа аваачиж яваа юм гэжээ. Энэ хариулт гаалийн түшмэдэд бүрэн хангалттай санагдсан бололтой Максыг зүгээр өнгөрөөжээ.

	Кантон бол Өмнөд хятадын маш том боомт, худалдаа үйлдвэрийн төв, 200 мянга гаруй үйлдвэрийн ажилчинтай хот юм. Гол нь торгоны үйлдвэр онцгой хөгжсөн элдэв олон үйлдвэрийн зэрэгцээ хятадын гар урлал их үүрэг гүйцэтгэнэ. Кантонд ажилчны жагсаал, ажил хаялт байнга болж, Улаан гвардийн отряд байгуулагддаг байлаа. Энэ нь хятад дахь үндэсний эрх чөлөөний хөдөлгөөний нэгэн чухал төв бөгөөд 1927 оны арван хоёрдугаар сард энд пролетари нарын асар том зэвсэгт бослого гарч Кантоны коммун гэдэг нэрийг авчээ. Гудамж чөлөөнд «Тутаргыг ажилчдад», «Газрыг тариачдад!», «Засгийн бүх эрхийг ажилчин, тариачин, цэргийн зөвлөлд!», «Милитаристуудын дайн сөнөтүгэй!» гэсэн босогчдын уриатай хуудсыг наажээ.

	Түүнчлэн босогчид эрх тэгшгүй гэрээг хүчингүй болгох, империалистуудын хөрөнгийг хураах, ажлын өдрийг найман цагаар тогтоох, ардчилсан эрх чөлөөг хэрэгжүүлэх, эздийн газрыг хураахыг шаарджээ. Коммуныхан милитаристуудыг хотоос хөөн гаргаж чадсан боловч америк, английнхан гоминданы цэргийг Кантон руу цэргийн хөлөг онгоцоор зөөж, хувьсгалын эсэргүү хүчинд тусалсан юм. Тийнхүү хотыг бүслэн хорьж, байдал найдваргүй болжээ.

	Кантоны хэдэн мянган хөдөлмөрчин хотынхоо гудамжинд амь үрэгдлээ. Орон даяар алан хядлага хүчтэй болов. Хувьсгалын эсэргүү засгийн газар «Коммунизмын талыг баригч хүмүүсийн нэгийг ч үлдээлгүй хядахад хэдэн мянган гэмгүй хүн үхвэл үхэж л байг» гэдэг лоозон дэвшүүлэв. Ингэж хятадын ба дэлхийн харгис давуу хүчээр Кантоны коммуныг нухлан дарж, хотод гоминданыхны алан хядлага эхэлжээ. Ажилчдыг үй олноор нь үйлдвэрээс халж, гуйлгачин, ажилгүй хүн хот даяар дүүрэв. Макс Клаузеныг очиход Кантон хотын байдал ийм л байжээ.

	Хотын байдал Шанхайтай адил гэмээр, ялгаа нь гэвэл Шанхайд америкчууд ноёрхдог бол энд английнхан ноёрхоно. Тэд халуун оронд өмсдөг дуулга малгай, цасан цагаан костюмтай, тун ихэмсэг байдлаар хүн зөөдөг хүнээр чирүүлэн явцгаана.

	Клаузен, Мишин хоёр нэг англи зочид буудалд бууж, долоодугаар давхарт хоёр өрөө авав.

	Зорге нэн даруй Владивостоктой холбоо барих нь чухал гэж үзэв. Макс нь радио станцаа эвлүүлэв. Динамаас өөр цахилгаан гүйдэл үүсгэх эх булаг үгүйн учир тэр айхтар машиныг пижигнүүлэхээс өөр арга байсангүй. Гэтэл тийм гэхийн тэмдэггүй их чимээ гаргасанд зочид буудлын гудмаар сэлгүүцэх хүн амьтны анхаарал татчих вий дээ гэж, Мишин тун ч их айв. Үүнтэй холбогдуулан Клаузен Харбинд болсон нэгэн инээдэмтэй явдлыг санан дурсав.

	Дорнод хятадын төмөр зам дээр болсон явдал туйлын шуурхай ажил шаардах тул Макс бүтэн шөнөжин мэдээ дамжуулдаг байжээ. Түүний буусан зочид буудлын өрөө дэндүү бага учраас тасалгааны антен тэр чигээрээ багтдаггүйн харгаагаар өдрийн холбоо тасарчээ. Тэгэхэд Макс нэгэн танилынхаа хэлснээр америкийн дэд консулын байшинд нэгэн өрөө авч, радио станцаа байрлуулаад, мэдээгээ өдөр шөнөгүй дамжуулж айван тайван суух болжээ. Дэд консулын байшинд нь юу болж байгааг сэжиглэсэнгүй. Хүн амьтантай нийцтэй, сайхан санаатай, төлөв төвшин герман худалдаачин түүнд л их таалагддаг байж билээ.

	Мишин динамо машиныхаа чимээг дуулдуулахгүй санаатай зузаан хөнжлөөр бүтээсэнд битүүлэгдэхээрээ амархан халж, галын аюул гаргаж болзошгүй болов. Владивостоктой холбоо барих гэсэн бүх оролдлого талаар болов. Макс бодлогоширч, хэдэн арав дахин дамжуулагчаа эвлүүлж, салгаж үзээд, сүүлд нь уг байшинг төмөр бетоноор хийснийг гэнэт мэдчихлээ.

	Тайван, саадгүй холбоо барьж болохуйц байр нэн даруй олохоор тогтов. Гэтэл Кантонд байр олно гэдэг амаргүй ажил байжээ. Макс хүнтэй нийцтэйнхээ ачаар олон байшинтай нэгэн баян байр эзэмшигчийн хаягийг олж авав. Тэр эзэн тэднийг тун болгоомжтой угтаж, хаанаас яваа юун улс вэ гэж асуув. Мишин тун томоотой улс болохыг хичээж, бүх консулын газар, гадаадын фирмүүд, ер нь гадаадын харьяат нарын суудаг Ямин арлын нэгэн зочид буудлын нэрийг хэлжээ. Эзэн тэдний тухай тэндээс лавласан бололтой, худал хэлснийг нь мэдэж орхижээ. Эцсийн хариу дуулахаар маргааш нь тэр хоёрыг очиход, байрыг өөр хүн нэгэнт авчихсан гэдэг нэрээр эзэн хүлээж авсангүй. Мишин тийм болчимгүй юм хийсэндээ тун их харамссан ч яах ч арга байсангүй. Макс германы консулын газар орж консулаас байр олоход туслаач гэж гуйхаар шийдэв.

	Консул түүнийг маш элэгсэг хүлээн авч, ажил хэргийн нь талаар асууж лавлав. Байргүй хэцүүдэж явааг нь дуулаад, Ямин аралд байшинтай Энэтхэгийн нэгэн фирмд очиж гуй гэж зөвлөв. Мишин, Клаузен хоёр заасан хаягаар нь очиж, тусгаар байшин хөлслөн авч маш их баярлацгаав. Макс нэгэн өрөөнд нь дамжуулагчаа байрлуулж, сая нэг юм Владивостоктой холбоо тогтоолоо.

	Висбадентай (Владивостокийг тэгж нууцаар нэрлэжээ) барьсан холбоо туйлын муу, их хэцүү байв. Оройн цагаар цахилгааны их шуугиантай тул гагцхүү шөнө юм уу өглөө эрт холбоо барихчаан болно. Шөнө дундын үед агаарын элдэв шуугиан гайгүй болоход арай чүү мэдээ авч болох байлаа. Гэлээ ч гэсэн радио утсыг алдаагүй дамжуулахад маш бэрх, заримдаа нэг юмаа хоёр гурав дахин давтах хэрэг гарна. Макс Аннагаа их саналаа. Аннаг байхад гэр орон ямар их хөгжөөнтэй байдаг байлаа даа гэж дурсан санав. Анна гэрийн ажилд онцгой сайн, эр нөхөртөө халамжтай, ер түүнтэй цуг байхад санаа амар сайхан байжээ. Макс Аннагүй болохоороо ганцаардаж, хаягдсан хүн шиг байв. Бас Кантон хот уйтгартай байдлаараа улам их зовоов. Зорге Максын тэр байдлыг мэдсэн бололтой, нэгэн удаа Анна Кантонд ирвэл их дээр болно доо гэж хэлжээ. Макс маш их баярлаж, даруйхан Шанхай оров. Макс эхнэрийнхээ ирсэн хойно, дэргэд ойрын үнэнч хүн байх нь юутай чухал болохыг маш хурцаар мэдрэв. Макс энэ Кантонд байхдаа Аннад Зөвлөлт Холбоот Улсын тухай, нууц ажлынхаа тухай хэлжээ. Анна эх орныхоо тухай сая нэг үнэн юм дуулж, дуулах дуулахдаа үнэмшихгүй байх аргагүй дотно хүнээсээ сонссондоо туйлаас баярлав. «Би энэнээс өмнө насан туршдаа өөрийн дайсан, дургүй хүмүүсийн дунд явсан юм сан. Залуу байсан болохоор улс төрийн бодлогыг ойлгодоггүй явжээ. Харин өөрөө ч зовж өрөөлийг ч зовохыг үзмэгцээ бүх юмыг ойлгодог болсон юм гэж ярив. Ингээд Максад тус болохыг баяртайяа зөвшөөрчээ.

	Макс нэг жил болоод Шанхайд буцаж очив.

	Радио аппаратаа яах вэ? гэдэг асуудал гарав. Өөрийг дахин олоход маш бэрх учир устгаж чадсангүй. Дахиад л салгаж хэсэглээд энд тэндээ чихэв. Нэг хэсгийг нь Мишин авав. Нөгөө нэг хэсгийг нь гал зуухны юмтай хамт том том авдарт хийв. Энэ авдруудыг Анна аваад английн хөлөг онгоцоор Шанхай руу гарч, Макс Кантондоо үлдэж хэд хонох болов. Хэрхэн аялсан тухайгаа Анна ярихдаа «Хөлөг онгоцны шалгалт цөм сайн өнгөрлөө. Авдартай юмыг шалгаж эхлэхэд нь би гаалийн түшмэлээс сав суулгыг нь битгий хагалчхаарай гэж учиргүй гуйж гарав. Тэд багаж хэрэгсэл, хоёр банз авчраад дээд талыг нь онгойлгоход үнэхээр аяга таваг, тогоо шанага мэт аар саар юм гарлаа. Би тэднийг дээд талын юмнуудыг үзэхэд нь тун санаа зовсон байдалтай байв. Гаалийнтүшмэл миний зовсон царайг хараад «Авдарт чинь юу байгааг үнэнээр хэлэгтүн» гэв. Мэдээжийн хэрэг, би сав суулганаас өөр юу ч байхгүй гэв. Тэр хүн авдрыг хаа гэж тушаагаад тамгаа дарсан юм» гэжээ. Үүний дараа Зорге Аннаг ажил хэрэгтээ албан ёсоор багтаан авав. Анна бусад хотоор явж, бичиг баримт юм уу радио аппаратын анги хэсгийг зөөх, хэрэгтэй хүмүүстэй уулзах ажилтай боллоо. Анна нь тун хээгүй байж чаддаг, туйлын даруу, биеэ барьж чаддаг хүн байлаа.

	Кантоноос ирсний дараа Макс Анна хоёрт Циндаод амрах гурван долоо хоногийн чөлөө олгов. Германы эзэмшил байсан газарт амрахгүй бол германы худалдаачин хүн өөр хаана амрах билээ дээ?

	Энэ хот тэднийг сайхан засмал чулуун замын хоёр хажуугаар тарьсан цагаан хуайс модны анхилам үнэрээр угтав. Газар сайгүй саглагар саглагар нарс, түй мод өндөр ургажээ. Тод улаан вааран дээвэртэй хот маягаар барьсан цэвэрхэн байшингууд Максад Германыг санагдуулна. Тэнд уушны газар орж, жинхэнэ герман пиво шимж, уушны газрын эзэнтэй төрөлх хэлээрээ яринхан сууж болох байлаа.

	Тэр хоёр хотын захад нэгэн баян герман айлын тансаг сайхан байранд буув. Далай дэргэдхэн нь тул наранд шарах сайхан газар байв.

	Клаузен, Циндаогоос эргэж ирээд Мүгдэн орж, тэнд радио станц байрлуулах үүрэг авав. Япончууд Манжуурыг эзэлж, Мүгдэнд онц түгшүүртэй болсон үе тул энэ даалгавар тун хариуцлагатай байв. Мүгдэнд ажиллахдаа сайн нуух далдлах хэрэгтэй учраас Макс мотоцикл зардаг германы «Мельхерс ба К°» гэдэг фирмийн төлөөлөгч болж очив. Нэгэн давхар байшин хөлслөн авлаа. Цагдаагийн нүдийг хариулахын тулд янз бүрийн маркийн таван мотоцикл ил гаргаж тавив. Дээд давхартаа радио станцаа байрлуулаад доор нь зочин хүлээж авч болох боллоо. Тэдний айл зэргэлдээ суудаг япон генерал анхны зочин болж ирэв. Генералтан элэгсэг дотно айл хөршөөрөө орж гийгүүлэхийг бодсон юм санжээ. Тэр хүн тун эелдэг аашилж, ихэд мэхийн, нахилзаж бөхөлзөж байжээ. Ийм хүн хөрш байсанд Макс тун их зовов. Генералынхаас түүний ажиллахыг чагнах вий дээ гэж их айжээ. Гэвч бүх юм сайнаар өнгөрөв.

	Макс төлөв томоотой герман хүн гэсэндээ юуны өмнө германы колонид очлоо. Ерөнхий консул Тикес, Максыг бөмбөг өнхрүүлж тоглохдоо маш сайн гэдгийг дуулаад тун их баярлав. Тэр хүн тоглоомд маш дуртай, өөртэйгөө тэнцэж тоглох хүнийг эрж байсан учир долоо хоногт хоёр удаа клубт ирж, хэдэн цагаар нааддаг боллоо.

	Германы колони ердөө л гурван зуугаад хүнтэй учир клубт очигсод тун дотно нөхөрлөдөг байлаа. Макс өөрийгөө сайн ажил хэргийн хүн болж харагдуулах санаатай германы худалдаачидтай аль болохуйц ажил хэргийн холбоо тогтоохыг эрмэлзэв. Энэ бүхэн нь хүний нүдийг хуурахад ихээхэн хэрэг болох байжээ.

	Клаузен хэд хэдэн удаа Шанхай орж, Зоргетой уулзав. Нэгэн удаагийн очилтоороо гунигтай мэдээ сонссон нь Мишин сүрьеэгээр нас барсан явдал байв. Мишин эцсийн өдрөө хүртэл байгууллагатай холбоотой ажиллажээ. Кантонд түүнийг биеэ дааж ажиллахад Макс сургасан юм. Гэтэл нас баржээ. Мишиний эхнэр нөхөргүйгээр Зөвлөлт Холбоот Улсад буцаж зүрхэлсэнгүй. Харин хүүхний цаашдын хувь заяанд Зорге ихээхэн тус хүргэсэн билээ.

	1932 оны нэгдүгээр сарын 22-нд Озаки эх орондоо буц гэсэн тушаалыг өөрийнхөө сониноос авчээ. Озакийг «Асахи» сониноосоо гараад Хятадад үлдэхгүй юу гэж Зорге гуйсан боловч Озаки зөвшөөрсөнгүй. Энэ тухай хожим Зорге хэлэхдээ:

	 

	«Түүний Шанхайгаас явсан явдал надад болон манай байгууллагад их гарз болсон юм» 

	 

	гэжээ.

	1933 оны хавар Рихард Хятадаас явж, 1935 он хүртэл Макстай уулзалдсангүй.

	Удалгүй Макс ч радио холбоогоо үгүй хийгээд Зөвлөлт Холбоот Улсад ир гэсэн тушаал авав. Яагаад Төвөөс Хятадад байгаа мэдээлэх сүлжээгээ буулгах болов оо гэвэл зохих ёсны хүндтэй шалтгаан байсан ажээ.

	Хэргийн учир нь Зөвлөлт засгийн газар Хятадын ард түмэнд хэлбэрэлтгүй найрсаг бодлого явуулдгаа удирдлага болгон 1932 оны арван хоёрдугаар сард Хятад улстай дипломат харилцаагаа сэргээсэнтэй холбоотой байв. Зоргегийн байгууллага зорилгоо биелүүлжээ.

	Зарим хүн Максыг Германдаа буцаж очсон мэтээр ярьдаг. Анна гадаадад суух паспортгүй болохоороо нөхөртэйгөө явж чадахгүйд хүрчээ. Чухам энэ үед ерөнхий консул Тикестэй сайн танил, түүнтэй Мүгдэний герман клубт бөмбөг тоглодог байсан нь хэрэг болжээ. Худалдаачин найзын нь эхнэр паспортгүй байж байсан явдал Тикест сайхан санагдаагүй нь мэдээж. Гэвч нөхөрлөл бол нөхөрлөл болох учраас Харбин хотноо суух ерөнхий консулд тодорхойлон хүссэн бичиг хийж өгчээ.

	Удтал хөөцөлдүүлсний эцэст паспорт олгожээ.

	Ингээд Зөвлөлт Холбоот Улсад Москвад ирэх нь тэр. Аннагийн хувьд ёроолгүй нүхнээс ямар нэгэн гайхамшгийн хүчээр сугаран гарсан мэт санагдав.

	...Зорге ч гэсэн Зөвлөлт Холбоот Улсад ирээд бас л тиймэрхүү санажээ. Гэртээ ирэх нь энэ! Зочид буудалд буугаад, ажилдаа шунаглан оров. Хятадын талаарх эрдэм шинжилгээнийхээ ажлыг юм болгох хэрэгтэй байв. Ном бичих хэрэгтэй тул эхнээс нь бичээчид хэлж цохиулахдаа зориг бадрангуй байжээ.

	Тэрхүү машины бичээч Лотта Бранн дурсан ярихдаа «Зорге одоо «Бухарест» гэдэг нэртэй болсон «Новая Московская» зочид буудалд байсан юм. Тэр үед Хятадын тухай ном бичээд надад германаар хэлж цохиулсан юм. Энэ бол 1933 онд гэдгийг л санаж байна, чухам яг хэдийдийг санахгүй байна. Ика бол их аятайхан, нуруу өндөр, бор, шийдэмгий царайтай хүн байж билээ. Үргэлж хөгжөөнтэй явдаг ч тайван, уужуу намбатай, ер нь тун аятайхан, их л нүдэнд дулаахан хүн байсан санж гэж байна.

	Зорге Москвад байхдаа сэтгэл санаа тайвширснаас болоод тэр биз, их хөгжил баясгалантай явдаг байжээ.

	Оройн цагаар Катятайгаа уулзана. Заримдаа хотоос гадагш явж зугаална. Ер нь бие биеэсээ огт холдож үзээгүй хүмүүс шиг явдаг байжээ. Ингэж гэр орондоо сая нэг юм ирээд явахдаа, эргэн өнгөрөх мөчийг Зогс! хэмээн хэлж болохтой болжээ.

	Гэвч Хятадын тухай номоо бас л гүйцээн бичиж амжсангүй. Түүний гэр бүлтэйгээ жаргах жаргал гуравхан сар л үргэлжилжээ!..


ХОЁРДУГААР ХЭСЭГ : «Гурав дахь рейхтэй» тулалдсан нь

	 

	 


1 : «РАМЗАЙ» ГЭДЭГ АЖИЛЛАГААНЫ ЭХЛЭЛ

	Токио дахь германы элчин сайдын яаманд бөөн сандрал эхэлжээ. Хэдхэн сарын өмнө Германы ерөнхийлөгч Гинденбург рейхсканцлераар «богемийн ахлах цэрэг», «Браунаугийн шохойчин», тун сэжигтэй намтартай тэр ч байтугай 1932 он хүртэл германы харьяат биш байсан Гитлер гээч этгээдийг томилжээ. Ингэж Веймарын бүгд найрамдах улс унаж, засгийн эрхэнд фашистууд гарчээ. Германаас хачин муухай сураг дуулдах болж, рейхстагийг шатаасан ба бараг далан мянган иргэнийг шорон, хорих лагерьд хийсэн, Гитлер онц бүрэн эрхтэй болсон, национал-социалист намаас бусад бүх намыг хориглосон, Берлиний Дуурийн талбай дээр хэдэн зуун мянган ном шатаасан гэх мэтийн юм сонсогджээ.

	Ер нь тэртээ Берлинд байгаа хүмүүс цөм ухаан солиоров уу гэж бодмоор байв. Үйл явдал дараа дараагаар аймаар түргэн болдог боллоо. Германд ажилладаг америк, английн сэтгүүлчдэд зориулсан хүлээн авалт дээр Гитлер коммунизм, Герман хоёрын хооронд эвлэрэх юм байж болохгүй, Герман улс Европын дорно зүгээс «амьдралынхаа хүрээг» эрэх ажилд тэр аяараа чиглэж ажиллана гэж илэн далангүй мэдэгджээ. Розенберг Лондонд ухаан малгайгүй очиж, консерваторуудаас түүнд зориулан дотнолон барьсан үдийн зоог дээр «Европын даалгавар, түүний бүрэн сайшааснаар большевикуудыг устгах» төлөвлөгөөг гаргаж хэлэв.

	Саявтархан Пруссийн ландтагт «Хэн эрх тушаал гартаа авна, тэр хүн түүнээ эзэмших болно» гэж Герингийн хэлсэн үг элчин сайдын яамны ажилтнуудыг юу юунаас илүүгээр түгшүүлэв. Энэ бол шууд хэлсэн үг байлаа. Гадаад явдлын яамны түшмэдийн талаар мэдэгдсэн юм тархав уу, үгүй юү? Токио хотын дээр хөхөөс хөх тэнгэр цэлийгээд, рашаан амралтын цаг ид дундаа, ням гараг бүрд германы колони бараг цөмөөрөө далайн эргийн тохилог амралт Камакуруд очицгооно. Тийнхүү эх орондоо болж байгаа зүйлийг дуулахад итгэмээргүй ч юм шиг байв. Элчин сайд доктор Герберг фон Дирксен сүр сүлд нь буурсан түшмэдээ тайвшруулахыг хичээдэг нь талаар болно. Хэн боловч хөл дээрээ бат зогсох итгэл алдарч, тэр ч байтугай фон Дирксен ч ирээдүйдээ итгэхээ болилоо.

	Токиод байгаа бүх герман хүн хоёр мянга орчим байлаа. Үүнд элчингийнхнээс гадна германы янз бүрийн фирмийн төлөөлөгчид, жишээлбэл «Иллиенс ба К°» фирмийн албан хаагчид, зоогийн газар, шөнийн гуанзны эзэд, наймаачид, худалдааны газрын төлөөний хүмүүс, эмч нар, японы цэрэгт мэргэжил дээшлүүлж буй офицеруудын гэр бүлийнхэн, худалдааны төлөөлөгчийн газрын ажилтнууд, Германы мэдээлэх агентлаг буюу ДНБ-гийн албан хаагчид орно. Эд цөм гурван хэсэгт хуваагдаж. нэг хэсэг нь ирээдүйдээ үл итгэгсэд, шинэ ёсыг муулагчид, нөгөө нэг хэсэг нь төвийг сахигсад, бас нэг хэсэг нь илэрхий фашист үзэлтэн байжээ. Үүнээс илэрхий фашист үзэлтнүүд нь гадаадын аль чиг гүрэнд гурван герман хүн байвал л нээгддэг хэмээлцэх урьд санаа амар байсан германы клубийг колонийн хүмүүсийг үзэл суртлын талаар боловсруулах төв болгон хувиргаж, хурал үдэшлэг зохиох болжээ. Урьд өмнө энэ клубт тухлан сууж, улс төрийг бодолгүй, пиво шимж, нарийн хиам зажилж, яаралгүйхэн шиг бөмбөг тоглож байдаг асан бол одоо фашистуудтай хоолой мэдэн хашхирах, намын хурлын бөөн‘шуугианаар солигджээ.

	Германы армиас японы цэрэгт ирж ажиллаж буй нэгэн дэд хурандаа Эйген Отт гэгч хүн байсан нь бүхэнд үл ойлгогдох этгээд байв. Тэр заримдаа Нагоягаас ирж Токиод байгаа эхнэрээ эргэнэ. Оттыг цэргийн атташегийн туслагч болгох юм гэнээ гэж ярилцах боловч итгэхэд бэрх ажээ. Учир нь армийн офицер гэдэг бол армийн л офицер шүү дээ, ийм хүн дипломатч болох нь юу л бол гэж бодогдоно. Эйген Отт Японд ирээд удаагүй байлаа. Ирмэгц залуу эхнэрээ элчингийнхний авгай нарын хараанд орхиод Нагоя руу очиж, их бууны хороонд үүргээ гүйцэтгэхээр яаран оджээ. Харин ням гарагт Токиод ирж, заавал архиддаг, согтохоороо «богемийн ахлах цэргийг» сүрхий муулж, бусдын санааг илэн далангүй гаргуулахыг хичээнэ. Гэвч түүнийг цэргийн тагнуулч гэж үзээд хүн болгон зайлсхийнэ. Бас Отт өөрөө, намайг жанжин штабын өндөр тушаалтууд «гурав дахь рейхээс» холдуулсан нь гарч болох эвгүй явдлаас болгоомжилсон хэрэг юм гэж цуурхал тараажээ. Гэтэл үүнийг нь үнэмших хүн тун цөөн байв. Хүн болгон л амаа хамхиж, үйл явдал хаашаа эргэхийг үл мэднэ. Англи, америк, францын мэдээнд итгэхэд ч хэцүү, итгэхгүйд ч хэцүү ажээ. Харин «гурав дахь рейхийн» сонинууд бүх үйл явдлыг гоёор магтан бичнэ. Германаас ирсэн хүн болгоныг элчнийхэн ихэд царайчлан сонирхож угтана. Нүдээр үзсэн хүнээс ам дамжаагүй үнэн мэдээ л. сонсохыг цөм хүснэ

	Ийм үед буюу 1933 оны есдүгээр сарын 6-нд элчний харшийн сайхан танхимд «тэндээс» Японд суухаар томилогдсон германы «Франкфуртер цейтунг», «Берзен курир», голландын «Амстердам хандельсблат» сонины сурвалжлагч Рихард Зорге гэдэг төр эрхийн ухааны докторын зэрэгтэй хүн ирэхэд бүгд дипломат ёсоо алджээ. Хэдхэн цагийн өмнө энэ сурвалжлагч их далайн хөлгөөс Иокогамын боомтон дээр буусан бөгөөд Токиод ирмэгцээ, албан ёсоор бүртгүүлэхийн тулд германы элчин сайдын яам руу эн тэргүүнээ ирсэн нь мэдээжийн хэрэг. Тэрээр гадна байдлаар барагтайхан түүнийг тэгтлээ ихээр сонирхон угтах юм гэж ер санаагүй явжээ. Гэвч удалгүй тэр албан хаагчид өөрийг нь сонирхоогүй, эх орондоо болж буй үйл явдлыг сонирхож байгаа юм байна гэдгийг ойлгов. Дээр дээрээс нь юм асууж, з.арим нь бүр өдөөн хатгалгын чанартай юм асууж, Зорге ч тайван бөгөөд ултай суурьтай хариу өгөв. Эх оронд нь онцын юм ер болоогүй, бүх юм хуучнаараа байна, иймэрхүү үед заавал тохиолддог үл ялих замбараагүйтэлд нэг их юм бодох хэрэг байна уу гэж ойлгуулав. Тэр сайхан, өндөр гоолиг, хувцсаа тохируулж чадсан, ер нь бүх юм нь нарийн чанд дэглэмтэй боловсролтой хүний байдалтай бөгөөд гайхуулах юм уу цоо шинэ юм ярьж сүйд болгохыг хүссэнгүй. Гэхдээ үг болгон нь жинтэй, их юм мэддэг хүн гэдэг нь мэдэгдмээр, энэ хүнийг зүгээр нэг ийш нь явуулаагүй, онцгой үүрэг даалгавартай явуулсан биз гэж хэн боловч бодмоор ажээ. Санаснаа хүнд нялзаахыг боддоггүй, бас хэтэрхий түс тас биш, харин нэлээн юм боддог хүний байраар, «гурав дахь рейхийн» аж байдалд гарсан ялих ялихгүй юмыг аятайхан, уран шогтойгоор ярьж элчин сайдын яамны түшмэдийн санааг амрааж чадлаа.

	Энэ хүмүүс айж мэгдэж байгаа юм байна гэдгийг уулзмагц л мэджээ. Одоо тэд нар асуух юмаа асууж авсан хойноо, Токиод маш аятайхан, нүдэнд дулаан хүн бий боллоо гэж дор бүрнээ бодов. Түүний цэнхэр нүд инээмсэглэнгүй байдлаар хөгжөөнтэй, итгэл төгс ширтэж, өөрөө хөдлөх хийхдээ яаралгүй аажуухан ажээ. Цоо шинэ газар ирээд ийм байгаа хүн тун их юм мэддэг, тун амаргүй хүн байж таарах биз ээ. Тийм ээ, тэр үнэхээр амаргүй зайтай хүн байжээ. Тэр нь энэ бүх хүнийг өнөө л агуу их герман гэгч үзлээр халдварласан, харгис, түрэмгий, аймхай, үзэл бодолгүй, хий дэмий хашхирагч герман түшмэд юм байна гэж даруй мэдсэн байна.

	«Веймарын бүгд найрамдах улсын бүх түшмэд дотор гадаад явдлын яамны дээгүүр албаны түшмэд шиг нийгмийн хөгжлөөс хөндий үзэл бодолтой, тэр ч учраас оппортунизмд автагдсан хүмүүс байгаагүй юм» гэж германы дипломатч байсан В. Путлиц тэдгээр хүмүүсийн шинжийг тодорхойлсон билээ. Сурвалжлагч Зорге элчин сайд Дирксений өрөөнд ормогцоо нэлээд илэн далангүй яриа дэлгэжээ. Тэр нь АНУ-д суудаг Японы элчин сайдын яамны том толгой түшмэлийн өгсөн Японы гадаад явдлын яаманд өгвөл зохих тодорхойлсон захидлыг хармаанаасаа гаргаж ирэв. Тэрхүү баримт бичгийн дотор дээгүүр зиндааны Японы дипломатч Тосио Сиратори, Кацудзи Дебути нарт явуулсан тодорхойлолт байв. Дирксенд энэ баримтууд л элбэг хангалттай санагджээ. Зорге Японд ирсэн зорилгоо товч танилцуулж, сурвалжлагч хүний ёсоор Японы гадаад явдлын яамныхантай хамгийн ойр холбоотой байх ёстойгоо мэдэгдэв. Германы засгийн газарт Япон дахь улс төрийн санаа бодол ямар байгаа тухай мэдээ бүх талаар хэрэгтэй байсан бөгөөд энэ явдалд сониныхон багагүй үүрэг гүйцэтгэх нь мэдээж байлаа. Тэгэхдээ Зорге маш нарийн, бараг тойруу үгээр, ойрын үед «гурав дахь рейх», Наран улс хоёрын хооронд нягт харилцаа тогтоож магадгүй байгааг цухуйлгаад авчээ.

	Дирксенийг битүү түгшүүрлэн Берлинд юу болж буйг асууж эхлэхэд, нацистуудын үйл ажиллагааг хэрэгтэй зүйл болгон тайлбарлаж, өөрийн яриаг үнэн бодтой санагдуулахыг хичээв. Дараа нь бас нэг баримт үзүүлсэн нь Рихард Зорге бол «гурав дахь рейхийн» иргэн, цэвэр цусны арий гаралтай хүн гэдгийг баталсан баталгаа байлаа. Мөн түүнчлэн сэтгүүлийн ажил юм уу, аливаа утга зохиолын ажлыг зөвхөн германы харьяат, арий гаралтай хүн хийнэ гэсэн хууль гаргахад бэлэн болж байна гэж цухуйлгав. Тийм ээ, энэ тухай эзэн хаант улсын засгийн газрын хэвлэлийн дарга Функээс дуулсан билээ. Зоргег Япон руу гарахын өмнө Берлиний хэвлэлийн клуб түүнд зориулан үдийн зоог барьж, түүнд Функ, Геббельс, нацист намын гадаад хэлтсийн дарга Боле нар оролцсон байжээ.

	Тэгэхдээ доктор Зорге өндөр тушаалын олон хүнтэй танилаараа гайхуулаагүй нь мэдээж. Тэр бүхнийг дурдахдаа Берлинд ямаршуу уур амьсгалтай байгааг сайн ойлгуулахыг хичээж, элчин сайд ч тэрийг нь ойлгожээ. Элчин сайд, суртал ухуулгын яамны толгойлогч Геббельс «Франкфуртер цейтунг» сонинд ээлтэй гэдгийг нь мэдэх учраас тэр сониныг төлөөлж ирсэн Зорге Германы мэдээлэх агентлаг буюу ДНБ-гийн бүрэлдэхүүнд ордог бусад герман сурвалжлагчирхуу юмнуудаас дээгүүр хүн байх нь ээ гэдэг нь ойлгогдлоо. Фон Дирксен ойлгохдоо би зүгээр нэг жирийн сэтгүүлчтэй учирч байгаа биш, засгийн эрх баригчдын өөрийн хүн гэж үздэг, өргөн мэдлэгтэй хүнтэй танилцаж байна гэж ойлгов. Зорге нийтэд мэдэгдсэн зүйл мэтээр, Розенбергийн Лондонд очсон тухай болон Гитлер америкийн банкны эзэн Олдрич, Манк нартай сарын өмнө уулзсан зэргийг ярьжээ.

	Тийнхүү Зорге, элчин сайдад ашиг болохуйц сэтгэгдэл төрүүлжээ. Дирксен заримдаа элчин сайдын яаманд, шууд ирж надтай уулзаж ярилцаж байгаарай гэж Зоргед зөвлөв. Анх танилцаж буйн тэмдэг болгон үдийн зоог барихыг урьсан урилгыг Зорге хүлээн авав. Гэтэл бас ДНБ-гийн удирдагчтай уулзах, янз бүрийн яамны мэдээллийн албаны төлөөлөгчид дээр очих, гадаадын хэвлэлийн атташе нартай танилцах, хэвлэлийн бага хуралд оролцох зэргийн ажил байлаа.

	Зорге өөрийн буусан «Мегуро» гэдэг зочид буудлын өрөөндөө ирээд нэлээд бодлогошров. Сонины жаахан тасархай байсан нь ийн бодлогошроход хүргэжээ. Түүний эзгүйд хэн нэгэн хүн өрөөнд нь орж, чемоданыг нь онгичсон байлаа. Гэхдээ ул мөр үлдээхгүйг их л хичээжээ. Харин хосгүй ажигч хүнтэй учирч байгаагаа тэд мэдсэнгүй бололтой. Аяны чемоданыг нь онгойлгосон учир доторх юмыг бүтээсэн сониноос өчүүхэн хэсэг тасарч үлджээ. Чемоданд байгаа зүйлийг нь нэг хүн сонирхсон байлаа. Хэн байж таарах вэ? гэж бодов.

	Рихард хөндлөнгийн хүн шигээр өөрийгөө ажиглаж сурсан байжээ. Энэ нь олон жил тагнуулын алба хаасны шинж юм. Шанхайд байхдаа ч нацист Германд байхдаа ч тийм байж. Одоо нээлттэй цонхны наана зогсоод өнөөдөр хаана ямар янзтай явснаа нэг бүрчлэн бодов. Биеэ хэвийн байдлаар авч явж чадав уу, үгүй юү гэж цэнэж үзэв. Хэв нэг, энгийн даруу байх нь тагнуулчин хүний биеэ авч явбал зохих хэмжээ гэж Зорге үздэг бөгөөд аливаа нууцлаг байдлыг үзэж чаддаггүй байжээ. Ер нь орчин цагийн бүхий л мэдлэгийг эзэмшсэн байгаль судлагч эрдэмтэн хүн алхам тутам аюул тулгарч мэдэх халуун орны балар ой руу ордогтой түүнийг зүйрлэж болох ажээ.

	«Надад судлан шинжигчийн авьяас бий болж, тэр цагаас хойш надаас хэзээ ч салаагүй юм» гэж Зорге бүрэн үндэстэй хэлж байсан юм.

	Тийм ээ, Зорге эрдэмтэн, шинжээч байсан юм. Ганцхан хамгийн аймшигтай балар ой болох хүн төрөлхтний будилаантай харилцааны балар ой дундуур ганцаараа явах хэрэг үргэлж гардаг байжээ. Ийм газар нэг л болгоомжгүй гишгэвэл сүйрэлд учирч болно. Иймд онцгой сонор сэрэмжтэй тархи толгой цаг үргэлж соргог сэргэг байх ёстой ажээ.

	Өнөөдөр сурвалжлагч Зорге туйлын энгүүнээр биеэ авч явжээ. Фон Дирксентэй ярихдаа нэлээд ихэмсэг төв байдалтай байсан нь тэрхүү яхир хүйтэн түшмэлийг сайн мэдсэнээс болсон юм. Ийм хүнтэй харьцахдаа болгоомжтой, олон таван үггүй байх ёстой. Доктор Дирксен, доктор Зорге хоёр бараг л хэл амаа ололцсон боловч жинхэнэ ёсоор ойртон танилцтал өдий байлаа. Доктор Дирксен л эхэлж санаачилга гаргах ёстой, доктор Зоргегийн хувьд тэвчээртэй хүлээх хэрэг байв. Доктор Дирксен, Рихард Зорге рүү ирэх нь зайлшгүй, тэргүй бол зөвлөлтийн цэргийн тагнуулч маань германы элчин сайдын яаманд юугаа ч хийх вэ дээ. Гэвч элчин сайдын хатуу сэтгэлд хүрэх зам маш бэрхтэй, олон саадтай байлаа. Дирксен бол улс төрийн талаар бат бөх баримжаагүй хүн. Албан тушаал ахих юм уу амьдралаа хангалттай байлгахын тулд Гинденбург ч бай, фашист үзэлтэн ч бай, ер хэнд ч хамаагүй үйлчлэхэд бэлхэн хүн учраас фашистууд хүчтэй болохоор нь тэр аяараа тэдний талд оржээ. Бас Япон газарт залхаж гүйцээд, Европыг мөрөөддөг болсон байлаа. Гэвч хөдлөх цаг нь болоогүй байжээ. Дирксен одоогоор Зоргегийн тухайд ямар ч төсөөлөлгүй байгаа нь түүний муу тал байв. Зөвлөлтийн тагнуулч Дирксентэй холбогдолтой бүх материалыг урьдчилан судалж амжсан тул ямаршуу хүнтэй учрахаа сайн мэдэж байгаа нь түүний сайн тал байв. Зорге томруулдаг шилээр нэг эст бүдүүлэг биет амьтныг судалдаг шигээр элчин сайдыг судалж эхэлжээ.

	Бүх ажил номоороо явж байх шиг л байлаа. Гэлээ ч гэсэн битүү зовуурь бүтэмжгүй явдал болох вий дээ гэсэн болгоомжлол Рихардаас салсангүй. Зорге цагийн өмнө айхтар юмтай сүрхий тулгарчээ. Тэр нь мэргэжил дээшлүүлэгч Оттын эхнэртэй уулзсан явдал юм. Таньдаг нүүр шиг санагдтал «Рихард Зорге юү! Ямар хувь заяагаар учрав аа! Та ердөө ч өөр болоогүй байх шив ээ!» гэж хүүхэн дуун алдан уулзжээ. Энэ авгайтай урьд Германд учирч байсан нь үнэн ажээ. Тэгэхэд энэ хүүхэн «улаантан» гэж явсан бол одоо энэ фашисттай суусан байжээ. «Отт ахайтан та андуурч байна, би өөрчлөгдөх нь их өөрчлөгдсөн шүү. Миний хуучин сайн нөхөр Геббельс, Функ хоёр сая л нэг миний чадалд таарсан ажил олж өглөө. Би «Франкфуртер цейтунг» сонины сурвалжлагчаар энд ирлээ!» гэж Рихард ширүүхэн хэлээд авав. Авгайн царай цонхийж цайгаад явчихжээ. Тэр нь Зоргег тэртээ үймээний үед ажилчны байгууллагад урван тэрслэгчийн үүргийг гүйцэтгэж байсан байх нь гэж боджээ. Тэгээд одоо энд ирчхээд, эр нөхрөөсөө ч үхтлээ нууж явдаг зүйлийг минь гаргаж ирэх вий гэж айлаа. Гэвч түр зуурын сандралаа дарж чадаад, гараа өгч, нэлээд маягласхийн «Та бид хоёр найзална гэдэгт итгэж байна. Өнгөрсөн юм өнгөрсөн чигээрээ үлдэнэ биз. Түүнийг уудлах хэрэггүй биз дээ?» гэж хэлжээ. Зорге бяцхан хүйтэн гарыг нь атгаж, инээмсэглээд «Та надад итгэж болно. Амьдрал гэгч маань амаргүй юм шүү дээ» гэж ам өгчээ.

	Ай, энэ хүүхнүүд үү!.. Бас нэг хүүхэнтэй танилцах хэрэг гарлаа. Түүнд яаж хандах вэ? Тэр бол элчин сайдын яамны нарийн бичгийн дарга Гааз гээч бүсгүй... Рихард эхлээд өөрийгөө танилцуулав. Бүсгүй түүний царайг удтал ажиж, урьд уулзсан хүн биш биз? гэж их л хянав. Рихард өөдөөс нь хэв нэг зоримог гэгчээр ширтээд байсанд, бүсгүй зовж орхилоо. Рихард ч гэсэн зовж эхлэв. Гэсэн ч инээд алдаад, сая азийн энэ хотноо ирсэн хүн эхний үед сайн газарчингүй бол их л хэцүү юм байна даа гэж тун итгэмжтэй байдлаар хэлэв. Тэгтэл бүсгүй энд их л уйдаж байна гэж учирлаж гарах нь тэр. Тиймээс Зорге цөмийг ойлгож, санаа нь амрав. Энэ хэргийг сайтар бодох хэрэгтэй байлаа. Ялимгүй сээтэн хаяад авахад юү нь илүүдэх билээ. Том том төмөр авдар нь улсын нууцаар дүүрэн байдаг элчин сайдын яаманд өөрийн талын хүнтэй байх хэрэгтэй. Түүний амьдрал ганцхан зүйлд захирагдаастай учир өөр нэг үед бол анхааралгүй хажуугаар нь өнгөрөх байсан зүйлээ хэрэг болгон авч, уг үзлийнхээ ашиг тусад зориулан дээд зэргээр ашиглах ёстой цаг боллоо.

	«Их хэргийг бүтээе гэвэл өчүүхэн багаас нь эхэл» гэсэн япон ардын цэцэн үг санаанд оров. Өчүүхэн бага юмыг цаг үргэлж анхаарч явах хэрэгтэй, жишээлбэл дотор хувцсаа угаалгад өгөх, костюмаа цэвэр цэмцгэр байлгах гэх мэтээр, юуны өмнө аятай харагдах ёстой. Түүнд Германд байхдаа хэвлүүлсэн нэрийн хуудас дүүрэн чихсэн нэг хайрцаг бий. Дипломатч хүмүүс гаднах гял цалыг эрхэмлэдэг. Нийгмийн нэг хүрээ болгон гадна байдлаараа өвөрмөц учир, тэдний талын хүн болж харагдъя гэвэл дэгжин гоё, ер нь бусдад муухай харагдахааргүй байх ёстой ажээ. Биеэ муухай авч явдаг хүнээс дорхноо л эргэх учир бүх төлөвлөгөө нь баларна гэсэн үг. Өөгүй цэвэр байх нь эдгээр боловсролгүй, биеэ тоосон, өөрсдийгөө «онцгой угсааны» улс гэж үздэг хүмүүсийн сэтгэлийг татах арга мөн. Бас Токиогийн гадаадын сурвалжлагч нарын холбоонд нэн даруй орох ёстой... Нийтийн дунд нэвтрэн орно гэдэг бол дэмий нэг зүйл боловч төвөгтэй ажил юм. Харин Зорге энэ талаар зовох юмгүй байжээ. Тэр нь царай байдлаар аятайхан, уран шогч үгтэй, бусдын санааг мэдэж чаддаг хүн билээ.

	Гэвч гадаргуу дээр тогтоод явъя гэвэл дээрх бүхэн багадна гэдгийг Зорге ойлгож л байв. Тагнуулчин хүн бүхэнд өнгөрсөн «домог» гэж байдаг. Үүнд түүний өнгөрсөн үе нь ордог. Эрх баригчдын үзлийн үүднээс бол өнгөрсөн үе нь «өө сэвгүй» байх ёстой. Өнгөрсөн үе гэдэг бол асар их хүчин чармайлт гаргаж байж босгосон зүйлийг ганцхан татаад амархан нурааж болох утас гэсэн үг. Яг л Ибсений жүжигт гардаг шиг юм болно. Хүний өнгөрсөн үе түүний ардхан бэлэн зогсож байдаг. Ямар нэгэн үл бүтэх гестапоч, Рихард Зоргегийн өнгөрсөн үеийг сонирхоод л, тоос шороонд дарагдсан архив дотор түүний цагдаагийн газар бүртгүүлсэн «хэргийг» суга татаад гаргах л юм бол бүх юм чөтгөр шулам руугаа хийснэ гэсэн үг! Рихард Зоргегийн өнгөрсөн үе тэртээ Германд, ганц Германд ч биш байлаа.

	Зорге нээлттэй цонхныхоо наана зогссоор л байв. Хот шингэх нарны шижир туяанд шаргалтан улайрна. Есөн шидийн хэв маягаар барьсан байшин, «Европ дээрх Ази» гэдэг маягаар барьсан барилга буюу дээврийн нь үзүүрийг дээш матийлган барьсан, баганас бүхий чулуун байшин, асар том цуурс модны сүүдэрт сүм хийд, мөргөлийн дуган байгаа нь бүдэг бараг харагдана. Гудамжинд явган хүн, хүн чирдэг хүн, машин тэрэг битүү сүлжилдэж, аливаа амттан зардаг үүргийн наймаачид гүйлдэж, тэдний часхийтэл чанга хашхирах чимээ, төмөр хангинуулах нь сонсогдоно. Костюм пиджак, бортгон малгайтай харчуул ямархан нэгэн зүйлийг хөгжилтэйеэ ярилцаж, дзори гэдэг улавч, өргөн бүстэй кимоно өмсөж, үсээ инээдэмтэй өндөр овоолон янзалсан хүүхнүүд явган замаар тог тогхийлгэн алхацгаана. Мөөгөн хэлбэрийн бүрх малгайтай эцэнгэр өвгөн гэрийнхээ бүх хогшлыг хүүхэдтэйгээ хамт арагт хийгээд бөгтөр модоор үүрэн явна.

	Рихардын эртээс мөрөөдсөн Япон гэдэг энэ дээ! Рихард Японыг зөвхөн Пьер Лотийн роман юм уу лавлах номоор мэддэг болоогүй, өөрөө хэдэн жилийн турш эдийн засаг, түүх соёлыг нь судалж, хэлийг нь сураад, аж ахуйн зохион байгуулалтыг нь ойлгодог, үйлдвэрлэлийн явцыг нь мэддэг болсноор барахгүй монополиудын хоорондын харилцаа ч түүний хувьд нууц биш, засгийн эрх баригчдаас явуулж буй улс төрийн бодлогын бүх нарийн учир шалтгаан ч нэгэнт мэдэх зүйл нь болсон байжээ. Япон үнэмлэхүй хаант засгийн хамгийн чухал байгууллага нь Генро буюу ахмадын зөвлөл, ерөнхий сайд ба арван гурван сайдаас бүрддэг сайд нарын нууц зөвлөл ба танхим байв. Цэргийн тагнуулч Зоргегийн сонирхлыг этгээд сонин зүйл бус улс төрийн бодлого татаж байлаа. Тийнхүү Японд дорно дахины судлалч хүн иржээ.

	 

	«Японд ажиллахад хэрэг болохуйц миний мэдлэгийн түвшин германы их сургуульд өгдөг зүйлээс ердөө ч доор байгаагүй. Би европын улсуудын эдийн засаг, түүх, улс төрийн бодлогыг сайн мэддэг байсан юм.

	Би бүр Хятадад байхдаа Японы талаар ерөнхий төсөөлөлтэй болохын тулд энэ орны тухай хэд хэдэн өгүүлэл бичиж байсан юм. Ингэж Японыг урьдчилан судлах ажил хийж байхдаа би бүх асуудлыг марксист үзлийн үүднээс авч үзэж байсан гэдгийг хэлэх хэрэгтэй. Үүнийг минь уншсан уншигчид зөвшөөрөхгүй байж болох юм. Гэвч би хувьдаа улс орныг бүх талаар нь марксист ёсоор судлахад түүний эдийн засаг, түүх, нийгмийн асуудал, улс төрийн бодлого, үзэл суртал, соёлын талын үндсэн асуудлуудад дүн шинжилгээ хийх ёстой гэж үздэг...»

	 

	Ер нь Зорге хэд хэдэн хичээл зэрэг зааж, хүндтэй эрдэмтэн болоод олон шавь нараар хүрээлүүлж болох байжээ. Хэрэв идэвхтэй зан араншин нь хүний сайн сайхны төлөө даруй хөдөл гэж шаардаагүй бол болох л байжээ. Чухам үүний тулд эрдэмтэн хүний танхимын тайван амьдралаас татгалзаж, хар толгойдоо аюул хураахаас буцсангүй.

	 

	«Хэрэв би тайван нийгэмд амьдарч, тайван улс төрийн хүрээлэлд байсан бол эрдэмтэн болж л таарах байсан байх аа даа. Ямар ч л байсан тагнуулчийн мэргэжил сонгож авахгүй байсан гэдгээ тодорхойяа мэдэж байна»

	 

	Японы нийслэл, түүний гудамж хороолол, зургаан сая токиочуудын дунд түүний радиочин Эрна, Бернград, сэтгүүлч Бранко Вукелич нар байгаа нь байгаа байх. Вукелич тэр хоёр анхны хэвлэлийн бага хурал дээр дайралдав. Бранко бүр хоёрдугаар сард Токиод ирсэн байжээ. Тэр нь өөрийн эхнэр дани хүүхэн Эдит, таван настай хүү хоёртойгоо иржээ. Бранко, Эрна, Бернград нар хаа нэгтэй ойрхон нь байгааг мэдээд ганцаардан шаналж явахаа болив. Байгууллагынхаа төвийг байгуулаад авбал, түүнээс японы бүхий л өнцөг булан, эх газар, Хятад Манжуур хүртэл хэлхээ холбоо үүсэх болно. Гэвч одоохондоо хөрсөө боловсруулах, сэндийлэх, биеэ мэдүүлж авах хэрэгтэй байлаа.

	«Яаралгүйгээр шамдагтун...» гэж «өвгөн» Ян Карлович Берзин хэлэх дуртай сан. Чухамхүү энэ хүн, эхлээд Японы хөрсөнд сайн ургаж авах хэрэгтэй, тэгээд дараа нь өргөн үйл ажлаа явуулж эхлэх хэрэгтэй гэж анх түрүүн сургасан байжээ.

	Рихард санаа сэтгэлээрээ алсын Москва руугаа дахин очив. Үүнд аргачилсан сэтгэхүйд дассан болохоороо япон газар ирмэгц өөртөө оногдсон даалгаврыг дахин нэг бүрчлэн санах хэрэг гарчээ. Берзин даалгавар өгөхдөө хэзээ ч яв тав ширхэгчлэн заадаггүй билээ. Тэр зөвхөн ажиллах ерөнхий чиглэл, нэгэн ёсны гол чиг шугамыг нь заагаад «Бусад юмны талаар тэр газрынхаа байдалд тохируулж ажиллаарай» гэдэг хүн байв.

	Тийн уулзсан нь Зоргег Япон руу гарахын өмнө сүүлчийн удаагаа уулзсан хэрэг байжээ. Зөвлөлтийн тагнуулын байгууллагын дарга гол юмныхаа талаар ярихыг яарсангүй. Рихард тун саяхан Хятадаас ирсэн болохоороо Москвад яаралтай дуудсаны учрыг дуулах сан гэж тэсгэлгүй хүлээж байв. Гэтэл Берзин тасалгаа дотуураа ийш тийш явж, Зорге руу залирхаг байраар ширтэх авч, ажил хэрэгт ер холбогдолгүй юм ярив. Ер нь ингэж уулзсандаа хоёулаа баяртай байсан учир уншсан номынхоо тухай ярилцаж, өнгөрсөн үеэ дурсан санаж бололгүй яах вэ. «Өвгөн» Рихардаас ердөө л таван нас ах байв.

	Тэр хоёр үнэн сэтгэлээс үерхэн дассан хүмүүс билээ. «Би нэг эртний ромын гүн ухаантны «Хувь заяа гэгч нь хүссэн хүнийг хөтлөөд, хүсээгүй хүнийг чирээд явдаг юм» гэж хэлсэн цэцэн үгийг үргэлж санадаг юм. Чи бид хоёрт тиймэрхүү л хувь заяа оногджээ. Слесарь байхдаа инженер болохыг мөрөөддөг байснаа санаж байна. Тэр бодол толгойноос салах юм биш. Багш нарын семинар сургуульд орсон хойно техникийн дунд сургуульд орох сон гэж бодож явлаа. Гэвч хүн гэгч амьтан орчин байдлаас шалтгаалан явахад, мөрөөдөл нь хэвээрээ байсаар байдаг ажээ. Би хорин хоёр онд армид дээгүүр тушаалтай байлаа. Тэгсэн хэр нь бүртгүүлэхдээ «Техникийн боловсролтой болохыг хүсдэг» гэж бичдэг байв. Төв Хорооны нөхөд тэрийг минь үзээд мэл гайхацгааж Берзин инженер болох гэнэ! Ер ямар хэрэг байна аа? гэлцдэг байсан юм» гэж Берзин инээмсэглэсхийн ярьжээ.

	Тэгэхэд Зорге дуугүй сонсож байжээ. Тэр нь Ян Карловичийн холоос эхэлдэг занг андахгүй мэдэх байв.

	Берзин зарим талаар бачтай зан гаргадаг тул олоохон хүн түүний нь тун энгийн хүн болгон андуу ойлгодог байсан юм. Харин Рихардын өмнө байхдаа тун хэцүү хүн, хосгүй хувь заяа тохиолдсон, маш өндөр соёлтой чигээрээ буудаг байж.

	Берзиний олон улсын цаг үеийн асуудлыг гайхамшигтай нэвтэрхий мэдэж чаддагийг Рихард гайхна. Ян Карлович том жижиг олон үйл явдал дундаас хамгийн голыг нь ялган авч чаддаг учраас түүнээс сурах юм их, Зорге түүнийг нь сурч ч чаддаг байжээ.

	Зорге, энэ яриа эцсийн дүндээ олон улсын харилцаанд шилжинэ гэж мэдэж, хүлээж байсан нь зөв боллоо. Үнэндээ энэ хоёр хүн хоёулаа зүгээр нэг ахуй амьдралын аар саар зүйл биш, дэлхий дахины ач холбогдолтой зүйлийг эрхлэн амьдарч, түүнд хамаг амьдралаа захируулсан улс билээ. Иймэрхүү аар саар яриагаар санаа бодлоо хурцалж, улс төрийн бодлогоо дасгалжуулдаг юм. Ингэж хоёр гялалзсан хурц ухаан уулзаж, үүний үр дүнд хоёулын нь баримжаанд, хоёулын нь ажилд зайлшгүй хэрэг болох яг таг, хөдөлбөргүй үнэн гарч ирнэ.

	Тэгэхэд Берзин Рихардад юун тухай ярив аа?

	Гитлерийг засгийн эрхэнд орсноос Герман улс нэгдүгээр бодит дайсан болон хувирч байгааг ярьжээ. Шинэ тутам рейхсканцлер бологч этгээд засгийн эрхэнд орсныхоо нөгөөдөр Германы улс төрийн ба цэргийн хүчин чадлыг сэргээнэ, энэ хүчин чадлаа Зөвлөлт Улсыг эзлэхэд ашиглахыг уриалжээ. АНУ, Англи, Францын эрх баригчид гитлерчүүдийг бараг илээр дэмжин, тэдний гараар Зөвлөлт Холбоот Улсыг эд бад болгохыг горьдож, бас дэлхийн капиталист системийн байдлыг жигдрүүлэхийг найдацгааж байв. Германы цэрэг дайны машиныг дахин бий болгохын тулд Германы нутаг дээр байсан америкийн жаран том үйлдвэр ажиллаж эхлэв. Морган, Рокфеллер, Дюпон, Фордын санхүү-үйлдвэрийн бүлэг ба Английн банк аюултай тоглоомд оролцох болжээ. Саявтархан Берлин рүү ухаан малгайгүй ирсэн, америкийн «Дюпон де Немур» гэдэг концерний дэд ерөнхийлөгч нь «ИГ Фарбениндустри» гэгчийн удирдагчидтай шинжлэх ухаан техникийн ба цэрэг техникийн хамгийн шинэ мэдээллийг Германд өгч байх талаар хэлэлцэн тохиролцов.

	Мөн түүнчлэн АНУ, Англи, Францын эрх баригчид Японыг Зөвлөлт Холбоот Улсын эсрэг түлхэв. Алс Дорнод дахь байдал туйлдаа хүртэл хурцдав. Япон улс Зөвлөлт Холбоот Улстай үл довтлох гэрээ байгуулахаас татгалзав. Ингэснээрээ «гурав дахь рейхийн» баттай холбоотон нь болон хувирав. Рихард үүнийг мэдэж байлаа.

	«Чи «Рамзай» гэдэг ажиллагааны талаар мэдэж байна уу?» гэж Берзин түүнээс гэнэт асуув. Зорге юм хэлсэнгүй. Энэ асуулт хариу шаардсан зүйл биш байлаа.

	«Герман, Япон хоёрын төлөвлөгөөг ба Зөвлөлт Холбоот Улсад гол аюул хаанаас заналхийлж байна гэдгийг тодруулах нь зайлшгүй байна. Энэ бол «Рамзай» гэдэг ажиллагаа юм. Үүний зорилго нь Зөвлөлт Холбоот Улсыг хамгаалах явдал мөн!» гэж Берзин хэлээд орхилоо.

	Рихард болгоомжилж эхлэв. Учир нь Берзин өөрийн шилдэг найз нартаа ч санаагаа ил гаргаж хэлдэггүй хүн билээ.

	«Гагцхүү Японы өөрийн нь нутаг дээр энэ ажиллагааг амжилттай явуулбал болох юм. Хэрэв бид Японд тагнуулын байгууллагыг байгуулж чадвал мэдээг тойруу замаар авах шаардлага үгүй болно. Бид тийм байгууллага одоо зайлшгүй байгуулах ёстой» гэж Берзин цааш нь хэлэв.

	«Яагаад энэ ажиллагаа «Рамзай» гэсэн хачин нэртэй байгаа юм бэ?» гэж Зорге асуув.

	Берзин нүд рүү нь эгцлэн ширтээд, «Рамзай» гэдэг чинь «Р. З» гэсэн үг, «Р. З» гэдэг маань Рихард Зорге гэсэн хэрэг шүү дээ гэжээ.

	Рихард давхийн цочив.

	«Японы маш хүнд нөхцөлд байгууллагыг бий болгох ийм чухал хэргийг бид зөвхөн туйлын чанар бүрдсэн хүнд л найдах ёстой. Би чамайг онгироох гэж байгаа юм биш. Чи Хятадад байхдаа өгсөн даалгаврыг амжилттай биелүүлсэн. Түүнийгээ нэг ёсны мэргэжил дээшлүүлэлт байж гэж бодвол бодоорой. Одоо чамайг том хэмжээний ажил хүлээж байна» гэж Берзин хэлжээ.

	Зорге, би Хятадад урт удаан хугацаанд ажиллаж зовж гүйцлээ, эрдэм шинжилгээний ажилд бүрмөсөн шилжиж орох санаатай байна, дөнгөж саяхан Катя Максимоватай суугаад байна гэж шалтаг зааж болох байлаа. Ер нь хүн хувийн жаргалыг бодох тайван ажил хийх эрхтэй биз дээ? Үнэндээ сав саяхан ирээд байсан хэрэг шүү дээ. Тийн шалтаглаж болох байсан ч юү ч дуугарсангүйгээр үл барам царайгаа ч барайлгасангүй. Берзин үүнийг нь сайн мэдэж байжээ. Берзин бол жир үедээ уян зөөлөн хүн, харин Зөвлөлт Улсын ашиг сонирхолд холбоотой зүйл дээр хэлбэрэлтгүй хатуу болдог билээ. Ийм үед хувийн бүх юм хоёрдугаар зэрэгт гарна. Үүний нь ч Зорге мэднэ. Зорге ч бас тийм хүн байв.

	Берзин бол тагнуулын ажлыг сайн дурын зарчимд тулгуурлан явуулдаг, ялангуяа дээрх төлөвлөгөө шиг чухал зүйлийг биелүүлэх тухайд бүр чиг тийм байжээ. Хэрэв тэр нь Зоргегийн царайнд өчүүхэн төдий тээнэгэлзэх байдал илэрвэл нэн даруй түүнийг энэ хэргээс зайлуулах байлаа. Гэвч эхнээсээ аваад Зоргед эргэлзээгүй байжээ.

	Тэр хоёр харилцан ширтэлцээд инээлдэв.

	«За болох нь энэ! Бусад юмны талаар тэр газрын нөхцөлд тохируулан ажиллаарай. Чиний туслагч нарын «хэрэг», гэрэл зургууд нь энэ байна...» гэж Ян Карлович хэлжээ.

	Ажиллагааны хамгийн өчүүхэн асуудлыг ч туйлын нямбай боловсруулсан байжээ. Берзиний хатуу чанд санаа Рихардыг тагнуулчин хүний явах аюултай жимээр итгэл төгс хөтлөн дагуулав.

	«Гурав дахь рейхийн» бодлыг Японд байдаг германы элчин сайдын яамнаас олж авах ёстой. Иймээс элчин сайдын яаманд бэхжиж авах хэрэгтэй байлаа.

	Токио орохдоо Германаар дамжин гарах ёстой болов.

	Рихард Герман руу очлоо.

	Энэ нь маш аюултай зам боловч ганц зөв нь байлаа. Элдэв зальхай явдал хийж, эрх мэдлээ булаалдаж байгаа нацистууд ямар нэгэн сурвалжлагч Зорге гэгчийн хувийн намтрыг сонирхож байх зав алга байжээ. «Гурав дахь Рейх» сая л цусан будилаан дотроос төрж гарч байсан цаг. Түүнээс гадна Рихардыг германы нэлээн нэртэй сэтгүүлч Вольфганг Зоргетой андуурчээ. Тэр хүн бас л Хятадад байсан, байх байхдаа Рихардтай нэгэн үед байсан байж.

	Рихард сүүлчийн удаа Германд ирснээс хойш бараг дөрвөн жил өнгөрчээ. Ээж, эгч нар Икагийнхаа эргэж ирсэнд бөөн баяр болов. Гэтэл том ах нь айв. Тэр нь Икаг хаанаас ирснийг гадарлаж байсан тул гол нь хувиа боджээ. Учир нь энэ завсар баяжиж хөрөнгөжөөд санаа амар суутал нь ийм санаанд ороогүй юм учирсан хэрэг... Тэгэхэд Рихард түүнийгээ тайтгаруулж, би энд удахгүй Америк юм уу Япон руу, аль нэг холын орон руу явах бодолтой байна гэжээ. Гэхдээ та л надад тусалж, ажил хэргийн хүмүүс дунд оруулж нөлөө бүхий хүмүүстэй танилцуулж өг, би тань аливаа хувьсгалт ажлаас аль хэдийн татгалзаж, сэтгүүлч болоод, Дорно зүгээр явж явж ирлээ гэтэл дахиад л тийшээ явмаар санагдлаа гэж ярьжээ...

	Ахыгаа гуйж царайчлах хэрэг гарсангүй. Ах нь дүүдээ туслахаар маш их яарав. Тэр нь дүүгээ шалавхан л газрын мухар луу ч болов явуулахын түүс болжээ.

	Ийнхүү Рихард ажил хэргийн хүмүүс дунд орж, айлтгүй болж авав. Зургаадугаар сарын 3-нд Берзинд илгээсэн мэдээндээ

	«Намайг сонирхох нь улам бүр эрчимтэй болж байна» гэж хэлжээ.

	Зорге толгой амрах завгүй байсан ч ажил үйл нь тун бүтэмжтэй байжээ. Сэтгүүлчид түүнийг даруй хүлээн зөвшөөрөв. Рихард ч элдэв зугаа цэнгээнд мөнгө хайргүй зарж, «Майн кампф» номоос цэцэрхсэн тэнэг үгийг эш татан хэлж, яах аргагүй нацистын талыг баригч мэтээр харагджээ.

	Хэрэв арга ядвал хуучин нууц байгууллагад хамт ажиллаж байсан хүмүүсээ эрж олоод, тэднээр дамжуулан, ямар нэгэн нөлөө бүхий сонинд ажилд орж, тэндээсээ гадаадад ажиллах томилолт авч болох байв. Гэвч арван жилийн дотор Германд юм их өөрчлөгджээ. Тиймээс Зорге тэр замыг сонгосонгүй, шууд л тулж ажиллахаар шийдсэн юм.

	Зоргегийн Японд очих хүсэлтэйг «Франкфуртер цейтунг» сонин мэдмэгц, дуртайяа гэрээ хийв. Энэ бол нэгэн ялалт байв. Учир нь энэ сонин Геббельсийн ивээлд байдаг байлаа. Бас хэд хэдэн тогтмол хэвлэлтэй хэлэлцэн тохиролцож чадав.

	Тийнхүү дайсны үүр лүү дайрсан зоригтой дайралт бүрэн ялалтаар төгсөв.

	Ингээд Токиод хүрээд ирэх нь энэ... «Өвгөн» тун их хангалуун байх биз. «Рамзай» ажлаа эхлэв.

	...Гэвч миний юмыг хэн онгичив оо? гэж бодов. Энэ нь дотоод явдлын яамны онцгой цагдаа буюу токко кэйсацугийн агент, эсвэл япон маягийн амьдралыг Өрнөдийн нөлөөнөөс хамгаалах бүрэн эрхтэй нууц цагдаагийн байгууллага буюу кемпетайн агент байж болно. Эсвэл японы иргэний цагдаа, харгис цагдаа, тусгай нууц цагдаа, ер алин болохыг таахад хэцүү. Энэ газар гадаадын хүн болгоныг Япон газар гишгэсэн цагаас нь эхлэн сайтар мөрдөн хянаж байдаг юм. Түүнийг Иокогамын боомтын гаалийн түшмэлүүд хэрхэн сэжиглэн харж байсныг санав.

	Зорге гав ганцаараа түгшүүрлэн бодож суухдаа инээмсэглэх нь бараг үгүй байсан бол энэ удаа муухан мушийж, японы цагдаагийн ажил байх нь, «юмыг яаж мэдэх вэ» хэмээн нэгжиж байгаа хэрэг гэж бодов. За яах вэ, эрхмүүд минь надад сайн сануулга өглөө, удалгүй тусгай байшинд орох нь зөв юм байна гэж бодлоо.

	Рихард Зорге аливаа ухаантай хүний нэгэн адил хар амиа бодсонгүй, түүний амь нас их хэрэгт захирагдсан байжээ. Харин ажил үйлийнхээ төлөө л айна. Берзин төчнөөн их найдвар тавьж, нэгд нэгэнгүй бодож боловсруулсан «Рамзай» гэдэг ажиллагаа өчүүхэн төдий цалгардал, болгоомжгүйдэх юм уу, гэнэ алдсанаас болоод нурж балрах вий гэж болгоомжилно.

	Тоо томшгүй суваг шуудуу, гол горхиор хуваагдсан хотын байдалтай танилцахаар үл барам мэдээлэх албаны төлөөлөгчид, гадаадын хэвлэлийн атташе нарт бараалхах, аливаа хэвлэлийн бага хурал, хүлээн авалтад очих, Токио дахь гадаадын сурвалжлагчдын холбоонд гишүүнээр элсэх зэргийг ганцхан сар дотор амжуулав.

	Тэр, Германы мэдээлэх агентлагийн удирдагч буюу хэвлэлийн атташе Вайзегаас эхлэн танилцав. Энэ бол фюрерийн талыг баригч яах аргагүй «хүрэн жоом» байв. Вайзе, Зоргегийн талаар элчин сайдтай ярьсан бололтой, түүнийг их л уриалгахан угтав. Вайзе Берлин дэх нацистын хэвлэлийн клуб, танил сэтгүүлчид, Функийн биеийн байдал зэргийг нуух хаах юмгүй асууж сонирхов. Рихард маш даруу байж, биеэ товойлголгүй, ДНБ-гийн шуурхай сурвалжлагч нар болон өөрийг нь магтаад, урьд байж үзээгүй газарт тань шиг туршлагатай сэтгүүлчийн туслалцаагүйгээр явахад хэцүү л байх нь дээ гэж шулуухан хэлэв. Хэвлэлийн атташе энэ өгөөшийг нь амархан үмхэж, эхний үед тусална гэж ам өгөв. Дараа нь тэр хоёр танилцсаны тэмдэг болгон «Фледермаус» гэдэг зоогийн газар үдийн зоог барив.

	Мөн түүнчлэн Токио дахь гадаадын сурвалжлагч нарын холбоонд буюу өөртөө тогтсон хууль ёс, хэвшил, зан заншилтай өвөрмөц нэгэн ертөнцийг төлөөлсөн хэвлэлийн Вавилонд орж авах хэрэгтэй байв. Энд «зургаа дахь тивийн» төлөөлөгчид болох аргатай зайтай, этгээд сонин юманд ухаангүй дуртай, туйлын шуурхай, сонирхолтой материал олж авах хэрэг гарвал яахаас ч буцахгүй хүмүүс цуглана. Хүн болгон өөрийгөө Японд ажиллуулах болсон тэр улсын бүрэн эрхт төлөөлөгч нь гэж, сэтгүүлчийн ажил бол улс төрийн ажил учраас олон улсын тоймч-сурвалжлагчийн од нь нүд гялбатал гялалзаж байх хэрэгтэй гэж үзэцгээнэ. Тэд энэ тайван бус ажилдаа дуртай, японы яамдын хаалгыг эрээ цээргүй тогшиж, ямар ч нүхээр шургаж, албан хаагч түшмэл, зууч авгай нарыг талдаа татаж, шөнийн гуанз, архины мухлагаар үймэлдэнэ. Энэ бол нэг ёсны ил тагнуул байжээ. Тэгэхдээ өөр өөрсдийнхөө сонин юм уу, сэтгүүл ухаантай юманд аль болох санаа оноонд оромгүй юм л олохын тулд ажиллаж байгаа нь энэ. Шиватих цэцэг, зууч хүүхний эгзэгтэй сонин орныг сонирхох сонирхол ер буурахгүй байсан учраас тэднийг ийнхүү байлгадаг байж. Тэгэхдээ мөнгө ч базааж өгдөггүй байсныг хэлэх хэрэгтэй.

	Хамгийн аргатай сэтгүүлч ч хаа сайгүй явахад хэцүү учир тус холбоонд нэгэн зүйл захын наймаа үүссэн нь мэдээ солилцох явдал байв. Улс төрийн чухал үйл явдал боловсорч буйг мэдмэгцээ, эдгээр сэтгүүлчид цуглараад, үүрэг даалгавраа хуваан авч, зохицуулах төвийг бий болгоод, аугаа их эв нэгдэл, бүтээлч хамтын ажиллагаа эхэлнэ. Энэ үед тус тусын төлөөлсөн орны хооронд ямар зөрчил байгаа нь хамаагүй болж, цөм л нэгэн тив, зургаа дахь тивийн төлөө үнэнчээр ажиллацгаана.

	Тус холбоонд байгаа улсынхаа хэлийг төгс мэддэг сурвалжлагч голлон толгойлно. Токиод парисын зурагт сэтгүүл «Вю», белградын өдөр тутмын «Политика» сонин хоёрын гэрэл зургийн сурвалжлагч Бранко Вукелич толгойлдог байв. Энэ бол гуч эргэм насны, өндөр цэмцгэр, амгалан сайхан царайтай, залирхаг байрын нүдээрээ инээсэн хүн билээ. Бранко энгийн боловч донжийг нь олон хувцаслаж эхлээд «Империал» буудлын нэг салбарт сууж байснаа Хонго-ку районы «Банкны» байшин гэгчид шилжин суужээ. Тэр нь хоёрдугаар сарын 11-нд Токиод ирсэн бөгөөд Японд сонины хүмүүсийг нэрлэдэгчлэнгээр «газрын бөмбөрцгийг гишгэгсдийн» дотор баттай байр суурь олж авчээ. Вукелич японы ярианы хэлийг амжилттай сурсан, франц, англи, итали, герман, испани хэлэнд ус цас, ёстой сонины чоно, олон улсын тоймч байлаа. Яс үндэс нь серб, зан ааш нь франц, эхнэр нь дани үндэстэн, ер нь олон хэлийн Европ тивийг биеэрээ төлөөлсөн хүн бөгөөд юманд гар татдаггүй, овсгоо муутай нөхдөдөө ховор зургуудаасаа дуртайяа өгдөг, тэр ч байтугай сайн төхөөрөмжилсөн гэрэл зургийн лабораторидоо ажиллах боломж өгнө. Мууд дуртайчууд ярихдаа, Бранког шөнийн цагаар элдэв ил захидал хийгээд дамын наймаачдад өгч ашиг олдог гэх боловч өөрөөс нь тийм юм асуувал зөвхөн доог хийх маягтай инээгээд худлаа гэж үл маргана. Хэн боловч мөнгийг чадлынхаа хэрээр олдог шүү дээ. Цөм өлөн зөлөн иен бүрийг тооцоолон зардаг болохоороо түүнийг хэн ч үл буруушаана. Тэгэхэд Бранко эхнэр хүүхэд хоёртойгоо суудаг учир зарим нь бүр шагшиж, хамгийн зайтай хүн гэж тооцно. Түүний шар ногоон өнгөтэй «хэвлэлийн үнэмлэхийг» Японы ерөнхий сайдын хүлээн авах өрөөнд ч, гадаад явдлын яаманд ч, 1918 онд Владивостокт зөвлөлт засгийг багалзуурдсан, тэнгисийн цэргийн жанжин штабын дарга байсан адмирал X. Катогийн зочны өрөөнд ч, ер хараагүй газар алга. Сахалт яхир адмирал орос хэл мэддэгээ ихэд гайхуулдаг, харин Бранко энэ хэлийг мэддэггүй нь харамсалтай байв.

	Рихард холбоонд орж байгаагаа тохиолдуулан үзэг нэгт нөхдөө «Империал» зочид буудалдаа урьж, үдийн зоог барин, сайн дарсаар дайлав. Цөм түүнийг, манай хүн, биеэ товойлгодог хүн биш, «зургаа дахь тивийн» ёс төрийг сахих хүн гэж дүгнэжээ. Вукелич Зоргетой цуг наргисан боловч нэг ч үг сольсонгүй. Цаг нь хараахан болоогүй байж. Хоёулаа л бие биеэ судалж, урьд хоёр биеэ нэг ч удаа үзээгүй тул гадаадын сөрөг тагнуулын байгууллагаас өөр хүн явуулчихсан байх вий гэж болгоомжилцгоов.

	Зорге германы элчин сайдын яаманд болох үдийн зоогт очихоор тун нямбайлан бэлтгэв. Эхний удаад аргагүй л ажил үйл азтай сайхан бүтэж байгааг ойлгож байлаа. Элчин сайдын яаманд үдийн зоогт уригдана гэдэг босоогоор ууж идсэн болдог ямар нэгэн «фуршет» маягийн юм биш билээ. Үдийн зоогт онцгой хүмүүс уригддаг. Урилгад өмсөж ирэх хувцсыг заасан байдаг. Зорге нөгөөх Отт авгайгаар дамжуулан шилдэг оёдолчинтой танилцжээ. Оройн найман цагт дипломат хүлээн авалт эхлэв. Японы гадаад явдлын яамны дээгүүр албаны түшмэд, японы сэтгүүлч, цэргийн хүмүүс хүрэлцэн ирэв. Зоргег тийм ч хүндтэй бус суудалд суулгалаа. Одоохондоо үл мэдэгдэх нэгэн байсан тул хэн ч түүнийг эс анзаарчээ.

	Харин элчнийхэнд цэргийн дарга хүн цэргийн дарга л байхаас цааш юу мэдэх билээ гэгдээд одоо болтол ер тоогдохгүй явсан Эйген Отт гэдэг мэргэжил дээшлүүлж буй дэд хурандаа Нагоягаас ирээд байсан тул Рихардтай сүйд майд уулзжээ. Сая л нэг Токиод юмны учир мэддэг хүн ирлээ гэж Отт үзжээ. Ер нь Отт байнга шоовдорлогдож байгаагаар санаж явсан тул сурвалжлагчийн ирэхэд учиргүй баярласан юм. Тэр нь дав даруй, надтай нэгийг сэтгэдэг хүн ирэв гэж ойлголоо. Оттын авгай энэ сэтгүүлч чинь Геббельс, Функ мэтийн дээгүүр хүмүүсийн ивээлд явдаг хүн юм байна гэж нөхөртөө цухуйлгаж амжсан байв. Отт тун саяхан л «богемийн ахлах цэргийг» шоолж явсан билээ. Одоо түүнээс нь ор мөр ч алга. Отт Рихардын урдаас гар сарвайхдаа «Би таныг таньж байна! Та бид хоёр «Бюргербрейкеллерт» уулзсан шүү дээ!» гэж дуун алдав. Дэд хурандаа Отт ой сайнтай хүн байжээ. Гэвч энэ удаад андуурав. Эсвэл нөгөө Вольфганг Зоргетой андуурсан ч байж болох юм. Гэхдээ хамгийн гол нь үнэхээр Мюнхений «Бюргербрейкеллер» гэдэг пивоны газарт дайралдсан мэт дүр үзүүлэх нь чухал байв. Тэрхүү пивоны газар нацист намын түүхэнд нэгэнт орж, улайрсан фашистуудын нэгэн ёсны Мекка болсон билээ. Энэ пивоны газар нь 1923 оны арван нэгдүгээр сарын 8-нд нацистуудын нэрт үймээний өлгий болжээ. Гитлер «алтан гургалдайнуудаа» дагуулаад жил бүр ийшээ эргэж ирдэг байж. Рихард баярласан дүрээр малилзтал инээмсэглэн, дэд хурандаагийн гарыг атгажээ. Хуучин анд нар, нэг санаатнууд ингэж л уулздаг билээ!..

	Энэ бүхэн нь хөндлөнгөөс харвал үнэхээрийн юм шиг байв. Уухай, доктор Зорге их олон танилтай байх нь гэж бодогдуулав. Рихард ч Оттод өндөр малгай өмсгөхөөс татгалзсангүй. Фюрер чухамхүү тэр «Бюргербрейкеллерт» ирээдүйн вермахтын офицеруудыг «нэгдүгээр зэргийн хүмүүс» гэж анх удаа хэлсэн шүү дээ гэж тэр сануулбал Оттын царай гэрэлтээд, даруйхан түүнийг японы офицеруудад танилцуулав. Бас Зоргег гэртээ айлчлахыг урилаа. Нэртэй нөлөөтэй сонины сурвалжлагч ганцхан мэргэн үг хэлээд л түүнийг олон нийтийн нүдэн дээр мандуулчихлаа шүү дээ. Ингээд хажиглах, хялайх явдал төгсөх нь энэ!.. Үнэндээ элчнийхний авгай нарын хялайхаас хамгийн ихээр зовдог нь Оттын авгай л байжээ. Иймээс Отт давхар баяртай байв.

	Ширээнд сууцгаахад Зоргегийн өөдөөс Гааз авхай харан сууж, түүнээс баярласан нүд салгасангүй. Токиод байдаг германы колонид тун хэцүү, яахын ч аргагүй уйтгартай байжээ. Өнөө л хэдэн хүн, өнөө л нэг хэвийн амьдрал, хамаг аятайхан харчуул цөмөөрөө эхнэртэй, тиймээс чөлөө цагаа гэрийн газар л өнгөрөөхөөс бус Асакусугийн янхны газар орох явдал бүрмөсөн хаалттай байх ажээ. Гааз авхай Зоргегийн шийдмэг царай, ялимгүй халзан түнтгэр том магнай, долгиотсон хар хүрэн үсийг харж суув. Зоргег инээмсэглэхэд цэнхэр нүдний нь нэвтлэх мэт харц тэр л чигээрээ байна. Авхайн бодлоор бол ийм л хүн сайхан хар хүн байжээ.

	Гааз авгай ням гарагт Камакуру рүү очих дургүй байдаг асан бол Оттынхон, Зорге нар оролцсон цөөхөн хүн явах болсонд цуг явахаар шийджээ.

	Тэд тэнгисийн усанд орж, арван зургаан метр өндөр Будда бурхны хүрэл баримлын чулуун шатан дээр зураг авхуулж, нарны бурхан Аматерасугийн толийг хадгалж байдаг синтоистын дуганд орж үзлээ. Залуу бүсгүй бүрмөсөн зориг орж, синтоистын дуганы хамгийн нандин газарт толь, юлд хоёр заавал байдаг юм, толь нь эмэгтэй хүн бол эр хүний зөвхөн тусгал юм гэдгийг бэлгэдэж, юлд нь эр хүн, самуурайг бэлгэддэг юм гэж тайлбарлав. Чухам энэхэн үед л Зорге бүсгүйг анх удаагаа сонирхон ширтэв. Үнэндээ Зорге сая ирсэн хүн болохоороо япончуудын зан заншилтай холбоотой юм бүхнийг сонирхоно. Тэр тэмдэглэлийн дэвтрээ гаргаад юлд, толь хоёрын тухай яриаг хичээнгүйлэн тэмдэглэж авав. Бас дөрөв хоноод буюу аравдугаар сарын 4-нд гучин найман насныхаа ой тэмдэглэх гэж байгаагаа тэр нөхдөдөө хэллээ. Тэдгээр хүн цөмөөрөө хоолны цэс гаргахад оролцох ёстой болов. Хамгийн дотно хүмүүс л цуглана гэж тогтов...

	Зорге төрсөн өдрийнхөө ойг «Империал» зочид буудалд хийв. Тийм ч цөөхөн хүн ирсэнгүй. Элчнийхэн бараг цөмөөрөө, дэд хурандаа Оттын эхнэр (Отт нь Нагоя руу их бууныхаа хороонд очсон байжээ), тэр ч байтугай дээгүүр албаны япончууд ирлээ. Энэ зочид буудлын тухай японы коммунист яруу найрагч «Эндхийн бүх юм нь Европ. Бүр нохой нь англиар ярьдаг. Зан заншил нь европ» гэж хэлсэн билээ.

	Найрын эзэн юманд гар татдаггүй хүн нь мэдэгдэж, архи дарсыг сонгож авсныг үзвэл юмны донжийг олохдоо гарамгай байлаа. Цөм л сэтгэл хангалуун байв. Түүний бүжиглэхдээ мундгийг яана! Харин Гааз бүсгүй өдрөө олж, энэ өдөр бие нь муу байжээ. Зорге ихэвчлэн Отт авгайтай бүжиглэв. Тэр ч байтугай авгайг гэрт нь хүргэж өгөв. Дарс, бүжиг хоёрт халсан авгай зогсоо зайгүй шулганаж явахдаа, дэд хурандаа Оттыг атташегийн туслахаар томилох гэж байгаа нь нэгэнт шийдэгдээд байна гээд, манай хар хүн удахгүй Токиод ирж сууна гэжээ. Авгай сүүлчийн хэдэн үгийг хэлэхдээ гунигтайхан байжээ. Авгай хар хүндээ дургүй, хар хүнээ тээршаадаг бололтой нь мэдэгдэв. Эсвэл аятайхан бүжиглэдэг Зорге таалагдсан ч байж болох юм. Тэглээ яалаа ч тэр хоёр хоёулаа Моцартын хөгжимд дуртай нь мэдэгдэж, Рихард Оттынд очиж эзэгтэйн тоглохыг сонсохоор болж тогтов. Ийнхүү сурвалжлагч Зорге ээлжит урилгыг дуртайяа хүлээн авав. Цэргийн атташегийн туслах гэдэг бол нэлээн зэгсэн олз шүү дээ!

	Байгууллагын удирдагч нь Зорге байх ёстой. Гэвч одоохондоо тийм байгууллага бий болоогүй, ердөө л хэсэг бусаг хүн Японд ирээд байсан цаг. Тиймээс тэдэнтэйгээ холбоо барих, байгууллагаа байгуулах шаардлага гарав. Эхлээд гол төвөө байгуулах, дараа нь гол төвөө тойрсон хүмүүсийг олох, тэр гол төвт Зоргегоос гадна, Бранко Вукелич, үл мэдэгдэх нэгэн зураач Мияги, радиочин Эрна, Бернгард нар орох ёстой байлаа. Рихардаас бусад хэн нь ч гэсэн өмнөө ямар ажил тулгарч буйг сайн төсөөлөөгүй явсан бололтой. Тэдэнд Зөвлөлт Холбоот Улсыг империалистуудын өнгөлзлөгөөс үйл ажиллагаагаараа хамгаална гэдэг ерөнхий зорилго л тодорхой байжээ. Чухамхүү энэ өндөр зорилгыг биелүүлэхийн тулд тэд Японд иржээ.

	Рихард, Шанхайгаас Япондоо буцаж ирээд «Осака Асахи» сониндоо ажилласаар байгаа хуучин анд Озаки Хозумийг олж бүлэгтээ татаж авах бодолтой байлаа.

	Радиочин Бернгард, Эрна хоёр Зоргегоос арай өмнөхөн Токиод иржээ. Тэд Вукеличтэй холбоо тогтоож амжаад, түүнийг Рихардтай танилцуулах учиртай болоод байв. Ийнхүү тэр хоёр уулзлаа. Зорге, Вукелич хоёр өрөөндөө орж хаалгаа түгжээд, нууц дохиогоо солилцмогц, наанаа худал дүрэм үзүүлж явдаг нь даруй алга болж, ердөө л нууцаар ажилладаг хоёр коммунист болон хувирав. Вукеличийн царай ч өөрчлөгдөж, Югославын оюутны цуглаанд үг хэлж байсан шигээ юм уу, коммунист намын гишүүнд элссэн 1932 оны намрын тэр нэгэн дурсгалт өдрийнх шигээ хатуу бөгөөд зоригжингуй болж ирэв. Зорге асууж, Вукелич хариулна. Вукеличид зөндөө их мэдээ цугларчээ. Тэр нь Англи, Америк, Францын илүү үгтэй сурвалжлагч нар, тэдгээр орны элчин сайдын яамд, Токиод хэвлэгддэг «Жэпен таймс», «Жэпен адвсртайзер» зэрэг сонины газрууд, цахилгаан мэдээний агентлагуудаас олж авсан хэсэг бусаг мэдээ ажээ. Тийн тэр хоёр цаашид ч Вукелич нь өрнөдийн гүрнүүд Алс Дорнод яах бодлоготой байгааг мэдээлэх хариуцлагыг өөртөө авахаар тохиролцов. Токиогийн холбоо нь тиймэрхүү үйл ажлыг явуулахад туйлын зохимжтой тул түүнийг дээд зэргийн ашигтайгаар ашиглах хэрэгтэй байв. Бас Францын элчин сайдын яаманд өөрийн нь хүн болж, францын Гаас гэдэг агентлагийн ажилтан болох хэрэгтэй.

	Байгууллагын нь нэг жигүүр болох Англи, Франц, Америкийн элчин сайдын яамдын ажиллагааг хянах ажил хангагдсанд Зорге ихэд баярлав. Энэ ажилд Вукелич алзахгүй бөгөөд түүний ажлаас багагүй чухал үр дүн гарах нь эргэлзээгүй болов. Түүний хурц хараа аливаа үнэтэй, чухал зүйлийг андахгүй болно. Харин нийлүүлж нэгтгэн, олон улсын улс төрийн бодлогын харилцааны дүр зургийг бүтэн гаргах нь Зоргегийн хийх ажил байлаа. Түүнчлэн Вукеличийн гэрэл зургийн лаборатори нь сөрөг тагнуулд сэжиг авхуулалгүйгээр, Төвийн шууданчид өгөхийн тулд Хятад руу явуулах ёстой янз бүрийн бичиг баримтын жижигхэн жижигхэн хуулбар зургаар байгууллагыг хангаж байж чадах байлаа.

	Тэр хоёр өмнө нь уулзаагүй явжээ. Гэвч Москвад «Рамзайн» бүлгийн бүрэлдэхүүний тухай асуудал шийдэгдэж байхад Зорге чухамхүү энэ Вукеличийг сонгон авчээ. Энэ нь тохиолдлын юм уу, яарсны үр дүн биш. Рихард, Вукеличийн намтар, түүний нууц үйл ажилд холбогдолтой бүхнийг ултай суурьтай судалсан учир түүний ой ухаанд өөрийнхөө сэтгэлтэй эвлэрч чаддаггүй эрэлхэг хүний дүр бууж ирсэн юм.

	Бранко Вукелич 1904 оны наймдугаар сарын 15-нд хохь тайж, офицерын гэр бүлд төржээ. Бранкогийн залуу нас Хорватийн нийслэл Загребт өнгөрчээ. Тэнд гимнази сургуульд сурч, дараа нь тэндхийн их сургуульд оржээ.

	Уран барилгач болохыг мөрөөдөв. Ээж нь боловсролтой, юмны учир мэддэг хүн тул идэр Бранкод зургийн авьяас байгааг ажиглав. Бранко зургийн дэвтэр аваад, өдөр Загребаар хэсэж, Лотршчакийн цамхаг, Каптолын цамхаг, Марк гэгээний сүм, Градецын цайз зэргийг зурна. Загреб хот эрт дээр цагаас уран барилгын дурсгал, зургийн үзэсгэлэнгээрээ алдартайгаас гадна их сургуульд багшилдаг Ковачич, Эрлих, Шен зэрэг уран барилгачдаараа гайхагддаг байжээ. Ээж нь цаг үргэлж Бранкодоо нөлөөтэй байсан бөгөөд түүнийг уран барилгын ухаан сургахыг зөвлөж, дараа нь Загребт байдаг Югославын шинжлэх ухаан, урлагийн академид суралцахыг сургасан тул Вукелич эртний Эллинийн уран барилгын дурсгал сонирхож, хөгжим, зураг, утга зохиолд дурлаж эхлэв. Тэр нь их сургуулийн үлгэртэй сайн оюутан гэгдэж байлаа. Гэвч амьдрал танхимын хаалгыг улам бүр хүчтэй тогших болжээ.

	1921 оны наймдугаар сарын 17-нд Александр ван Югославын хаан ширээнд суув. Засгийн газар зохион байгуулах хуралд санал оруулж, хамт олноороо ванд үнэнч байх тангараг өргөе гэв. Тэгэхэд коммунистууд «социалист Югослав мандтугай!» гэж уриа хэлээд зохион байгуулах хурлыг орхин гарцгаав. Коммунист намыг хууль бус гэж зарлан, ЮКН-д холбогдолтой хүнийг цаазаар авна гэж тунхаглав. Дөчин мянган коммунист, хувьсгалт үзэлтэн ажилчныг гянданд хийв. Чухамхүү энэ үед Вукелич марксист оюутны бүлэгт элсжээ. Тэгэхдээ өөрийгөө нэгэнт нас биед хүрсэн хүн гэж үзээд эх, эцгээсээ нуужээ. Ганцхан отгон дүү Славомир буюу Славко нь Бранкогийн ухуулах хуудас нуудаг газрыг мэддэг байв.

	Марксист оюутнууд өөрсдийгөө коммунист намд харьяалуулан тооцож, эх орныхоо түгшүүртэй байгаа энэ үед хүн бүхэн хувьсгалт хөдөлгөөнд оролцохыг аугаа их нэр хүндийн хэрэг гэж үзнэ. Загребын их сургуулийн марксист клуб залуу хувьсгалт хүчний төв болов.

	1924 оны есдүгээр сард Загребт Хорватийн тариачны бүгд найрамдах намын их хурал нээгдэв. Далмаци, Словени, Серби, Босни, Воеводинаас ирсэн хэдэн арван мянган тариачнаар хот дүүрэв. Энэ үед «Слободен дом» сонин «Зөвлөлт Холбоот Улсын тухай дурдах болгонд бөөн баяр болцгоож, «Зөвлөлт Холбоот Улс мандтугай!» гэсэн уриа тасралтгүй цуурайтаж байлаа» гэж бичжээ. Загребын их сургуулийн оюутнууд тариачидтай санал нэгдэж, том газрын эздийн газрыг хураан авч хувааж олгох, Зөвлөлт Оростой холбоо тогтоохыг уриалсан ухуулах хуудсыг тараажээ. Эдгээр ухуулах хуудасны үгийг Бранко Вукелич зохиож, хотоор тараадаг байжээ.

	Тус их хуралд Бранкогийн сонирхлыг асар ихээр татсан нэгэн хүн байсан нь Хорватийн тариачны бүгд найрамдах намын удирдагч Степан Радич гэдэг нүсэр том биетэй, бух шиг харцтай, бөв бөөрөнхий толгойтой хүн байлаа. Радич саяхан Москвагаас ирсэн бөгөөд их хурал дээр Югославыг Зөвлөлт Холбоот Улстай дипломат харилцаа тогтоох ёстой гэж шаардав. Радичийн ЗСБНХУ-аас ирэх өдөр Загребын галт тэрэгний буудлын дэргэдэх талбайд мянга мянган ажилчин, тариачин цугларсан юм. «Политика» сонин (Вукелич энэ сонинтой хамгийн нягт харилцаатай болох учиртай байжээ) энэ явдлыг бичихдээ «Радичийг хэдэн мянган тариачин, хотын хүмүүс угтаж, «Манай ардын эрхт Хорвати мандтугай!», «Зөвлөлт Холбоот Улс мандтугай!» гэж баяр хүргэн угтлаа» гэжээ.

	Тариачид Загреб хотоор дүүрч, эрх мэдлийг авсан тэр хэдэн хоногт цагдаа нар ер үзэгдэж харагдсангүй. Гэвч их хурал дуусаж тариачид тармагц, маш хатуу мөрдөн хавчилт эхэлжээ. Степан Радичийг гянданд хориод тариачны интернационалын бүрэлдэхүүнд ордог Хорватийн тариачны бүгд найрамдах намыг тарааж, хууль бус хэмээн зарлав. Цагдаа нар хэзээнээс үймээн гаргадаг Загребын их сургуулийг тойрч гарсангүй, 1924 оны арван хоёрдугаар сард Бранко Вукелич ба түүний нөхдийг баривчлав. Славко ахаараа бахархаж байхад ээж нь учиргүй их айв. Ээж нь Бранког шоронгоос гаргахын тулд чадах бүхнээ хийсний үр дүнд түүнийг суллаж, даалтаар гаргасан боловч цагдаагийн «хар» дансанд үүрд тэмдэглэжээ.

	Бранко шоронгоос гараад намын зохицуулах ажилтан болов. Энэ үед коммунист нам III их хуралдаа бэлтгэж байсан учир Вукелич янз бүрийн хотын хооронд холбоо тогтоох ажлаар явдаг болж, бүр Чехословакийн Брно ороод тэндээс удаан хугацаанд гарч чадалгүй байсаар сургуульд ч орж үзэв. Загребтаа эргэж ирэхэд нь цагаантны хядлага эхэлсэн байжээ. Ордны бүлгийн төлөөний хүн, туйлын харгис Узуновичийн шинэ засгийн газар улсын эрхийг авч, тэр этгээд засгийн эрхэнд орсон анхныхаа өдөр эвлэрэнгүй тоглож байдгаа больж, төмөр ба цусаар аливаа эрх чөлөөг эрмэлзэх бодлыг тас цохих цаг болжээ гэж мэдэгджээ. Югославт ажилгүйдэл дэлгэрч, хөдөө тосгон үгүйрэн хоосроод, засгийн эрх баригчдын дунд заль мэх, ил далд ажиллагаа урьд үзэгдээгүй өргөн хэмжээтэй болжээ.

	Бранко төрсөн гэртээ харанхуй шөнөөр сэмхэн ирэв. Тийн цагдаа нар үргэлж эрж хайж байгааг дуулаад, мөн түүний нөхөд бараг цөмөөрөө баригдаж, ганц нэг нь Австри руу гарсныг олж мэдэв. Бранко тэр шөнө, бүр гимназид байхын танил, марксист бүлгэмийн гишүүн Крэй, Будак хоёртой уулзав. Тэд уул хадаар дамжин Австрийн хил рүү орох, тэндээс улс төрийн орогнол гуйх санаатай байгаагаа хэлж, чи бидэнтэй хамт явах уу гэж асуужээ. Бранко, би Австрид очоод хийх ажилгүй тул үгүй гэж татгалзав. Ээж нь Франц руу оч гэж зөвлөв. Тэнд тэдний холын хамаатны улс суудаг байж. Бас ээж нь хувьсгалт ажлаа орхихыг туйлаас гуйв. Парист очоод сургуулиа төгсгөхийг хүсжээ. Вукелич тэмдэглэхдээ: «Тэр үед Болгар, Герман, Итали, Австри, Унгарт ер нь миний эх орон Югославыг тойрон байдаг бүх улсад хувьсгал дарагдсан байлаа. Би болон миний нөхөд цагдаа нарт баригдах цагаа хүлээж байхаас өөр замгүй болсон юм...» гэжээ.

	Бранко дүрвэгч болохыг хүссэнгүй. Тэр нь эх орондоо дуртай цагтаа ирэх бололцоотойгоор суралцахын тулд Франц руу хууль зүйн ёсоор явахаар шийджээ. Эхлээд Белградад очив. Тэнд тодорхойлолт бичгээр авч зэвсэглэж, удтал хөөцөлдсөний эцэст гадаадад суух паспорт олж авлаа. Цаг мөч тутамд баривчлагдаж болох байсан тул тийн хөөцөлдөж явахдаа ядарч гүйцжээ. Гэвч бүх юм зүгээр өнгөрсөн байна.

	1926 оны эцсээр Вукелич Парист ирэв.

	Ай, энэ Парис хот уу... Мөнгөтэй бол мөн ч сайхан хот доо. Бранко мөнгө багатай учир өчүүхэн муу оромж шиг юм хөлсөлж суугаад, шинжлэхүй ухааныг оролдож эхлэв. Саяхан хорин хоёр насанд хүрчээ.

	Вукеличийн Францад таван жил байсны талаар нэг их тодорхой том байдаггүй. Ээж нь эргэж иржээ. Вукелич эх орондоо буцаж очоод дахин хувьсгалт ажил хийнэ. Югославт маань эзэн хаант фашист дарангуйлал ноёрхож байна шүү дээ гэж ээждээ хэлжээ. Коммунистуудыг хатуугаар харгисалж, бүх сониныг хаажээ. 1929 оны нэгдүгээр сарын 8-нд «Правда» сонинд «Югослав дахь цэргийн дарангуйлал» гэдэг өгүүлэл нийтлэгджээ. Тэгэхдээ «Үүнээс хойш харгис хүчин хөдөлмөрчин олон руу улам их хүчээр дайрах нь эргэлзээгүй, цөөн үндэсний өөртөө засах эрмэлзэл, тухайлбал хорватуудын эсрэг хайр найргүй дайн зарлах болно» гэж бичжээ.

	Вукелич их сургуульд суралцахын хажуугаар бүх нийтийн цахилгааны компанид алба хаав. Энэ үед биеийн тамирын багш Эдит гэдэг дани хүүхэнтэй танилцаж, айл гэр болоод, удалгүй хүүтэй болов.

	Вукелич сүүлийн таван жилийн турш эх орондоо юу болж буйг нэгд нэггүй анхааран ширтэж байв. Бас Югославын «Политика» сонинтой холбоо тогтоогоод, олон улсын байдалд улс төрийн дүн шинжилгээ хийсэн өгүүлэл бичиж явуулсаар сэтгүүлч боллоо. Мөн гэрэл зураг сонирхож эхэлжээ. Түүний авсан зураг дээд зэрэгт үнэлэгдэж, бүр Францын нэртэй «Вю» гэдэг долоо хоног тутмын сэтгүүл дуртайяа авч хэвлэх болов. Бранко угаас асар их шогч хүн тул тэр чанар авсан зурагт нь тусдаг байв. Гэвч улс төрийн өгүүлэл болохоор шог нь алга болж, харамсан сэтгэл зовсон утгатай болно.

	Тэр нь дансандаа Югославын иргэн хэвээр байсан болохоор цэргийн албанд мордох албатай байжээ. 1931 оны наймдугаар сард түүнийг Загребт дуудав. Ингээд Илицийн гудамж, Горниградын тахир муруй нарийн гудамжаар алхлан явахад нь яг үдэд Лотршчакийн цамхгийн дээд давхарт байрлуулсан Гричийн үхэр буу буудан хүндэтгэв. Бүх юм өөриймсөг, бүгд танил ажээ.

	Бранко цэрэгт ердөө л дөрөвхөн сар болов. Хараа муутайн учир албан ёсоор халжээ. Гэвч шалтгаан нь өмнөө байсан байна. Тэр тухайд «Бид өөрийн цэргийн анги болон өрөөл бусад ангид ихээхэн жагсаал, хурал цуглаан хийсэн юм» гэж Бранко хэлжээ. Хэргийн учир гэвэл 1931 оны арван нэгдүгээр сарын 8-нд Скупщинын сонгууль болжээ. Сонгуулийг цагдаагийн хяналтад ил санал хураалтаар явуулав. Засгийн газрын ийм үйл ажиллагаа ихээхэн дургүйцлийг хүргэж, ажилчид тариачид сонгуульд оролцсонгүй. Оюутан ч үймээн гаргав. Цэргүүд ч гэсэн эзэн хаант фашист эргэлтийн үед засгийг толгойлж байсан вангийн торгон цэргийн командлагч Живковичийг үзэж чаддаггүй болохоороо «цагаантны гар хөл - генерал Живкович сөнөтүгэй!» гэж хашхиралджээ. Вукелич мөн чанартаа Югославаас гарав. Тэр, 1932 оны нэгдүгээр сард Парист эргэж иржээ.

	Бранко эх орондоо үзэж харсан зүйлээсээ сэтгэл ихэд түгшиж, тэмцэх л хэрэгтэй юм байна гэж ойлгожээ. Гэвч Францад сурч байх хугацаандаа нөхдөөсөө тасарсан байна. Энэ таван жилийн дотор түүний тэмцсэн тэмцэл чухамдаа «онолын» шинж чанартай байжээ. Өөрийгөө коммунист гэж тооцох боловч одоо хүртэл намд ороогүй, намын батлах үгүй, тэр ч байтугай олон жил болсон учир намын бүртгэлд ч нэр нь үгүй байв. Юутай ч гэсэн Загребт байхдаа коммунистуудтай холбоо барьж чадсангүй буцжээ.

	Гэтэл 1932 оны нэгдүгээр сард, гимназид сурч байх үеийн оюутны марксист дугуйланд хамт явдаг байсан хуучин анд Крэй, Будак хоёртойгоо Парис хотноо огт санамсаргүй уулзчихжээ. Чухамхүү энэ хоёр найз нь 1926 онд Бранког Австри руу орго гэж зөвлөж байсан билээ. Гэтэл одоо өөрснөө Францад ирчихсэн байлаа. Анд нөхөд ийнхүү учран уулзсандаа хязгааргүй баярлацгааж, Бранког дөнгөж саяхан Югославаас ирснийг мэдмэгц Загреб дахь цэргийн хөдөлгөөн, Белградад болсон оюутны жагсаалын талаар асууж гарав. Вукелич, би нөхөдтэйгөө холбоо барьж чадсангүй, хэлбэрийн талаас нь үзэх юм бол би тань хувьсгалт хөдөлгөөний гадна талд байж байна гэж гомдонгуй яривал Крэй инээмсэглээд «Чи өөрийгөө сүүлийн таван жилд амралтад байсан гэж тооц. Нөгөө хэлбэрийн талаас нь авч үзэхийн хувьд гэвэл, чи намын батлахтай болно гэж би баттайяа хэлж байна. Бид чинь Югославын коммунист намын төлөөлөгчид шүү дээ. Гэхдээ чи урьдчилсан сорилт давах ёстой... Таван жил гэдэг чинь их хугацаа шүү...» гэж хэлэв.

	Тэд удтал ярилцав. Крэй учир явдлаа ярив. Цагаан хядлагын үед коммунистуудын тодорхой нэг хэсэг Югославаас гарч, янз бүрийн оронд очихоос өөр аргагүй болжээ. Энэ бол түр зуурын үзэгдэл байв. Одоо ЮКН-аас эзэн хаант фашист дарангуйллын анхны жилүүдэд эгнээндээ бий болсон кризисийг даван туулах арга хэмжээ авч байгаа ажээ. Аль чиг оронд Югославын гурван коммунист л уулзвал намын үүрийн эрх хэмжээнд марксист клуб байгуулдаг болжээ. Тийм клуб Парист ч байв. Бранко тэр клубт очих ёстой болов. Крэй, Будак хоёр Югославтайгаа нягт холбоо барьж, өөрсдийгөө дүрвэн гарагсад гэж ер үздэггүй байв.

	Бранко Вукелич намын батлах авлаа. Түүнийг 1924 оноос ЮКН-ын эгнээнд байснаар бүртгэв. Бранко хувьсгалт ажилд идэвхийлэн орж, сонинд өгүүлэл бичиж, марксист клубт үг хэлдэг болов. Түүний хувьд энэ ажил багадаж, биеэ тэр чигээр нь зориулах том ажлыг мөрөөдөв. Клубийн хурал дээр «Бид энх тайвны төлөө тэмцэх ёстой. Бид ойрын хэдэн жилд даян дэлхийн энх тайвныг дэмжсэнээрээ Зөвлөлт Холбоот Улсад социализм байгуулах бололцоог нь хангалцаж өгнө...» гэж Крэй хэллээ. Гэвч Крэй ЗСБНХУ-д хэзээ ч очиж үзээгүй, оросын коммунистуудтай ер уулзаж байгаагүй хүн байв. Бранко Зөвлөлт Холбоот Улсад очихыг үргэлж мөрөөдөж, бүгдийг өөрийн нүдээр үзэж, социализмын төлөө тэмцэх эрмэлзэлтэй явдаг байсан бөгөөд социалист орос оронд очих хүсэлтэйгээ хүн болгонд ярина. Тэгэхэд Крэй нь би чамд туслах чадал алга, би өөрөө бас ЗСБНХУ-д очих хүсэлтэй яваа хүн шүү дээ, гэтэл коммунист хүн тэр байгаа газраа ажиллах үүрэгтэй гэж хэлнэ.

	Бранко капиталист ертөнцийн үнэн мөнийг улам бүр гүнзгий ойлгох болов. Францад санхүүгийн хямрал болж, хэдэн мянган ажилгүй хүн гудамжаар хөлхөх болов.

	Цахилгааны компанид Бранкогийн ажиллах орон тоо хасагдсан учир ажилгүй болов. Энэ явдал түүнд ташуур өгч, сэтгүүлчийн ажлыг оролдоход хүргэв. Сонинд ажиллах авьяастайн учир «Вю» гэдэг сэтгүүл, хэдий хэцүү цаг боловч түүнийг ивээсэн хэвээр байжээ. Эрхлэгч нь аль хэдийнээс нэг дугаараа Алс Дорнодын орнуудаар гаргахыг мөрөөдсөөр иржээ. Хятад, Япон... гээд ер аль сонин юмыг тэр гэх вэ. Энэ нь захиалагчийн тоог нэмэгдүүлнэ. Бранко сэтгүүлч нартай танилцах үедээ нэгэн зураач хүүхэнтэй уулзав. Нэгэн удаа Бранког «Вю» сэтгүүл алс дорнодын талаар дугаар гаргах саналтай байгааг ярихад, тэр хүүхэн «Япон бол байгалийн үзэсгэлэн төгс бүрдсэн газар. Би танд атаархаж байна» гэж хэлэв. Вукелич бүр гайхаж хоцорлоо. Тэгэхэд хүүхэн инээд алдаад «Та чинь Япон руу явах гэж байгаа юм биш үү? Ер нь та Япон руу явж болохгүйн учир юү билээ?..» гэж хэлжээ.

	Тэр хоёр үргэлж уулздаг болов. Тэр хүүхэн, Эдиттэй танилцахыг хүсэж, түүнийг японы гимнастикийн сургуулийн мэргэжлийн багш хүн гэж мэдээд ихэд баярлаж, Эдитийг Дани руугаа очоод, японы гимнастикийнхантай холбоотой данийн нөлөө бүхий нэг сургуулиас тодорхойлолт гаргуулаад ир гэж зөвлөв. «Та Япон руу явахгүй гэсэн ч болно. Энэ бол сайн дурын хэрэг» гэж зураач хүүхэн хэлжээ. Вукелич энэ талаар дурсахдаа «Би бүрэн зөвшөөрч байгаагаа тэр хүүхэнд хэлээд, Зөвлөлт Холбоот Улсад очиж үзэх туйлын хүсэлтэй явдгаа хамтад хэлсэн юм. Миний бодоход таны энэ хүслийг биелүүлж бүрэн болно хэмээн тэр хариулсан билээ» гэжээ.

	...Вукелич «Вю» сэтгүүлийн эрхлэгч рүү хар гүйхээрээ очиж, Япон руу явахыг зөвшөөрнө, гэрээ хийхэд бэлэн байна гэдгээ хэлэв. Эрхлэгч даруй гэрээ төлөвлөж, сурвалжлагчийн үнэмлэх олголоо. Бас бүх нийтийн цахилгааны компанийн ерөнхийлөгчөөс тодорхойлолт авав. Ерөнхийлөгч тун ярвагар уулзсан боловч ажилд оръё гэж ирээгүйг нь мэдмэгц нэгмөсөн өөр болжээ. Япон руу явахад нь тодорхойлох бичиг хэрэгтэйг дуулаад уухайн тас зөвшөөрч, салахын түүс болжээ. Тэгэхдээ, та Япон руу явах гээ юу, мөн ч сонин юм үзнэ дээ, энэ муухай хямрал хүнийг газрын мухар луу хөөх юм аа даа, ажил үйл нааштай болох юм бол эрхэм Вукелич таныг авахад хэзээ ч бэлэн байна гэж яриад Вукеличийг дээд зэргийн хуулийн зөвлөгч хүн юм шүү гэж тодорхойлжээ. Амьдралд бүх юм хэрэг болдог ажээ. Эдитийг Данидаа явж байхад, Бранко югославын өдөр тутмын «Политика» сонины газартай холбоо барьж, бас л сурвалжлагчийн үнэмлэх авав. «Политика» сонин Токиод өөрийн сурвалжлагчтай байхыг хүсжээ. (Тэгэх тусмаа энэ нь сохор зоосны гарлагагүй ажил байв). Явах бэлтгэл хий гэж ердөө л зургаан долоо хоногийн хугацаа өгсөн боловч Вукелич энэ завсар бүхнийг амжуулж, Японы урлагийн тухай ном авч, гэрэл зургийн материал, зургийн цомгийг хэдэн жилд хүрэлцэх хэмжээгээр базаажээ.

	Япон руу аялах аялал дөчин гурван хоног үргэлжилсэн бөгөөд 1933 оны хоёрдугаар сарын 11-нд Вукелич гэр бүлийн хамтаар Иокогамын боомтод буужээ.

	Вукелич, Рихард Зоргетой бүр найман сар болж байж уулзсан юм. Энэ найман сард юү хийв ээ? Сэтгүүлч хүний үйл ажил, хүн амьтантай танилцах, тухайлбал франц, англи, америкийн үзэг нэгт нөхөдтэй танилцжээ. Вукеличийг япон сэтгүүлчдийн хүрээнд сайнаар хүлээж авав. Вукелич хөгжөөнтэй, хүн амьтантай нийцтэйн учир түүнийг газар сайгүй инээмсэглэн угтдаг болов. Энэ үед Вукелич өөрийгөө ялимгүй хөнгөн хуудуу, ер задгай цагаан амьтан мэтээр үзэгдүүлэхийг хичээв. Бас англи, франц, герман болон бусад хэд хэдэн хэлийг төгс сайн мэддэг нь Токио дахь гадаадын сэтгүүлчдийн холбоонд зуучлагч болгон хувиргав. Вукелич, Токиогийн зургийн үзэсгэлэнгүүдээр яаравчлан орж, Камакура, Киото, Нара хотын буддын сүм дуганыг үзэв. Ингэхдээ Кофукудзийн сүмд байдаг Оточ бурхны хүрэл дүр, Амидабүддаа, Вайрочан-Буддагийн зургаар цомгоо дүүргэж явав. Дээврийн үзүүрийг дээш нь эргүүлсэн, далавчтай мэт давхар барилгууд түүний зүрх сэтгэлийг татав. Аяа, энэ япон орон зураач, цоолборч, уран барилгач хүний үнэхээрийн хүсэл мөрөөдөл шингэсэн дагшин газар мөн ажээ. Хэзээ ч төвөггүйгээр хэл сурдаг байсан болохоор даруйхан япон хэл сурч эхэлжээ. Үзэж харсан зүйлдээ урамшаад, ихэд баярлан хөөрч гэртээ ирэхэд Эдит нь уцаарлан суудаг болов. Учир нь, хэдийгээр сайхан тодорхойлолт байлаа ч ажилд орж чадсангүй. Токиод гимнастик заах өөрийн нь багш илүүдээд багтаах шингээх газаргүй байжээ. Эдит ийшээ ирье гэж зөвшөөрдөг би юутай тэнэг хүн бэ гэж гаслахад Бранко тайтгаруулан, тэгсээр байгаад нэг юм бүтэхээ л бүтнэ, бид чинь Япон улсад ирчхээд байна шүү дээ! гэдэг байв.

	Зорге бол угаас сэтгэл зүйч, үргэлж үр ашигтай ажиллаж чаддаг бөгөөд үнэхээрийн ид шид гэмээр далдыг харах чадвартай хүн билээ. Тэр нь хүмүүсийг ганцхан хараад л шинжиж мэддэг төрөлхийн чадвартай төржээ. Ямар ч алдаа амь насанд хүрч, бүх хэргийг нурааж мэдэх учраас хамт ажиллах сэтгэлэг нэгт хүмүүсийг эрдэг ч, олдог ч байв. Чухамхүү Вукелич түүнтэй сэтгэлэг нэгтэн байжээ.

	Бранко хэрхэн гэр бүлийн хамтаар гарч, тойрон аялагсдын зам буюу Марсель хотоос Улаан тэнгис, Сингапур, Шанхайг дайран Иокогама хүрч ирснээ ярилаа. Тэгэхдээ бэл бэнчин муутайгаа тооцоололгүй ямаршуу хүнд байдалд орсноо ярьсангүй. Тэднийх эхлээд хамгийн шилдэг зочид буудалд бууснаа удалгүй «Банкны» хөлсний байранд шилжин суужээ. Парист байхад нь Японд юм хачин хямдхан, өдрийн арван иенээр гэр бүлээ дээд зэргээр тэжээгээд байж болно гэж хүмүүс хэлсэн байжээ. Гэтэл бодит дээр хавьгүй хэцүү байж, арван жилийн өмнө л Токиод өдрийн арван иенээр өрөөний хөлс, хоёр хүний хоолны үнийг төлж болдог, өөрөөр хэлбэл алтанд хориг тавихаас өмнө тийм байсан юм санжээ.

	Гэвч Рихард радиочноосоо Бранкогийн хэцүү байдалтай байгааг хэдийнээ сонссон болохоороо, радио станцаа санаа амар угсарч болмоор захдуу газар, барагтайхан байр олж авахыг зөвлөв.

	Тийнхүү Вукеличийнхэн Санайт гудамжны Усигомэку гэдэг хороололд шилжин суув. Бернгард, Эрна хоёр радио станцыг эвлүүлэх ажилд оров. Рихард төвтэй холбоо барихыг тэсэж ядан хүлээж байв. Гэтэл радиочид яардаггүй улс байжээ. Тэд хэрэгтэй юмаа олж чадахгүй, өдөржин хотоор хэсэх юм уу, эсвэл өрөөгөө түгжиж аваад нэг юм гагнаж, бас хоорондоо маргаж хэрэлдэж, нэг хийснээ дахин хийнэ.

	Бернгард ихэд биеэ тоосон ч явуургүй, тун омог бардам, нийц муутай нэгэн байлаа. Тэр нь хийх ажлаа онолын хувьд мэддэг байсан байж болох юм, харин практикийн хувьд паг байжээ. Түүнээс гадна нуух ёстой горим журмыг байнга зөрчиж, ялих шалихгүй юманд Рихардыг эрж, асууж лавлаж, нууж байгаа хүний дүр гарган янз бүрийн дохио зангаа хэрэглэдэгт нь Рихард залхаж гүйцээд, анхны боломж олдмогц л түүнийг ажлаас нь зайлуулъя гэж тогтжээ. Гэвч Бернгард ажлаа хөөцөлдсөн хэвээр, радиогийн дэлгүүрийн бүх худалдагчийг хөл дээр нь босгосон байлаа.

	Зорге, Вукеличид үүрэг өгч, саяхан аравдугаар сард Америкаас эх орондоо эргэж ирсэн зураач Миягитэй уулз гэв. Бас энд ирсэн өдрөөсөө эхлэн английн «Жэпен адвертайзер» сонинд гардаг зарлалыг алгасалгүй уншдаг байжээ. Учир нь энэ сонинд «Укиаэ маягийн сийлбэр хэрэгтэй байна» гэсэн нууц утгатай зарлал гарах ёстой байсан юм.

	Мияги Етоку гэдэг япон хүн юунд Америк руу очсон, яагаад олон жилийн дараа эх орондоо эргэн ирж, бүх амьдралаа зориулахаар шийдсэн дүрслэх урлагаасаа хамаагүй холын ажлыг эрхлэх болов оо? гэдгийг авч үзье. Тэр нь Окинава аралд, хоосорсон газрын эзнийд төржээ. Эцэг нь амьжиргааны эрхээр эхлээд Филиппин очиж, дараа нь Калифорний оржээ.

	Энэ үед Етоку нагац аав, ээж хоёр дээрээ байж, 1907 онд дундад сургууль төгсгөөд, багшийн дээд сургуульд орсон боловч сургуулиа орхиод, эцгийнхээ хойноос гарч 1919 оны зургаадугаар сард хөлөг онгоцоор америкийн эрэгт буужээ. Үнэндээ хуурай уур амьсгалтай газар очиж, сүрьеэ өвчнөөсөө салахыг хүссэн юм. Тэр үес гадаадад дүрвэн гарах явдал жирийн зүйл байсан тул АНУ-ын номхон далайн эрэгт япончуудын асар их тосгон суурин байдаг байлаа. Етоку хоёр жил англи хэлний сургуульд сураад, сүүлд нь Саи-Францискогийн уран зургийн сургуульд орж, улмаар Сан-Диего хотноо очив. Энэ үеэр уушгины сүрьеэ өвчин нь улам газар авчээ. Аав Мияги ядуу зүдүү амьдарч байсан болохоороо хүүдээ тусалж бараг чадсангүй. Гэвч жаал зугаа мөнгө хураахчаан болоод Окинава руугаа эргэн оджээ. Етоку харийн газар гав ганцаар хоцорч, хоолтой хоолгүй явж, урлагийг бодохоос бор гэдсээ бодох нь дээр болов. Гэлээ ч гэсэн Сан-Диегогийн уран зургийн сургууль төгсгөж чадаад, Макдональд Файтын уран зургийн Дээд сургууль төгсгөж, Брулийн ойролцоох нэгэн фермд ажилд оржээ. Түүнийг ядуу хоосон байдлаас нь Абе Кензен, Дзюн, Синсей, Накамура Коки нар гаргаж, хувь нийлүүлсэн хоршоололдоо аваад, Лос-Анжелосын «бяцхан Токиод», «Сова» гэдэг зоогийн газар нээжээ. Энэ үед Миягийн авьяас ид цэцэглэн хөгжиж, зургийг нь хүн худалдаж авах эсэхийг эс харгалзан өдөр шөнөгүй зурдаг болжээ. Гэвч зургийг нь хүн авдаг учир, нэлээд мөнгөтэй болж, эцэст айл гэр болоход хүрэлцэхээр болсонд 1927 оны зун Ямаки Чио гэдэг хүүхэнтэй сууж, Лос-Анжелост ирээд, японы фермер Китабаяси Есисабурогийнд суужээ.

	Үүнээс нэг жилийн өмнө Мияги өөрийн нөхдийн нөлөөгөөр «Сова» зоогийн газарт нийгмийн асуудлыг хэлэлцдэг дугуйлан байгуулсан байжээ. Юунаас болж ийм алхам хийх болов оо? Энэ тухай өөрөө ярьсан нь: «Би өөрийн нөхөд, уншсан ном хоёрын нөлөөнд ороогүй гэдгээ үгүйсгэхгүй, гэвч америкийн капиталын тогтворгүй байдал эрх баригч ангийн харгислал юуны өмнө азийн ард түмний хувьд хүн бусаар ялгаварлан гадуурхдаг зэрэг миний үзсэн харсан зүйл үлэмж ихээр нөлөөлсөн юм. Энэ бүх өвчнийг анагаах эм нь коммунизм юм байна гэдэг дүгнэлтэд би хүрсэн». Ийм дүгнэлтэд нэгмөсөн хүрээгүй ээ. Эхлээд хуралдаж, маргалдаж бөөн шуугиан болдог байж. Дугуйланд нь коммунистууд ирдэг болж, америкийн орос хэлний профессор Такахаси, өэр нэг Фистер гэдэг коммунист дугуйлангийнханд улс төрийн сэдвээр лекц уншиж, Маркс, Энгельс, Лениний бүтээлтэй танилцуулан, Орос дахь аугаа их Октябрийн хувьсгалын талаар ярьдаг байжээ. Ингэснээр энэ марксист дугуйлан нь «Сэргэн гэгээрэх нийгэмлэг» болж, дараа нь «Ажилчны нийгэмлэг» болж, «Ангийн тэмцэл» гэдэг сэтгүүл, долоо хоног тутмын «Ажилчны сонин» гэдэг сонинтой болжээ. «Ажилчны нийгэмлэгийн» нөлөөгөөр «Пролетарийн урлагийн нийгэмлэг» үүсэж, Мияги эхнэрийн хамт түүнд эргэлзэлгүй орж, мөн зураач, сэтгүүлч нөхөд нь олноороо нэгдэн оржээ. Удалгүй баривчилга эхэлж, «Ажилчны сонины» эрхлэгч Кеммоцу гэдэг Миягийн найз шоронд оржээ. Долоон хүнийг Япон руу явуулахын оронд Гамбург руу германы элчний мэдэлд явуулав. Мияги 1931 онд Америкийн коммунист намд элсэж, калифорнийн байгууллагын дорно зүгийн үндэстний секц гэгчид орсон байна. Энэ секц нь япон, хятад, филиппин, энэтхэгчүүдээс бүрдэн байгуулагдсан бөгөөд тэр үед олонх нь япончууд байжээ.

	«Би багадаа яахын аргагүй үндэсний үзэлтэй байсан. Гэвч бүр тэр үеэс японы хүнд суртлын харгислалыг хараад ой гутдаг байсан юм. Эмч доктор өмгөөлөгч, банкны эзэн, бусад түшмэлүүд огцрохлоороо Кагосимаас ийшээ ирдэг заншилтай байсан юм. Тэд энд ирээд мөнгө хүүлэгчид болж нутгийн тариачныг мөлждөг байлаа. Манай эцэг бусдын хүчин буурай байдлыг хэзээ ч ашиглаж болохгүй гэж сургадаг байсан учраас би тэр хүмүүсийг үзэж чаддаггүй байв. Бас манай аав урьдын сайхан цаг, одоогийн хагас колонийн байдал хоёрыг харьцуулан Окинавын түүхийг заадаг сан. Тийнхүү хүн бусын харгислал, Окинавын ард түмний ядуу зүдүү байдалд шүүмжлэлтэй хандах нь миний оюун ухааныг улс төрийн асуудал руу чиглүүлсэн юм шиг санагддаг». Зоргегийн байгууллагад сайн дураар ажиллахыг хүсэж, Америкт хангалуун амьдарч байсан амьдрал, эд хөрөнгө, гэр орноо орхиод аюулын өөдөөс зориглон ирсэн урлаг судлагч коммунист Мияги Етоку ийм л хүн байлаа. Тэрээр хайрт хүүхэн Чиогоо аюулд оруулахаас айгаад Лос-Анжелост үлдээж, хэдийгээр бүтэх бүтэхгүйг өөрөө ч сайн мэдээгүй хэр нь, удахгүй эргэж ирнэ гэж амлаад гарчээ. Тэр хоёр дахин уулзаагүй билээ.

	1933 оны арван хоёрдугаар сарын дундуур «Жэпен адвертайзер» сонинд хэрэгтэй зарлал нь гарсан байхыг Мияги олж үзэв. Иссуйся буюу зарлалын товчоо руу яаран очиж, Вукеличтэй уулзлаа. «Би тэр укиаэ гэдэг сийлбэрийг эрж байгаа юм» гэж Бранко хэлэв. Тэр хоёр хоёулхан болмогц, Бранко америкийн цаасан доллар гаргаж өгөв. Миягид яг тийм хэр нь, нэг тоогоор илүү дугаартай доллар байсан байжээ. Бүх юм таарлаа. Гэвч Мияги хараахан байгууллагын гишүүнд тооцогдоогүй байлаа. Тэр нь жинхэнэ сайн дурын байгууллага учраас Мияги оръё гэвэл гагцхүү Зоргетой уулзаж ултай суурьтай ярьсны эцэст болох байжээ. Хэрэв Мияги эс зөвшөөрвөл нууцыг хадгална гэж ам өгөөд Америк руугаа санаа амар буцаж болох байсан хэрэг.

	Уэногийн зургийн үзэсгэлэнд гадаадын хоёр хүн ирсний нэг нь Зорге, нөгөө нь хэн бүхний таних Вукелич байв. Энэ хоёр хоёулаа л өөр өөрийн сонинд японы урлагийн тухай бичих гэжээ. Гэвч япон хэл мэдэхгүй харийн хүн японы урлагийн түүх тоо томшгүй олон ямато-е маягийн макимоно (хуйлмал цаасан зураг), Хисикава Моронобу, Хокусан, Хиросигегийн сийлбэр мэтийг хэрхэн ойлгох билээ. Тиймээс англи хэлийг төгс мэддэг зураач-урлаг судлагч Мияги японы сийлбэрлэх урлагийн хөгжсөн түүхийг гадаадынханд тайлбарлах амаргүй үүргийг авав. Мияги ярьж, нөгөө хоёр нь тэмдэглэж авна. Мияги туранхай, хацар нь хонхойж, хөхрөн ягаараад, сүрьеэ өвчин их л газар авсан шинжтэй байв. Гэвч ярих тайлбарлах нь сонирхолтой учир Зорге бүр үнэнээс шагширч эхэлжээ. Вукелич угаас урлагийн хүн, зураач хүн болохоор, Японд ирэхдээ үндсэн ажлынхаа хажуугаар эртний сүм хийдийн уран барилга, өтгөн бэхээр зурдаг Сессюгийн сургууль, модон сийлбэр зэргийг үнэн санаанаас судалъя гэсэн битүү найдвартай ирсэн юм санжээ. Урьд нь Рихард манай байгууллагад зураач хүн нэмэр байна уу, үгүй юү гэж эргэлзэж явсан бол одоо Миягитэй танилцаад ирмэгцээ, хатуу туйлбартай, чин үнэнийг зорьсон хүнтэй учирснаа мэдэв. Явж явж, байгууллагын гишүүнийг юугаар халхлах нь чухал биш гол нь түүний зарчим, хэрэгцээ гарвал амиа өгөхөд бэлхэн байх нь чухал ажээ. Мияги өөрийгөө тагнуулын үйл ажиллагаанд бэлтгээгүй хүн гэж үзэж байсан бөгөөд чин сэтгэлээс үнэнээ хэлсэн нь Рихардад ихэд таалагдав. Рихард, нэг оволзож ирээд, дорхноо замхардаг хүнд дургүй байжээ. Гэтэл Мияги нууц ажлын туршлагатай тэр туршлага нь одоо хэрэг болох ёстой байв. Зорге хариуг яаран шаардсангүй. Нэлээд хэд уулзсаны дараа Мияги, танай байгууллагад ажиллая гэж түс тас мэдэгджээ. «Япон, Орос хоёрын дунд дайн гаргуулахгүй байхад тусалж байгаа учраас энэ үүрэг нь түүхэн чухал ач холбогдолтой юм байна гэдгийг би ухамсарламагц энэ ажилд оролцох нь зайлшгүй хэрэгтэй гэдэг дүгнэлт хийсэн юм. Ийнхүү... дайны цагт дүүжлүүлнэ гэдгээ сайн мэдэж байсан ч би ажиллахаар шийдэж билээ» гэж сүүлд Мияги ярьсан юм.

	Мөн түүнчлэн Осакад байгаа Озакитэй холбоо барих хэрэгтэй тул үүнийг Миягийн туслалцаагүйгээр хийхэд хэцүү байв.

	Зорге бүр Москвад байхдаа Хозуми Озакийг бодож, Токиод ирсэн цагаасаа эхлэн сураглаж эхэлсэн билээ. Одоо сэтгүүлч хүний хувьд аваад үзсэн ч, Герман Япон хоёрын харилцаа улам бүр бэхжиж байгааг мэдэхдээ ч, Озакийн хэрэг зайлшгүй чухал гэдэгт баттайяа итгэв. Ямато үндэсний эрх баригчид юү сэдэж бодож байна вэ? Генерал Танака Зөвлөлт Холбоот Улстай дайтахад уриалж байсан нь тун саяхан биз дээ?.. Танака ялагдал хүлээгээд, бүр 1929 онд огцорсон нь үнэн боловч алдарт «Танакийн меморандум» ор тас мартагдсан уу, үгүй юү? Япончууд Хятадын их цагаан хэрмийг даваад, Хэбэй мужид нэвтрэн, Манжуурт жанжилж байгаа нь бодит зүйл болж, дайны хэнээтэй «залуу дарга нарын бүлэглэл» идэвхэжсэн нь бас л бодит зүйл болжээ. Японы цэргийн эрх баригчид Зөвлөлтийн Приморийг эзлэхийн чухлыг хэвлэлээр сурталчилж, Япон-манжийн отряд байн байн ЗСБНХУ-ын хилд халдах болсон цаг билээ. Түүгээр ч барахгүй Япон улс Зөвлөлт Холбоот Улстай үл довтлох гэрээ байгуулахаас эрс татгалзжээ. Иймэрхүү явдал болгоомжтой байхад сургаж, бас хамгийн гол нь Япон, Герман хоёрын харилцаа цаашид хэрхэн хөгжих вэ? гэдэг чухал байв.

	Японы засгийн газрынхны хүрээнд нэвтрэн орно гэдэг харийн хүний хувьд хаалттай зүйл гэдгийг Зорге мэднэ. Ер нь япон хэлийг гайхалтай сайн мэдэж, дээгүүр албаны япончуудтай үерхэж нөхөрлөж, японы зан заншил, утга зохиол, урлагийг мэддэгээрээ шагшруулж байж болно. Гэвч японы улс төрийн бодлогын хамгийн нандин нууцад хэзээ ч нэвтэрч үл чадна. Тэгэхийн тулд гагцхүү япон хүн байх хэрэгтэй.

	Ийм үед, засгийн газрынхны дунд Хятадын талаар шилдэг мэргэжилтний нэгэнд тооцогддог Озаки зайлшгүй хэрэгтэй.

	Озаки, Шанхайд байхдаа Рихардын бүлэгт их тус хүргэсэн билээ. Одоо түүний үзэл бодол тэр үеийнхээс өөрчлөгдөөгүй байгаа? Тайван улс төрийн амьдралаас холдоогүй байгаа? гэдэг асуудал байв. Гэвч «Осака Асахи» сонинд түүний бичсэн, японы цэргийн эрхтний эзэрхий эрмэлзлийн эсрэг чиглэсэн утгатай өгүүлэл байсхийгээд л нийтлэгддэг байлаа.

	Рихард «японы Венеци» болсон Осака хотноо очив. Замдаа алдарт Фузияма уулын гялтганасан шовх оройг ойрхноос анх удаагаа харлаа. «Японы Венеци» түүнийг үйлдвэр заводын тоо томшгүй яндангаас гарах утаа тортгоор угтав. Энэ бол хүн амын тоогоор улсад хоёрдугаарт ордог, Номхон далайн асар том боомт хот юм. Осакаг «японы Венеци» гэж нэрлэсэн нь талаар бус ажээ. Хотын дундуур сүлжсэн тоо томшгүй суваг шуудуугаар элдэв завь хурдалж, чиргүүлт онгоц их ачаатайгаа нүсэр хүндээр хөдөлж, тэр ч байтугай гадаад далайн хөлөг онгоц хотын дундуур орж ирнэ.

	Японд хоорондоо өрсөлдөөнтэй хоёр том сонин-хэвлэлийн концерн байдаг бөгөөд нэг нь үйлдвэрийн хөрөнгөтний эрх ашгийг тусгасан «Майници», нөгөө нь хагас хөрөнгөө редакцын ажилтан, сэтгүүлч нарын хөрөнгөнөөс бүрдүүлсэн хувь нийлүүлсэн нийгэмлэгийн өмч болох «Асахи» байв. «Асахи» концерн нь давшилт эрмэлзэлтэйд тооцогдоно. Энэ хоёр концерний аль алин нь аль ч хотод өөрийн сонинтой. Жишээлбэл «Токио Асахи», «Токио Ници-Ници», «Осака Асахи», «Осака Майници» гэх мэт болно. Эдгээр сонин хоорондоо үхэх сэхэхийн тэмцлийг явуулж, захиалагчийн тоог нэмэгдүүлэхийн тулд юуг ч хийхээс үл буцна.

	Озаки «Осака Асахид» ажилладаг, тэнд ажилладаг бусад нөхдийн адил хувь нийлүүлсэн байжээ. Их юм багтаадаг сонин өдөрт хоёр удаа хэдэн сая хувиар гарч, улс төрийн ултай үндэстэй өгүүлэл шаардах тул Озаки мөнгө сайн олно. Озаки гар хумхилгүй ажиллаж, бичсэн өгүүлэл нь «Тюокорон» гэдэг улс төрийн нэрт сэтгүүлд нийтлэгдэнэ. Энэ сэтгүүлд хэвлэгдсэн, Хятадын дотоод улс төрийн байдалд гүнзгий дүн шинжилгээ хийсэн Озакийн өгүүллүүдийг засгийн газрын хүрээнд хүртэл хамгийн үнэнтэйд тооцно. Озакийг япон, хятадын түүх соёлын талаарх маш том мэргэжилтэн хэмээн үзэцгээж, хятадын талаар толгой цохих мэдлэгтэнд тооцогдон, хэд хэдэн эрдэм шинжилгээний бүтээл туурвисан байжээ.

	1934 оны хаврын сүүлчээр «Осака Асахи» сонины зөвлөлд америк костюмтай, туранхайвтар хүн орж ирээд өөрийгөө Минами Рюити гэж танилцуулсан нь зураач Мияги байжээ. Тэр хүн Озакид, Шанхайд байсан таны хуучин найз уулзъя гэж байна хэмээн цухуйлгав. Зоргег Японд иржээ гэдгийг Озаки даруй ойлгож, элдэв шалдав юм асуусангүй, орой хятад зоогийн газар уулзъя гэж дамжууллаа. Тэнд хөндлөнгийн хүнгүйгээр сайтар ярилцаж болох байлаа. Зорге, Озаки хоёр ирэх ням гарагт Нара хотын дархан цаазтай газар уулзахаар тохиролцоод таржээ. Мияги, Зоргегийн хүсэлтийг биелүүлж явахдаа тэдний байгууллагад Озаки ямаршуу үүрэг гүйцэтгэх тухай тодорхой төсөөлөл олж авсан гэж бодсоны хэрэггүй. Тэр ч байтугай Осаки хотын сэтгүүлч энэ хүн юунд Зоргед хэрэгтэй болсон хийгээд энэ явдал байгууллагын ажил үйлд холбогдолтой эсэхийг мэдсэнгүй. Бас Озакийн хувьд Мияги нь зүгээр л нэг тохиолдлын хүн, үл мэдэгдэх Минами Рюити хэвээр хоцорчээ.

	Нара бол аварга том Осака хот руу орон тогтсон хөдөөгийн жижигхэн хот билээ. Нара нэгэн цагт нийслэл байсан бөгөөд одоо эрт цагийн том музей болжээ. Гэхдээ эндхийн музей болгон өргөн олонд хүртээмжгүй байв. Жишээ нь модон барилгатай, эзэн хааны эрдэнэсийн ордон байнга хаалттай, бас бүр эртний японы уран барилгын цуглуулбар бүрдсэн ордны музей мэт нь цөм хаалттай байх ажээ. Гэвч энэ хэр Рихардын сонирхлыг урлаг татсангүй. Тэр, Хозуми Озакитай уулзахыг сэтгэл догдлон хүлээж, Озаки манай байгууллагад орохыг зөвшөөрдөг бол уу, үгүй бол уу? гэж боджээ.

	Тэгтэл явган замаар сэхээтэн байрын намбатай, толийтол самнасан үс, том гэгчийн саравчтай Озаки нь бүрх малгайгаа базалсаар гараад ирэх нь тэр. Түүний энгэрийн хармаанаас хэд хэдэн өөрөө бичдэг үзэг цухуйж харагдав. Озаки яаралгүйхэн Зорге рүү ирээд, үзсэн харснаа ярилцаж, хэдэн үг солив. Ингэж учирсандаа хоёулаа баярлалджээ. Ухаалаг Озаки юун тухай яриа болж байгааг мэдээд, хар нүдээ аятайхнаар анивчин хүлээлээ. Рихардыг түгдрэлгүй, шууд үнэн учраа хэлсэнд, гараа өглөө. Озаки хамтран ажиллаж, Зорге болон түүний нөхдөд туслахад бэлхэн гэдгээ илэрхийллээ. Ер нь Озаки номхон томоотой юм шиг харагдавч цаанаа төмөр мэт хатуу чанд, дэг журам сайтай хүн билээ.

	Зорге байгууллагадаа байгаа япон хүмүүстэй тус тусад нь буурьтай ярилцаад, биеэ бүрэн дааж ажиллах бололцоог олгов. Зоргег байгууллагад холбоотой гэдгийг хэн ч мэдэх ёсгүй байлаа. Удалгүй Озаки байгууллагын гишүүний биеэ авч явбал зохих өвөрмөц зааврыг боловсруулав. «Та ярилцагч хүнээсээ сонирхсон мэдээ авах хүсэлтэй байгаагаа хэзээ ч мэдэгдэж болохгүй. Таныг аль нэгэн мэдээг олж авах хүсэлтэй явааг өчүүхэн төдий л сэжиглэвэл, чухал ажил хариуцсан хүмүүс ердөө л тантай ярихаас татгалзах болно. Харин та тэр бодит эх булгаас илүү юм мэдэж байгаа сэтгэгдэл төрүүлж чадах юм бол тэр хүн мэддэг болгоноо сайхан инээмсэглээд гаргаж тавина. Мэдээ цуглуулах хамгийн сайн газар бол албан ёсны бус хүлээн авалт мөн.

	Ямар нэг юманд жинхэнэ мэргэжилтэн байх нь маш чухал. Миний хувьд гэвэл, би Хятадын талаар мэргэжсэн хүн, тийм ч учраас бүхий л албан байгууллага, хуулийн газар надаас байнга янз бүрийн юм асууж байна. Үүний дүнд би, надаас зөвлөгөө авсан хүмүүсээс олон сонин мэдээ авч байна. Бас аль нэгэн мэдээ цуглуулдаг том том байгууллагатай холбоотой байх нь багагүй чухал юм...

	Юуны өмнө итгэлийг олж авах хэрэгтэй, тэгэхдээ мэдээний эх булаг болгон ашиглаж байгаа хүнээ хөндлөнгийн хүнээс хамгаалан нууж чаддаг байх нь мэдээж. Ингэж чадвал та ямар ч сэжиг авхуулалгүйгээр хэрэгтэй бүхнээ хэлүүлж чадна...

	Өөрөө бусдад хэрэг болох мэдээний үнэт эх булаг байж гэмээж нь сайн тагнуулч байж чадна. Үүнийг гагцхүү өөрийн мэдлэг, туршлагыг тасралтгүй дээшлүүлснээр олж болно» гэж тодорхойлжээ.

	Энэхүү өвөрмөц албан баримт нь Озакийн хүнийг хэрхэн сайн мэддэг байсныг гэрчилж байна. Тэр бас л Зоргегийн адил төрөлхийн тагнуулчин байжээ. Озаки жиу-житсу барилдааны мэргэн сургаал болох цагийн байдалд тур зуур захирагдаж байж ялах хэрэгтэй гэдгийг үйл ажиллагаандаа хэрэглэдэг байв. Японд «Өөрийгөө өдөрт гурван удаа ажиж бай», «Хэн болгоомжтой байна, тэр хүн хүнээс илүү зоригтой гэсэн үг» гэсэн зүйр үг байдаг нь чухамхүү тагнуулч хүнд зориулан зохиосон юм шиг ажээ.

	1934 оны намар Озаки Зоргегийн зөвлөснөөр Токиод ирж, «Асахи» сонины дорнод азийн асуудал судлах ажлыг эрхэлдэг эрдэм шинжилгээний бүлэгт ажиллав. Озаки энд ирмэгцээ л хятадын хэргийг мэддэг мэргэжилтний хувьд дээгүүр байр эзэлжээ. Номхон далайн орнуудын харилцааны институтийн ажилд түүний оруулсан хувь нэмэр бүх нийтийг шагшуулж, англи хэлээр гардаг «Контемпорери Жэпен» сэтгүүл Озакид өөрийн хуудсыг дуртайяа тавьж өгөх болов.

	Чингэж Зоргегийн байгууллагын гол төв бий боллоо. Озаки энэ байгууллагад урьдаас заагдаагүй онцгой байр эзлэх учиртай байсан юм санжээ.

	Япон нөхөд өөрийн удирдагч Зоргед жинхэнэ хүний ёсоор хайртай байлаа. Зорге тэр үеийг дурсан хэлсэн нь:

	 

	«Би Японыг судлахдаа зөвхөн ном, сэтгүүл уншихаар хязгаарласангүй. Би юуны өмнө Озаки, Мияги нартайгаа аль нэгэн мэдээ өгч авалцах юм уу, шүүн хэлэлцэх хэргээр уулзаад зогсдоггүй байснаа хэлэх хэрэгтэй. Надад зэгсэн хэцүү санагдсан шууд юм уу, шууд бус асуудал, онож хэлсэн мэргэн үг юм уу, эсвэл өөр улс гүрэнд хөгжиж буй төсөөтэй үзэгдэлтэй харьцуулаад үзсэний үр дүнд шал өмнөө утгатай болж, ярианы чигийг японы түүхийн эртний үе рүү аваачих жишээтэй болдог байв. Озаки бол зөвхөн японы төдийгүй, бүх нийтийн түүх, улс төрийн бодлогыг ер бус мэддэг боловсролтойн учир дээрх мэтийн асуудалд надад үнэлж баршгүй тус хүргэдэг байлаа. Чухамхүү түүний тусалсны ачаар хэдийгээр үндсэн хуульд заагдаагүй ч гэсэн Японы улс төрийн үлэмж нөлөөтэй байгууллага болох эзэн хааны дэргэдэх ахмадын зөвлөл буюу Генрогийн дотоод ажилд болон төрийг удирдах хэрэгт цэргийн эрхтнүүд ямаршуу онцгой өвөрмөц үүрэг гүйцэтгэж байдгийн талаар тодорхой төсөөлөлтэй болсон юм... Би бас Миягийн туслалцаагүйгээр япон урлагийг хэзээ ч ойлгохгүй байлаа. Бид хоёр үзэсгэлэн, музей мэтэд байнга уулзаж, бидний тагнуулын ажлын юм уу, тухайн үеийн улс төрийн үйл явдлын талаарх аль нэгэн асуудлыг шүүн хэлэлцэхийгээ хойш нь тавиад, япон юм уу, хятадын урлагийг судлан үзэх аян зохиодог явдлаа буруу хэрэг гэж ер үздэггүй байсан юм.

	Сэтгүүлчийн хувьд энэ орныг судлах нь надад багагүй чухал ач холбогдолтой байсан бөгөөд ер нь ийм мэдлэггүйгээр тийм ч дээгүүр үнэлэгддэггүй, дунд зэргийн герман сурвалжлагчаас илүү гарахад хэцүү байх байсан юм. Миний япон нөхөд намайг японы асуудлаарх шилдэг сурвалжлагч гэж Герман улсад үздэг болтол нь сургалаа. Миний орон тоотой «Франкфуртер цейтунг» сонины зөвлөл намайг байсхийгээд магтаж, таны бичсэн өгүүллүүд манай сонины олон улсын нэр хүндийг дээшлүүллээ гэдэг болов...»

	 

	Озакийн боловсруулсан заавар дээр, аливаа ажилд хатуу чанд нууц байх хэрэгтэй гэж Рихард нэмэв. Гагцхүү Зорге удирдагчийн хувьд, энэ байгууллагын хэн юү эрхэлдгийг мэднэ. Вукелич, Озаки хоёр бие биеэ тийм хүн бий гэж огт мэддэггүй, Мияги Зоргегоос өөр хэнтэй ч уулздаггүй, зөвхөн Бранког энэ байгууллагад ямар нэг талаар холбоотой бол уу гэж тааварлахаас чухам ямар холбоотойг нь мэддэггүй байв. Цөмөөрөө нэг дор ер үл цуглана. Нууц ажиллагааны дүрэмд, байгууллагын бүх гишүүн өөрийгөө мэдэгдүүлэхгүйн тулд сэжиг авхууламгүй ажил эрхэлдэг байх ёстой, хүн болгон нууц нэртэй байж, жинхэнэ нэрээ яриа хөөрөөнд ч, бичиг баримтад ч оруулж болохгүй, зөвлөлтийн хотуудын нэрийг цөм өөр нууц нэрээр нэрлэх жишээлбэл Владивостокийг «Висбаден», Москваг «Мюнхен» гэх мэтээр нэрлэх, аливаа бичиг баримт хэрэгцээгүй болмогц дав даруй устгах, байгууллага нэгэнт нууц учир зохион байгуулалтыг нь гагцхүү удирдагч л мэдэх, байгууллагад шинэ гишүүн авахдаа заавал урьдчилсан урт удаан хугацааны шалгалт хийх, байгууллагын гишүүн хэн боловч холбоочин юм уу, курьертэй ажил үйлээ ярилцах эрх байхгүй, бүх хэргийг англи хэлээр явуулах гэх мэтийг нэмэн оруулжээ.

	Зорге, германы элчин сайдын яамыг хариуцан авчээ. Энэ бол гол чиглэл нь байв. Элчин сайдын төмөр авдарт байгаа улсын нууцад оръё гэвэл эхлээд энэ элчин сайдын яамныхны дотнын хүн болох хэрэгтэй байв. Мөн төмөр авдар луу яаран өнгөлзөх хэрэгцээгүй, тэр авдар өөрөө онгойж, хамаг нууц нь Зоргегийн өмнөх ширээн дээр дэлгэгдэхийг хүлээх ёстой байлаа.

	Тиймээс Зорге дунд зэргийн герман сэтгүүлчээс ямар ч үнээр болов дээш гарч, улс төрийн ганц урдаа барьдаг мэдлэгтэн болох хэрэгтэй. Тэр бээр, дипломатч хүн гадаад улсын түүх, дурсамжийн номыг судалж, журам дэглэм, зан заншлыг нь мэддэг, тэр орны засгийн эрхийн үнэн эх ундарга нь хаанаа байгааг сайн мэддэг байх ёстой гэж нэгэн эртний дипломатчийн хэлснийг удирдлага болголоо.

	 

	«Энэ бүхэн дараах зүй ёсны дүгнэлтэд хүргэв. Японы асуудлыг судалж, байнга гүнзгий дүн шинжилгээ өгч байх нь зайлшгүй чухал байлаа. Хэрэв би байдлыг яг таг дүгнэн шинжилж чадахгүй л бол япон туслагч нарынхаа аливаа хүндэтгэлийг алдах байсан юм. Зохих нэр хүнд зохих мэдлэг боловсролгүйгээр би германы элчин сайдын яаманд тийм бат байр суурь эзэлж чадахгүй байлаа.

	Чухам ийм шалтгаанаас болж, би Японд очмогцоо, японы асуудлыг нэг бүрчлэн нарийн судалж эхэлсэн юм».

	 

	Зорге улангассан юм шиг ажиллажээ. Олон тооны хүлээн авалт, өдрийн зоог, үдшийн зоог, хэдүүлхэн наргих мэтээс болж Зоргегийн царай өвчтэй хүнийх шиг боллоо гэж санагдмаар нь үнэндээ өдөр шөнөгүй сууж, цаг хүрэлцэхгүйгээс болсон билээ. Тэр, японы түүхийн янз бүрийн ном орчуулах ажлыг зохион явуулж, хэд хэдэн сэтгүүлээс хэрэгтэй зүйлийг сонгон тогтмол орчуулах, гадаад хэлээр гарсан японы хэвлэлээс авч болох зүйлийг өөрийн номын санд цуглуулж, бас Алс Дорнодын талаарх шилдэг бүтээлүүд, японы сонгодог утга зохиолын гол гол бүтээлийг хураан цуглуулав.

	 

	«Би хатан хаан Зингугийн хаанчлал, японы далайн дээрэмчдийн довтолгоо, Хидэёси сэнгүний үеийг дэлгэрэнгүй судалсан юм... Эртний японы асуудлыг мэдэж авсан минь одоогийн Японы эдийн засаг, улс төрийн асуудлын учрыг олоход их тус хүргэсэн билээ».

	 

	Олон улсын харилцааны түүх бол хэд хэдэн бүхэл бүтэн үеийг урьдаас харахад чиглүүлэгч чиг нь мөн. Тэр харилцааг мэдэхгүйгээр одоо цагийн аль нэг улсын гадаад бодлогын чигийг мэдэхэд хэцүү, ирээдүйг нь урьдаас харах бүр ч бололцоогүй байдаг ажээ.

	Гэлээ ч гэсэн шууд биеэр уулзан учрахыг ямар ч ном, өгүүллээр сольж үл болно. Зорге тус орон, түүний ард түмэнтэй ойроос танилцах бүхий л боломжийг ашиглажээ. Тэр, Японыг хайрлаж, бүх юмыг нь үнэнээс сонирхжээ. Ням гарагт Оттынхон юм уу Гааз авхайтай хотын захаар зугаалж явахдаа ч, янз бүрийн хэмжээний хотоор аялан явж байхдаа ч, шинжлэн судлагч хэвээр байлаа. Зорге, тутаргын ургац жилийн аль улиралд, аль нутагт ямар байдагтай танилцаж, Кобегийн хөлөг онгоцны үйлдвэрийн ажилчдын аж байдлыг ажиглан, Киото хотын нэхмэлчин, ваарчдын уран чадварыг зүй ёсоор бахдаж, Япон тэнгисийн эргээр яваагүй газар алга ажээ.

	 

	«Би тус оронтой танилцаж, хүн ардыг нь таньж мэдэн, энэ улсыг мэдэхэд зайлшгүй хэрэг болох зөн билгийг өөртөө бий болгохыг эрмэлзсэн юм...» 

	 

	гэж хэлсэн билээ. Зоргед баримтлах систем байлаа. Тэр нь эхлээд газар тариалангийн асуудлыг судалж, дараа нь жижиг үйлдвэр, тэгээд том үйлдвэр, түүний дараа бүр хүнд үйлдвэрийг судлахаар төлөвлөжээ. Ялангуяа хөдөлмөрчин олны нийгмийн байдлыг анхааран судалжээ.

	Рихардын өмнө үзэгдээгүй, сонин үлгэр домгийн цоо шинэ бүхэл бүтэн ертөнц нээгдэв. Энэ орны түүх нь эрт цагийн цоолбор, сийлбэрийн цуглуулга, Нара ба Киотогийн сүм дуган, «газар орон, зан заншлын бичиглэл» гэдэг хураангуй түүвэр, моногатари гэдэг тууж, гунки гэдэг баатарлаг туульс, Эдогийн үргэлжилсэн үгийн зохиол, ёкёкугийн жүжгийн зохиол сэлтэд тэр аяараа үлджээ.

	Рихард хааяа Киото хотод очдог байж. Тэр нь одоо болтол Японы феодалын шинж төлөвийг хадгалсан хуучны түүхт хот юм. Энэ хотод мянгаад эртний буддын ба синтоист сүм дуган байдаг. Ялангуяа кейяки гэдэг хар өнгийн үнэт модоор хийсэн барилга хүний сонирхлыг ихэд татна. Тэнд арван дөрвөн метр өндөр «хаан хонх», самуурай нарын хоёр бариултай махир юлд, сүх, нум, сумтай саадаг, хар лакаар будсан хуяг зэргийг хадгалсан «зэвсгийн танхим» бий.

	Зорге гүн бодолд дарагдан Киотогийн модорхог дов толгодоор хэдэн цаг хэсэж, Японы анхдугаар эзэн хаан Зимму-Тенногийн булшийг өөрийн нүдээр үзэх гэж Кашивар луу очжээ.

	Шинэ Япон буюу үйлдвэрийн яндан, цахилгаан тэрэг, кино театр болсон Японтой зэрэгцэн хуучин Япон буюу салдаг ханатай цаасан байшин, хибати гэдэг шатаамал шавар суулгатай Япон, уулын завсар зайнд нуугдсан хар хар сүм дугантай Япон, хар лакаар будсан мод шиг сайхан үстэй, кимоно, оби, зори мэтийн үндэсний хувцсаа өмссөн гейша гэдэг бүжигч дууч хүүхэнтэй, хэдэн зуун жилээр хэвшиж, европын хүнд тэр болгон ойлгогддоггүй зан заншилтай Япон улс байх ажээ. Нэртэй хүндтэй япон хүн бүхний ярьдаг утас, радио хүлээн авагч хоёрын нь хажууд самуурайн ариун юлд, отог омгийн сүлдтэй цагаан кимоно заавал байна. Танкны анги командалдаг дарга хүн байлаа гэхэд өвөг дээдсийнхээ зүүж явсантай яг адилаар хуучин юлдийг зүүнэ. Чухамхүү тийм самуурай нарын үр ач нар байвал танд, эрт цагт юлд хүлээн авсан цэрэг эр хотын зах руу тэр оройдоо гарч, тохиолдсон хүний толгойг тас цавчиж «ирийг нь шалгадаг», тэгээд цусны үнэрийг арилгахын тулд загасны тосоор арчдаг заншилтай байсан юм гэж их л бахархан ярих болно.

	Рихард угаас дүрээ хувиргаж чаддаг авьяастай төржээ. Одоо японы зан суртахуун, заншлыг мэдэхээр үл барам хэрэг тохиолдвол япон үндэсний хувцас өмсөөд жинхэнэ япончуудаас ялгах аргагүй байхын тулд сэтгэл зүйг нь өөртөө шингээн авахыг эрмэлзэв. Тийнхүү япон хэлийг төгс эзэмших, үгийн хамгийн нарийн утгыг ойлгож авахын төлөө туйлбартай шаргуу оролдов. Тэгсээр кимоно, дэвүүр олж аваад, ганцхан татаад дэглий шувуу зурчхаж чаддаг болж, зангах дохих, «ихэмсгээр хоолойгоо дуугаргаж» сурсан нь мэдээж. Бас хоёр гуравхан сороход нэрсэн тамхи нь дуусчихдаг бяцхан төмөр гаанс, тамхины жижиг хайрцагтай боллоо. Энэ бол зүгээр нэг зугаа биш байлаа. Зорге, уугуул нутгийн хүн гадаадын хүн хоёрын учрахад зайлшгүй үүсдэг хөндий хүйтэн байдлыг үгүй болгохыг хичээжээ. Тэр бээр улс орон даяар урт удаан хугацаагаар аялахдаа энгүүн ардын сэтгэлийг татахын тулд бүх юмаараа япон хүн шиг байхыг хүссэн хэрэг билээ.

	 

	«Би ер нь ямар ч оронд очлоо гэсэн, тэр орныг бүрэн мэдэхийг боддог юм. Миний зорилго тийм л байсан, түүнээ биелүүлэх нь надад баяр баясгаланг авчирдаг байсан. Энэ явдал ялангуяа Япон, Хятад хоёрт хамаарна...» 

	 

	гэж дурсжээ.

	Япон улс... Тэртээ нэгэн цагт гадаад их далайн усан дундаас цухуйн гарсан газар... Үүрэглэсэн галт уул, цуурс мод, тахир муруй нарс модны орой... Хятадын эртний мэргэн ухаан, эдүгээгийн Европ, Америкийн хүнд үйлдвэрийн далайцыг хослуулсан орон... Тэртээ Кай ба Соруги нутгийн зах дээр Фузияма уул буурал тэргүүнээ хөх тэнгэрийн зүг хандуулжээ! Үүл манан гайхаж бишрэм тогтоод, жигүүртэн шувууд дээгүүр нь нисэхээс айж, оргил өндөрт нь галаас цас хайлж, хайлмал халуун лав нь мөсөн доогуур орж унтарна... Сүрлэг ихээр бурхантай тэнцэм Фузияма уул ийм билээ...

	Эхлээд Рихардыг Токиогийн холбоонд барагтайхан угтсан бол (тэнд германы сурвалжлагч нарыг цөмийг нь нацист гэж тооцоод их л дургүй байдаг байжээ). Одоо тэр мөс нь аажимдаа хайллаа. Рихард улс төрийн маргаанд оролцдоггүй, өнгөрч хуучирсан шал дэмий юмыг ярьдаггүй, ер нь хүн, өдөрт арван таван мянган үг хэлдэг гэдэг, үүнийг тэр болгон биелүүлэх хэрэгцээгүй, эс тэгвэл дэмий чалчаа хүнд тооцогдоно гэж үзээд ярихыг голчлон чармайдаггүй байлаа. Харин саналыг нь асуусан үед сая бодож байгаагаа хэлнэ. Зорге улс төрийн бодлогын талаар гайхамшигтай мэргэн онож боддог, юмыг заавал урьдаас зөгнөн хэлдэг, тэр нь заавал зөвдөж салдаг ажээ. Түүний үг хэл уран, дүрслэл сайтай, сонссон хүн үнэнээ ярьж, өөрийн эрхгүй хүндэтгэхүйц чадварлаг байв. Тийн түүний намуухан яриаг чагнах хүн улам бүр олширчээ. Хүнд юмыг таниулан сэнхрүүлэх материал, японы хувь заяаны талаар бодсон бодол, улс төрийн тодорхой дүгнэлт бүхий саналыг төгс агуулсан өгүүллүүд нь Германд төдийгүй бусад оронд нэн даруй анхаарагджээ. Сэтгүүлчийн тэнгэрт шинэ од гарч ирснийг хүн бүхэн мэдлээ. Чухам энэ үед Зорге руу тэмүүлцгээж, түүнээс өөртөө хэрэгтэй юмыг гаргуулж авахыг хичээцгээв. Үнэндээ энэ гайхамшигтай хүн олдохуйяа бэрх ховор нандин мэдээгээр дүүрэн байжээ! Рихард ч авьяастай хүний өглөгч зан гаргаж өөрийн мэдсэнийг дуртайяа хуваалцана. Хэвлэлийн атташе Вейзе, энэ Рихард ганцхан миний халамжилсны ачаар л ийм өндөрт гарав гэж явсан газар болгондоо ярьдаг, Рихард ч энэ яриаг дуртай дэмждэг байв. «Франкфуртер цейтунг» сониныг Токио дахь германы элчин сайдын яамныхан ч уншдаг, ялангуяа элчин сайд Герберт фон Дирксен Зоргегийн өгүүллүүдийг ширхэг дараалан анхааралтай уншина. Элчин сайд, Зоргегийн авьяаст атаархахааргүй ухаалаг хүн байв. Гэвч түүний бүхий л асуудлыг нэвтэрхий мэддэг, ирээдүйг харж чаддаг, юмыг нийлүүлж нэгтгэн дүгнэлт хийдгийг гайхан шагшина. Ер нь элчин сайд гэдэг бол мэдээний гол эх булаг байхаас гадна сууж байгаа орныхоо нийгмийн бодол санаа, хандлага, улс төрийн байдлыг сайн ойлгогч байх ёстой. Элчин сайдын тайланг засгийн газар нь өөрийн улс төрийн чиг шугамыг тодорхойлохдоо хэрэглэдэг ёстой. Бүр Демосфенийн хэлснээр аятай нөхцөлийг ашиглах нь элчин сайдын эрх, иймээс үйл явдлыг хэрхэх нь зарим талаар түүний мэдэлд байдаг ажээ.

	Элчин сайд бол хоёр орны засгийн газар дундын холбооны гол суваг нь юм. Холбооны хэрэгсэл нь тайлан, мэдээ болно.

	Герман хүний нямбай няхуур чанар нь аливаа баримтыг дээд зэргийн эмх журамтай байлгахыг шаардана. Одоо болтол Дирксен Берлин рүү тогтмол тайлан явуулдгийгаа тун их юманд санаж, тэрхүү тайлангаа нямбай ажиллагааны үлгэр дуурайл болгон, бүлэг, зүйл болгон нэгд нэгэнгүй хуваадаг заншилтай явж иржээ. Гэвч тэртээ Германд Японы улс төрийн байдлыг элчин сайдын яамны илтгэл, тайлангаас бус орохгүй газаргүй болсон доктор Рихард Зоргегийн өгүүллээр баримжаалан авдаг болсныг Дирксен удалгүй ойлгожээ. Үнэндээ фон Дирксен үйл явдлыг бүрэн мэдэх аргагүй байжээ. Төрийн хүн фон Дирксен, сэтгүүлч Зорге шигээр гадаадын сониныхонтой тийм нягт нөхөрлөж, Японы яамдад нэвтрэн орж яахин болох билээ. Мөн түүнчлэн Дирксен орон нутгийн ашиг сонирхол, санаа бодол, элчин сайд гэсэндээ дуртай ч, дургүй ч дундуур нь гарах ёстой ил далдын элдэв явдлын талаар тийм хэмжээгээр мэдэх арга байсангүй. Дирксен, Японы төрийн хүмүүстэй ойр танил боловч япончуудтай итгэлтэй ярихад их хэцүү, тэдний цаана юу бодож байгааг хэзээ ч мэдэхийн аргагүй, тэр ч байтугай ямар нөлөөнд байгааг нь дүгнэхэд зарим үед тун хэцүү, ер нь эдгээр хүмүүс ба өөрийн засгийн газар хоёрын дунд зуучлагч байхад ихээхэн бэрхтэй байжээ. Дирксен өөрийгөө хуучин маягийн дипломатчид тоолох бөгөөд дипломат ёсон гэгч бол саналаа солилцох урлаг мөн, тэрнээс цааш хэтрэх юм биш гэж үзнэ. Тэр нь дипломат ёсыг улс төрөөс ангид үзэж, дипломат ч хүн бол улс төрөөр оролдох хэрэггүй, өөрийнхөө засгийн газрын багаж хэрэгсэл учраас засгийн эрхэнд хэн байх нь хамаагүй гэж үзнэ. Мөн түүнчлэн холбоо харилцааг дэндүү их ач холбогдолтойд тооцож, элчин сайд хүн албан ажилдаа байх үедээ ямаршуу холбоог барьж, дэмжиж байдгаас, түүний суугаа орныхон ямар хэмжээгээр итгэж байдгаас чухал чухал хэлэлцээний үр дүн ихээхэн шалтгаална, өөрөөр хэлбэл элчин сайд хүн хэлэлцэгч этгээдийнхээ сул ба хүчтэй тал, тэдний найдвартай юм уу, найдваргүй муу чанарыг урьдаас дүгнэн мэдэхийн тулд хэнтэй харилцаж байгаагаа мэддэг байх ёстой гэж үздэг байлаа. Яг энэ үед л Дирксен тодорхой юм юу ч мэдэхгүй мухарддаг байжээ. Түүнд япончууд итгэдэг, үгүй нь бүү мэд. Холбоо харилцаа нь албан ёсны нарийн чанд шинж чанартай учир үнэнхүү сэтгэлээс холбоотой байдаггүй, байх ч аргагүй ажээ. Бас элчин сайдын яамны бүх ажилтан, тэр ч байтугай элчин сайдыг японы цагдаагийн газар салахгүй мөрдөн цагдана. Ер нь энэ улсад байх нь тун хэцүү байжээ. Зарим үед Дирксен өөрийгөө хэнд ч хэрэггүй, энэ тэнэг орон руу илгээгдсэн тун өчүүхэн амьтан юм гэж бодохлоороо уураар утдаг халуун усны газар байгаа юм шиг болж, эндээс үүрд гарахгүй нь гэж бодно. Хэрэв рейхсканцлер юм уу, ядахдаа гадаад явдлын яамны сайд Нейратын анхаарлыг татаж чаддаг сан бол нэг юм хийж болох санж гэж боддог байв.

	Тийнхүү фон Дирксен нэгэн бодолд зайлшгүй хүрсэн нь эхлэхээс л Зоргегийн хөтлөөд байсан бодол буюу Берлин рүү тайлан явуулахдаа зохих мэдлэг бүхий хүнээс зөвлөгөө авах хэрэгтэй гэсэн санаа байв. Японы дотоод байдлын асуудлыг мэдэх хүн ганцхан Зорге л байжээ. Ер элчин сайд хүн аливаа мэдлэгтэй хүнтэй зөвлөх эрхтэй, үүнд буруу юм юү ч үгүй юм. Дирксен одоо болтол мэдээлэх сайн хэлхээг бий болгож чадаагүй иржээ. Эйген Отт мэтийн хүний мэдээнд бүрмөсөн найдаж болохгүй нь мэдээж байлаа.

	Элчин сайдын яамныхан ба германы колонид байгсад, дэргэдхэн нь авьяаслаг сэтгүүлч байгааг сая мэдэцгээв. Тэднээс олон хүн «Франкфуртер цейтунг» сонин Геббельсийн онцгой ивээлд байдаг гэдгийг мэднэ. Тэд эхлээд Рихардыг нэг л айхтар сонины хүн мэтээр үзэж байсан бол сүүлдээ дуртай болцгоож, өдрийн зоог, үдшийн зоог мэтэд урьж, хүн бүхэн түүнтэй найзлахыг хүсэх болов. Рихард элчин сайдын яаманд ирэх нь цөөн, ердөө л албан хаагч түшмэд болон Гааз авхай нарын амар мэндийг мэдэж хааяа үзэгдэнэ. Энэ үед түүнийг их л хүндэтгэн угтацгаана. Ер нь Зорге байсан цагт хүн ер үл уйддаг билээ. Тэр нь их амьдралын амьсгааг өөртэйгөө хамт авчралцах тул тамхины утаа дүүрсэн өрөөнд шигдэн байдаг тэд түүхэн чухал үйл явдалд биечлэн оролцож байгаа юм шигээр санаж эхэлцгээнэ. Рихардыг Гааз авхайн ажлын тасалгаанд оров уу, үгүй юү л цөм хойноос нь ухаан малгайгүй орцгоож, түүнтэй ганц хоёр ч болов үг сольж, сүүлийн үеийн сониныг сонсох, тэр ч байтугай сэтгүүлчдийн дунд үдшийг өнгөрөөх урилга авахыг горьдон цуглардгийг нуух юун. Тиймэрхүү үдэшлэг улиг болсон германы клубт биш, японы аль нэг сонин газар, «зугаа цэнгэлийн» газруудад болно. Рихард тэднийг дуртайяа урихдаа, хилийн чанадад байгаа бүх зэрэг дугаарын хүн дотроос элчин сайдын яамны албан хаагчид л хамгийн үг дуу цөөтэй гэдгийг сайн мэдэж, нэг л учир нь олддоггүй хүмүүс юмаа гэж боддог байжээ.

	Харин фон Дирксен, Зоргегийн төв дарууг мэдэх учир өөрийнхөө албан тасалгаанд уриад олон юм асууж, үнэт мэдээг дуулж авна. Зорге ч асуултад нь илтэд дуртай мэтээр ултай үндэстэй хариу өгнө. Дирксен баярласнаа хэлж, хойшид ч иймэрхүү зөвлөгөө авч байх болно шүү гэнэ. Зорге ингэж «төрийн хүний» анхааралд өртсөндөө илтэд баярлажээ. Фон Дирксен хүмүүст аятай санагдаж, өөрийнхөө хэргийг бүтээж авах эрдмийг төгс эзэмшсэн хүн билээ. Үүнээс хойш илтгэл, тайлан нь амьд эш баримттай болж, тэгсээр байгаад Нейратын анхаарлыг татлаа.

	Германы элчин сайдын яаманд өчүүхэн араатан үүрлэсэн нь цэргийн атташегийн туслах, дэд хурандаа Эйген Отт байлаа. Отт аль болох ойрын хугацаанд жинхэнэ атташе болохыг туйлаас хичээнэ. Тэр алба тушаал ахих, суга дэвшихийг мөрөөднө. Дипломатч нарт хандаж, «Би зан суртахуун, «нэр төрийг» харгалзалгүй, бүхий л арга хэрэгслийг ашиглан хүч хэрэглэх бодлогыг явуулна, чадвартай элчин сайд, хэрэгцээ тохиолдвол худал хэлэх, залилах мэхлэхээс шантарч үл болно» хэмээн Гитлерийн хэлсэн үг түүний санаанд ихэд таалагдана. Отт байн байн Берлинд рапорт, мэдээ, хов явуулна. Гэвч цэргийн атташегийн туслах гэдэг тун өчүүхэн амьтан болохоор түүний рапортыг ёс төдий үзсэн болоод онцын ач холбогдлыг үл өгнө. Иймээс арван жил ч энэ туслахын тушаалдаа байж мэднэ. Ер нь түүний өгсөн утга агуулга муутай мэдээ, хов удирдах дарга нарын хэнд нь хэрэг болох билээ дээ? Отт япон хэлэнд муу, үнэнийг хэлэхэд ер мэдэхгүй учраас бичиг баримтаа боловсруулахдаа, япончуудын өөрсдийн нь өгсөн юмыг л ашиглана. Гэтэл япончууд ийм юм элбэгээр өгөх нь үгүй. Иймээс хөлтэй ажиллах арга алга. Зальтай овжин агаад эрх тушаалд дуртай Отт ямар ч аргаар болов том дарга болохыг хүсжээ. Тэр, ус гүйсэн улцан нүдээ Зоргегоос салгахыг байв. Чухам энэ хүн л надад тус хүргэж мэднэ! гэж бодно. Би байтугай, элчин сайдтан үүнээс зөвлөгөө авдаг юм байна шүү дээ гэж бодно. Тэгж байтал Отт авгай «Чи ер нь найз Рихардаасаа туслалцаа эрж яагаад болдоггүй юм бэ? Чамайг хүсвэл, би түүнтэй яриад өгье» гэж хэлжээ. Гэвч атташегийн туслах маань, хэдийгээр эхнэрийнхээ ухаантайг шагшдаг ч, энэ удаад өөрөө ярилцахаар шийдэв. Отт хундага архи уухын ялдамд, одоо чинь сайхан ярьж чаддаггүй үнэнч ажилтнаас хэлтэй амтай хүн л илүүд үзэгдэж, алба тушаал ахидаг болоо шив дээ гэж гомдолложээ. Рихард инээд алдаад, манай намын ахмад үеийнхэн авьяас чадвар мөхөс байлаа ч тэр нь национал-социалист улсын эрх ашигт ажиллах гэсэн халуун эрмэлзлээр нь нөхөгдөх ёстой гэж Гессийн хэлснийг үргэлж санаж явбал зохино хэмээн хатуу сануулав. Отт ихэд баярлав. Тэр, Гессийн тийнхүү өмгөөлөн хэлсэн нь цэрэг цув, чинжаал хутганы эзэн нацистын сайн эрс буюу Оттын хутгалдахыг хүсдэггүй аль өөдгүй амьтдад зориулан хэлсэн үг гэдгийг ойлгов. Отт «нэгдүгээр зэргийн хүнээсээ» гадаад явдлын яамны төлөв томоотой түшмэл болохыг хүсжээ. Цуст хядлагаар дарагдсан Германд эргэж очоод дээшээ гарна гэж бодоход нэн хэцүү, албан тушаалын олон шат дамжсаар байгаад насыг барах гэгч болно гэж боддог байв.

	«Хэрэв би Дирксений оронд байсан бол энэ муу Вейзег аль хэдийн хөөж явуулаад, хэвлэлийн атташегийн байранд үлэмж тохирох хүнийг нь тавих сан» гэж Отт хэлэв. «Ер нь та аяндаа Дирксений байрыг эзэлж болохгүй нь юү билээ!» гэж Рихард шууд хэлэв. Санаснаа хэлдэг дэд хурандаа «Дирксенд зөвлөдөг хүн байгаа бол надад үгүй шүү дээ» гэжээ.

	Зорге, Оттын санааг нэвт шувт ойлгов. Түүнээс гадна Отт авгай өөр жаал зугаа юм ярьсан байжээ.

	«Хэрэв хэргийн учир зөвхөн энэнд байгаа бол би танд дуртайяа тусална» гэж Рихард хэлээд атташегийн туслах руу гараа сунгав.

	Зорге түүнд зөвлөгөө өгдөг боллоо. Гэвч Зоргегийн амнаас гарахдаа туйлын жинтэй байсан үгс дэд хурандаагийн гараар орохдоо амт шимт нь буурч, ер жирийн нэг юмыг аятайхан болгох чадваргүй хүн байжээ. Ингээд ирмэгц Отт цүнхнээсээ «нууц» гэсэн тамга бүхий элдэв баримт, мэдээ, бүдүүвч, хүснэгт гаргаж ирнэ. Энэ нь хэдий «нууц» зүйл боловч цэргийн хэргийг гадарладаг хэнд ч болов ойлгогдохоор зүйлс билээ. Тэр бүхэн цөм нэг их нуугаад байх юм биш, Зоргегийн байгууллагад ямар ч сонирхолгүй зүйлс байх ажээ. Зорге, Оттын илтгэлд голыг нь эзэлж байгаа бөгөөд ерөнхий байдлыг тодруулах бус будилуулах өчүүхэн зүйл өчнөөн төчнөөн оруулсныг нь авч хаяад, «залуу дарга нар» болон араки нар тайван биш байна, цэргийн эрхтнүүдтэй холбоотой сейюкай нам идэвхжиж байна... гэх мэтийн ач холбогдолтой баримтаар мэдээг нь дүүргэжээ.

	Тун удалгүй, гайхамшигт үйл явдал болсон нь Берлинээс Оттад баяр хүргэжээ. Ингэж амжилт олсондоо урамшсан Отт одоо Зоргегоос бүр салахаа болив. Зорге ч туслаад л байв. Атташегийн туслахын нэр дээр олон баяр талархал ирэв. Тэгсээр түүнд хурандаа цол олгов. Энэ үед Рихард, фон Дирксенд зөвлөгөө өгсөн хэвээрээ, Оттын өмнөөс мэдээ, илтгэлийг нь бичсээр, Японы түүх, эдийн засгийг судалж, холбогдох ном цуглуулсаар байжээ.

	 

	«Би өөртөө дэндүү олон үүрэг авсан юм. Би сэтгүүлчийн ажил, германы элчин сайдын яамны ажилтны ажлыг хослуулан явуулж, бас шинжлэл судлалынхаа ажлыг хийж, эцэст өөрийн нууц үйл ажлаа үргэлжлүүлж байлаа. Иймээс цаг хүрэлцэхгүй намайг байнга зовоодог байсан юм» 

	 

	гэжээ.

	Ингэж Зорге өөрийгөө бэхжүүлж авчээ. Гэлээ ч гэсэн энэ бүхэн зөвхөн эхлэл төдий байв. Тэр Дирксенд хараахан бүрэн итгэгдээгүй, элчин сайд түүний хэлснийг сонсохоос бус хариу юу ч эс хэлнэ. Дирксен хал үзэж, хашир таньсан дипломатч гэсэндээ улсын нууцыг хадгалж чаддаг ажээ. Зоргег зөвхөн мэдээ авах эх булаг л гэж үзнэ. Бас Отт юу ч мэддэггүй хүн учир Зорге тэдний тусын тулд ажиллаад, хариуд нь юу ч олж сонсохгүй явлаа.

	Энэ бол Зоргегийн хувьд ч, бүх байгууллагын нь хувьд ч батжин бэхжих хэцүү цаг байжээ. Рихард, Вукелич хоёр Японы гадаад явдлын яаманд болдог хэвлэлийн бага хурал, мэдээ товчоо зэрэгт оролцсоор бөгөөд Японы сэтгүүлчдийн хүрээнд тэднийг дотноор угтана. Бранко, Британийн элчин сайдын яаманд чөлөөтэй нэвтрэн ордог, Рейтер агентлагийн төлөөлөгч Жемс М. Кокстой ойр харилцаатай болов. Ийнхүү мэдээ сар хоног өнгөрөх тутам нэмэгдэн хуримтлагдав. Мэдээг бас л япон нөхдөөсөө авна. 1934 оны дөрөвдүгээр сард Японы гадаад явдлын яамны төлөөлөгч Амо мэдэгдэхдээ Япон бол бүх Дорнод Азид эмх журмыг сахиулах ганц хариуцлагатай орон мөн, үүнээс хойш Хятад улс гагцхүү Японоос тусламж авах ёстой, гурав дахь гүрнээс хятадад ямар нэгэн тусламж үзүүлэх эрмэлзлийг Япон улс эрс эсэргүүцнэ гэжээ. Энэ мэдэгдэл мэдээний идэш боллоо. Европт Герман улс идэвхэжсэний улмаас том үйл явдал болох тийшээ хандав. Токиод байдаг элчин сайдын яамд руу олон хүн ирж шургалах болов. Фашистууд улсын бүх эрх мэдлийг гартаа авч төвлөрүүлээд, түрэмгий зорилгодоо ашиглахыг санаархав. Том том монополиуд гитлерийн засгийн газраас цэрэг дайны чанартай захиалга авах нь улам нэмэгдэв. Үнэн хэрэг дээрээ төрийн аппарат, цэргийн концернүүдийн мэдэлд оржээ. «Урт хутганы шөнө», эзэн хааны сайд Релийг алах, мөрдөх, шүүхгүйгээр үй олноор нь буудах зэргээр ажиллагаа явагдав. Герман улс Версалийн гэрээгээр заагдсан цэргийн хязгаарыг зөрчиж, бүх нийтийг цэргийн алба хаах журам тогтоов.

	Японоос очсон мэдээ болгон Төвд ихээхэн үнэтэй зүйл байлаа. Нөгөө Бернгард, Эрна хоёр Бранкогийн байранд сүр бараатай дамжуулагчаа угсарсан боловч Төвтэй холбоо барьж чадсангүй. Тэд тусгайлан барихчаан болсон өрөөнөөсөө хэдэн хоногоор гардаггүй нь агаарын долгионд эзлэх бүх хугацааг зөрчиж, тэр ч байтугай агаарын мэдээ барих станцад замаа хаагдсан байж ч болох юм. Тэглээ яалаа ч холбоо тогтоож чадсангүй.

	Рихард, Макс Клаузенг дэргэдээ байхгүйд харамсаад, юу л болбол болтугай гээд 1934 оны аравдугаар сард буухиа элчтэй уулзахаар Шанхай оров. Хэрэв Японы цагдаагийн газар хэтэрхий их сонор сэрэмжтэй биш байсан бол тийн аялах нь гойд юм юу ч үгүй байлаа. Ер нь Японы цагдаагийн газар гадаадын ямар ч хүнийг тагнуулч гэж үзэх ажээ. Рихардыг биечлэн шалгаж нэгжиж ч болох байжээ. Рихард цагдаагийн гарт алдаж болмооргүй юм авч явсан боловч цөм ээлтэй өнгөрөв.

	Рихард элдэв төвөггүйгээр хөлөг онгоцноос буугаад, Консулын гудамж, III Эдуардын гудамжийг өнгөрөөд Чупаосаны гудамжинд оров. Чупаосаны гудамж гэдэг нь «Цуст зам» гэсэн үг билээ. Тэндээс эргийн зогсоол хүртэл хоёрхон хороолол байв. Тэнд усан цэрэг үймэлдэнэ. Гудамж богинохон, уртаашаа ердөө л зуун гучин алхам, өргөөшөө арван зургаан алхам ажээ. Цэнгээний газар, цайны газар, гуанз, «Роз-Мари», «Монте-Карло», «Фантазио» гэх мэтийн шөнийн цэнгээний газар хоёр том саарал байшинд байрласан бөгөөд тэнд үдэш оройд зодоон нүдээн гарч цус нөжөө гоожуулан, төлөв гадаадын хөлөг онгоцны усан цэргүүд хэдэн зуугаараа оролцох ажээ. Цагдаа нар хүч хүрэхээ болихоороо цэргийн ангийг дуудна. «Цуст зам» өдрийн цагт үүрэглэх мэт байна. Зорге тэнд орж, шар цүнх барьсан үл таних хүнтэй уулзав. Рихардад яг тийм цүнх байжээ. Тэр хоёр цаг агаарын байдлыг ярилцаж, нууц нэрээ солилцоод, дараа нь цүнхээ сольж барив. «Катя болон бусад нөхөд танд мэнд хүргэсэн...» гэж тэр үл таних хүн аяархан хэлээд сандрах мэт болж, мэхийн ёслоод цааш одов.

	Рихард хоёр хоног Шанхайгаар тэнэж, «Франкфуртер цейтунг» сонинд бичих юмтай болж, Токио руугаа бөөн сонинтой ирэв. Эхнэрээсээ ирсэн захидлыг хадгалж, хэцүүдсэн үедээ гаргаад дахин дахин уншиж баймаар санагдавч тэгэх ёсгүй ажээ.

	 

	«Хонгор хайрт Катя минь!.. Чамгүйгээр энэ газар байхад даанч хэцүү учраас чиний минь захидал намайг үргэлж баярлуулдаг юм. Чамаас сураг чимээ дуулаагүй бараг нэг жил болж байгаа минь бүр ч хүнд байна... Энэ явдал гунигтай агаад ерөөсөө ч ингэж салсан маань дэндүү хатуудсан хэрэг ч байж болох юм...» 

	 

	гэж нэгэнтээ бичжээ.

	Рихард сэтгэл зүрхээрээ Москвад ирж, эргэн тойрон байгаа бүх зүйл нь цөм хуурмаг, зэрлэг догшин мэт санагдаж, Оттын малийтал инээмсэглэсэн тэнэг царай, Японы цагдаа, нацистын нууцыг хадгалагч янхир Дирксен, аальгүй авгай Отт, дээгүүр зиндааныхны зоог хүлээн авалт, түүнийг заавал тэргүүлэгчдийн ширээнд суулгадаг «нийтийн цуглаан» нэртэй хурал, германы клубт илэрдэг фашист үзэл санаа зэрэг нь цөм муухай зүүд шиг санагдахад хүрнэ. Энэ муухай зүүдийг хөөгөөд, Никитийн хаалга хүрч, Катятайгаа үдэш Москвагийн гудамжаар сэлгүүцэн яваад, бүх хүний адилаар санаа амар унтаж, хоёр жил шахам туйлдаа хүртэл ажиллаж яваа тархи толгойгоо амраамаар бодогдоно...

	Гэвч энэ бүхэн зөвхөн мөрөөдөл байлаа. Харин энэ мөрөөдөл нь тун удахгүй биелэх байсныг яахан мэдэх билээ...


2 : ЭХ ОРОНТОЙГОО ЭЦСИЙН УДАА ЗОЛГОСОН НЬ

	Өвөл зунгүй муссон салхи салхилж, бороо орох учир Рихардад японы цаг агаар маш муугаар нөлөөлнө. Тэр, эхнэртээ захиа бичих болгондоо, эндхийн халуун нар, чийг хоёрыг бичиж байжээ.

	 

	«Энд бараг байж суухын аргагүй жигтэйхэн халуун юм аа. Би үе үе далайд очиж ордог ч аятайхан амарчих арга алга», 

	«Намайг чи юу хийж байна вэ? гэвэл бичихэд хэцүү байна. Их ажиллах хэрэгтэй байдаг, их л ядарч байна. Ялангуяа одоогийнх шиг ийм халуунд хэцүү юм аа... Эндхийн халуунд тэсэхийн арга алга, үнэндээ халуун нь гайгүй юм аа гэхэд чийгтэй агаараас болоод бүгчим гэдэг нь жигтэйхэн», 

	«Одоо танай тэнд өвөл болж байгаа биз, чамайг өвөлд дургүй гэдгийг би мэднэ, чи лав өдийд муухан байгаа биз. Гэвч өвөл гэдэг маань наад зах нь өнгөн талаасаа сайхан шүү дээ, тэгвэл энд өвөл нь бороо, чийглэг хүйтэн хоёрыг хэлэх ажээ. Эндхийн хүн амьтан бараг гадаа суудаг учраас орон байр нь чийг борооноос халхалж чаддаггүй шахам юм...».

	 

	Чийгтэй халуун үед хувцас хунарыг төмөр чемодан, авдар хайрцагт хийж байх хэрэгтэй. Зорге, Иокогамын боомтон дээр бууснаас хойш бараг хоёр жил өнгөрсөн хэр нь цаг агаарын эвгүй нөхцөлд бие махбод нь дасаж чадахгүй л байлаа. Тэр шаналж, амьсгаадаж, бие нь байнга суларч нозоорч байх боловч асар их зориг тэвчээрийн хүчээр сэргэлэн цовоо ажилсаг харагдаж чадна.

	Токиод дөрөвдүгээр сард улаан ягаан үүл буусан юм шиг болдог нь интоор цэцэглэнэ. Уэно гэдэг цэцэрлэгт хүрээлэнд мияко одори буюу «интоор цэцэглэхийн бүжиг» эхэлнэ. Энд хотын хүмүүс гоёлын хувцсаа өмсөж, шүхэр дэлгэцгээн, янз бүрийн өнгийн дэнлүү бариад, зарим нь сүлжмэл өвсөн цув нөмрөөд ирдэг юм.

	Зорге, Гааз авхай болон элчний бусад нөхдөөс эвтэйхэн мултарч, энэ олны дунд ороод, амьтан хүний яриа, семисений гунигт дууг чагнан явахдаа «Япон хүний сэтгэлийг мэдье гэвэл наранд цэцэглэж байгаа интоорыг хар» гэж Мотоорийн шүлэглэснийг аман дотроо хэлэн явав. Баяр хөгжөөн нь аятайхан, намуухан агаад «интоор цэцэглэхийн бүжиг» нь эрт цагийн шашинтны бүжгийг санагдуулахаас бус Москвагийн гудамж, цэцэрлэгт болдог шуугиант хөгжөөнөөс шал өмнөө ажээ. Сякухати гэдэг хулсан лимбэ жингэнэж, гитар хөгжим пар пар хийж, хүн ард нь хүүхэлдэй тоглуулагчдыг тойрон үймэлдэнэ. Ийм байдал Рихардад эвгүй санагдавч учрыг нь ойлгохыг хичээнэ. Тэглээ ч гэсэн зарим үед юм хийх дургүй хүрэх явдал байна. Ийм үед санаа сэтгэлээ тайвшруулах гэж цуурс, далдуу, интоорын мод таримал цэцэрлэг дундуур алхалж амарна. Тэр, Москвагаа улам их дурсах болов. Цахилгаан гүйдэл хураагчийг тогтмол хугацаанд цэнэглэж байдаг юм чинь хүнд ч бас цэнэг дутах явдал байх ажээ. Ид шидийн аргаар ч болов Москвадаа оччихоод, эрх чөлөөтэйн агаараар амьсгалан, амьдрал гэж нэртэй энэ муухай зүүд зэргэлээ шиг байдлаас хэдхэн хоногоор ч болов хөндийрөх юм сан, тийнхүү нэг цэнэглэж аваад энэ аюултай тоглоомдоо эргэж орох нь ээ ч яах вэ гэж бодогдоно...

	Радиочид арайхийж нэг юм Төвтэй холбоо тогтоов. Гэвч нэг л тогтвортой холбоо болсонгүй. Үл мэдэгдэх шалтгаанаар байн байн тасарна. Ийм яг таг биш байдал нь гуниг төрүүлж, тодорхойгүйн зовлонг эдлүүлнэ. Зорге нэгэн удаагийнхаа мэдээгээр мэргэжилтэй радиочин Макс Клаузеныг ирүүлж, Бернгард, Эрна хоёрыг татаж авахыг гуйв.

	Энэ саналыг нь Төв дэмжинэ гэдэгт тийм ч итгэлтэй байсангүй. Учир нь нэгэнт ил болсон ажилтнуудыг солино гэдэг тун төвөгтэй хэрэг билээ. Гэвч Төвийн радиочид бас л махаа идсэн бололтой, Бернгард, Эрна хоёрыг Москвад буц гэсэн радио утас ирлээ. Энэ хоёр ч хэмжээ хязгааргүй баярлан, нэн даруй Токиогоос явцгаалаа. Баргар царайлсан Бернгард явдаг дээрээ бүр Зоргед баярласнаа илэрхийлжээ. Радио утсанд цааш өгүүлэхдээ Зоргег Москвад ирж заавар ав гэсэн байжээ.

	Рихард үүнийг уншиж байхдаа өөрийн эрхгүй гар хуруу нь чичирч байгаагаа мэдэв. Аясын сайхан салхи хацар нүүрийг нь үлээх шиг боллоо. Москва орно гэдэг мөн сайхан аа!

	Бүх юмаа хаяад, ум хумгүй явж болохгүй нь мэдээж. Түр зуур эзгүй болж, хэн хүнд сэжиг авхуулахгүйн тул зохих бэлтгэл хийх хэрэгтэй. Бас түүний эзгүйд байгууллага ажлаа зохицуулж байх ёстой. Зорге Японоос гарахын өмнө Озаки, Мияги хоёртой уулзаж, Вукеличтэй сайн чиг ярилцжээ.

	«Франкфуртер цейтунг» сонинтой хийсэн гэрээний хугацаа дуусаж байгаа учраас Европ руу явах гэж байна гэдэг цуурхал тараав. Одоо үлэмж ашигтайгаар шинэ гэрээ хийх санаатай байна гэж ярьжээ.

	Зоргегийн Герман руу очдог нь юутай цагаа олсонгүй вэ! гэж Отт хамгаас илүү сандрав. Оттыг дөнгөж саяхан цэргийн атташе болгосон байжээ. Энэ бүхэн цөм Рихардын тусламжийн ачаар болжээ. Отт шинэ ажил авсан эхнийхээ үед Зоргегийн тусламжгүй болчихоос ихэд айжээ. Гэвч Зорге Германд удахгүй гэж итгүүлэн, санааг нь амраав. Зоргегийн явах гэж байгаа нь хэнд ч сэжигтэй санагдсангүй. Отт, Берлинд байдаг штабын найз нөхдийнхөө баахан хаяг, утасны дугаарыг бичиж өгөв. Зорге тэдэнтэй заавал танилцах ёстой боллоо! Дирксен ч гэсэн хэд хэдэн албан бус чанартай даалгавар өгөв. Элчнийхний авгай нар ч тухай тухайнхаа даалгавар өглөө.

	Зорге тэсэж ядан яарч, Иокогамын боомт руу тэмүүлэвч хүн бүрийн үгийг анхааран сонсож, инээмсэглэн явахаас өөр аргагүй байхдаа, дипломатч хүн тайван байх ёстой, тэнэгүүдийн дунд тэсээд өнгөрдөг уужуу ухаалаг чадвартай байх хэрэгтэй гэж де Кальерын сургасныг санаж явав. Отт асар том найр хийсэн нь мэдээж бөгөөд үүнийхээ дараа бас л Рихардаар шинэ мэдээ бичүүлж авчээ. Токиогийн холбооны нөхөд ч гэсэн мөн өөрцгүй үдэшлэг зохиож, «хэвлэлийнхний хайртай хүнийг» үдэх ёслол хийв. Германы клубийн «партейгеноссен» ч мөн тэдний жишээгээр дагалдав. Бөөн шуугиан болсон баахан амьтан хөлөг онгоцонд нь суулгаж өгөв. Тэр ч байтугай Отт авгай доголон нулимс унагаж, Гааз авхай, Рихардын суулгасан хөлөг онгоц тэнгэрийн хаяанд далд орон ортол нь зогсоол дээр зогсон хоцорчээ.

	Номхон дөлгөөн гадаад их далай Рихардыг гар дээрээ бүүвэйлэн, тунгалаг хөх давлагаан үелзэн ирж, нисдэг загас сүрэг сүргээрээ нисэх үзэгдэнэ. Рихард бараг цаг үргэлж тавцан дээр явав. Тэр нь энэ далайг, шүрэн арал болгоныг, хуурай довцог болгоныг андахгүй мэдэх бөгөөд чухамхүү эдгээр зүйлс түүнийг эцсийн эцэст Москвад хүргэх замын тэмдэг байжээ. Гонолулу хотын цагтай дөрвөлжин өндөр саарал цамхаг харагдлаа. Эргийн элсэн дээр галтай нүдтэй гавай хүүхнүүд алаг цэцгэн эрих хүзүүндээ зүүгээд хулу бүжгээ бүжицгээж байвч иймэрхүү хиймэл дуураймал юм Рихардын сэтгэлийг татах нь байтугай дургүйг нь хүргэжээ. Рихард этгээд сонин юманд итгэхээ бүр байжээ. Тэр бүх өнгөц хөгжөөн, тэр бүх цэцэг навчны цаана ядуу гуйлгачин байдал нуугдаж байв. Үнэндээ Японы «этгээд сониныг» харж ханасан байжээ! Одоо түүнийг мэхлэхэд хэцүү болжээ. Этгээд сонин юмыг доллароор харах хэрэгтэй байдаг. Харин Москвадаа очих юм бол тэр «этгээд сонин» юмнаас холдож, хүний зовлонг үзэхээ болино гэсэн үг.

	АНУ-д Төвийн буухиа элч, Зоргед зөвлөлтийн паспорт өгөв. Ийнхүү Москва орох зам нээгдлээ!

	Чингэж, элэг зүрхнээсээ үргэлж хайрладаг Москвагаа үзлээ. Зорге бүр Германд байх үеэсээ, энэ агуу хотыг үзэж хараагүй байх цагаасаа дуртай болсон билээ. Явах замдаа дайраад өнгөрдөг ч хамгийн сайн сайхан дуртгалтай хоцорсон ээжийнхээ ярианаас Москваг мэддэг болжээ. Ер ээж нь Берлинд идээшихгүй байжээ.

	Түүний хайрт хүүхэн, сайхан Катя нь суудаг, түүний ном, гар бичмэл нь хадгалагдаж байдаг, гудамж болгоноос, цэцэрлэг бүрээс дотно танил үнэр анхилж байдаг Москвадаа ингэж дахин ирэв. Тэр урт удаан хугацаанд аюул осолтой аян хийгээд энх амар гал голомтдоо эгж ирж буй усан цэрэг шиг л байлаа. Их далайн давлагаат шуурга хойно хоцорчээ. Уулзсан хүн болгоныг тэврэн угтмаар санагдана.

	Москва... Үргэлжийн хөл хөдөлгөөн, дуу хуур, өөдлөн дэвжихийн санаачилга төгс Москва, Кремлийн цагийн танил дуу, хажуу дэргэдхэнээс сонстох ажээ. Энэ дуу Вукеличийн нууц өрөөнд, хүлээн авагч дээрээс бөгтийсөн Рихардад төчнөөн холын агаарыг нэвтлэн хэчнээн ч удаа дуулдав даа. Арбат, Никитийн хаалга, Доод-Кисловын гудамж гээд л алийг тэр гэх вэ.

	Рихард гэртээ ирэх нь энэ. Катягийн баярын нулимс мэлтэлзсэн нүд, нүүр царай (Зоргегийн үздэгээр «эртний грек ромын үеийн хүний царай»), үс гэзэг, үзэж дассан гар...

	Энэ бол 1935 оны долоодугаар сарын 25-нд болсон явдал билээ.

	Ийнхүү Зорге арайхийж нэг санаа амарч, гэр бүлийн жинхэнэ (дуураймал биш!) жаргалыг эдлэв. Энэ Доод-Кислов дахь байшингаас Япон хүртэл хязгааргүй хол, бараг хүрч боломгүй юм шиг санагдана. «Точизмеритель» үйлдвэр Катяд амралт олголоо. Катя хэдийнээ бригадын дарга болж, сард дөрвөн зуун рубль авдаг болсон байжээ.

	Хоёул түшлэгт зөөлөн вандан дээр сууна. Ногоон бүрхүүлтэй чийдэн өрөөн доторхыг гэрэлтүүлж тавлаг аятай болгон, бүх юм энгийн, бараг ядуувтар гэмээр ажээ. Лесинг, Гёте, Шиллер, Кантын зохиол, шинэ цагийнхаас Маяковский, Фурмановын зохиол мэтийн Рихардын номыг хийсэн бага шиг шүүгээ байна. Мөн тэнд Рихардын өөрийн нь бүтээл тавиастай байна. Рихард Маяковскийн нэг бяцхан ботийг авч

	 

	Хүрэл чулуун биетэй

	Хүйтэн төмөр зүрхтэй байхад 

	Хүнд ямар хамаа байна.

	 

	гэж бичсэнийг уншив.

	Тэр ном дотроос нэг баримтын гар ноорог унав. Рихард авч уншвал:

	 

	«Москва, 1926 оны дөрөвдүгээр сарын 12. Краснопреснений мужийн БХК (б) Намын хороонд.

	Хайрт нөхөд өө!

	Германы коммунистуудын клуб саяхан герман хүүхдүүдээр бүрдсэн пионерын байгууллага байгууллаа. Энэ ажилд та нарын тусламж бидэнд зайлшгүй хэрэгтэй байна, тэгэхдээ зөвхөн зааварлах, зохицуулах төдийгүй боловсон хүчний хувьд хэрэгтэй байна. Учир иймд пионерын ажлыг сайн мэддэг, герман хэлтэй хүнийг бололцоо байвал бидэнд илгээхийг хүсье.

	Коммунист ёсны баяр хүргэсэн Зорге» 

	 

	гэсэн байв.

	Одоо Катя тэр хоёр, өөрсдийн үр хүүхэдтэй болох тэр цагийг мөрөөдөн суув. Ика хүүхэдтэй болохыг хүснэ. Түүний ганц хүсдэг нь гэвэл сайхан өрхийн тэргүүлэгч болж, шинжлэх ухааныг оролдон, азийн орнуудын талаар дорвитой бүтээл туурвиж, хүүхдээ өсгөж хүмүүжүүлэн, хонгор Катятайгаа үүрд хамт байх явдал байлаа. Тэд ирээдүйн хүүхдэдээ хэн гэж нэр өгөхийг зөвлөв.

	 

	«Зорге Москвагаас явснаасаа хойш «Нэр өгөхийн тухайд тохиролцсоноо санаж байна уу? Би одоо тэр тохиролцоогоо өөрчлөх гэж бодсон юм. Үүнд, охин гарвал чиний нэрийг нэрлүүлэх ёстой. Юутай ч гэсэн «К» үсгээр эхэлсэн нэр өгье. Би ер өөртөө хамгийн сайн ханддаг байсан эгчийнхээ нэртэй байлаа ч гэсэн охиндоо өөр нэр өгөх дургүй байна.

	Эсвэл энэ гарах нялх амьтандаа хоёр нэр өгөөрэй, тэгэхдээ нэг нь заавал чиний нэр байх юм шүү.

	Хэрэв охин гарвал миний хүссэнээр болгохыг гуйя. Харин хүү гарахын хувьд бол чи «В» үсгээр эхэлсэн нэр өгч болох юм» 

	 

	гэж бичжээ.

	Тэр хоёр нэгэн удаа хотоос гарч, өтгөн ойд ороод, усанд орж, хорвоогийн бүх юмыг умартан, амьдралын баяр жавхланг эдэлж, бие биедээ энхрий наалинхай үг хэлж, үнэнч явна гэж ам өгцгөөн, ирээдүйгээ мөрөөдөн ярилцжээ. Хамт байх, үүрд хамт байхыг ярилцжээ... Эд нар ингэж ярилцах эрхтэй биз дээ? Бүх юм өмнө нь, амьдрал урьд үзэгдээгүйгээр дэлбээлэн цэцэглэж, «хөгшин элээ» (Катя түүнийг ингэж тоглоомоор нэрлэдэг байжээ) далавчаа дэлгээд, өөр ямар өндөрт гардгаа үзүүлэх зай байлаа.

	...Зорге, Тагнуулын газрын дарга, корпусын дарга Урицкийн албан тасалгаанд оров. Байгууллагын үйл ажиллагааны талаар ултай суурьтай илтгэл бэлтгэжээ. Урицкий илтгэлийг үзээд сэтгэл хангалуун байв. Зорге гол чармайлтаа Фашистын Герман, ЗСБНХУ-ын хувьд ямар бодлого явуулж байгааг илрүүлэхэд чиглүүлэх хэрэгтэй гэдгийг дахин дурдав. Рихардыг нацист намд элсэх хэрэгтэй гэж зөвлөв.

	Семен Петрович Урицкий бага шиг хүлээн авалт зохиож үдийн зоог барихад Зорге, Макс Клаузентайгаа уулзав. Ингэж хуучин анд нар дахин учирлаа.

	 

	«1935 онд Москва хотноо Клаузен бид хоёр Тагнуулын газрын дарга генерал Урицкийгээс сургамжийн үг авсан юм. Урицкий заавар өгөхдөө Япон, ЗСБНХУ хоёрын хооронд дайн гарах боломжийг зайлуулахад өөрийн үйл ажиллагаагаа чиглүүлэхийг эрмэлзэх хэрэгтэй гэсэн утгаар ярив. Би Японд очиж, өөрийн биеийг тагнуулын ажилд зориулаад байхдаа эхнээсээ аваад эцсээ хүртэл тэр зааврыг хатуу баримталж явсан билээ...»

	 

	Энэ бол Зоргегийн үхэхийнхээ өмнө тэмдэглэсэн тэмдэглэл юм.

	Зоргегийн байгууллагын зорилгыг Японд холбогдуулан бүхэл бүтэн үеэр тодорхойлон заасан хүн хэн бэ? Ганц Японд ч холбогдуулсангүй. Урицкий, Зөвлөлт Холбоот Улсад заналхийлэн буй гол аюул нь германы фашизм гэж үзжээ. Иймээс Зоргегийн тагнуулын байгууллагын хурц үзүүр фашистын Германы эсрэг чиглэх ёстой. Зорге Герман-Японы харилцаа хэрхэн хөгжихийг соргогоор ажиж байх үүрэгтэй гэж үндсэн даалгавар өгчээ.

	1935 оны хавар Ян Карлович Берзин Улаан тугийн одонт Алс Дорнодын тусгай армид Блюхерийн орлогчоор томилогджээ. Алс Дорнодын байдал түгшүүртэй хэвээр байв. Японы империалистууд Манжуурыг эзлээд, Зөвлөлт Холбоот Улсад довтлох төлөвлөгөөтэй байлаа. Армийн командлагч Блюхер бодит байдалд дүн шинжилгээ хийгээд «Бидний Алс Дорнодод хийж байгаа бүхэн гагцхүү манай алс дорнодын хилийг хамгаалах зорилготой бол Японы командлалаас авч явуулж байгаа арга хэмжээ нь довтлох зорилготой байгаа юм. Бид бүх юмыг хамгаалахын тулд, тэд бүх юмыг довтлохын тулд хийж байна. Үүнд үндсэн ялгаа нь байна» гэж тэр үед хэлж байжээ.

	Тагнуулын газрын дарга Семен Петрович Урицкий болжээ. Урицкий үүнээс өмнө Ажилчин Тариачны Улаан Армийн автохуягт танкны газрын дарга байжээ. Автохуягт танк, цэргийн тагнуул хоёр нэлээн зөрөөтэй мэт боловч корпусын дарга Урицкийг тагнуулын ажлаас холын хүн гэж тооцож үл болно. Семен Петрович Урицкийн амаргүй, хатуу ширүүн явдлаар төгс намтар нь ихээхэн баян ажээ. 1920 оны үес Ажилчин Тариачны Улаан Армийн тагнуулын газрын нэгэн хэлтсийн дарга байхаасаа эхлэн тагнуулын ажилтай холбоотой байсан байна. Урицкий франц, польш хоёр хэлийг гарамгай мэднэ. 1922-1924 онд хилийн чандад, тусгай даалгавартай байжээ. Үүнээс бүр өмнө, арван найман онд германчууд Одессыг эзлэх үед Зөвлөлт Одессын ерөнхий консулын (тийм байгууллага байсан юм!) газрын дэргэд цэргийн төлөөлөгчөөр ажиллаж байв. Тэгэхэд тэр консулын газрынхан цөмөөрөө баригдаж, гянданд хоригдсон билээ.

	Урицкий арван долоотой байхдаа, 1912 онд большевик намд элсжээ. Энэ явдалд тэр үед Одессад байсан нэрт хувьсгалч Вацлав Воровскийтэй танилцсан нь ихээхэн үүрэг гүйцэтгэжээ. (Воровский сүүлдээ зөвлөлтийн нэртэй дипломатч болсон бөгөөд 1923 онд Лозаннад хэрцгийгээр алагдсан юм) Урицкий тэр үеийг дурсахдаа «Миний цаашдын үзэл бодолд н. Воровскийн үзүүлсэн нөлөө асар их юм. Би янз бүрийн хурал цуглаанд оролцож, болж буй явдал, ялангуяа Лена мөрний тэнд болсон буудлага, «Правда» сонины тухай нөхөдтэйгөө зөвшин хэлэлцэж, н. Воровскийтэй ярилцаж, улмаар 1912 онд ОАСД(б) намд элссэн билээ» гэжээ.

	Рихард Зорге Зөвлөлт Холбоот Улсад гурван долоо хонохдоо бараг өдөр болгон Урицкийтэй уулзав.

	Урицкий, Зоргегийн эхнэр Екатерина Александровна Максимова ямаршуу аж байдалтай байдгийг асууж сонирхоод, Катяг байшингийн доод хонгил маягийн юманд суудаг гэдгийг дуулж, тэр талаар нь харж үзнэ гэж амлажээ.

	Урицкий тэр амлалтаа Зоргег явсны дараахан биелүүлж, Софийн эргийн барилгуудаас шинэ байшин өгчээ. Гэвч Екатерина Александровнагийн ажилладаг «Точизмеритель» үйлдвэр нь өндөр бүтээлийн ажил зарлаж, бүтэн долоо хоногоор гэртээ харилгүй цех тасаг дотроо хонох болсон тул суух эрхийн бичгээ удтал авч чадаагүй билээ.

	Москва минь баяртай гэх цаг болов. Зорге эцсийн удаагаа Улаан талбайд ирж, Лениний бунхны дэргэд малгайгаа аван зогсов. Энэ үед яруу найрагчийн

	 

	Улмаар хувьсгалд умбахын тулд 

	Удирдагч Ленин шиг байнам би...

	 

	гэж бичсэн мөрүүд санаанд нь оров.

	Зорге 1935 оны наймдугаар сарын 16-нд Зөвлөлт Холбоот Улсаас гарч явлаа. Япон орох зам нь Фашист Германаар дайран өнгөрөх ёстой байлаа.

	Дахиад л Берлиндээ ирэв. Бүрхэг бүдэг, аймаар зэвүүн санагдав. Рихард энд ирээд Оттын найз хурандаа, генералуудтай уулзах, бас Фон Дирксений нөхөд болох гадаад явдлын яамны түшмэдтэй учрах боллоо. Нацистуудын хэвлэлийн клуб түүнийг бөөн баяр хөөртэйгөөр угтав. Үдэшлэг олон нийт, найр наргиан, сонин сэтгүүлийн газруудтай гэрээ хийх мэтийн юмтай тулгарлаа.

	Берлин хотын цэвэр сайхныг Рихард мэдэх билээ. Одоо Берлин нэг л эмх замбараагүй муухай харагдав. Амьдрал үгүй болж, нууц байдалд орсон мэт, зөвхөн цэргийн тахтай гутлын түг түг алхах чимээ сонсогдоод, Герман орон тэр чигээрээ маршилж байх шиг байжээ. Духдуулж тавьсан төмөр малгай, Гитлерийн ханцуйн дээр хар хас тэмдэг хадаастай нь хэн бүхэнд харагдана. Гинденбург үхээгүй хэвээр, Гитлер түүний турьгүй мөрийг ивээх мэт алгадаж байх нь үзэгдлээ. Хэдийгээр ийм хатуу харгис аллага таллага болж байвч коммунист нам, эсэргүүцлийн хөдөлгөөний фашистыг эсэргүүцэх бүлгийнхэн ажилласаар байгаа гэдгийг Зорге мэдэж байлаа.

	Зорге энэхүү дайсны үүр дотор пацист сурвалжлагчийн үүрэгт маш чадварлаг бөгөөд болгоомжтойгоор тоглох ёстой байв. Гэвч өөрийнхөө ч санаснаас илүүгээр тоглож, гадаад явдлын яамны сайд Нейратын анхааралд онцгой өртөж, мөн түүнчлэн цэргийн нисэх хүчний өндөр тушаалтнуудад ихэд таалагджээ.

	Чухамхүү энэ үеэс анхны «юнкерс» онгоц Германаас Токио хүртэл нисэхээр төлөвлөгдөж байжээ. Зорге нэгэнт нэрт сэтгүүлч болсон учир энэхүү анхны нислэгт оролцох урилга авчээ. Рихард ч тэр урилгаас татгалзсангүй. Энэ нь аюултай, амь насаа үрж мэдэх ажил байвч цаг хожих сайн талтай учраас зөвшөөрчээ. Эхлээд германы гадаад явдлын яамны тусгай элчин төлөөлөгч Шмиден гэгч нисэхээр бэлтгэж байв. Гэвч энэ хүн сайтар бодоод Токио руу ердийн замаар явахаар шийдлээ. Үнэндээ энэ нислэг хэрхэн төгсөх нь мэдэгдээгүй байсан хэрэг шүү дээ. Энэ нэрт сэтгүүлч нисэх болсныг дуулаад Шмиден бүр баярлаж, нисвэл нисэж л байг, харин миний татгалзсаныг хүн мэдэлгүй хоцрох нь гэж бодсон байна. Ер нь чухал даалгавартай яваа хүн аймшигтай замыг сонгоод хэрэггүй байдаг юм гэж Рихардад тэр хүн яриад авчээ. Тэгэхэд нь Рихард «Би ганц нэг юм дуулсан юм аа. Гэхдээ ширхэгчлэн мэддэггүй минь харамсалтай байна. Ер нь тэгээд нэг их ач холбогдолтой юм биш шүү дээ» гэж түүнд хариулжээ. Японд тийм гэхийн тэмдэггүй их халуун байгаа учраас Шмидений хувьд Берлинээс гарахгүй байх нь дээр байсан л байх. «Осима гэгч ч ёстой нэг мал юм гэж би танд хэлэх байна! Энэ малын юм дуугарч өгдөггүйгээс болоод би бүх юмыг өөрчлөх хэрэгтэй болж байна. Энэ мал, биднийг хятадын армиас зөвлөгч нараа татаж, юм нийлүүлэхээ боль гэж шаардаж байхгүй юу. Юутай ичгүүргүй хэрэг вэ! Хэлэлцэж эхлэхдээ л болзол тавих юм. Гэхдээ эд пар Риббентропыг муу мэдэж байна л даа» гэж Шмиденийг ярихад Зорге: «Би танаас өмнө Токиод очих болохоороо тэнд бүх юмыг бэлтгэж байя» гэж хэнэг ч үгүй хэлжээ. Шмиден Зоргег өөрийнхөө өрөөсөн дугуй гэж санаад үнэн сэтгэлээс дургүйцэлтэй явдгаа нууж чадсангүй. Үнэндээ яриа хэлэлцээ албан ёсны бус шинжтэй явж, гадаад явдлын яамны олон хүн цөм энэ учрыг мэдэж байжээ.

	Берлинд, Японы цэргийн атташе Осима, Риббентроп хоёрын хооронд нууц хэлэлцээ болж байгааг Зорге мэдмэгц сэтгэл түгшин сандрав. Хэрэв энэ үед Москва руугаа буцаад оччихож болдог сон бол уу... Энэ муу мангуу Шмиденд японы засгийн газрыг ятгах даалгавар өгсөн байх нь байна шүү!.. Хор шар буцалж, өөрөө ийм үед яах ч аргагүй байгаагаа бодохоос багтарч унамаар байв. Бушуухан л Токио ордог хэрэг!.. Тэндээс энэ бүхнийг Төв рүүгээ мэдээлэх хэрэгтэй гэж бодлоо.

	Зоргед онгоц нисэж байгаа биш, мөлхөж яваагаар санагдав.

	Зорге тийнхүү анхны «юнкерсээр» Токиод ирлээ. Сонинууд түүний тухай шуугьж, цөм цэцэг барин угтав. Герингийн элч төлөөлөгч ирж байгаа нь энэ... Удалгүй Зорге нацист намд орлогч гишүүнээр элсэв.

	Түүнээс хойш тусгай элчин төлөөлөгч Шмиденийг Японд сая нэг юм ирэхэд Рихард тэр хоёр хуучин сайн нөхдийн ёсоор золголдон уулзлаа. Тэр хоёр фон Дирксений дэргэд, Берлинд өндөр тушаалтнуудтай хамт өнгөрүүлсэн өдрүүдээ дурсан ярилцав.

	Элчин сайд энэ яриаг нь анхааран сонсож, энэ сурвалжлагчийг элчин сайдын яаманд үлэмж ойр хамтран ажиллах ажилд татан авах цаг болжээ гэж дотроо шийджээ.


3 : ЗОРГЕГИЙН БАЙГУУЛЛАГА АЖИЛДАА ОРОВ

	1933 оны наймдугаар сард Клаузен, Анна хоёр Хятадаас ЗСБНХУ-д иржээ. Тэд тусгай сургуульд давтан бэлтгэл хийгээд зургаан долоо хоногийн амралт авч, Хар тэнгисийн амралт, Одессад өнгөрөөв.

	Тэр хоёр бүхэл бүтэн зургаан долоон хоног бодох санах юмгүй, усанд орж, биеэ наранд шарж, эргийн дагуу зугаалан, үеийн олон нөхдийн хамт тааваараа өнгөрөөлөө. Ер нэг үгээр хэлбэл хүн болгоныг ах дүү шигээ барьж тэвэрмээр санагдаж байжээ. Макс бүр дайны үеэс хөлдөө шархтай нь одоо болтол бүтэлгүй, ихэд зовоодог юм санжээ. Тэр Шанхайд байхдаа маш их үнээр эмчилдэг эмчид үзүүлж эмнүүлсэн боловч тус болоогүй бол Хар тэнгисийн ус рашаан мэт болж тэр эмгэгийг нь бүрэн эдгээжээ.

	Түүний дараа тэднийг нууцлах зорилгоор түр зуур өөр овог нэртэйгээр Саратов муж руу явуулав. Тэр хоёр талын бяцхан хот Улаан Кут гэдэгт очиж, Макс нь машин тракторын станцад ажиллалаа.

	Дараа нь дахиад л айх түгших амьдралдаа шилжих болов.

	Анна дахиад ийш тийшээ явахыг эсэргүүцэж дургүйцлээ! Түүнд хөдөө нутаг сайхан санагджээ. Санаа амар, тайван сууж, хонь мал, шувуу тэжээж, жаал зугаа аж ахуйтай болсон байжээ. Өөр юү хэрэгтэй байх билээ? Шанхай хотод бүтэл муутай аж төрж байхдаа гэр бүлийн жаргал гэгч тийм байх ёстой гэж хүсдэг болсон юм санжээ. Одоо дахиад л нөгөө аймшигтай агаад бүх юм тохиолдолд найдаастай, амьд мэнд яваа нь ч бат биш, балрахад ойрхон мэт байдаг ертөнцдөө эргэн орох нь гэж бодохоос итгэмээргүй байлаа.

	Катя удтал муухай хар дарсан зүүд зүүдэлж, Шанхай, Мүгдэн, Кантоны сөнөсөн юм шиг эл хуль гудамж, махчин зэрлэг явдал, модонд өлгөөстэй толгойгүй хүүр... нүдэнд нь бууж ирэв. Тэр урьдын амьдралын аюулыг санан шаналж, бие нь халуурах мэт болж, нойр хулжаад, өглөө болон болтол нүд хараастай хэвтлээ. Тэгсээр хонь майлах амгалан чимээ сонсогдоход сая дотор уужирч, бүх юм аяндаа хуучин хэвдээ орсоор, нэлээн тогтвор батжилтай болж ирэв. Тэр муухай зүүд дахин бүү үзэгдээсэй л гэмээр байв! Өнгөрсөн юм хэзээ ч эргэж ирэхгүй байх болтугай...

	Эцсийн бүлэгт тэр хоёр тохиролцож, Анна нь Максыг Токиод очиж тохижсоноос нэлээд хойхно очихоор болов. Салахын өмнө Москвагийн орчимд амралтын газар гурван долоо хоногийг өнгөрүүлэв.

	Макс есдүгээр сард явлаа. Сөрөх тагнуулаас замаа буруулахын тулд эхлээд Францад, дараа нь Англи, Австри орж, дахин Францдаа эргэж ирээд Гавр хотоос суудлын хөлөг онгоцоор хөдөлжээ. Өмнө нь Америк орон байв!

	Макс тун их сэтгэл түгшиж явав. Учир нь тэнгисийн цагдаагийн газар хөлөг онгоцон дээр ч юм уу, Нью-Йоркийн гаалийн газар бариад авч болох байлаа. Ялангуяа Америкийн нутаг дээр очоод Германы ерөнхий консулын газар орох явдал хамгаас илүү аймаар ажээ. Тэнд жинхэнэ герман түшмэд байх нь мэдээж. Тэд магадалж, асууж, нягталж гарна. Яагаад Германаас гарах болсон, энэ бүх сүүлийн хэдэн жил хаана явсан, 1927 онд Мурманск руу аян хийсэн нөгөө гурван дарвуулт хөлөгт явсан хүн биш биз? гэх мэтээр асуувал яана. Фашистууд ой сайтай улс. Тэр үед Макс Клаузен тэнгисчдийн нийгмийн байдлыг сайжруулахын төлөө тэмцэж, флотынхонд сайн танил болсон билээ.

	Гадаад их далайн үзүүр хязгааргүй их аян эхлэхэд Клаузен намалзах донсолгоонд бие эвгүй болдог гэж хэлээд өрөөндөө суухыг чухалчлав. Гэтэл түүнийг өрөвдөх хүмүүс гарч ирээд, үдийн хоолноор далайн өвчнөөс хамгаалах шалгарсан арга хэрэглээч гэж шахах болов. Макс уурлаж, бухимдаж эхлэв.

	«Намайг Нью-Йоркт бариад авчих болов уу гэж би их айж явлаа. Гэвч миний аз болоход америкийн түшмэд паспортыг минь үзээд тамга дараад, буцаагаад өгсөн юм». Ер нь Макс Клаузен үргэлж азтай явжээ. Түүний гадаад байдал их аятайхан, гэнэхэн нүдтэй, энхрий инээмсэглэлтэй, бүх юм нь жирийн хүн билээ.

	Германы ерөнхий консулын газар ороход хийх ажилгүй уйдсан түшмэд нутгийн худалдаачин ирлээ гэж баярлан сүйд болцгоож, ямар ч төвөггүйгээр бичиг баримтыг нь бүрдүүлээд өгчээ. Энэ сайхан зантай бүдүүн Клаузен шиг, хойдхоо боддог герман энэ дэлхийгээр хэсэж явдгийг алийг тэр гэх вэ! гэж бодсон хэрэг. Ер нь герман хүн, Америк, Африк, Ява, Хятад, Японд газар сайгүй байсан цаг. Зарим нь бүр харийн нутагт үүрд нутагшжээ. Тиймэрхүү хүмүүст зориулан фольксдейче гэдэг нэр өгчээ.

	Яван явсаар Сан-Франииско хүрч, «Тацуте мару» гэдэг хөлөг онгоцонд сая нэг юм орж суулаа. Агуу их, Номхон далайтай золголоо. Хал үзсэн хашир тэнгисч Клаузен их далайд гарахдаа чөлөөтэй амьсгалж, нуруу тэнийн зан ааш нь хөгжүүн болоод, амьтан хүнтэй дуртайяа танилцаж, бүр хамгийн ихээр дайвалзан донслох үед ч тавцан дээрээс салдаггүй болов. Хүн амьтантай танилцах нь Токиод очоод хэрэг болно. Худалдаачин хүмүүс гэдэг бас л тэрүүхэндээ эв нэгдэлтэй байдаг, даруу төлөв Клаузен тэдний санаанд аятайхан санагдаж, ажил хэрэгч, үнэ цэнийг мэддэг, ханшийн учрыг олдог хүн байна гэж үзэцгээжээ! Саяхан л Макс МТС-ийн даргын заавраар МТС ба тракторчдын бригад хоёрын хооронд радио, ярьдаг утас тавьж явсан билээ. Максын зураг ударникуудын самбарт үргэлж байдаг байлаа. Талын хот Улаан Кут, Гусенбах, Рекорд, Ильинка, Воскресенка мэтийн суурин, сүүт өвстэй нүд алдам тал, болсон улаан буудайн үнэр санаанд нь орно. Гэтэл одоо өмнө нь тайфун салхинд хөдөлсөн их их давлагаан л үзэгдэнэ. Гонолулу хот, Оаху арал, бас бус хэдэн арал, наргил мод ганхсан шүрэн арлуудын дэргэдүүр өнгөрөв. Түүнийг Анна ба тракторын бригад, бүр Ижил мөрний эрэг дээрх Энгельс гэдэг нам тайван хот, Аннагийн нэгэн адил өөрт нь бас л таалагдсан тэр амьдралаасаа санаа оноонд оромгүй холджээ. Гэвч хувь заяаны эрхээр хаана л бол хаана явахдаа заяаныхаа зааснаар юм шиг болж, өнгөрснөө эргэж харамсдаггүй заншилтай хүн болдог байжээ.

	Иокогамын гаальд хэн ч түүн рүү халдсангүй. Удалгүй Токиод ирж, «Сано» гэдэг зочид буудалд буугаад, орой нь томоотой төлөв герман хүний ёсоор, бөмбөг өнхрүүлж, аяга пиво уун, нарийн хиам идэхээр германы клуб рүү очлоо.

	Макс, Рихардтай уулзахыг тэсэж ядан хүлээж байв. Гэвч товлосон өдөр, мягмар гараг хүртэл хараахан болоогүйн дээр, уулзах ёстой «Гейдельберг» гэдэг цэнгээний газар хаана байдгийг мэдэхгүй явжээ.

	Германы клуб зочид буудлаас хол бус байв. Өнөөдөр тэнд берлинчүүд том үдэшлэг хийнэ гэдгийг хаалгачаас дууллаа.

	Түүнтэй клубийн гудамд хамгийн түрүүн дайралдсан хүн нь Рихард Зорге байж байсанд Макс хэчнээн гайхсан гэж санана! Рихард фрак өмсөөд, бортгон малгай тавьж, гадна байдал маш сайхан, яралзтал инээмсэглэн, нарийн хиамыг сурмаг дадмагаар зарж, хүндэт зочдыг урьж харагдлаа. Зорге, Максыг хараад, царайгаа өчүүхэн ч хувиргасангүй, бусдын адилаар мэхийн ёсолж мэндлээд, гар барьж, «Чамайг надтай өөр нэг хүн танилцуулна. Хүлээж байгаарай» гэж аяархан хэлэв. Удалгүй клубийн ерөнхийлөгч үнэхээр тэр хоёрыг танилцуулжээ. Тэр хоёр самбаачлан Бирке гэдэг герман хүний мэдлийн «Фледермаус» гэдэг зоогийн газар уулзахаар тогтов. Тэрхүү зоогийн газарт гагцхүү дээд зиндааныхан, германы шилдэг хүмүүс ордог байжээ.

	Зорге, Максыг Вукеличтэй танилцуулав. Макс, Бранко хоёр дорхноо үерхэж эхлээд, бие биедээ их л сайн болцгоов. «Тэр надад их таалагдсан юм. Хүнтэй харьцахдаа их сайхан хүн байсан» гэж Макс, Бранкогийн талаар хэлж билээ. Тэр хоёр цахилгаан тэргэнд суугаад Вукеличийнхны суудаг газар луу очив. Жинхэнэ Япон маягийн давхар байшин уулын оройд байсан нь Макс радиогийн мэргэжилтний хувиар даруй өндөр үнэлэв. Учир нь гадагш нь антеныг цухуйлгах хэрэгцээгүй байлаа! Эдит ердийн заншлаараа зочныг тийм ч найрсаг бишээр угтав. Радио станцыг хоёрдугаар давхарт байрлуулсан байжээ. Тэнд бүр Хятадад байхдаа эвлүүлж байсан хуучин дамжуулагч нь байж байхыг үзээд Макс гайхах баярлах хослов. Тэгэхлээр техник нь ажиллаж байж таарлаа.

	Бас нэгэн, зуун ваттын чадалтай нүсэр том дамжуулагч байсан нь нөгөө муухан зохион бүтээгч Бернгардын бүтээл байх нь ээ дээ гэж Макс таав. Энэ дамжуулагчийг дав даруй үгүй хийх хэрэгтэй байв. Ийм том юмыг цагдаа нар мэдвэл яана.

	Бранко ирэх ням гарагт, сая нэг юм ариун дагшин Фузияма уул өөд очих гэж байсан болохоороо Максыг тэр аяндаа оролцохыг урив. Тиймээс дамжуулагчийг задлаад, хоёр хэсэг үүргэвчинд хийж авч гараад, замдаа Кавагутиго нуурт хаяхаар тогтлоо.

	«Тойрон аялагсад» маань машинаа орхиод, дүүрэн чихсэн юмтай үүргэвчийнхээ хүндэд дарагдан бөгтийлдсөөр нуур луу очжээ. Бүх юм зүгээр байтал, жижүүрийн цагдаад гадаадын хоёр хүн сэжигтэй санагджээ. Тийн тэр хоёрыг барихаар шийдээд «Үүргэвчинд чинь юу байна?» гэж асуув. Ингээд балрах нь тэр... Юутай ч гэсэн Макс ингэж боджээ. Гэтэл Вукелич ер сандарсангүй. Тэр Японд байж сурсан учир нутгийн зан заншлыг сайн мэдэх, тухайлбал цагдаа хүн харийн хүнтэй архи ууж хэрхэвч болохгүй хатуу заавартайг мэдэх байжээ. Вукелич малийтал инээмсэглээд «Ноёнтон архи уух уу...» гэж хэлээд, цагдаагийн ханцуйнаас барьж, хажуугийн зүлэг рүү чирч аваачихыг оролдон, түүнтэй нэг лонх юм хувааж уух санаатай буй дүр үзүүлэв. Цагдаа айж толгой сэгсрээд, шалавхан яваад өгчээ. Тэд дамжуулагчаа Фузи уулын дэргэдэх Кавагутиго нуурт хаяв. Тэр нь одоо ч болтол тэндээ байгаа ажээ. Рихардын уурлахаас айгаад ийм юм хийсэн гэдгээ ер хэлэхгүй гэж тогтсон ч тэсэлгүй хэлсэнд Рихард үнэхээр уурлажээ.

	Аюулгүйн үүднээс мэдээг янз бүрийн газраас дамжуулах хэрэг гарах тул хэд хэдэн жижиг, авч явахад амар дамжуулагч хүлээн авагч хийхээр тохирцгоов. Чингэж мэдээ дамжуулах газар нь эхлээд Вукелич, Зорге Клаузены өөрийн нь байр болох ёстой байлаа.

	Рихард, Макс хоёр зочид буудалд суухаа больж, тусгай тусгай жижиг байранд шилжин суух хэрэгцээ гарав. Макс радио аппаратад хэрэг болох бие ангийг Токио, Иокогама хоёрын янз бүрийн районоос маш их болгоомжлон явж цуглуулав.

	Клаузен 1935 оны арван нэгдүгээр сард Токиод иржээ. Тэр албан ёсоор элчин сайдынхаа яаманд германы ажил хэргийн хүрээний төлөөлөгч хэмээн бүртгүүлжээ. Түүний сайхан том бие итгэлийг төрүүлэм бөгөөд, бүх бодол санаа нь гаднаа ил юм шиг санагдам, германы клубт алзахгүй очиж, татвараа төлдөг байжээ. Веймарын бүгд найрамдах улсын жинхэнэ бюргер яриангүй мөн байжээ! Түүнийг харсан хэн боловч, агуу их герман үндэстний эрүүл чийрэг үндэс гэдэг ийм байх нь гэж боддог байсан биз ээ. Тэгэхдээ ийм хүн библи, сонин хоёроос өөр юу ч уншдаггүй байж таарна.

	Хельмут Кетель гэгч герман хүн Токиод хувийн зоогийн газартай, түүнд Макс хааяа очно. Кетель нь Токио, Иокогама хоёрын яг дунд, эрэг шургийн түлхүүр хийдэг бяцхан үйлдвэрийг байгуулсан Ферстер гэгч хүнтэй холбоотой байлаа. Англи түлхүүр японы эрэг шурагт муу таардаг байсан бололтой, Ферстер санхүүгийн сүйрэлд ордгийн даваан дээрээ очоод байтал нь зоогийн газрын эзэн Кетель, түүнийг Макстай танилцуулжээ. Клаузен, Ферстерийн хоршоо нөхөр байхыг зөвшөөрч, зохих хувиа нийлүүлэв. Мөн түүнчлэн Макс хуучин заншлаараа «Цюндап» мотоцикл наймаалдаг болохоор шийдэв. Зорге тэрхүү «Ф ба К гэдэг инженерийн хоршоог» дэмжихийн үүднээс хамгийн түрүүчийн нь мотоциклийг худалдан авав. Зорге түргэн явах дуртай тул түүнд мотоцикл тун зохимжтой байжээ. Гэвч Рихардад ямар гай тарихыг бид хойно өгүүлнэ. Ер Рихардад мотоциклтойгоос мотоциклгүй нь дээр байсан юм санжээ. Удалгүй тус фирм мандаж, германы колонид багтдаг хүн болгон нутгийн хүмүүс Клаузен, Ферстер хоёроо дэмжихийг өөрийн үүрэг гэж үзээд тус бүр цоо шинэхэн мотоциклтой болцгоожээ. Бас гадаадын сэтгүүлчид ч гэсэн «Инженерийн хоршооноос» юм авагсад болов.

	Рихард Азабукугийн районы Нагасакимаси гудамжны 30 дугаар байшинд багавтар хоёр давхар байшин хөлслөн суув. Энэ нь нэлээн зайдуу, муухайхан байшин байлаа. Фусумы гэдэг салдаг ханатай, татами гэдэг шалавчтай, ер нь сурвалжлагч хүнд яг л тохирох байшин байж л дээ. Ийшээ ирэхэд өргөөшөө хоёр метр нарийхан гудамжаар, өндөр шавар хашаа даган явах хэрэгтэй. Рихард гэртээ ирэх нь ховор, унтах л гэж ирнэ. Доод давхартаа хоолны өрөө, халуун ус, гал зуухтай. Дээшээ гарсан эгц модон шаттай. Дээр нь ажлынхаа өрөөг засжээ. Өрөөнд зүүн гар талд том бичгийн ширээ, голд нь арай бага шиг ширээ, ханандаа түшлэгт зөөлөн вандан тавьж, шалавч дээрээ хивс дэвсчээ.

	Өглөөгүүр тавь эргэм насны бяцхан япон авгай ирнэ. Рихард түүнийг Онна гуай гэж нэрлэдэг. Тэр авгай халуун усыг нь бэлэн болгож, юм хумыг нь янзалж цэгцэлнэ. Тэгээд үдэш болоход харина. Заримдаа үдийн хоол хийнэ. Гэвч Зорге голдуу зоогийн газар юм уу, нөхдийндөө хооллоно.

	Клаузен Зоргегийнд ирэх их дуртай байв. «Рихардынх ёстой гоонь эрийн байр шиг бүх юм нь эмх замбараагүй байдаг сан. Гэвч хаана юу байдгийг Рихард сайн мэднэ. Тэднийд ороод байхад тун тохилог байдаг байсныг хэлэх хэрэгтэй. Түүний их ажилладаг нь ил харагдана. Ер нь Рихард үргэлж завгүй, ажилд дуртай хүн байсан. Тэдний ном энгийн нэг тавиуртай байсан. Ажилладаг өрөөнөөсөө шууд унтлагын өрөөндөө орсон хаалгатай. Түүнд ор байсангүй, япон маягийн шал дээр дэвссэн зузаан ширдэг дээр унтдаг байсан» гэж Макс дурсжээ.

	Рихард Катядаа бичсэн захидалдаа өөрийн сууцыг бичихдээ:

	 

	«Би эндхийн маягаар авсаархан барьсан жижгэвтэр, хана руугаа орж хаагддаг цонхтой, сүлжээ хивс дэвссэн байшинд суудаг. Энэ нь хуучны байшинг бодвол шинэ маягийн, саяхан барьсан тун тохилог байшин юм.

	Нэгэн настай авгай өглөө болгон надад хэрэгтэй юм болгоныг бэлтгэж, гэртээ хооллохоор болбол хоолыг минь хийж өгдөг.

	Би бас л олон номтой болсон минь мэдээж, чи ирсэн бол дуртай л онгичиж үзэж байх байсан байх даа. Тийм боломж ирнэ гэдэгт итгэж байна... Бичгийн машинаараа цохих болбол айл хөршийнхөнд маань бараг цөмд нь дуулдана. Хэрэв шөнө цохивол нохой хуцаж, хүүхэд сэрж уйлна. Тэгэхээр нь би сар тутам олшрон нэмэгдсээр буй айл амьтныхаа хүүхдийг тав алдуулахгүй санаатай чимээгүй ажилладаг машин авлаа» 

	 

	гэжээ.

	Макс бас л Азабуку районы Синрюдотё гудамжны 12 дугаар байранд хоёр давхар байшин хөлслөн авчээ. Нимгэн банзаар доторлосон нэг метр хэртэй өндөр ханан дотроо дамжуулагчаа нуух нүх гаргажээ. Тэр нүхнийхээ наана, Гитлерийн том зураг өлгөж, японы цагдаагийн нүдэнд найдвартай хүн болж харагдахыг зорьжээ. «Миний суудаг тасалгааны хананд Гитлерийн зураг байдаг, Рихард манайхаар орох болгондоо түүн рүү нулимдаг байсан...» гэж хэлдэг.

	Тэр хэдэн нөхөд гадаад орчноос тусгаарлагдмал орон сууцтай болцгоосондоо, бие биедээ баяр хүргэж болох байв. Гэвч удалгүй гол гонсойх хэрэг гарав. «Байх байшингаа сонгохоос байдаг хүмүүсийг нь сонго» гэж япончууд ярьдаг. Макс ч яах вэ, ердийн заншлаараа «азтай» байжээ. Тэр өөрөө ч мэдэлгүйгээр торгон цэргийн хорооны хуарангийн хажууханд байгаа байр авчихсан байв! Рихард түүний сэтгэлийг засна. Рихардын байшин нь районы цагдаагийн газрын хажуу бөөрөнд байдаг нь мэдэгдлээ! Тэдний тагтан дээрээс тэр байгууллага тэр чигээрээ харагдана. Рихардын өдөр болгон хажуугаар нь явдаг шавар хэрэм чухам тэр цагдаагийн хэсэгт холбогддог бололтой. Цагдаа нар германы сурвалжлагчийг таньчхаад уулзах болгондоо мэндэлдэг болов.

	Максын эвлүүлсэн дамжуулагч, хүлээн авагч хоёр ердийн гар цүнхэнд багтана. Дамжуулагч хөнгөн авсаархан учир хурдан задалж, салгаж болно. Макс сайн нуухын үүднээс зарим нэг бие ангийг нь өөр өөр газар хадгалж, хэлбэлзэл хэмжигчийгээ хармаалж явдаг байв.

	1936 оны хоёрдугаар сард Төвтэй холбоо тогтоож чадлаа. Зорге мэдээ дамжуулах, хүлээн авах ажилд, бусад хариуцсан ажил багатайн нь хувьд Клаузеныг оролцуулав. Нэг ч юмыг тэмдэглэж авч болохгүй, цөмийг нь цээжиндээ тогтоох хэрэгтэй байлаа. Нэвтрүүлгийг яаралтай яаралгүйг харгалзан явуулах бөгөөд шөнийн цагт богино долгион сайн байдаг болохоор их төлөв шөнө нэвтрүүлнэ. Макс зарим үед радио утасныхаа эхийг хэн нэгнийхээ байрнаас дамжуулаад, төгсгөлийг нь Токиогоос гарч зайдуу очоод машин дотроосоо дамжуулна. Эсвэл нэг радио утсыг нэг газраас мөртөө хоёр өөр цагт явуулна. Заримдаа бүтэн шөнөжин ажиллах хэрэг гарна. Макс бие хайргүй ажиллав. Тэр хачин сонор сонсголтой учраас, агаар хэчнээн их шуугиантай байсан ч Төвийн дуудлага дохиог олж сонсож чадна. Дуудлага дохио, долгион хоёр нэвтрүүлэг болгонд солигдож байсан нь мэдээж. Энэ бүхэн нь Японы радио пеленгаторын станцын ажлыг улам хэцүү болгоно. Зарим үед Зорге «Болгоомжтой ажилла, онцгой чухал юм уу, яаралтай мэдээ алга байна. Бидний долгионыг бариагүй байна гэдгийг гарцаагүй мэдэж байж, пеленгаторын сэргэмжийг алдуулахын тулд энэ мэдээг хоёр гурав хоногтоо дамжуулахгүй байсан ч болно» гэж хэлдэг байв. Нэгэн удаа Макс Төвөөс ирсэн ээлжит радио утсыг уншаад тун их зовов. Тэр утсанд «Чи манай хамгийн сайн радиочин юм аа. Баяр хүргэе! Чамд их амжилт хүсье» гэсэн байжээ.

	Өөр шиг нь адилхан радиоч мэргэжилтэй нөхөд нь өндрөөр үнэлсэн явдал түүнийг догдлуулжээ. Тэр дээд зэргийн даруу ч анхааран магтахад үргэлж сандарч байх суух газраа олж яддаг байв. Үнэндээ Макс магтуулахын тулд ажиллаагүй, шагнал урамшлыг ер боддоггүй, тийм юм аваа ч үгүй хүн билээ.

	Радио утсанд байгууллагын гишүүдийн жинхэнэ овгийг хэзээ ч үл дурдана. Клаузен ажилласан бүх хугацаандаа Зоргегоос Озаки, Мияги гэдэг овгуудыг ер сонсоогүй явжээ. Үл мэдэгдэх «Отто», «Жо» гэдэг хоёр хүн л мэдээ өгдөг байж. Бас мэдээг хэрхэн яаж олдгийн талаар өчүүхэн ч төсөөлөлгүй байв. Тэр ч байтугай Озаки, Рихардын жинхэнэ овгийг мэдэхгүй олон жил болж, сая нэг сонсохдоо, Рихард Шанхайд байхдаа өөр овогтой байсан болохоор нь нууц овог гэж бодоод өнгөрчээ. Бас Клаузен гэгч хэн болох, байгууллагад нь ямар нэг холбогдолтой эсэхийг япон нөхөд хэлж чадахгүй байлаа. Төвийн хувьд Зорге нь «Рамзай», Клаузен нь «Фриц», Вукелич нь «Жиголо», Озаки нь «Отто», Мияги нь «Жо» байжээ. Мөн түүнчлэн тэд өөр хоорондоо ярихдаа ч нууц нэрээрээ л харилцана. Тус байгууллага ийм журамтай, түүнийг хэн ч эвдэх эрхгүй, ганцхан Зорге л бүх хэргийг гартаа байлгадаг, туслагч нараасаа авсан мэдээг олон дахин олон шугамаар шалгаж, нягталж үзээгүй байсан цагтаа үнэнд тооцдоггүй байлаа. Энэ нь нөхдөдөө итгэдэггүйдээ биш, хамгийн сайн хүнийг ч болов төөрөлдүүлж, буруу ойлголт өгч болзошгүй юм гэж үздэг байснаас болжээ. Тэд цөмөөрөө л элдвийн булхай зальхай явдалтай учирч байсан болохоор учирсан болгонд найдаж үл болно. Төв рүү өчүүхэн ч эргэлзэх юмгүй, дээд зэргийн үнэн мэдээ очих ёстой. Үнэн сэтгэлээр ажиллах явдал эл байгууллагын баримтлах чиг байжээ.

	Клаузен эхнэрээ тачаадан хүлээж байв. Тэгтэл гэнэт Анна Шанхай руу гарлаа гэсэн радио утас авав. Энэ бол 1936 оны тавдугаар сард болсон хэрэг. Макс буухиа шууданчид өгөх мэдээтэй хальсыг аваад Нагасакигаас Шанхай орохоор гарав.

	Гэвч Анна түүнээс урьтаж таарчээ. Тэр хэдэн долоо хоногийн өмнө Шанхайд ирээд хуучин танил дүрвэгч Скретур гэдэг гурван хүүхэдтэй бэлэвсэн эстон авгайнд байж байжээ.

	Макс, Анна хоёр олон жил гэр бүл болж явсан боловч Аннаг Японд аваачихын тулд албан ёсоор эхнэр нь болгох хэрэг гарав. Тийнхүү «залуу нөхөд» (аль алин нь гучин долоотой байжээ) гэрлэлтээ бүртгүүлэхээр Шанхай дахь германы консулын газар очив. Макс, Анна хоёрыг мэдэх гэрчийн этгээд хэрэгтэй болов. Аннагийн талаас гэрч олдсон нь Скретур авгай байв. Тэгвэл Шанхайд Максыг таних хэн байх билээ? гэдэг асуудал гарав. Макс гэрч болох хүн эрж хотоор нэг хэсэв. Тэгж тэгж, пянзны дэлгүүрт ажилладаг Колле гэгч герман хүнийг олжээ. Колле бусдын хурим дээр наргиж авах дуртай хүн байсандаа зөвшөөрчээ. Гуравдагч гэрч ч олдов. Бас нэг шинэ бэрхшээл гарч ирсэн нь германы консулын газар Аннаг ямар хүн болохыг тогтоолгүй тусгай паспорт өгөхөөс татгалзав. Их л сайндаа Аннаг нөхрийнх нь паспорт дээр бичихээр болов. Гэвч ингэсний хэрэг байхгүй, өөрийн паспортгүйгээр Япон руу яавч оруулахгүй нь мэдээж байжээ. Ийнхүү шийдэхэд хэцүү асуудал дахиад л тулгарчээ. Макс консулын газрын зарим нэг ажилтныг хуримдаа урьсан нь түүнээс гарах зам болов. Түүний ачаар Анна даруй тусгай паспорт авлаа.

	Хамгийн шилдэг зоогийн газрын нэгэнд баян чиг хурим хийв.

	Анна Токиод ирж, Максынхаа ганц биеэр суудаг орон байрыг голсхийн харж, хуучин тавилыг нь гаргаж хаяад, шинийг авч, өөд нь татаад, Максыг гэр дотроо зөөлөн улавчтай явдаг болгов. Макс баяртай байсан болохоор үг дуугүй захирагдана. Анна, Рихардыг хуучин найзын ёсоор угтан авч, амтат идээгээр зочлоод, даруй өнгөрсөн үеэ дурсан ярилцаж эхэлжээ. Тэр нэгэн дурсгалт үдэш хэрхэн тэр хоёр бүжиглэснээ, дараа нь Максын саналыг Зорге хэрхэн дэмжсэнийг Анна тоглоомтой шоглоомтойгоор дурсав. Тэр хоёрыг сайн нөхдийн ёсоор хуучлан суухад Клаузен харан харан баясаж байв.

	Зоргегийн байгууллага интернационалч шинж чанартай байсан нь мэдээж билээ.

	Сүүлд Зорге тус байгууллагын удирдагчийн хувьд тэмдэглэхдээ:

	 

	«Гол зорилго маань ЗСБНХУ гэдэг социалист улсыг дэмжихэд л байсан. Мөн түүнчлэн зөвлөлтийн эсрэг зүсэн бүрийн улс төрийн заль мэх, бас цэргийн довтолгоог зайлуулах замаар ЗСБНХУ-ыг хамгаалах зорилготой байсан юм. Зөвлөлт Холбоот Улс бусад орон, түүний дотор Японтой улс төрийн зөрчил юм уу, цэргийн мөргөлдөөнд орохыг хүсэхгүй байна. Мөн түүнчлэн Японы эсрэг түрэмгийлэх бодол ер үгүй. Би болон миний нөхөд Японд дайсны ёсоор ер ирээгүй. Бид «дайсны тагнуул» гэж нэрлэгддэг хүмүүсээс онхи өөр юм. Англи юм уу, Америк мэтийн орны тагнуул бологсод нь улс төр, эдийн засаг, цэргийн бодлогын үүднээс Японы аль сул талыг эрж, энэ орны эсрэг цохилтоо чиглүүлдэг юм. Бид Японд мэдээ цуглуулахдаа тийм зорилго өвөрлөөгүй билээ» 

	 

	гэжээ.

	Тэдний нууц төгс чимээгүй гавьяа нь амин хувийн эрх ашгийн тулд хийсэн гавьяа биш болохоор хэнд ч мэдэгдэхгүйгээр хоцорч болох байлаа. Эдний хэн нь ч гэсэн биеэ даасан тод томруун дүртэй бодит хүн учраас тухай тухайд нь ном бичвэл зохих, тусгайлан судалбал зохих хүмүүс юм.

	Тус байгууллага оршин тогтносон есөн жилдээ ганц ч өдөр зүгээр байсангүй, үүнд Зоргегийн асар их гавьяа орно.

	Рихард Зоргег сайн мэдэх хүмүүсийн бичгээр өгсөн дуртгал хадгалагдан үлджээ. Байгууллагын гишүүдээс өөрийн удирдагчийн шинж чанарыг тодорхойлсон зүйл бага бус сонирхолтой юм. Бид одоо Зоргег тэдний нүдээр харж, хүний сэтгэлийг татдаг сайхан дүрийн нь нууцыг тайлж, хамт ажилладаг хүмүүстээ яаж нөлөөлдөг байсныг нь мэдэж болно. Бранко Вукелич нөхрийнхөө тухайд ингэж дурсжээ. Үүнд: «Бид ямар нэгэн өнгөц горим журам гэлгүйгээр жинхэнэ улс төрийн хүмүүсийн ёсоор уулздаг байсан. Зорге хэзээ ч тушааж байсангүй. Тэр, юуг эхлээд хийх, юуг дараа нь хийхийг бидэнд таниулах юм уу, бидний хэн нэгэнд тавигдсан зорилтыг шийдвэрлэх хамгийн сайн замыг хэлж зөвлөх, эсвэл аль нэгэн асуудлыг яавал зохихыг биднээс асуудаг байлаа. Үнэн хэрэгтээ Клаузен бид хоёр учраа мэдсэн ажилтан байсан болохоороо өөр өөрсдийнхөө бодсоноор ажиллах явдал их байв. Тэглээ яалаа ч сүүлийн есөн жилд Зорге ганц хоёрхон зүйл дээр л биеэ барьж чадалгүй уурлаж байсан болохоос бус хэзээ ч хэлбэр хөөцөлдөгч байгаагүй, тэр ч байтугай уурлаж бачимдсан үедээ ч бидний улс төрийн ухамсар, нөхөр ёсны харилцаанд хандаж, биднийг албадах ямар нэгэн бусад арга хэлбэрийг хэрэглэдэггүй байсан. Тэр хэзээ ч хүнийг айлгаж сүрдүүлдэггүй, өөрийнхөө үйл ажиллагааг сүрдүүлэг юм уу, өнгөн дээрээ журамтай байхыг шаардсан хандлага юм шигээр ойлгуулахуйц юм ер хийдэггүй байлаа. Энэ нь манай бүлэг сайн дурын шинж чанартай байсны тодорхой баримт юм. Бидний хамтран ажилласан бүх хугацаанд бидний дунд марксист клубт байсан үеийнх шиг сайхан харилцаа байлаа. Үүний зарим тал нь Зоргегийн хувийн чанартай холбоотой боловч Парист байсан нөхдийн хоорондын харилцаа үндсэндээ ийм л байж билээ» гэжээ.

	Макс Клаузен Зоргег жирийн байхад нь бусдаас илүү олон уулзжээ. «Рихард бүх юманд их номхон хүн байсан. Аргагүйн эрхэнд амьтан хүнтэй олуулаа наргихад хүрвэл бусдаас илүү уудаггүй, ер нь архи дарс уух дургүй хүн байсан. Бид хоёр хоёулхнаа байгаа үед бүр ч амсдаггүй байсан. Бидэнд тэрнээс илүү чухал ажил байдаг байсан...

	Рихардыг олон хүүхэнтэй холбоотой байсан гэж өрнөдийн гүрнүүдэд ярилцдаг нь үнэн байдалд нийцэхгүй байна. Оттын эхнэрээс эхлээд Рихардын үерхдэг хүүхнүүд цөм өөрснөө ч мэдэлгүйгээр бидний ажилд тус хүргэдэг байсан юм. Ер нь Отт миний туслалцаагүйгээр Гитлерийн засгийн газарт тийм ухаалаг мэдээ илгээж чадах байсан эсэхийг бүү мэд, бас над шиг холбоо харилцаагүй байсан нь мэдээж болохоороо, миний өгдөг мэдээ шиг мэдээг олох байсан болов уу, үгүй болов уу гэж Рихард ярьдаг сан. Эрдэм боловсрол, эрч хүч төгс, хатуу чанд, ажилд шаардлагатай, нөхөртөө анхаарамж халамжтай, ёстой жинхэнэ коммунист хүн дээ. Рихард ийм л хүн байж билээ. Ер нь Зорге тагнуулын хэрэгт хамгийн агуу хүмүүсийн нэг байсан юм» гэжээ.

	Озаки, Мияги хоёр ч Зоргегийн оюун ухаан, боловсрол, улс орны гадаад дотоод улс төрийн бодлогын хамгийн ээдрээтэй асуудлыг амархан ойлгож чаддаг чадвар, аймшиггүй зориг, итгэл төгс зан чанарыг бишрэн гайхдаг байжээ. Тэд Зоргег коммунист хүний биет үлгэр дуурайл гэж үзнэ. Тэдний үздэгээр бол Зоргегийн хэлбэрэлтгүй ухааны өмнө хамгийн шалгарсан ухаантан ч арчаагаа алддаг байжээ. Зорге хүнийг хүмүүжүүлэхдээ өөрийн бодлыг нялзаадаггүй, цэцэрхэж, сүржин аашилдаггүй, хүнээр өөрөөр нь бодуулан, учир байдалд дүн шинжилгээ хийж урьдаар баттай болгосон дүгнэлтдээ зайлшгүй нийлүүлдэг чадвартай байжээ.

	Байгууллагын удирдагч бөгөөд социалист эх орондоо эргэлт буцалтгүй үйлчлэхэд амь биеэ зориулсан, өөрийн зорьсонд бүрэн итгэсэн, цэвэр ариун үзэлт Рихард Зорге ийм л хүн байжээ. «Алмаас эрдэнэд хир халддаггүй» гэсэн дорно зүгийн цэцэн үг байдаг. Рихард чухам тийм алмаас эрдэнэ байжээ.

	Түүний байгуулсан байгууллага нь газар хөдлөлийн хэмждэг нарийн багаж шиг олон улсын улс төрийн бодлогын бүхий л өчүүхэн хөдөлгөөнийг дав даруй олж мэдэж байжээ. 1933—1935 онууд нь үндсэндээ байгууллагыг байгуулах, үйл ажлыг нь өрнүүлэх, бэхжүүлэх үе байж, бүлгийн гишүүдийн олсон мэдээ нь анхны бөгөөд дүгнэн судалбал зохих материал байсан бол 1935 оноос эхлэн байгууллагын үйл ажиллагаа дэлхий дахины үйл явдалтай алхаа нийлүүлэн явж, сэргээд, мэдээ сэлт нь жинхэнэ ач холбогдолтой болжээ.

	Озаки нь Дорнод Азийн асуудлыг судлах нийгэмлэгт баттайяа орж, сэтгүүлч, нийтлэлчийн ажлаа эхэлжээ. Озаки нь Хятадын талаарх мэргэжилтний хувьд янз бүрийн газар, тухайлбал засгийн газраас эрэлт хүсэлт байн байн хүлээж авна. «Би Японы янз бүрийн газар явж лекц унших урилга байн байн авдаг байсан учраас орон нутагт нийгмийн бодол ямар байгааг судлах боломжтой байсан юм» гэж өөрөө хэлжээ. Озаки коллежид хамт сурч байсан Усиба, Киси нартай үерхлийн холбоогоо сэргээв. Энэ хоёр хүн хан хүү Коноэтэй тун дотно улс байжээ. Заримдаа тэд аль нэг зоогийн газар юм уу Усибийнд цуглаад, улс төрийн сэдвээр ярилцаж, Хятадын асуудлыг шүүн хэлэлцдэг байжээ.

	Удалгүй энэ гурав дээр, Коноэгийн дотно найз Казами гэгч нэмэгджээ. Казами бас л өөрийгөө Хятадын талаар мэдлэгтэнд тооцдог байсан ч ойгоргогүй их ухаантай, бодох сэтгэхдээ саруул хүнтэй учирмагц Озакид ухаан малгайгүй шүтжээ. Тийн байтал нэгэн удаа Озакийн нөхөд, санаанд оромгүй юм зохиов. Тэр нь Усибийнд Озакийг хан хүү Коноэтэй уулзуулжээ. Тэр хоёр танилцаж, хээ баагүй ярилцаж эхлэхэд, халаасан архитай бяцхан аяганууд ч бий боллоо. Хан хүү Коноэ бас л Озакийн хурц ухааныг зүй ёсоор үнэлэв. Хятадын талаар ийм мэдлэгтэй хүн хэдий үед ч хэрэг болох байжээ. Пэрүүдийн танхимын дарга, ордны дээд зиндааны язгууртны төлөөлөгч, хан хүү Коноэ нь ерөнхий сайд болох санаатай явдаг болохоор түүнд цагийн байдлыг хэрхэн юу гэж үзэж байгаагаа илэн далангүй хэлдэг албан ёсны бус зөвлөгч, ухаантай туслагч хэрэгтэй үе байв. Хан хүү үнэнийг тулж мэдэх дуртай хүн бөгөөд үнэнийг гагцхүү албан ёсны бус зөвлөгчөөс л мэдэж авах байлаа. Хан хүү бас Японыг аврах зам бол Хятадтай дайн хийх явдал гэж үзнэ. Гэтэл Озаки эрс татгалзаж, Хятадад довтлох юм бол Японы мөхлөөр дуусна гэж батална. Иймэрхүү илэн далангүй байдал Коноэд таалагдав. Тэр, энэ мэргэжилтнийг аяндаа хамтын ажиллагаанд татан оруулж болох юм байна гэж үзээд, одоохондоо архи балгаж, санал бодлоо солилцон байв. Коноэ, нийгмийн дээд давхаргад хамаатай төрийн хүн болохоороо үйл явдлыг үргэлж мэдэж байхын тулд нэгэн ёсны мэдээлэл шүүн хэлэлцэх нийгэмлэг байгуулахыг зорьжээ. Усиба, Киси хоёр тийм нийгэмлэгт зохиолч, сэтгүүлч, профессор болон бусад мэдлэгтнийг урьж оролцуулах нь ашигтай гэж үзэв.

	Засгийн газрын хүрээний мэдлэг бүхий хүмүүстэй ойр нөхөрлөдөг нь Озакид их юмыг өгч, тэр Герман-Япон хоёрын харилцаа хэрхэн хөгжиж, түүнд ямаршуу бэрхшээл байгааг үргэлж мэддэг байсан учраас болж буй байдлыг бодитойгоор үнэлж чадна.

	Миягид өөрийн ажил байлаа. Тэр хуримтлуулсан мөнгөөрөө амь зууна. Америкаас гурван мянган доллартой иржээ. Мөн түүнчлэн зургаа эвтэйхэн худалдаж, бас янз бүрийн үзэсгэлэнд лекц уншиж мөнгө олно. Озаки нууцлах зорилгоор голдуу Миягигаар дамжуулан Зоргетэй харилцах бөгөөд Озаки Мияги хоёр энэ завсар үерхэж амжжээ. Озакийн авгай эр нөхөр, залуу зураач хоёрын чухам юу эрхэлдгийг огт үл мэднэ. Гэвч Мияги тун элэгсэг эелдэг, анхаарамжтай, боловсон хүн учир түүнд таалагдана. Озаки авгай Миягигаар охиндоо зураг зурахыг заалгах хүсэлтэй байв. Нөхөр нь түүнийг татгалзсангүй. Зорге Миягийн шинж чанарыг Төвт тодорхойлж бичихдээ:

	 

	«Хэрэгцээ тохиолдвол амь насаа ч өгөхөөс буцахгүй эрэлхэг коммунист, сайхан залуу байгаа юм. Уушги муутай болохоор нь нэг сар эмчлүүлээд ир гэж явуулсан чинь, Токио руугаа оргож ирээд ажилдаа орчихсон» 

	 

	гэжээ.

	Зорге голдуу Германы элчин сайдын яамаар дамжуулан мэдээ олдог бол бусад орны элчин сайдын яамдаас авсан мэдээнүүд дээрх мэдээний нь үнэн зөвийг шалгах маш сайн шалгуур болно. Ер элчин сайдын яам болгон улс төрийн болон бусад аливаа мэдээ цуглардаг нэг ёсны төв нь шүү дээ. Элчин сайдын яамдын ажилтад Герман-Япон хоёрын хоорондын харилцаа хэрхэн хөгжиж буйг үргэлжид мэдэж байсан бөгөөд чухамхүү энэ асуудал юу юунаас илүүгээр Зоргегийн сонирхлыг татаж байв.

	Бранко Вукелич нь Гавас агентлагийн хэвлэлийг толгойлдог Роберт Гильян болон Рейтер агентлагийн төлөөлөгч Жемс М. Кокс нартай зузаан холбоотой учир тэд шинэ сэргэг мэдээгээр элбэг баян хангаж байжээ.

	«Хамгийн чухал нь улс төрийн, дипломатын, цэргийн мэдээнүүд байв. Бид үүнийг цуглуулахдаа Япон, Зөвлөлт Холбоот Улс хоёрын хооронд цэрэг дайны зөрчил гарч магадгүй гэдэг үүднээс л ханддаг байлаа. Тэгэхдээ аль нэгэн шалтгаанаар Зөвлөлт Холбоот Улс руу довтлох юм уу халдаж магадгүй гэдгийг бодохоос бус Зөвлөлт Холбоот Улс Японд довтлохын үүднээс огтхон ч ажилладаггүй байсан юм. Ийнхүү, бидний мэдээ, Сталинд аюулаас зайлсхийх боломж олгоход туслах материалаас л үргэлж бүрдэнэ. Ингэж тайлбарлах нь үнэн байдлыг тун энгийнээр өнгөлж өгүүлсэн зүйл мэтээр харагдаж болох боловч Зоргетой хамтран ажиллаж, харилцан ярилцаж, ажлынхаа чиг зорилгыг мэдсэнээс би л тийм сэтгэгдэлтэй болсон юм. Тэр бүхэн нь бид Зөвлөлт Холбоот Улсыг хамгаалах зорилгоор ажиллаж байна, Зөвлөлт Холбоот Улс энэ завсар эх орондоо социализм байгуулах ёстой гэж миний анх төсөөлж ойлгосныг баталсан билээ» гэж хожим нь Вукелич бичсэн юм.

	Бранко янз бүрийн эх булгаас олсон баялаг мэдээгээ цуглуулж, холбоо бүхий сонин сэтгүүлүүдээ сонирхолтой материалаар хангах тул сэтгүүлч, сурвалжлагчийнх нь алдар хүнд ихэд өсжээ. Мөнгөтэй ч болж, гэр бүлээрээ эд юмаар дутагдах гачигдахаа байв. Тэр ч байтугай Эдит хүүгээ аваад Австрали оров. Тэнд Эдитийн эгч суудаг бөгөөд хүүгээ аюулд өртүүлэхгүйн тулд түүний асрамжид орхижээ.

	Герман Япон хоёр ойртож байна уу, үгүй юу? Япон, Зөвлөлт Холбоот Улсын талаар ямар нууц чиг шугам баримталж байна вэ? Риббентроп, генерал Осима хоёрын хэлэлцээ ямар ч тодорхой үр дүнд хүрээгүй гэдгийг Зорге, цэргийн атташе, элчин хоёроос нэгэнт олж мэджээ. Гэвч энэ хэлэлцээ түүнээс ч өндөр хэмжээнд дахин сэргэх юм биш биз? гэдэг асуулт байв.

	Европын хувьд гэвэл фашист элементүүд идэвхэжсэн нь анхаарлыг татна. Тэгвэл Япон дахь фашист үзэлт цэргийн эрхтэн цаашид юу хийх бол? гэдэг асуулт гарна.

	1934 оны аравдугаар сарын 9-нд Францад суугаа Германы цэргийн атташегийн туслах Шпейделээр толгойлуулсан Гитлерийн бүлэг Локарны гэрээнд Зөвлөлт Холбоот Улс, Польш, Чехословакийг оруулах санал гаргасан Францын гадаад явдлын яамны сайд Луи Бартуг алав. Мөн онд Австрид фашистууд үймээн дэгдээж, канцлер Дольфусыг алжээ.

	Дөнгөж сая Зөвлөлт Холбоот Улсаас эргэж ирсэн Зорге Япон улс улс төрийн хямралын босгон дээр очоод байгаа юм байна гэж мэдэв. Цэргийн хүмүүсийн дунд Японы империализмын түрэмгий эрмэлзлийг илэрхийгээр дэмжигч генерал Араки, Мазаки нараар толгойлуулсан «залуу дарга нар» гэгч бүлэг жил ирэх тутам нөлөөгөө ихэсгэж байжээ. «Залуу дарга нар» засгийн газарт шийдвэрлэх дуу хоолойтой бөгөөд концерны хэрэгт цэргийн хүмүүс оролцохыг эсэргүүцдэг «хуучны» концернүүдийн төлөөлөгчдийн эсэргүүцэлтэй байнга тулгардаг ажээ. «Залуу дарга нар» үйлдвэр, санхүү, эдийн засаг, улс төрийн амьдралд хяналт тавихыг шаардаж, Японы нөөцийг цэрэг дайнд чиглүүлэхийг эрмэлзэн, Зөвлөлт Холбоот Улстай нэн даруй дайтахыг сурталдана. Энэ бол алан хядлага явуулахаас ч буцдаггүй фашист, хамгийн харгис, туйлын их үндэсний үзэлтэй байгууллага билээ.

	Хэрэв «Залуу дарга нар» засгийн эрхэнд орвол Зөвлөлт Холбоот Улстай дайнд бэлтгэж эхэлнэ гэсэн үг байв. Түрэмгий бодлогот цэргийнхний удирдагч генерал Мазаки «Өрнө зүг өөд харж, их дайн хийх нөхдийг эрэх хэрэгтэй. Япон ганцаараа хөдөлбөл хэцүү болно» гэж уриалжээ. Дайны хэнээт генерал фашист Германыг хэлжээ.

	Учир иймд Зорге бүр эхнээсээ тэр байгууллагын ажиллагааг маш соргогоор ажиглаж, байнгын хяналтдаа авчээ. Озаки, Мияги нараас орж ирж буй өргөн мэдээнүүдийг цөмийг сайтар шинжлээд «Залуу дарга нар» үймээн бэлтгэж байна гэдэг дүгнэлтэд хүрчээ. Бүх зүйл 1936 оны хоёрдугаар сарын 20-нд болох ёстой парламентын сонгуулийн дүнгээс хамаарах боллоо. Цэргийн атташе, элчин Фон Дирксен хоёроос дуулснаар бол «Залуу дарга нараас» бүрдсэн шинэ засгийн газар цэрэг дайны талаар харилцан туслалцах гэрээ байгуулах талаар хэлэлцэх юм бол Герман улс түүнтэй нягт холбоо тогтооход бэлэн байгаа юм байна гэж мэдэв. Гэвч үймээн гарахад бэлтгэгдэж байгаа талаар элчин сайдын яамныхан юу ч мэдэхгүй байжээ.

	Зорге, Озаки хоёр уулзахдаа бий болж байгаа нөхwөл байдалд ултай суурьтай дүн шинжилгээ хийнэ. Тийн шинжсэний үр дүнд, «Залуу дарга yар» амжилт олно гэхэд хэцүү, бүр цэргийн яаманд «Залуу дарга нарын» эсрэг үзэлтэй «Хяналтын бүлэг» гэгч хүчтэй хэвээр байгаа юм байна гэж тогтов. Энэхүү Японы улс төр, эдийн засгийн амьдралд цэргийнхний үүргийг улам хүчтэй болгохыг эрмэлздэг генералуудын бүлэг нь өөрснөө засгийн эрхийг авах бодолтой байгаа болохоор хууль ёсны засгийн газрыг сүүлд нь тоглоомын засгийн газар болгох зорилгоор эхэндээ дэмжих учиртай байжээ. «Хяналтын бүлэг» нь Хятадыг бүрэн эзэмших хөтөлбөрийг бүтээсэн генерал Тераутид гол найдлагаа тавьж байв.

	Зорге, энэхүү дарга нарын яг хөдлөхийн өмнөхөн л энэ бүхнийг элчин Дирксен, тэнгисийн цэргийн атташе Венеккер, цэргийн атташе Эйген Отт нарын сонорт хүргэх нь зүйтэй гэж үзжээ. Тэр гурав гурвуулаа тийм зэвсэгт ажиллагаа гарч болно гэдэгт итгэсэнгүй учраас Зоргегийн үгэнд онцын их ач холбогдлыг эс өгөв. Иймээс дараачийн үйл явдлууд Германы элчин сайдын яамыг машид барьц алдуулжээ. Дээрх явдал Англи, Франц, Америкийн элчин сайдын яамдын ч санаанд ороогүй хэрэг болов.

	Парламентын сонгуулиас хойш хэд хоноод байхад 1936 оны хоёрдугаар сарын 26-ны өглөө эрт дарга нарын үймээн гарлаа. Зоргегийн бодсончлон «Залуу дарга нарын» бүлэгтэй холбоотой Сейюкай нам ялагдал хүлээв. Үймээн гаргагчид ерөнхий сайд агсан Сайто, сангийн яамны сайд Такахаси болон бусад «Залуу дарга нарын» эсрэг үзэлтнүүдийг алав. Токиогийн гудамжинд буун дуу гурав хоног пижигнэв. Үймээн гаргагчид хуарангаас мянга таван зуун цэргийг гаргасан боловч хэн ч тэднийг дэмжсэнгүй учир дөрөв дэх хоногтоо зэвсгээ хураалгаж эхэллээ. Яг энэ үеэр Япон-Манжийн цэрэг Бүгд Найрамдах Монгол Ард Улсад халдан довтлоод, Монголын нутаг дэвсгэрээс хөөгдөв. Зорге баярлаж болох байв. Тэр, Дирксен, Венеккер, Отт нарт энэ үйл явдлын цаад учрыг тайлбарлахад хүрлээ. Энэхүү «Хоёрдугаар сарын явдлаас» хойш сурвалжлагчийн нэр хүнд урьд үзэгдээгүй өндөрт мандав. Берлин рүү явуулсан мэдээнд Зоргег мэдээллийн эх булаг болж байна гэж дурдацгаасан нь гадаад явдлын яаманд ихээхэн тус хүргэсэнд тооцогдов.

	Хирота Японы ерөнхий сайд болж, генерал Тераути цэргийн яамны сайд болов. Энэ хоёр Мазакийн нэгэн адил фашистын Германтай ойртохыг баримтлагсдад тооцогддог учраас тэднээс сайн юм хийнэ гэж хэн ч горьдсонгүй. Энэхүү тайвангүй хэдэн хоногт Рихард элчин сайдын яаманд зүгээр суугаагүй нь мэдээж бөгөөд «Франкфуртер цейтунг» сониндоо явуулах асар сонин материал хайж хотоор нэг явж байжээ. Тэр, Катядаа бичихдээ:

	 

	«Манай энд түгшүүртэй цаг болоод өнгөрлөө, чамайг тэр тухай сониноос олж уншсан байх гэдэгт итгэнэ, хэдийгээр миний өд сөд жаахан гэмтсэн ч тэр цагийг бид сайн тууллаа. Ер нь «хөгшин элээ» өөр яах вэ дээ? Аажимдаа гадна үзэмжээ алдаж байна шүү» 

	 

	гэжээ.

	Зорге сүүлийн хэдэн сарын турш сэтгэлийн хөдөлгөөнтэй, инээж наргиж явжээ. Учир нь удалгүй эцэг болох гэж байгаагаа Катягийн захидлаас мэджээ.

	 

	«Чи энэ бүхнийг яаж давдаг бол, бүх юм сайнаар өнгөрөх байгаа даа гэж би аргагүй л санаа зовж байна.

	Надад саадгүй түргэнээр мэдэгдэх арга зүйг бодож үзээрэй.

	Өнөөдөр би хүүхэйдээ явуулах юм бэлтгэнэ, чухам хэдийд чамд хүрэх нь бүү мэд, ёстой хэлж мэдэхгүй хэрэг шүү дээ.

	Чамаас удахгүй захидал ирнэ гэж надад хэлсэн юм аа. Тэр ёсоор ч би одоо аваад байна. Чамаас амьд мэнд яваагийн сураг дуулаад маш их баярласан минь мэдээж.

	Чи төрхөмдөө очиж байна уу? Намайг мэнд хүргэж байна гэж хэлээрэй. Чамайг ганцаарыг орхилоо гэж тэд надад битгий уурлуужин.

	Сүүлд би энэ бүхнээ, чамайгаа хайрладаг их хайр, энхрий халамжаар хариулах болно.

	Миний ажил бүтэмжтэй байна, манайхан надад сэтгэл хангалуун байцгаана гэж чамд хэлсэн байх гэж найдна.

	Эрүүл энхийг хүсэж, чиний гарыг чанга атган, чин сэтгэлээс үнсье.

	Чиний Ика» 

	 

	гэжээ.

	Ика танил хүмүүсийнхээ нүднээс далдуур хэсэж, хүүхдийн тоглоом, бариувч эрэв. Ийм юм хийж явахыг нь Эйген Отт мэддэг сэн бол гайхахын ихээр гайхаж, яахаа ч мэдэхээ болих байсан биз ээ. Рихард хүүхдийн тоглоом эрж явна гэгч үнэхээр сонин санагдах байсан биз! Тэгэхэд Зорге Токиогийн хурц нарнаас нүд анивчин, эцэг болчхоод явах үеийгээ дүрслэн бодож, хэдийнээ мартагдаж эхэлсэн ах дүү Гримм, Андерсены үлгэрүүдийг дахин унших юм байна гэж бодож явжээ. Ай! Би мөн ч үлгэр жишээч аав болно доо гэж санаж явсан билээ.

	Гэтэл аймшигтай муухай захидал ирэв. Катяд золгүй явдал тохиолдож, хүүхэд гаргахаа больжээ. Рихард сэтгэлээр унав.

	Рихард авсаар үнэмшиж өгсөнгүй. Хажуугийн хашаанаас гитар хөгжим уйтгартай эгшиглэж, эрэгтэй хүн намуухан дуулах сонсогдов. «Жаргах нарны гэрэлд шатаж байгаа юм шиг улаахан хоёр цахлай хулсан дотор хоргодоод бие биеэ энхрий дотноор эрхлүүлэн илж таалахыг үзсэн үү, та минь! Тэр хоёр өглөөний наранд мөнгөн өнгөтэй болсон давлагаан дээгүүр чимээгүйхэн нисдэг юм. Харин өвлийн хүйтэн шөнө хоёр биедээ тас наалдаад, нэг нэгийгээ энхрийлэн хөгжөөж, дулаацуулан байдаг юм... Тэгэхэд би яаж байна вэ? Цэцэг навч ингэж л ганддаг ажээ! Салхи ингэж л шуугиад, нэг тийшээ ор сураггүй алга болдог ажээ...» гэж бодов.

	Энэ бүх түгшүүрт хэдэн жилд анх удаа өөрийгөө хөгширчээ гэж мэдэв.

	 

	«Гэрээсээ товчхон мэдээ авлаа, миний бодож байснаас шал ондоогоор эргэжээ гэдгийг одоо нэгэнт мэдлээ.

	Би хөгширч байна гэж бодохоос зовж байна. Бушуухан л гэртээ харьж, болдог сон бол чинийхээ шинэ байранд очих юм сан гэж л бодож явна. Гэвч энэ бүхэн одоохондоо цөм мөрөөдөл төдий байна, би «Өвгөний» хэлсэнд л итгэхээс өөр арга алга, гэтэл тэр маань энэнээс хойш нэлээн удна гэсэн үг шүү дээ.

	Бодит хэрэг дээр нь авч үзэх юм бол энд байхад хэцүү, маш хэцүү байгаа боловч санаснаас арай дээр байна... Зай боломж гардаг л юм бол чамаасаа чимээ сураг дуулж байхыг хүсэж байна, чи тэр талаар хичээгээрэй, ер нь би энд жигтэйхэн их ганцаардаж байна.

	Энэ байдалд хэчнээн даслаа ч гэсэн энэ байдлаа өөрчилбөл юутай сайхан байх сан бол оо.

	Хайрт минь чамдаа эрүүл энхийг хүсье.

	Би чамдаа маш их хайртай учраас хэцүүдсэн үедээ төдийгүй, үргэлж л дэргэдээ яваа юм шигээр бодож санаж байна...»

	 

	Рихард уй гашуугаа амьтан хүнээс нууж байх ёстой ч дотор сэтгэл чөлөөтэй бус явах болов. Элчин сайдын яаманд урьдын адил хүлээн авалт, хоол цай болно. Биечлэн байж, хэнэггүй дүр үзүүлэн, бөлтгөр Отт, герман ноён Урах нартай ярилцаж байх хэрэг гарна. Ноёнтон уух дуртай учир орой болгон «Фледермаус» зоогийн газар луу очъё гэж чангаана.

	Үйл явдал болсоор л... Рихардыг дуртай ч, дургүй ч хөдөлгөж, гансарсан байдлаас гаргасаар л...

	Зоргегийн өмнө хойшлуулшгүй зорилго байсан нь Герман-Японы харилцааг ажиж байх явдал билээ. Архинд халсан Эйген Оттын амнаас гарсан ганц хоёр үг болгоомжлуулахад хүргэв. Герман-Японы хэлэлцээ дахин сэргэжээ.

	Зорге, Оттыг цааш нь ярих байх гэж бодсон боловч дуугаа хураажээ. Тэр үдэш Вукелич Герман, Япон хоёрын хооронд ямар нэгэн хэлэлцээ хийж байгаа мэтээр сураг дуулаад Англи, Францын элчин сайдын яамд тун сандрангуй байна гэж мэдээлэв. Үүний баталгаа нь Японы элчний буухиа элч хоёр улсын нийслэлийн хооронд зогсоо чөлөөгүй сүлжих болжээ.

	Мияги ч удаан хүлээлгэсэнгүй, удахгүй Токиод германы нисэгч нарын төлөөлөгчид ирнэ, энэ нь «Гурав дахь рейхийн» жанжин штаб, Япон улс хоёрын харилцаа бэхжихийг бэлгэдсэн анхны алтан хараацайнууд мэтээр ярилцаж байгааг штабт ажилладаг танил хүмүүсээсээ мэдэж авчээ.

	Зорге, Озакитай уулзаад, дээрх сураг ямар учиртай болохыг хан хүү Коноэ болон түүний эргэн тойрны хүмүүсээр дамжуулан мэд гэж үүрэг өгөв. Зорге Төв рүүгээ урьдчилсан мэдээ өгөөд хүлээв. Удаан ч хүлээлээ. Бухимдаж эхлэв. Олон улсын шинж чанар бүхий нэг л томоохон юм болж эхэлж байна хэмээн зөн бэлгэ нь хэлээд байв.

	Сакура дахин цэцэглэв. Уэногийн цэцэрлэгт торгон кимоно өмсөж, хар үсэндээ цай мэй цэцэг хатгасан японы лусын дагинас «интоор цэцэглэх бүжгээ» хийцгээв. Модны нахиаг цэцэг болгон хувиргадаг Ко-но-ха-на-саку-я-химе гэдэг сайхан дагина хавар цагийн Токиогийн гудамжаар сэргэлэн цовоо алхлав. Тэнгэр сайхан болсон боловч Рихардын сэтгэлийг баясгасангүй. Зорге баргар царайлан уцаартай явах болов.

	Зоргег бүрмөсөн тэсвэр алддагийн даваан дээр Озаки шууд л тэднийд орж ирэв. Озаки цагдаагийн хараанд орохоосоо ч айсангүй. Одоо өөрийн төлөө айх цаг биш байжээ. 1936 оны дөрөвдүгээр сараас эхлэн Берлинд суугаа Японы элчин сайд Мусякози, Риббентроп хоёр гэрээ хийх тухай хэлэлцэж байгаа ажээ. Германчууд гэрээг цэргийн шинж чанартай болгох гэж зүтгэж, япончууд түүнийг нь зөвшөөрөхгүй байгаагаас хэлэлцээ сунжирчээ. Энэ явдал яаж төгсөх нь бүү мэд. Зорге, Озаки хоёр цаг хүлээж байхгүй гэдгийг мэдэх учир бушуухан салцгаав. Зорге Клаузен руу утасдаж, «Моси, моси, анонэ» (байна уу, байна уу, сонсоорой!) гэж дохио үг хэлээд утсаа тавьжээ. Тийн Клаузеныг ирэх зуур дамжуулах мэдээгээ боловсруулав. Радио утсыг агаарт дамжуулсан хойноо ч Рихардын дотор уужирсангүй. Гэрээний агуулга нь юу бол? гэдэг хамгийн хэцүү, хамгийн төвөгтэй асуудал гарлаа. Зөвлөлт Холбоот Улсын эсрэг чиглэсэн гэдэг нь бараг л эргэлзээгүй байв... Гэлээ ч гэсэн... Одоо цэргийн атташе, элчин сайд хоёроос өчүүхэн ч холдож болохоо болив.

	Дөрөв, тав, зургаадугаар сарууд өнгөрлөө... Отт хэлэлцээ хийж байна гэж хэлэхээс биш, ямаршуу агуулгатайг нь хэлж мэдэхгүй байв. Дирксен энэ талаар юм ярихаас зайлсхийнэ. Тэр нь өөрөө ч гэсэн сайн мэдэхгүйгээс болсон байж болох юм. Хэлэлцээ туйлын нууц байдалд болж байсан юм чинь дээ. Герман улс Японыг холбоотноо болгох тухайд л хэлэлцэж байгаа бололтой. Гадаадын элчин сайдын яамд зөгийн үүр шиг л үймэлдэж, хамгийн байж болшгүй юмыг тааварлан ярилцана. Гэвч тэр бүхэн нь цөм л үнэн байдалтай таарсангүй бололтой.

	Зорге тамирдаж хөгширчээ. Гэвч дайсны гараас нууцыг нь авч л сална даа гэдэг найдвараа орхисонгүй. Катяд бичсэн захидалдаа:

	 

	«Чи удахгүй миний төлөө баярлаж, тэр ч байтугай «чиний хар хүү» тун ашигтай залуу байна гэдэгт бахархаж итгэх цаг ирнэ гэж би найдаж байна. Хэрэв чи байнга захидал бичиж байвал би чинийхээ «хонгор» хүү хэвээр байгаа юм байна гэж өөрийгөө бодох болно» 

	 

	гэжээ.

	Түүнд нэгэн сайхан тохиолдол туслав. Ер нь тохиолдол гэж хэлж болдог сон бол бүтэн гурван жил аюул заналыг огтхон ч эс хайхран бэлтгэсэн тохиолдол л тусалжээ.

	Дирксенд өгөх нууц тушаалтай Хаак хэмээх нэгэн тусгай буухиа элч Берлинээс ирэв. Тэр нь «Хейнкель» гэдэг нисэх хүчний фирмийн ажилтан байв. Зорге өдөрт хоёр удаа очдог болсон цэргийн атташегийн албан тасалгаанд түүнтэй уулзлаа. Отт, Хаак хоёр эртнээс үерхэж явсан улс байж, Хаак, алдарт сэтгүүлчийг анхны «юнкерс» онгоцоор аюултай аянд явуулсан хүн биеэрээ байсан учраас ихэд баярласан байна. Ер Хаак уян нялуун агаад дэврүүн сэтгэлтэй хүн тул Рихард руу гараа алдлан харайн хүрч тэврэн аваад золтой л унагасангүй. Рихард уян нялуун хүнд угаас дургүй хэдий ч одоо туйлаас баярласан дүр үзүүлсэн тул Хаак дав даруй гурвуул явж хооллохыг урьжээ. Зорге тэднийг «Ломейер» луу аваачив. Тэнд жижиг жижиг тусгай өрөө байдаг байжээ. Тэдний хэн нь хэнийгээ зочилж байгааг мэдэхэд бэрх болов. Юутай ч болов Рихард санаачилгыг гартаа авч амжаад, архи дарс ч гол мөрөн шиг байв. Зорге, Хаакийн Токиод ирсэн зорилгыг сонирхжээ. Энэ үес Германаас ирсэн хүн болгон, ялангуяа онцгой эрхтэй ирсэн хүн Берлинд юу болж байгааг жаахан ч болов ойлгуулах байжээ. Нууцыг гурав дахь хүн мэдвэл тэр нууц нууц биш болдог гэсэн үг байдаг биз дээ. Амархан согтсон Хаак, цуут сэтгүүлчийн өмнө өөрийгөө лут хүн болгох санаатай, би тань Герман-Японы хэлэлцээнд оролцохоор ирсэн итгэмжлэгдсэн хүн шүү дээ гэж сайрхжээ. Тэр хүн Токиод ирэхээсээ өмнө Риббентроп, Канарис, элчин сайд Мусякози гурвын дунд шуурхай холбоо баригч байжээ. Тийнхүү одоо Японы гадаад явдлын сайдтай холбоо бариулахаар түүнийг ирүүлжээ. Хөндлөнгийн хүний дэргэд биш, амаараа хэлэх юухан хээхэн ч бий гэнэ.

	Зорге зочныхоо хундаганд дарс нэмлээ.

	Япончууд оросуудтай урьтаж муудахыг хэрхэвч хүсэхгүй байгаа учраас хэвлэлд нийтэлж тун ч болохгүй гэнэ. Гитлер цэрэг дайны гэрээ хийхийн тулд урьд германых байгаад, одоо японы эзэмшил болсон Номхон далай дахь эзэмшлийн талаарх асуудлыг ч сөхөж гаргахгүй байхыг зөвшөөрчээ. Гэтэл Мусякози нэгэнт өөрийн засгийн газрын заалтыг удирдлага болгож байгаа болохоороо зүтгэснээрээ зүтгээд байжээ. Иймэрхүү харилцан буулт үгүй дээрээс тус гэрээ нь «Коминтерны эсрэг» гэдэг нэртэй л болж таарах боллоо. Дэлхийн коммунизмтай тэмцэнэ гэж олон түмэнд ойлгуулах, үүний тулд нууцлаад байх юм алга гэж үзжээ. Хэлэлцэгч хоёр талын аль алин нь замын хагаст зогсохгүй, гэрээнд бүх нийтийн сонорт хүргэх ёсгүй ганц нэг юм хавсарган оруулна! гэдэгт Хаак итгэж байгаагаа ярив.

	Зорге радио дамжуулагч руугаа яарч, идээ ундааныг арай ядан дуусгажээ. Хаак өдөр нь төрийн ажлаар зууралдаж, орой нь Рихардын мэдэлд бүрэн ороод, түүний үзүүлэх гэсэн аль «сонин эгзэгтэй» газраар явах болов.

	Дорно дахины нарийн мэдлэгтэн Озаки нэгэн удаа Рихардад Чингис хаан яагаад ертөнцийн хагасыг эзэлж чадсаныг тайлбарлаж өгөв. Цуст байлдан дагуулагч архи уудаггүй байжээ! «Согтуу хүн бол дүлий, сохор, бодох сэтгэх чадалгүй байдаг... Түүний бүх чадвар, бүх авьяас нь юу ч биш, ийм хүн ичгүүрээс өөр юм юу ч олохгүй. Хөлчүүрүүлэх ундаанд орсон хаан хүн ямар ч агуу их юм хийх чадалгүй байдаг. Архи уудаг цэргийн дарга өөрийн цэргийг журамтай байлгаж үл чадна. Уулгүй явж болохооргүй бол ядахдаа сард гурваас илүү уухгүй явахыг хичээх хэрэгтэй, ганц удаа уудаг сан бол их л сайн санж, бүрмөсөн уудаггүй бол бүр ч сайн санж, гэвч огт уудаггүй хүнийг хаанаас олох вэ дээ» гэж Чингис хаан айлдсан гэнэ.

	Тэр хоёр хоёулаа инээлдэж, тухайн асуудлын хувьд Чингис хааны үеэс нааш өөрчлөгдсөн юм тун бага шив дээ гэлцэв. Одоо тэр үгийг Рихард Хаакад хэлбэл Хаак ихэд хөхив. Тэр Зоргег хуруугаар занаад, өглөө болтол наргиж болох «ногоон хороолол» гэгч рүү очъё гэж санал гаргав. Хаак Японд бүр дасаж орхиод, дүнсгэр уйтгарт Герман руугаа буцах цаг болсныг гуниглан бодох болов. Уян зант Хаак зочлуулсандаа бүрмөсөн уярч, гагцхүү их ууснаас элэгний цирроз өвчнөө хүндрүүлэхээс айв. Тэр Японы гадаад явдлын яамны сайд болон дээгүүр албаны хүмүүстэй ярилцсанаа нэг ч үг хаялгүй Зоргед ярьжээ. Тиймээс Хаакийн Токиод хийсэн айлчлал төгсөх үед зөвлөлтийн тагнуулч маань түүхэнд «Коминтерны эсрэг» гэдэг нэрээр орох гэрээний бүх зүйл ангийн талаар яг таг бүрдүүлж болохтой болсон байлаа.

	Зорге туйлын найзархаг байж, шинэ танилаа цэргийн онгоцоор Бээжин хүртэл үдэж өгөхөд хүрчээ. Хаак жаргалаа эдэлж явлаа. Рихардыг үл мэдэгдэх Төв, Бээжин рүү дуудаж, онцтой чухал мэдээг баримтаар батлахыг шаардсан нь Хаакийн толгойд хэрхэн орох билээ. Энэ хэр нэгжүүлэхээс айх хэрэг байсангүй, түүний цүнхэнд баримт бичиг пиг дүүрэн чихээстэй явжээ. Энэ бол ховорхон тохиох аз юм... Зорге ялалт байгуулсандаа зоригжин урамшаад Бээжинд Хаакаас шалавхан салж, Төвийн буухиа элчтэй уулзахаар яарлаа.

	 

	«Ямар нэгэн гэрээний хувилбарыг боловсруулж байгаа юм байна гэж мэдсэн цагаасаа эхлэн Германы эрх баригчид, Японы нөлөө бүхий цэргийн удирдагчид хоёр орныг улс төрийн талаар ойртуулахыг хүссэнээр үл барам улс төр ба цэргийн хамгийн нягт холбоо тогтоохыг хүсэж байна гэж би ойлгосон юм. Намайг Москвад байхад өгөгдсөн, Герман-Японы харилцааг судлах даалгавар одоо шинэ хүчийг олон, тус хоёр орныг гол нь юу холбох болов оо гэвэл Зөвлөлт Холбоот Улс, тодруулж хэлбэл хоёулаа ЗСБНХУ-д дайсагнадаг нь ойртуулж байгаа гэдэгт эргэлзэх юмгүй байна. Берлинд Осима, Риббентроп, Канарис гурвын дунд нууц хэлэлцээ хийгдэж байгааг би бүр эхнээс нь мэдсэн болохоороо энэ хоёр орны хоорондын харилцааг ажиглах нь миний үйл ажлын хамгийн чухал зорилгын нэгэн нь болсон юм. Гэрээ байгуулах тухай хийсэн хэлэлцээний үед Герман, Япон хоёроос илэрхийлсэн Зөвлөлтийн эсрэг санаа нь Москвагийн хувьд сэтгэл түгших зүйл болсон билээ»

	 

	Тийнхүү сая л, их хэрэг ажлыг хийж дуусахдаа Рихард хязгааргүй их ядарснаа мэдэв. Энэ нь мэдрэлийн туйлдал байжээ. Токиод сууж байгаа нь дургүй хүргэхээс цааш юмгүй ажээ. Тэр ч байтугай Япон руугаа эргэж очмооргүй байв. Түүнд, Катягийн саяхан авсан орон сууц санагдаж, эхнэрийнхээ бичсэнээс тэр шинэ сууцыг сэтгэлдээ маш тод дүрсэлж байжээ. Ер нь би амралт авмаар юм хийгээгүй гэж үү дээ? гэж бодов.

	Төвөөс ирсэн буухиа элч, тагнуулчийн дотор ямаршуу байгааг ойлгосон учир тайтгаруулахыг хичээж, Катягийн нь тухай, Зөвлөлт Холбоот Улс дахь ажил үйлийн тухай ярив. Гэвч санаа сэтгэлийг нь тайтгаруулж, тайвшруулж эс чадав. Рихардын сэтгэлийг Испанид болж буй үйл явдал, Итали-Германы довтолгоо ихэд зовоожээ. Фашистуудтай тэмцэхээр янз бүрийн орны коммунистууд очиж Испанийн Ардын Фронтын цэрэг болцгоож, тус Бүгд Найрамдах Улсын ерөнхий зөвлөгчөөр Берзин ажиллаж байгааг мэдэв. Мөн Бранко Вукеличийн ах Испанид байлдаж байжээ. Рихард одоо миний байвал зохих газар тэрхүү тулалдаж байгаа Испани байх ёстой гэж бодов. Буухиа элч Катягаас дорвилог зоригжингуй үгтэй захидал авчирчээ. Гэвч тэр нь хиймэл, Катя намайг санаж байгаа, буруутан би мөн гэж мэдэж байв.

	 

	«Хонгор Катя минь... Заримдаа чинийхээ төлөө зөндөө их санаа зовох юм. Тэгэхдээ чамд ямар нэгэн гай учирчих вий гэж санасандаа биш, ердөө л чи минь ганцаараа өчнөөн хол байгаад л зовох юм. Чамайг ингэж байх нь зөв үү, үгүй юү? гэж би үргэлж өөрөөсөө асууж байдаг. Чи намайг мэддэггүй байсан бол илүү жаргалтай байх байсан юм биш биз? Энэ бүхнээс болоод их юм бодох юм, чухам иймээс л би чамдаа өдөр хоног өнгөрөх тутам улам хайртай болж, гэртээ, чамдаан харьж очихыг хэзээ хэзээнийхээс илүү санах боллоо.

	Гэвч энэ бодол бидний амьдралыг удирддаггүй, амин хувийн хүсэл ар тийшээ тавигддаг шүү дээ. Би одоо байвал зохих газраа байж байна, ийм маягаар хойшид нэлээд хугацаанд байна гэдгийг би мэдэж байна. Эндээс юм гадагш нь дамжуулах чухал хэргийг хэн надаас аваад үргэлжлүүлж чадахыг би төсөөлөхгүй байна...

	Ика чинь»

	 

	Буухиа элч үүнээс өмнө олонтой уулзсан боловч аймшиггүй эрэлхэг тагнуулчийн нүдэнд нулимс гүйлгэнэхийг анх удаа олж үзжээ.


4 : ЗОРГЕ ХЭРГИЙН ЭЗЭН БОЛОВ

	Зоргегийн байгууллагын шуурхай ажиллагааны ачаар Зөвлөлт засгийн газар Герман Япон хоёрын хооронд байгуулсан «Коминтерны эсрэг гэрээний» тухай, түүнийг дэлхий дахинд зарлахаас хавьгүй өмнө мэдэж авчээ.

	«Коминтерны эсрэг гэрээнд» хавсаргасан нууц хавсралтын гол утга нь Япон, ЗСБНХУ хоёрын дунд цэрэг дайны ажиллагаа үүсвэл ЗСБНХУ Германтай тулгарах болно гэж нууц зөвлөлийн зөвлөгөөн дээр ярилцсаныг Озаки олж мэджээ. Ажиллагаа үүсвэл гэнэ үү? Гэвч тиймэрхүү ажиллагаа үүсэх нь бодтой юу, үгүй юү?... Хятад дахь Герман Япон хоёрын зөрчил хэтэрхий хурц байсаар байна. Рихард япончуудыг сайн мэднэ. Германчуудыг бол ч бүр төгс мэднэ. Гэрээ байгуулахаас бүр өмнө германы эдийн засгийн төлөөлөгчид Хятадад ирж, төмөр зам тавих тухай хэд хэдэн гэрээг хятадын засгийн газартай хийж гарын үсэг зуржээ. Германчууд Чан-Кайшид зэвсэг, зөвлөх нараа ирүүлсээр байв. Энэ бүхнийг юү гэж ойлговол зохих вэ? Герман-Японы хэлэлцээ ид явагдаж байх үед Японы цэргийн яамнаас бүх Хятадыг эзэлж аваад, Умард Хятадыг «Коммунизмын эсрэг япончилсон тусгай бүс» болгон хувиргахыг төлөвлөсөн гадаад улс төрийн бодлогын чиг шугамын хөтөлбөрийг хэлэлцүүлэхээр засгийн газартаа оруулсныг Озаки мэдэж чаджээ. Үүнээс үзвэл япончууд хятадад германчуудыг оруулахыг ер хүсэхгүй байлаа. Ингээд бодоход бөөн зөрчилтэй байв.

	Озаки, Рихард нарын хувьд, Хиротагийн засгийн газар засгийн эрхэнд удаан тогтохгүй нь тодорхой болов. Засгийн газарт цэргийнхэн ноёрхох нь «хуучны» концернүүдийн зүгээс дургүйцэн эсэргүүцэх болжээ. Арван нэгдүгээр сард Ханк нуурын орчмоор зөвлөлтийн нутаг дэвсгэр лүү япон цэрэг дайрч өдөөн хатгасан нь шившигтэйгээр балрав. Тэгсээр байгаад Хиротагийн засгийн газар огцорлоо. Генерал Хаясийн шинэ засгийн газар бас л ялагдал хүлээв. Тус 1937 онд хан хүү Коноэ засгийн эрхэнд оров. Энэ нь дээд зиндааны ордны язгууртантай холбоотой төдийгүй, бас санхүүгийн капитал ба генералуудын зөвлөлтэй холбоотой хүн байв. Коноэ нэгэн ёсондоо хоёрыг эвлэрүүлэгч этгээд байлаа. Түүнд эрх баригч ангийн янз бүрийн бүлэглэлийн дундах зөрчлийг арилгаж, тэднийг нэгтгэх зорилго гарч ирэв.

	Зоргегийн байгууллага дахин нэг шатаар дэвшив. Энэ нь Озакигаар дамжуулан сайд нарын танхим, бүр ерөнхий сайдад шууд орох боломжийг олов. Хан хүү Коноэ төрийн эрхийн оргилд гараад өөрийн найз Озакийг мартсангүйгээр үл барам улам ч өөртөө ойртууллаа. Шинэ ерөнхий сайд ямархан нэгэн юм сэдэж байсан болохоор, Хятадын талыг агуу мэдлэгтэй мэргэжилтэн, хурц бөгөөд задлан дүгнэх ухаантай хүн түүнд хэрэгтэй байжээ. Коноэ өөрөө, Дорнод Азийн асуудлыг боловсруулах эрдэм шинжилгээний ажил эрхэлдэг Сева гэдэг нийгэмлэгийг биечлэн толгойлжээ. Хан хүү, Озакийг энд Казамийн удирдлагад ажиллахыг урив. Озаки ч эл урилгыг дуртайяа зөвшөөрчээ. Ингэж Озаки төрийн бодлогод холбогдолтой хүн болон хувирч, нэр төрөө ашиглан улс төрийн бодлогод нөлөөлж ч болох боллоо. Гэвч хамгийн гол нь Зоргегийн байгууллага мэдээг шууд эх газраас нь олж авах болов.

	Ер нь эрхэм дээд үзэл бодлын үүднээс ажиллаж байгаа хүнд хүрч болохгүй юм гэж үгүй байдаг ажээ. Озакийг Сева нийгэмлэгт ороод сайн дасаж амжаагүй байтал хан хүү түүнийг Казамийн оронд Хятадын хэлтсийн удирдагчаар томилов. Одоо Казами нь Коноэгийн танхимын нарийн бичгийн дарга болов. Казами Акира өөрийн найз Озакид сайн болохоор түүний тушаал дэвшихэд аль болохоор тусалдаг байв. Ер нь ерөнхий сайд, Озакийг засгийн газрын дэргэдэх албан ёсны бус зөвлөгч болгож болохгүй нь юү билээ?... Гэвч ингэх цаг хараахан болоогүй байв.

	Озакитай коллежид сурч байсан найз Усиба, Киси нар нь бас л ерөнхий сайдын нарийн бичгийн дарга нар болжээ. Чухамхүү эд нар хан хүүд «өглөөний зоог барих бүлэг» гэгчийг байгуулах санааг гаргаж өгсөн бөгөөд Озаки тэр бүлэгт орсон нь мэдээж. Ингэж засгийн газрын дэргэд албан ёсны бус мэдээлэл шүүн хэлэлцэх нийгэмлэг байгуулагдав. Озаки тус нийгэмлэгт дээгүүр байр эзлэв. Хан хүү нөхөдтэйгөө өглөөний зоогийн үед ч, үдийн зоогийн үед ч уулздаг боллоо. Бас Усибийнд уулзаж, архи ууцгаан, санал бодлоо солилцдог болсонд хуйвалдагсад мэтээр цуглардаг Усибийнд албан ёсны биш нөхөрсөг байдал үүсдэгийг ерөнхий сайд ихэд таашаан үзнэ. Ерөнхий сайд төрийн ажилд дарагдаад эхэндээ хоёр долоо хоногт ганцхан удаа ирдэг байсан бол сүүлдээ ирэх нь олширчээ.

	Тэд ингэж уулзах үедээ юү ярилцдаг байв аа? гэвэл Хятадад хийх дайныг ярилцана. Япон улс Хятадад дайн үүсгэвэл өөрөө сөнөнө гэж Озаки урьдын адил үзсээр байв. Тэгэх тусмаа Зөвлөлт Холбоот Улстай цэргийн зөрчил үүсгэх нь бүр ч аюултай гэж үзнэ. Гэтэл хан хүү татгалзана. Тэгэхдээ одоо дээрээ Зөвлөлт Холбоот Улстай дайтах нь утга учиргүй гэдгийг зөвшөөрнө. Харин Япон улс эхлээд Хятадын нөөцийг эзэмшиж, Манжуурыг Японы цэрэг-эдийн засгийн бааз болгох юм бол яах вэ?... Квантуны армийн штаб дэлгэрэнгүй программыг боловсруулж байжээ. Мөн түүнчлэн эдийн засгийн зэвсэглэх төлөвлөгөө боловсров. Жилийн эцсээр Японы арми нэг сая хүнтэй болох ёстой байв. Квантуны армийн штабын дарга генерал Тозио, эхлээд Хятадын эсрэг, дараа нь ЗСБНХУ-ын эсрэг довтлох хамгийн аятайхан цаг боллоо гэж үзэв.

	Гэвч одоо дээрээ ажил биш ам хэвээрээ байлаа. Ерөнхий сайд, нөхөд нь Хятадад хийж болох дайны талаар юү бодож явдгийг мэдэх санаатай зөвхөн өдөж үзжээ. Гэвч тэр цаанаа өөр бодолтой байж, Хятадын талаарх мэргэжилтний бүх саналыг гаргуунд нь хаяад өөрөө хатуу шийдсэн байжээ.

	Японы засгийн газар ямар төлөвлөгөөтэй байна вэ, гол цохилтоо хааш нь чиглүүлж байна вэ, яагаад бүх насны хүмүүсийг яаран дайчилж байна вэ? гэдэг асуудал байлаа. Умард Хятадад шөнө болгон япон цэрэг сургууль хийж байлаа. Маш нууц баримт бичигт, арми, засгийн газар хоёрын бодлогыг нэгтгэхийн чухлыг өгүүлжээ. Мөн бичигт цэрэг дайны эд материал үйлдвэрлэх төлөвлөгөөг оруулжээ. Япон улс дайнд бэлтгэж буй нь илт байв. Хэний эсрэг тэр вэ?... Магадгүй, Германы тусламжид найдан, эрүүл зөв бодлогын эсрэгт, Зөвлөлт Холбоот Улсын эсрэг юм биш биз?...

	Зорге, ерөнхий сайдаас шууд тулгаж асуухыг зөвлөв. Өдөр хоног бүр үнэтэй байсан учраас өөр тойруу зам хэрэг алга байв. Озаки шууд тулгаж асууснаараа өөртөө аюултай юм хийх байлаа ч ажил хэрэг, Зөвлөлт Холбоот Улсыг хамгаалж, Японы аюулгүй байдлыг хангахтай холбогдоод ирмэгц айхыг мэдэхгүй зоригтой болдог байжээ. Тийнхүү өглөөний ээлжит зоог дээр хятадын асуудлаарх төлөвлөгөөтэй танилцаж, дүн шинжилгээ хийгээд, засгийн газрын тулд мэргэжлийн дүгнэлт хийж өгмөөр байна санж гэж зориут чангаар хэлэв. Хан хүү бодлогошров. Тэр нь гадаад бодлогодоо хариуцлагатай алхам хийх гэж бэлтгэж байсан болохоороо Озаки шиг Хятадыг мэддэг хүний саналыг хэрэгсэлгүй өнгөрч эс чадав. Дараа нь ерөнхий сайд, түүнд маш чандлан нууцлахыг сануулаад, тэр бичиг баримттай танилцаж болно гэв. Ерөнхий сайдын албан тасалгаанд, түүнд зориулан тусгай танхим гаргаж өгнө, тэнд нэлээд хугацаанд байж төлөвлөгөөг судалж болно гэжээ. Озаки ийм амархан бүтээнэ гэж бодоогүй болохоороо бүр сандарч орхилоо. Тэр, шөнөжин нүд анилгүй хонов. Өглөө болмогц ерөнхий сайдын албан тасалгаанд оччихсон байлаа. Тэнд ажилладаг хүмүүс түүнийг сайн таньдаг байсан бөгөөд Коноэгийн захирамж аваад, нэн даруй тусгай танхимд оруулж, маш нууц бичиг баримт гаргаж өглөө. Тэгээд хаалгаа хаажээ. Озаки бичиг баримтыг үзэж эхлэхээсээ өмнө чимээ чагнав. Хаалга руу очиж үзвэл түгжээтэй байлаа. Нэг газраар сэмхэн харж байж магадгүй гэж нүх сүв бүхнийг үзэв. Японы эзэн хаант улсын нууцын нууцад орох нь тэр. Гэхдээ төр улсын асар чухал бичиг баримт дээр гав ганцаарыг нь ингээд л зүгээр орхичихын чинээ санаагүй учраас нэг л итгэмээргүй байжээ. Озаки толгойгоо алдахад ойрхон байсан ч цөөн хэдэн минутад үз гэж өгсөн учир маш богино хугацаанд амжуулах хэрэгтэй байв. Тэр, хармаанаасаа гэрэл зургийн аппарат гаргаж, дахин нэг удаа чимээ чагнаад, хуудас дараалан дарж эхлэв. Төмөр хаалга чахрав. Өрөөнд нэгэн түшмэл орж ирэв. Озаки гэрэл зургийн аппаратаа пиджакийнхаа хармаанд хам хум хийж амжив. Түшмэл, Озакийн овойсон хармааг харж харж, та цай барихгүй сэн бол уу гэв. Озакийг үгүй гэхлээр гарч одлоо. Озаки сандарснаа намжаах гэж өрөөн дотуур нааш цааш хэд алхаж, тайвшраад дахиад л зураг дарж эхлэв. Тэгтэл нөгөө түшмэл дахиад л бараг чимээ гаргалгүй орж ирэв. Тийнхүү Озакийн овойсон хармааг дахин ширтэв. Озаки муухан инээмсэглэхчээн болоод хармаанаасаа хааш хэрэг хумхиж хийсэн алчуур гаргаад, духныхаа хөлсийг арчив. (Гэрэл зургийн аппаратыг өмднийхөө хармаанд хийсэн байжээ). Энэ удаад түшмэл хүйтэн цай барьж ирсэн бөгөөд зүгээр байхаас гэсэн юм шиг бичиг баримтаас юм тэмдэглэж авч ер болохгүй шүү гэж сануулав. «Өө, энэ бүх нууц тань миний хэзээний мэдэх зүйл байна!» гэж Озаки хааш хэрэг хэлээд түшмэлд хавтастайг өгч «Хан хүүгийн заавраар би юухан хээхэн тодруулах ёстой хүн шүү» гэв. Түшмэл бүрмөсөн санаа амарч хүндэтгэлтэйгээр «чш!» гэж дохиод инээмсэглэв. Бас ерөнхий сайдын найзад яагаад ч юм итгээгүй юм шигээр, хаалга тогшилгүй хоёр дахин орж ирсэндээ бүр эвгүйрхжээ. Гэвч албан ажил бол албан ажил л байх ёстой ажээ. Тэр түшмэл би танд нэгмөсөн итгэж байгаа учраас тэмдэглэлийн тань дэвтрийг шалгах ч үгүй, саадгүй өнгөрөөхийг харуулын цэрэгтээ тушаана! гэж амлав. Ер нь найрсаг элэгсэг байдлыг бүхий л байдлаараа илтгэв. Гэсэн ч энэ түшмэлийн ингэж найрсгаар инээдгийн цаана ямархан бодол нуугдаж байгаа бол? Гэрэл зургийн аппаратыг минь хардгаа харчхаад эвтэйхэн тохуу хийж байгаа юм биш биз? Хэдийнээ харуул хамгаалалт дуудчихаад байгаа юм биш биз? гэж бодогдов.

	Озаки харуулын цэрэг, комендантын цэргийг өнгөргөөд сая нэг гадаа гарч, бүтэн цаг хэртэй хотоор мөрөө буруулан яваад Зоргегийн гадаа ирэв. Орох хаалганы жижиг дэнлүү гэрэлтэй байгаа нь Зорге гэртээ байна, гаднын хүн байхгүй гэсэн дохио тул яаравчлан оров. Хоёулхан уулзмагц Рихард хамгийн гол юмыг мэдэх сэн гэж тэсэж ядав. «Япон улс ойрын үед Зөвлөлт Холбоот Улстай дайтахгүй! Хятадад довтлоход бэлтгэж байна...» гэж Озаки хэлээд гэрэл зургийн аппаратаа өгмөгц гарч одов.

	Бранко байж сууж ядна. Тэр улаан гэрэл гаргасан харанхуй өрөөнд сууна. Зургийн хальсыг гэмтээхээс айж, хэтрүүлчих эсвэл дутуудуулах вий гэж болгоомжилно. Хальс бол эд мөрийн баримт бөгөөд үүнийг эхлээд Шанхайд аваачиж, дараа нь цааш... аваачна. Макс Клаузен хэдийнээ мэдээ явуулжээ. Төвөөс биет баримт шаардав. Тэнд өдөр шөнөгүй жижүүрлэн байгаа. Тэр мэдээ бүгдийн сэтгэлийг догдлуулсан бололтой. Нэн даруй, яаралтай гэжээ... Бүх удирдах хэсэг суух завгүй хөдлөв. Сайн зураг гарлаа. Мияги проекцын дэнлүүгээр харж, япон тайлбарыг нь англиар орчуулав. Байгууллагын буухиа элч Анна Клаузен Төвийн буухиа элчтэй уулзахаар Шанхай ороход бэлтгэв.

	Бранкогийнд баахан сэтгүүлч бөөн шуугиан болсоор орж ирэв. Тэд амралтын газар авхуулсан зургаа угаалгах санаатай иржээ. Манай хар хүн ил захидлын зураг угааж байна, хэнийг ч битгий оруулаарай гэсэн гэж Эдит зовсхийн инээмсэглэж «аминчлан» хэлэв. Энэ хэрэг цагдаад дуулдвал уу... Сэтгүүлчид учрыг ойлгосон харцаар бие биеэ ширтээд гарч одоцгоов.

	Мияги, маш нууц бичгийг баталсан шинэ мэдээ авчрав. Миягийн найз, сайн дурын зураач, цэргийн яаманд ажилладаг нэг хурандаа түүнийг цэргийн яаманд ажиллахгүй юү, манайд макет хийдэг мэргэжилтэн хэрэгтэй байна гэжээ. Тэр бас стратегийн төлөвлөгөөний газарт тусгай танхимд Хятадын газрын зургийг дүрсэлсэн асар том макет хийж байгаа юм. Тун удахгүй их үйл явдал болох гэж буй нь илт байгаа биз! Манжуурыг эзлэхээс өмнө яг тийм макет хийсэн юм гэж ярьжээ. Мияги баярласнаа хэлж, би чинь зөвхөн хөрөг зураач учир газрын зураг юм уу, цэргийн хэрэг юү ч мэдэхгүй минь харамсалтай байна, харин стратегийн төлөвлөгөөний газрын даргын авгай хөргөө зуруулъя гэвэл өөр хэрэг... гэж хариулжээ.

	Японы засгийн газрын энэ бүх санаанд Герман ямар үүрэг гүйцэтгэв ээ? гэдэг асуудал гарч ирлээ. Зорге, фон Дирксений албан тасалгаанд ороод би Хятад руу явж. Чан-Кайшийн армийг сургаж байгаа герман цэргийнхэнтэй уулзах гэж байна гэж ярив. Гэтэл элчин сайд, тэр хэрэггүй гэсэн байдалтай зангав. Элчин сайд одоо л нэг бүхнийг мэддэг Зоргегийн өмнө юм мэддэгээ үзүүлэх завшаан гарав гэж үзээд, японы дээд командлал Берлинд мэдэгдэж, ойрын үед Хятадаас цэргийнхээ төлөөлөгчдийг татах хэрэгтэй байна гэсэн, тэгэхээр энэ хэр генерал Фалькегаузен явахад бэлтгэж байгаа байх гэж хэлжээ.

	Зорге харамссан царай гаргаад, элчин сайдын өрөөнөөс гармагц, мотоциклоо унаж, Тигасаки руу хар хурдаар нь довтолгов. Япон улс Хятадад довтлох гэж байна гэдэгт эргэлзэх юмгүй болжээ! Энэ явдалд Герман хэрхэн ханддаг бол?... Томоохон зөрчил гармаар санагдана!

	...Клаузеных Японд баттай суурьшжээ. «Инженерийн хоршоо» нь орлоготой болж, мөнгөний хожоотой болов. Клаузеных зун цагийн Токиогийн бүгчим халуунаас зугтаж, Иокогамаас баруухантай, далайн эрэгт байх Тигасаки сууринд багана дээр барьсан бяцхан байшин худалдан авчээ. Макс байшин дороо радио станцаа нуух газар барьжээ. Тэднийх бяцхан цэцэрлэгтэй, наранд шарах газар хүртэл гурван зуун метр, Рихард тэднийхээр очиж амрах дуртай ажээ.

	Гэвч одоо Рихард амрах гэж Тигасакид ирсэнгүй. Анна маргаашийн дотор Шанхай орох ёстой! Бичил хальснуудыг цагдаагийн хамар доогуур авч өнгөрөх ёстой. Энэ нь маш хариуцлагатай, яаж ч төгсөж мэдэх ажил байлаа. Нэгдүгээр зэргийн чухал улсын нууц авч явах хэрэг шүү дээ. Макс санаа алдав. Анна Рихардаас бүх зүйлийг дуугүйхэн авав. Тэр өнөөдөртөө ч явахад бэлэн байлаа...

	Энэхүү гайхамшигт хүүхний хатан зоригтойг зүй ёсоор бахадвал зохино. Анна нь Зоргегийн бүх зааврыг үг дуугүй биелүүлдэг, эрэгтэй хүн ч атаархмаар дор зүрхтэйгээр, хэнд ч мэдэгдэлгүйхэн гавьяат үйл хийчихдэг хүүхэн байлаа. Тэр бас үүрэг даалгавар, эрэлхэг зоригийн тухайд сүртэй ярихад дургүй.

	Эр нөхөртөө болон Рихардад тусалж, надад ийм хариуцлагатай хэрэг итгэмжиллээ гэж битүүдээ бахархан явах ажээ.

	Дав даруй хөлөг онгоцонд сууж, Шанхай руу гарах гэж байвч юуны өмнө Макс, Рихард хоёрт хоол хийж өгье гэж бодов. Зоогийн газарт үргэлж муу сайн юм өгнө. Тэнд идээд байвал удахгүй ходоод муутай болно. Энэ үес ганц долоо хоногоор ч болов Улаан Кут рүүгээ очдог сон бол... гэж бодно. Анна Японд тун базаахгүй байдалд байжээ. Герман хэлийг одоо болтол зохих ёсоор нь сураагүй, Хятад хэлээ мартсан, энд оросоор ярьж болохгүй нь хэн нэгэнтэй ханатлаа ярьж авах ч аргагүй ажээ. Машин тракторын станцад байхад уу!.. Заримдаа Макс худалдаа наймааныхаа ажлаар хөөцөлдсөөр яваад оройтож ирэхэд нь Анна загнаж «Чи ер нь нууцгай байдлын төлөө л надтай суусан хүн юм аа даа!» гэж зэмлэнэ. Тэгэхэд Макс зөвхөн уртаар амьсгаагаа гаргана. Гэвч оройтож ирэхдээ заавал бэлэгтэй ирэх тул Дорхноо эвтээ ордог байв. Ер нь энэ хоёр бие биедээ халуун хайртай, хэрүүл нь «хүмүүжлийн» шинж чанартай байх ажээ. Бас Макс эхнэртээ ширүүлдэггүй нь ууртаа болоод Улаан Кут, Машин тракторын станц руугаа явчих вий гэж бодно. Ай энэ хүүхнүүд үү!..

	Анна хамаатан саднаа эргэнэ гэдэг нэрээр Шанхай руу гарав. Тэр үнэт чухал бичил хальсыг авч явжээ. Бүх юм сайн өнгөртөл, Шанхайд цагдаа нар толгой дараалан нэгжжээ. Тэд зорчигсдыг хэсэг хэсэг болгож, эмэгтэйчүүдийг нэг өрөөнд оруулаад нэгжиж шалгаж гарав. Анна бичил хальсаа ус руу хаяя гэх нь ээ хашлага руу ч ойртох аргагүй болов. Олон хүн түүнийг түлхэн шалгагчид руу ойртуулсаар, бүр шатанд нь тулж очив. Одоохон түүнийг өрөө рүү оруулах боллоо. Авч яваа бичил хальс нь ямаршуу үнэ цэнтэй болохыг мэднэ. Хэрэг бишидвэл Макс, Рихард нарыг дорхон нь барина, би яах вэ, Макс минь л байна, миний том хүүхэд Макс л байна, энэ шалгагчийг түлхчхэж болдог сон бол уу гэж бодов.

	Гэвч аз дайрчээ. Шалгагч нар солигдов. Тэдний маргалдаж байх хооронд, Анна нэгний нь араар ороод, эрэг дээр гарчихжээ. Даруй хүн зөөдөг зөөврийг дуудсанд арав хорин зөөвөрч шаваад, түүнийг хөлөг онгоцноос ч, шалгагч нараас ч, цагдаагаас ч халхалж орхилоо.

	Түүнээс нэг цагийн дараа Төвийн буухиа элчид бичил хальсаа гардууллаа.

	...Озаки, Хятадтай дайтахаар нэгэнт шийдсэнийг мэдмэгц ихэд сандарчээ. Тэр нь хамаг сэтгэлээр тийм дайны эсрэг байв. Дайн юунд хүргэхийг мэдэж байжээ! Цэргийн эрхтнүүд Японыг сүйрлийн зам руу тооцоотойгоор санаа амар хөтөлж байлаа. Хан хүү Коноэ тэгтэл их удаан ярилцсанаас нэг ч юм санаж аваагүй юм гэж үү дээ? Озаки өөрийн найз, ерөнхий сайдын зөвлөгч Казами руу яаран очиж, хан хүүд нөлөөлөхийг ятгаж гарав. Хятадад түрэмгийлэл үйлдэх нь дэлхийн хоёрдугаар дайнд хүргэж мэднэ шүү дээ! «Энэ бол муухай зүүдэн дээр үндэслэсэн бодлого мөн. Өөрсдийн чадваргүй ажлын сүйрэлт үр уршгийг эрүүл ухаанаар мэдэж чаддаггүй юм уу, мэдэхийг хүсдэггүй тэнэгүүдийн боловсруулсан цэрэг дайны ажиллагаанаас татгалзах хэрэгтэй» гэж тэр ятгав. Казами инээд алдаад «Асуудал нэгэнт шийдсэн, санаа зовох юм ер алга» гэж хэлжээ. Озаки, Коноэгийн хувийн нарийн бичгийн дарга Усибатай уулзаж, ерөнхий сайдаас хүлээж авахыг гуйв. Коноэ юун тухай яриа болохыг мэдсэн учир сэтгүүлчийг хүлээж авахаас татгалзав. Озаки бүр цөхөрч орхив. Тэгээд өөрийн нөхөд болон ерөнхий сайдын найдварыг хөсөрдүүлэхээс айлгүй «Тюо корон» сэтгүүлд «Нанжины засгийн газар» гэдэг том өгүүлэл нийтлүүлж, Хятад дахь японы түрэмгий ажиллагааг эрс шүүмжлэв. Гэтэл Коноэ, хэдэр зөрүүд мэргэжилтнийгээ хөөж барьсангүйгээр үл барам юү ч болоогүй юм шигээр ээлжит өглөөний зоогт урьжээ.

	Хятад дахь дайн 1937 оны зургаадугаар сарын 7-нд Лугоуцяод болсон зөрчлөөр эхлэв. (Энэ нь Бээжингээс баруун урагш арван хоёр километрт байдаг хүн ам бүхий суурин юм)

	Долоодугаар сарын 11-нд ерөнхий сайд Коноэ, цэргийн яамны сайд Сугияма, дотоод явдлын яамны сайд Вапа нар нэр нөлөө бүхий дөчин сонин, мэдээлэх товчоонд зориулж хэвлэлийн бага хурал хийлгэхэд Зорге, Вукелич, Гюнтер Штейн, Маргарет Гаттенберг болон бусад гадаадын сурвалжлагч оролцов. Энд Рихард Озакитай уулзлаа. Коноэ, Хятад дахь цэрэг дайны ажиллагааг хэвлэл сонин дэмжихийг шаардав. Озаки баргар царайлсан байлаа. Тэр нь цагийн өмнө танхимын нууц зөвлөгөөн болж, Хятад руу нэмэгдэл цэрэг нэн даруй явуулах шийдвэр гаргасныг л Зоргед хэлж амжив.

	Рихард энэ дайнд Герман хэрхэн хандаж байгааг сонирхож, Фон Дирксентэй уулзахаар явав. «Германы сэтгүүлч бид Коноэг дэмжих ёстой юу, үгүй юү?» гэж асуувал Дирксен германы засгийн газар төвийг сахих бодолтой байна гэсэн нууц зааврыг саяхан Берлинээс авснаа төмөр шүүгээнээсээ гаргаж үзүүлэв. Энэ дайн нь Хятадад үндэсний эрх чөлөөний хөдөлгөөнийг өрнүүлээд, Японыг сулруулж, Германаас Зөвлөлт Холбоог Улсад довтлоход холбоотонгүй болгож магадгүй гэж Берлинээс Дирксенд анхааруулжээ. Элчин сайд дөнгөж саяхан Берлинээс авсан «Хятадын эсрэг явуулах дайн нь Японоос ихээхэн хүчийг шаардаж, түүнээс Зөвлөлт Холбоот Улсад довтлоход саад болж болно» гэсэн цахилгаан утсыг Зоргед уншууллаа.

	Тэгтэл нарийн бичгийн дарга эмэгтэй нь орж ирээд Японы гадаад явдлын яамны төлөөлөгчид ирлээ гэж мэдэгдэв. Фон Дирксенийг хүлээн авах өрөөнд япончуудтай мэндэлж мэхэлзэж байх зуур Зорге цахилгаан утсыг биеэрээ халхлан зогсоод, гэрэл зургийнхаа аппаратаар тайвуухан гэгч нь зургийг нь авав. Дараа нь эвдэрхий асаагуур гаргаад хавирч эхлэв. Японд тун бүтэхгүй асаагуур хийдэг ажээ! Япончууд германы элчин сайдтай юү ярилцахыг чагнах санаа байсан боловч чадсангүй. Гэвч маргааш дуулна биз гэж бодов.

	Харин одоо Бранкогийнх руу, гэрэл зургийн лаборатори руу, радио станц руугаа яарав. Зорге шуурхай ажиллахыг эрхэмлэнэ. Маргааш нь үнэхээр бүгдийг дуулжээ. Үүнд гадаад явдлын яамны сайд Хирота, Герман улс Чан-Кайшийн засгийн газарт зэвсэг нийлүүлдгээ болих хэрэгтэй гэж шаардаад, японы цэргийн яам германы цэргийн зөвлөх нарыг Нанжинаас татаж авахыг албадаж байгааг мэдэгдсэн байв.

	Фон Дирксен «Та зөвхөн уншаарай! Эд нар бүр хатуу шаардаж...» гээд японы засгийн газраас Германд өгсөн нотыг Зорге руу сарвайв.

	«Энэ талаар Нейрат юү бодож байгаа бол?» Тэр утсаар ярихдаа «Бид оронд нь юү ч авахгүйгээр бэлэг өгөх бодолгүй байна» гэжээ.

	Зорге тачигнатал хөхрөв.

	«Хурц сэргэлэнгээ тавиагүй байна шүү. Нейрат мөн дөө!» гэж Зорге хэлэв.

	Зоргегийн бодсончлон Герман, Япон гэдэг хоёр махчны хооронд зөрчил гарчээ. Энэ хэр санал нэгдэхтэй манатай байв.

	Дахиад л Анна Клаузен бичил хальсыг Шанхайд аваачив. Түүнийг дөнгөж буцмагц япончууд Шанхайд цэрэг буулгаж, ширүүн тулалдаан эхэлжээ.

	1937 оны наймдугаар сарын 21-нд байгуулсан ЗСБНХУ ба Хятадын хооронд үл довтлолцох гэрээ нь германы элчин сайдын яамныхныг сандаргаж эхлэв. УрьД фон Дирксен, дипломатч хүн бол улс төрийн бодлогод оролцох ёсгүй гэж үздэг байсан бол одоо Токиод хоёрдмол байдалтай байгаагаа мэдээд, Берлин рүү дэлгэрэнгүй илтгэл бичиж, үйл явцын өрнөлт тун шийдэмгий байхыг шаардаж байна гэж нуталжээ. Бас цэргийн зөвлөх нарыг татах тухай асуудлыг хянаж үзэх, Токиод ашигтайгаар энхийн гэрээг шалавхан хийлгэх гэсэн санаагаар Нанжинд даралт үзүүлэх хэрэгтэй гэжээ.

	Даян дэлхий, Хятадад болж байгаа үйл явдлын өрнөлтийг туйлаас анхааран ширтэж байв. Хятадын эсэргүүцлийг амархан дарж, хятадын засгийн газрыг буулгаж авна гэж японы империалистуудын тооцоолсон нь эхнээсээ нурсан нь бүхэнд тодорхой болов.

	Янз бүрийн элчин сайдын ажилтнуудтай нягт холбоотой байдаг Вукеличээс японы түрэмгийллийн талаар Англи, Америк, Итали, Франц улс ямаршуу бодол баримталж байгааг Зорге мэдэв.

	Францын гадаад явдлын яамны сайд Дельбос бүгдийн өмнөөс тодорхой хэлснийг үзвэл «Японы дайралт нь эцсийн дүндээ Хятадын эсрэг биш, ЗСБНХУ-ын эсрэг юм. Япончууд Байгал нуурын орчим дахь бүх Сибирийн төмөр замыг эзэлж, Дотоод, Гадаад Монголыг авахын тулд Тянжинаас Бээжин юм уу, Хаалган ордог төмөр замыг эзэлж авах санаатай байгаа юм» гэжээ. Өрнөдийн гүрний империалистууд Японыг Зөвлөлт Холбоот Улстай байлдахад түлхэж, Япон-Хятадын хэлэлцээнд дундаж байхыг зөвшөөрцгөөжээ. Гэтэл тийм дундаж байхыг фашистын Герман ч бас хүсэв.

	Эйген Оттод «өндөрт мандах» хамгийн аятайхан цаг болсон мэтээр санагдав. Тэр яах ч байсан их улс төрийн бодлогоор оролдож үзээд алдахаар шийдлээ. Отт гагцхүү Герман л дундаж байж чадна, өөр хэн ч байж чадахгүй гэж үзэв. Оттын санаагаар бол энхийн гэрээ байгуулчих юм бол нэгэнт Хятадад төвлөрч дайчлагдсан Японы арми хоромхон зуурт Зөвлөлт Холбоот Улсын эсрэг довтолгоо эхэлж болох байлаа. Отт бүр ухаангүй шахам явдаг болж, Зоргегийн хяналтаас гарсан учир Зорге зөвхөн түүнийг ажиглаж, бүхнийг Төв рүү мэдээлдэг ажилтай болов. Отт, Японы жанжин штабын дээгүүр албаны түшмэдийг цуглуулаад Нанжинд байгаа германы зөвлөх нарын зүгээс зүйл зүйлийн тусламж үзүүлнэ гэж амлав. Отт энэ бүхнийг, Дирксенийг алгасуулан хийжээ. Бас Нейрат бичсэн бичигтээ төвийг сахиж байдгаа болих цаг боллоо гэжээ. Тэр нь элчин сайдыг бодвол илүү зоригтой хөдөлсөн тул Гитлерийн анхааралд өртөв. Ер нь Япон, Герман хоёр Хятадыг эдийн засгийн талаар хамтран мөлжье гэж тохирч болохгүй нь юу билээ?

	Дипломатын ажилдаа амжилт олсон Отт, Гитлер сая л Хятадад зэвсэг нийлүүлэхээ больж, зөвлөхүүдээ татаж, японы түрэмгийллийг дэмжих шийдвэр гаргалаа гэж Зоргед машид нууцлан хэлэв.

	Ер нь Зорге өөрийн даалгаврыг «шуудангийн хайрцгийн» мэдээгээр хэзээ ч хязгаарлаж байсангүй.

	 

	«Намайг цуглуулсан мэдээ болгоноо Москва руу явуулж байсан гэвэл алдаа болно. Би нэг мэдээг хэдэн давхар шүүж, гагцхүү хөдөлшгүй үнэн гэж баталсан юмаа л явуулдаг байсан. Энэ нь маш их хүчин чармайлтыг шаардана. Улс төрийн ба цэрэг дайны байдалд ч бас л чингэж ханддаг байсан. Ингэж ажиллах үедээ ямар нэгэн хэмжээгээр биеэ тоохын аюултайг үргэлж санадаг байлаа. Японд холбогдолтой бүх асуултад хариулж чадна гэж өөрийгөө хэзээ ч үздэггүй байсан».

	 

	Энэ удаад сүрхий бодлогошров. Манжуур, Зөвлөлт Холбоот Улс хоёрын хил дээр хэд хэдэн удаа зөрчил гарахад онц их юманд бодсонгүй. Харин Лугоуцяогийн дэргэд болсон явдлыг их дайны угтал мөн гэж даруй үзэв. Түүний зөн зөв боллоо. Одоо Гитлерийн мэдэгдлийг дүгнэх шаардлага гарав.

	Германы засгийн газар Англи, Франц, Америк гурвыг түлхэн зайлуулаад, Япон-Хятадын хэлэлцээнд дунджийн үүргийг өөртөө авав. Энэ нь юунд хүргэв ээ? Зөвлөлт-Хятадын үл довтлох гэрээний хариу болгож байгаа мэтээр фашистын Итали «коминтерны эсрэг гэрээнд» нэгдэв. Гэлээ ч гэсэн тунхаглал, тунхаглал хэвээрээ л үлдэв. Рихард эрдэмтэн хүний ёсоор диалектикаар сэтгэдэг учраас Герман, Япон хоёрын дундах зөрчлийн гүнзгий утга санааг зарим нэг улс төрийн зүтгэлтнээс ч илүүгээр ойлгож байв.

	Араки, Зөвлөлт Холбоот Улстай дайтахыг илэрхийгээр уриалж, «Энэ бол Японы ганц зөв зам» гэж мэдэгдэв. Токиод зөвлөлтийн эсрэг хэнээрхэл туйлдаа хүрэв. Токиод суудаг Америкийн элчин сайд «Зөвлөлт оростой дайтах нь зайлшгүй болсноос хойш энэ дайн тун удахгүй эхэлж магадгүй нь» гэж Вашингтон руугаа мэдээлжээ.

	Эйген Отт, Рихардын албадлагаар японы жанжин штабт очиж, Япон улс Хятадад дайнаа дуусгаад яах санаатай байгааг генерал Хоммаас асуув. Квантуны арми бүр өнөөдөр ч гэсэн Зөвлөлт Холбоот Улсад довтлоход бэлэн байна гэж Хомма хэлэв. Тэгэхдээ германы дундаж байдал одоохондоо үр дүн өгөөгүй байна гэж гоморхоод, гэтэл япончууд даруйхан энхийн гэрээ хийгээд, дараа нь ЗСБНХУ руу хөллөх санаа байна. Одоо Манжуурт цохилтын гол хүч маань бөөгнөрөөд байна гэж Хомма хэлжээ.

	Гэвч Япон улс Зөвлөлт Холбоот Улстай хийх их дайнд бэлэн болоогүй, хүч нь хүрэлцэхгүй байгааг Зорге маш сайн мэдэж байв. Японы генералууд ч түүнээ мэдэж байлаа.

	Зорге бүхнийг буурьтайгаар дэнслэн үзээд дор дурдсан агуулгатай радио утсыг Төв рүүгээ дамжуулав.

	«Япончууд Зөвлөлт Холбоот Улстай дайн хийхээр бэлтгэж байгаа юм шигээр бусад гүрэнд сэтгэгдэл төрүүлэхийг эрмэлзэж байна. Гэтэл Япон улс ойрын үед Зөвлөлт Холбоот Улстай байлдаан эхлэх санаа үгүй байна».

	Ийнхүү удтал бодож, баримт сэлтийг харшуулж, бодит агуулгатай олон улсын харилцааны хуулийг ойлгож, ямар ч үзэл бодолтой байлаа ч гэсэн түүнийг өөрчлөх чадалгүй хэсэг бусаг хүний санааг мэдсэний үр дүнд тийм дүгнэлт хийжээ. Япон нь эдийн засгийн хувьд дайнд бэлэн болоогүй гэдгийг Зорге мэдэж байв. Хятадыг мөлжиж бэхжиж авъя гэж бодсон нь амжилт ололгүй, өөрөө Хятадад сулраад, Нанжины засгийн газартай хэлэлцэн тохирч чадсангүй. Гэвч энэ бүхнээс болоод Манжуур-Зөвлөлтийн хил дээр мөргөлдөөн гарахгүй гэх үндэсгүй байсан нь мэдээж.

	Үйл явдал цааш хэрхэн өрнөв өө?

	Германы дундаж бодлого бүрмөсөн балраад, Японы цэргийн эрхтнүүд Хятадаас гараа чөлөөлж эс чадав. Фон Дирксений Берлин рүү мэдээлснээс үзвэл, Японы хүнд байдлыг ашиглаж, түүнээс германы эзэмшил байсан их хэмжээний газрыг салгаад авъя гэж Германы бодсон нь бас л бүтсэнгүй. Япон улс Хятадыг бүрмөсөн эзэлтлээ дайнаа үргэлжлүүлэхээр шийдэж, тэр тухайгаа германы засгийн газарт мэдэгдэв. Өрнөдийн гүрнүүд Японыг Зөвлөлт Холбоот Улсын эсрэг элдэв бусаар тухирч байсан бөгөөд тэр нь ялангуяа Брюсселийн бага хурал дээр тодоор илрэв.

	Хятадад дайн хийсээр бүр хагас жил болов. Хэдийгээр япон цэрэг ихээхэн хэмжээний газар нутгийг эзэлсэн боловч бүрмөсөн ялахын тухайд ойрын хэдэн жилдээ санаа зоволтгүй байв.

	Хан хүү Коноэ буруу юм бодсоноо ойлгож, засгийн газрын дэргэд зөвлөгч нарын институтийг яаравчлан байгуулаад, түүндээ санхүүгийн капитал, улс төрийн намууд, дээд командлалын төлөөлөгчдийг урив. Ерөнхий сайдаас Озакийг танхимын дэргэдэх албан ёсны бус зөвлөгчөөр томилоод, одоо болтол «Асахи» сонинд ажилласан нэртэй, бас Сева гэдэг эрдэм шинжилгээний нийгэмлэгт хавсран ажилладгаа боль гэж зөвлөв. Тийнхүү Озакид ерөнхий сайдын өргөөнд тусгай өрөө танхим гаргаж өгөөд онцгой нарийн бичгийн дарга юм уу нэгдүгээр нарийн бичгийн дарга Казами дээр дуртай цагтаа орж байхыг зөвшөөрөв.

	Озаки ингэж дахин нэг шат ахисан тул төр улсын чухал нууц мэдээг авч байж болох болсноор үл барам засгийн газрын улс төрийн бодлогод шууд нөлөөлж болохоор болов.

	Германы олон тооны сонин, сэтгүүлд өгүүлэл бичиж яаж амжиж байна вэ? гэж Бранког Зоргегоос асуухад, инээгээд «Би тэдгээрийг Лессингийн жороор буюу хагас тархиараа хийчихдэг юм» гэж хариулжээ.

	Зорге тоглож хэлсэн нь мэдээж, сэтгүүлчийн ажил түүнээс хамаг оюун ухаанаа дээд зэргээр дайчлахыг шаардана. Тэр нь «дунд зэргийн герман сурвалжлагчаас дээш гарахыг» зориут эрмэлзэж байгаа юм чинь дээ. Гэвч дан ганц эрмэлзэл багадна. Зорге авьяаст сэтгүүлч байсан учир Германд түүнийг Японы талаарх шилдэг сурвалжлагч гэж үздэг нь талаар бус байжээ.

	Зорге бол сэтгүүлч... Японы талаарх шилдэг сурвалжлагч хүн... Яматогийн орны тухайд түүний бичсэн өгүүллүүд яагаад зөвхөн «Франкфуртер цейтунг» сониныг уншигч, захиалагч төдийгүй, «гурав дахь рейхийн» дээгүүр албаны түшмэдийн анхаарлыг татав аа? Түүний өгүүллийг Вильгельмштрассед сайтар нарийвчлан судалдаг, Японы дотоод байдлын талын хамгийн найдвартай мэдээнд тооцдог байжээ.

	Бид одоо Зоргегийн сэтгүүлчийн эрдмийн нууцыг авч үзье. Юуны өмнө бичсэн өгүүлэл нь сэтгэхүйн өндөр соёлтойгоос гадна тэдгээр нь бодит баримт, шинэ санаа, учир шалтгаанаар баян байдаг. Сэтгүүлч Зорге бодит баримт, санаа бодол хоёрыг гаргаад, дүгнэлт хийхээсээ өмнө тэрхүү бодит баримт, санаа бодол хоёрынхоо ялгааг гаргахыг хичээдэг, тэгэхдээ хар муйхраар хийдэггүй, юмыг донжий нь олж эвтэйхэн бичдэг чадвартай ажээ. Зорге бол зүгээр нэг шуурхай сурвалжлагч биш сэтгэгч, онолч, улс төрийн тайлбарлагч бөгөөд удахгүй танхим халагдах, юмны үнэ нэмэгдэх, Японы арми Хятадад амжилт олохгүй байгаа, Хасан нуурын дэргэд хийсэн цэргийн түрэмгийлэл нь баларсан гэх мэтийн японы засгийн газрын хувьд ч тун эвгүйхэн зүйлийн талаар ч ер нь бүхий л Японы үнэн байдлын учир шалтгааныг реалист ёсоор дүгнэж чаддаг байжээ.

	Зорге Японы гадаад явдлын яамнаас зохион явуулсан хэвлэлийн бага хурлыг нэгэн өгүүлэлдээ хөөрхөн шоглож бичжээ. Японы засгийн газар Хасан нуурын дэргэд ялагдсанаа аль болохоор нуухыг хичээдэг байжээ Хэвлэлийн бага хурал дээр америкийн сэтгүүлч, Заозерныйн өндрийн орой дээр Зөвлөлтийн улаан туг намирч байгаа гэж үнэн үү гэж асуужээ. Тэгэхэд нь гадаад явдлын яамны төлөөлөгч «Яг орой дээр нь биш, арай хажууханд нь...» гэж хар буун хариулжээ. Япон олон улсын хэрэгт ямар л амжилтгүй явдал гаргана, тэр бүхэн нь фашистын толгойлогч нарыг баярлуулна гэдгийг, ер нь Берлинд юу болж байгааг Зорге сайн мэдэж байв. Япон улс амжилт олохгүй байх тусмаа Германтай холбоо тогтоох нь улам ойртоно гэж үзэх ажээ. Хоёр тал хоёулаа Хятадад нөлөөгөө тогтоохын төлөөний тэмцэлд эртнээс зөрөөтэй байснаа аль болохоор арилгахыг хичээж, Номхон далай дахь германы эзэмшил байсан газрын асуудлыг яаж ийгээд шийдэх, эзлэн түрэмгийлэх акцыг хэрэгжүүлэхэд хүчин чармайлтаа нэгтгэх мэтийн зүйл байвч санал зөрөлдөөн даанч их байжээ. Зорге тэр зөрөлдөөний нь өгүүлэлдээ чадамгай ашиглаж, зүй ёсоор болж буй юм шигээр японы дипломатчид Англи, АНУ-тай хэрхэн элдвээр аашилж байгааг нь бичээд, Англи, Япон хоёрын ойртохоор төлөвлөж байгааг, Үндэсний Нэгдлийн Зөвлөлийн нэг хуралдаан дээр их британийн төлөөлөгч Хятад дахь японы ашиг сонирхлыг хамгаалж үг хэлсэн тухай, Токиод фашист нийгэмлэгүүд «Англитай марзганаж байдгаа больё!» гэсэн лоозон барьж жагссан тухай, тэр жагсаалыг засгийн газар хөөн тараасан тухай бичжээ.

	Нэгэн удаа Зорге, Дирксентэй ярилцаж байх завсраа Япон улс ямар ч нөхцөлд орлоо гэсэн Германд Номхон далайн арлуудыг нь эгүүлж өгөхгүй дээ гэсэн утгатай юм хэлжээ. Элчин сайд ч түүний нь зөвшөөрөв. Чухам энэ үед фон Дирксен Берлин рүү бат итгэлтэйгээр «Өмнөд тэнгисийн район дахь эрхийн хувьд Японы улс төрийн бодлого тодоос тод байна. Япон нь ямар ч нөхцөлд, бүр Германтай эвтэй найртай байдгаа «алдах ч байсан, Номхон далайн арлуудыг яасан ч орхихгүй гэж мэдэгджээ. Зорге сэтгүүлч, олон улсын тоймчийн хувьд элчин сайдын тэр санааг улам лавшруулж эхлэв. Тэрээр Германы эзэмшиж байсан газарт одоо япончууд хэрхэн эзэгнэж байгааг герман уншигчид өгүүлэхийн тулд Өмнөд тэнгисийн район руу өөрөө очив. Энэ бол сонирхолтой аян боллоо. Каролин, Мариан, Маршалын арлууд... халуун орны тэнгисийн сонин байдал, нандакус гэдэг нэг үрт мод, наргил, хар биет хагас нүцгэн уугуул нутгийнхан... гээд л олон сонин юм үзлээ.

	Сэтгүүлч Зорге сурвалжлагдаа энэ орчны газрыг зүй ёсоор хүндэтгэн үнэлэв. Тэр, халуун орны байгаль, Марианы арлын галт уул, шүрэн олтирог, тайфун салхийг сайхан бичлээ. Гэвч энэ нь хажуугийн чимэг байжээ. Үүний гол санаа нь өөр, тэдгээр арал байгалийн баялгаараа ач холбогдолтой биш, стратегийн ашигтай байрлалтайгаараа хэрэгтэй, тэрхүү Номхон далайн район нь булан тохой, хоолой ихтэй нь гидро онгоц юм уу, шумбадаг завины нуугдахад маш тохиромжтой, бас Мариан, Маршаль, Каролины арлууд нь түшиц газрын зааг болж, Өмнөд тэнгисийн чигт далайд гүн орж тогтсон бөгөөд бас нэг түшиц газрын зааг байсан нь Рюкю, Тайвань, Пескадорын арлууд байв. Энэ бүхэн нь цөм зүүн Өмнөд Азийн стратегийн газар, баян нутаг руу шууд довтлох талбар болох учиртай ажээ.

	Зорге чухамхүү ийм л санааг уншигч хүнд ойлгуулна. Түүний бичсэн өгүүлэл болгон Герман-Японы харилцааны өрнөлтөд ёстой л торх баланд халбага давирхай хийнэ гэгч болж байжээ. Гэвч өгүүлэл нь Дирксенд таалагдаж, түүний байр суурь, үзэл санааг бодтойгоор бэхжүүлдэг учраас Зоргег урамшуулан магтана! (Харин уншигч хүнд Япон улс тэдгээр нутгийг сайн дураараа өгөхгүй гэдгийг ойлгуулна) Зорге Номхон далайн асуудлыг галтай цогтойгоор гарган тавихдаа Номхон далайн энэ өргөн уудам нутаг нь ойрын ирээдүйд империалист махчдаас үнэт түүхий эд, ашиг олох баян зах зээлийн эх булгийн төлөөний асар их тулалдааны талбар болно гэж үзнэ. Бас Номхон далайн зах зээл, түүхий эдийн эх булаг, хөрөнгө оруулах хүрээг монополчлон эзэмшихийг эрмэлздэг японы залуу капитализмын үүргийг тодорхой дурдана.

	Зорге, Нара хот дахь Хориузийн модон сүм дуганууд, Тоданзийн алтан сүм, Умард Япон дахь Тюсонузийн бунхан, гайхамшигт лакдмал зүйлс, алт шармал бурхны танан гоёл зэргийг бичихийн зэрэгцээгээр Японы тухай бичсэн сурвалжилга болгондоо тус орны одоогийн дотоод, гадаад асуудлыг заавал оруулна. Зорге хүнд заавал юм бодогдуулна. Иймэрхүү сурвалжилгад харилцан холбогдсон үндэс суурь маш чухлыг тэр сайн мэднэ. Юмс үзэгдлийг үзэх үзэл, хэлний нарийн чадвар, хүүрнэх арга нь ихээхэн ашгийг өгнө. Тиймээс уншигчид өөрийгөө дэлхий дахины улс төрийн бодлогын нууцад холбогдолтой болсноор ойлгож, Рихардад хэрэгтэй дүгнэлтийг хийцгээнэ.

	Тус орны эдийн засаг, улс төр, соёлыг гүнзгий мэддэг нь «Франкфуртер цейтунг» сонинд Зоргегийн сэтгүүлч гэдэг нэр хүндийг тогтоон барьж байжээ. «Энэхүү шинэ жилийн эхний хэдэн хоногт Токиогийн гудамжаар явж үзсэн хүн үлэмжийн сайхан өнгө хоршилд баясаад япончуудын сэтгэл уярам хөгжөөнд сэргэж, бас худалдааны гол гудамж буюу Гинзагийн азийн шуугианаас ялимгүй айгаад гэртээ харьдаг юм...» гэж «Франкфуртер цейтунг» сонинд нийтлэгдсэн Зоргегийн «Токиогийн ааш зан» гэдэг шинэ жилээр тохиолдуулсан нэгэн өгүүлэл нь эхэлжээ.

	Зорге цааш нь шинэ жилийн мэндчилгээний ил захидал буюу нэнгазе дээр өөрийн амьдралд тохиолдсон сонин зүйлийг бичдэг япончуудын эртний уламжлалт заншлыг яаралгүйхэн өгүүлжээ. Японд сүүлийн үед болсон үйл явдлыг эдийн засаг, улс төрийн талаар ялган дүгнэх түлхүүр олдох нь энэ. Тийм ил захидлыг оюутан, албан хаагч, ажилчин, цэрэг, сайд цөмөөрөө л илгээнэ. Мөн түүнчлэн Зорге уншигч хүнд Японы нийгмийн янз бүрийн давхаргын төлөөлөгчдийн бүхэл бүтэн үзэсгэлэн үзүүлж, тэдний хүсэл эрмэлзэл, итгэл найдвар, харамсал гомдлыг хамтад үзүүлнэ. Үүнийхээ хажууд түмэн өнгийн дэнлүүний жирийн хэлхээ, хулсан иш тойруулан уясан бөөн нарсны мөчир зэргийн тухай өгүүлнэ. Японд шинэ жилийг хулсны баяр гэж тэмдэглэдэг юм чинь дээ! Тэгээд адаг сүүлд нь дүгнэхдээ:

	 

	«Хятадтай хийсэн дайны төгсгөлөөс юү хүлээвэл зохих вэ? гэвэл лав нэг зүйл тодорхой байна. Үүнд Япон руу хөлөг онгоцоор тээж авчирч байгаа амь үрэгдэгсдийн чандартай бунх, мөн түүнчлэн шархадсан хийгээд өвдсөн хүмүүс нь эх оронч үзлийг оргилуулж, баатарлагаар амиа өгөхөд бэлхэн байх хөшүүрэг болоод зогсдоггүй, энэ үзэл хэчнээн ч хүчтэй байлаа гэсэн, бас япончууд энэ дайнд машид сэтгэл гонсойсны гэрч болж байгаа юм...» 

	 

	гэжээ.

	Энэ нь шинэ 1938 он, гунигтай он байлаа.

	Ер нь Зорге бүх юмыг «Франкфуртер цейтунг» сонинд бичиж чадахгүй байлаа. Жишээлбэл, ард түмний дотор цэрэг дайны үзлийн эсрэг санаатан олширч байгаа, дотоод явдлын яамны сайд Суэцуги болон дээд эрх баригчдын зүгээс хийж буй аллага хядлага, Ардын фронтын удирдагчдыг үй олноор нь баривчилсан, давшилтат байгууллагууд ба японы пролетарийн намыг хориглосон, эзэн хааны болон Токиогийн хууль цаазын их сургуулийн профессоруудыг баривчилсан, Кобед дайны эсрэг жагсаал хийснийг буудсан, шинэ жилийн өмнөхөн Осакад долоон мянган япон цэрэг бослого гаргасан, цэргүүд оргож, амиа хорлож байгаа, Хятадад байгаа бүхэл бүтэн хороод «найдваргүйд» тооцогдоод ар тал руу гаргагдаж байгаа зэргийг илээр бичиж болохгүй байжээ.

	Гэлээ ч гэсэн Японд цэрэг дайны эсрэг үзэл санаа өсөн нэмэгдэж, Хятадад байгаа японы арми санал алдагдах нь ихэд хурдсаж байгаа юм байна гэж ойлгогдохоор Рихард мэдээлдэг байв.

	Зорге японы хөрөнгөтний сонинд гарсан зүйлийг тайлбарлаж, тогтмол хэвлэлээс эш татаж аваад Японд юү болж байгаа, ерөнхийдөө ямаршуу байдалтай байгааг уншигчдад ойлгуулж өгнө. Үүнд «Ажилчны амьдралын нөхцөл онцгой муу, барааны үнэ үргэлж нэмэгдэж байдаг нь бидний төсөөлдгөөс хавьгүй доор гэдэг нь хартал ил байна» («Мияко» сонин), «Ажил хаялт гарч байгаа үндсэн шалтгаан нь хөдөлмөрийг улам эрчимжүүлж, ашиг хонжоо олохыг ховдоглон хөөцөлдөгч капиталистуудаас ажилчдыг улам их мөлжих болсонд оршино!» («Ямато»), «Цэргийн үйлдвэр хөгжсөнөөс тариалангийн газар түргэн сүйдэж байна» («Кахоку»), «Японы санхүү, эдийн засагт итгэлгүй хандах үзлийг санаатайгаар сурталчилж байгаа дайны эсрэг үзэлтнүүдийг шийдвэртэй дарахад би бэлэн байна» (Дотоод явдлын яамны сайд Суэцугугийн шинэ жилээр хэлсэн үгнээс) гэх мэт болно.

	Зорге японы зүйр үгэнд дуртай, түүнийгээ «S» гэсэн гарын үсэгтэйгээр нийтлүүлдэг нэлээн түс тасдуу тэргүүн өгүүлэлдээ маш их хэрэглэдэг байжээ. Жишээлбэл: «Эзэн хаанд ч ядуу хамаатан садан байж болно», «Саа өвчтөний орны дэргэдээс сайн хүүхэд олдоно гэж байхгүй», «Муурыг олоод үхрийг алдах», «Үндэс нь муруй бол иш нь муруй байна», «Нохойн эрүүнээс зааны соёо ургахгүй» гэх мэт.

	Токиогийн бүх сэтгүүлч, Зоргегийн тэр олон зүйр цэцэн үгийг авч хэрэглэх бөгөөд тэр нь Германы колони, элчин сайдын яаманд хүртэл нэвтэрчээ, Зоргегийн нэр хүнд улам нэмэгдэв. Бүр Германд түүнийг өвөрмөц сэтгүүлчээр үл барам хамгийн буурьтай нэртэй төртэйд тооцох болжээ, Гадаад явдлын яамны түшмэд Берлинээс ирэхдээ «Дорно зүгийн нарийн мэдлэгтэнтэй» уулзахыг юуны өмнө эрмэлзэнэ. Ер нь шинэ ирсэн хүн болгон японы дотоод бодлогын бүх асуудлаар сурвалжлагчдаас зөвлөгөө авдаг нь ёс юм шиг болов. Дирксен, Отт хоёр ч чингэхийг зөвлөнө.

	Зөвлөлтийн тагнуулчийн танил олширч, заримдаа ашиггүй хүн ч дайралдсан, олонх нь ашиг болохуйц хүн байлаа. Одоо түүний танил дотор, элчин сайд, цэргийн атташе хоёроос гадна, германы жанжин штабын эдийн засгийн хэлтсийн дарга хошууч генерал Томос, бидний нэгэнт танил болсон элчин төлөөлөгч Шмиден, Хаак нар, тусгай элчин төлөөлөгч Херферх, Улах, вермахтын хурандаа Нидамейер, Токио дахь германы элчин сайдын яамны зөвлөх Нобель, Оттын орлогч хошууч Шолл нарын зэрэг олон олон хүн байв.

	Тэнгисийн цэргийн атташе Венеккер, Оттын амжилтад атаархаж, хаанаас өөрийн «мэдлэгийг» олж авдгийг нь мэдэх учраас Зоргед тун ч дургүй байна. Тагнуулч хүний ёсонд дайснаа олшруулахгүй байхыг хичээх ёстой учраас Венеккерт ухаан зааж эхлээд, бүр өөрөө юмаа мэддэг зөвлөгч байхын тулд тэнгисийн цэргийн хэргийг сурч оролдож гарав. Цэргийн тагнуулч Зорге капиталист армийн зохион байгуулалт, зэвсэглэлд холбогдолтой тодорхой асуудалд үргэлж анхаарсаар ирсэн бөгөөд одоо нэгэнт цэргийн атташед зөвлөгөө өгдөг болсон болохоороо, тэр талаар өндөр мэдлэгтэй байх шаардлагатай болжээ.

	Макс Клаузен зөвхөн гурван байр, Тигасаки дахь өөрийн зуслан, энэ дөрвөн газраас мэдээ дамжуулах тул Зорге бас нэг нууцгай байр эрж олохоор шийдэв.

	Зорге «Бритиш файнаншил ныос» сэтгүүлийн сурвалжлагч Гюнтер Штейн гэдэг английн сэтгүүлч, түүний найз хүүхэн, швейцарын сурвалжлагч Маргарет Гаттенберг нартай ихэд үерхдэг байлаа. Энэ хоёр хүн үзэл бодлоо чөлөөтэй хэлэх нь олонтой бөгөөд Штейн Английн аливаад зохицомхой бодлогыг эрс шүүмжилж, «агаар нь цэвэр, капиталист үнэр танар үгүй» Зөвлөлт Холбоот Улсыг нэг биш удаа шагширч, ер нэг үгээр хэлбэл Рихардыг «өөрийн шашинд» татан оруулахыг хичээж, би орос хэл судалж байна гэж хэлдэг байлаа. Энэ бүхэн нь цөм хорон санааны хуурмаг яриа байж болох тул Штейнийг сорих, бүр хүндхэн юмаар сорих хэрэг гарав. Рихард, Төвийн зөвшөөрөл аваад сорьж эхэлжээ. Штейн фашистын Германаас оргож, английн харьяат болсон нь мэдэгдэв. Тэр нь нацистуудыг мах цуснаасаа үзэн яддаг хүн байж, Зоргег зуун хувийн нацист гэж үзсэн учраас эхлээд зориуд фашистын эсрэг үг хэлж хор шарыг нь малтах гэж бодсон бололтой. Гэвч бүх юм Штейний бодсоноор болсонгүй. Би ч гэсэн өөрцгүй фашистын эсрэг үзэлтэн хүн, гэхдээ ажлын нөхцөлөөс болоод дуугүй яваа юм гэж Зорге хэлэв. Штейн давын өмнө Гонконг руу буухиа зарлага хийх болов. Штейн түүнийг дуртайяа зөвшөөрч, даалгаврыг онц сайн биелүүлэв. Одоо Макс радио станцаа Гюнтерийн алслагдсан байранд авчирч, эндээсээ мэдээ дамжуулдаг болов. Удалгүй Гюнтер Гонконг руу явсан нэгэн удаагийнхаа явалтаар Маргарет Гаттенбергтэй гэр бүл болоод ирэв. Тэднийг Японд ирэхэд зартай хурим хийв.

	Маргарет тус байгууллагад ямар үүрэг гүйцэтгэв ээ?

	 

	 «Штейний хань байсан болохоор бид түүнд тусалдаг байсан, тэр хүүхэн ч бас манай ажилд тус хүргэдэг байлаа»

	 

	гэж Зорге дурсжээ.

	Тийм байгууллага байдаг гэж Маргарет мэддэггүй, ердөө л өөрийн хань Гюнтертээ зориулан мэдээ олж авчирдаг, тэрий нь Гюнтер, Зоргед өгдөг байсан ажээ.

	Энэ хоёр хүнийг Зөвлөлтийн тагнуулчийн эрхэлж байсан тэр том үйл хэрэгт оролцсон түр зуурын хүмүүс гэж үзвэл зохино. Тэд Зоргетой ердөө л хоёрхон жил ажиллажээ. Штейн санхүү, эдийн засгийн мэргэжилтэнд тооцогдох тул Германы эдийн засгийг сайн мэддэг, тиймээс ч байгууллагад ашигтай хүн байжээ. Гэвч 1938 онд Гюнтерийг албан ажлаар Хятадад суулгах болоход Зорге холбоогоо зогсоохоор шийджээ. Учир нь Гюнтер зориг муутай хүн байжээ. Макс Клаузены хэлж байгаагаар бол «Би Токиод буцаж ирээд Рихардынд очихдоо, тэднийд Гюнтер Штейний эхнэр Марго хоёртой дайралдсан юм. Тэд хоёулаа сэтгүүлч, Марго нь швейцарын нэгэн сониныг төлөөлж байлаа. Гюнтер Штейн боловсон, тайван, элэгсэг байрын хүн байсан, гэхдээ аймхай хүн шигээр надад санагдсан юм. Намайг заримдаа тэднийхээс шууд мэдээ дамжуулах талаар Рихардын хэлэхэд тэр тийм ч дуртай байгаагүй юм. Гюнтерт эргэлзэх юм олон байжээ. Гэлээ ч гэсэн би тэднийд хэд хэдэн удаа ажилласан минь нэгэнт цоо шинэ газар байсан тул нуугдах, мөрөө буруулахад маш чухал байж билээ» гэжээ.

	Одоо Зоргегийн байгууллагын сайтар анхаарах гол газар нь ерөнхий сайд Коноэгийн «Өглөөний зоогийн бүлэг», Токио дахь сурвалжлагч нарын холбоо, Бранко Вукеличийн гишүүн нь болсон францын Гавас агентлаг, өөрийн төлөөлөгч Жемс М. Коксоор дамжуулан хамаг нууцаа Вукеличид мэдэгддэг английн Рейтер агентлаг, англи, америк, францын элчин сайдын яамд, данийн төлөөлөгчийн газар, эцэст германы элчин сайдын яам боллоо. Эдгээр байгууллагын аль нь ч гэсэн өөрөө мэдэлгүйгээр Зоргегийн мэдээлэлд баян хувь нэмрийг оруулдаг байв. Зорге улс хоорондын болон төр улсын аливаа нууцад орох хаалгатай болж, урьд хэний ч гараагүй өндөрт гарч чаджээ. Зорге даян дэлхийн улс төрийн бодлогыг онцгой мэддэг хүн болсноор үл үзэгдэх өөрийн хаанчлалыг эрхлэн явуулж байжээ. Тэр бүх төвөгтэй ажил үйлийг явуулахад сонор соргог байж, нийт олны ажилд тасралтгүй оролцохыг шаардана.

	Тэглээ яалаа ч баттайяа бэхжиж авсан германы элчин сайдын яам нь л Зоргегийн хамаг цагийг авна. Түүнд зориулан бүр тусгай өрөө гаргаж өгсөн учир тэнд нь ажиллаж болохоор үл барам хүн хүлээж авдаг болов. Элчин сайд, цэргийн атташе хоёрын албан ёсны бус зөвлөх болсон юм чинь арга байж уу даа.

	Отт Рихардад сохроор итгэж байхад Рихард Оттад алба тушаал ахихад нь санаатайгаар тусалж, ховдог сувдаг хүслийг нь улам бадруулан, элчин сайд фон Дирксений оронд суулгахыг эрмэлзэв. Хэрэв Отт хэргийн эзэн болбол... Зөвлөлтийн тагнуулч Рихард Зорге бас хэргийн эзэн болно! гэсэн үг байлаа. Тэгвэл нацистын элчин сайдын яамыг гартаа аваад өөрийнхөө тусын тулд ажиллуулна... Тийнхүү «морь эзэн хоёр» болж тоглодог хуучны тоглоом болж, Отт залирхаг «эзэн» нь байхыг хүссэн нь мэдээж бөгөөд, харин Зорге нэлээд өөрөөр бодож байжээ.

	Зоргегийн аймшиггүй эрэлхэг зоригийг гайхахаас өөр арга алга. Тэр тэнгисийн цэргийн атташе Венеккерийг талдаа татахаар шийджээ, Венеккер фашистын эсрэг үзэлтэй хүний дүр үзүүлж тэр үзлээрээ Рихардыг хүмүүжүүлэхийг» оролдов. Зоргегийн чармайлтын ачаар тэнгисийн цэргийн атташе аажмаар өөрт нь дасаж, зав л гарвал санасан бодсоноо хуваалцдаг болж, нацистуудыг мал адгуус, алуурч дээрэмч гэж хараадаг боллоо. Тэр нэгэн удаа «Лилли Абекаас болгоомжлоорой. Цаадах чинь муу фашист шүү. Чамайг тагнах даалгавартай хүн. Би бол үнэнч хүн, чамд тус болоход хэзээд бэлхэн байна» гэж хэлсэнд Зорге «Би ч бас чамд туслахад хэзээд бэлэн» гэж хариулав.

	Венеккерийн хэлдэг нь ор үндэсгүй юм биш болохыг Зорге удалгүй мэдэв. Лилли Абек бол «Франкфуртер цейтунг» сониноос Хятадад суухаар томилогдсон сурвалжлагч хүүхэн бөгөөд Токиод ирснээс хойш Рихардыг ёстой нэг салахгүй дагажээ. Тэртээ Берлинд ямар нэг юм дуулсан юм биш биз? гэж бодогдов. Зорге ч тэр, Абек ч тэр, хоёулаа нэг сонины сурвалжлагч юм чинь дээ. Лилли яах аргагүй нэвширсэн нацист байлаа. (Энэ хүүхний зам цэргийн гэмт хэрэгтнийг шийтгэх хурлын хэрэгтний ширээнд сууснаар төгссөн юм) Хортой шартай, атаархуу тэр хүүхэн элчин сайдын нүдэн дээр Зоргегийн нэрийг гутаахыг оролдож, Берлин рүү элдэв муухайгаар мэдээлдэг болов. Гэвч түүний ховонд авьяаслаг сэтгүүлчид атаархсан атаа илтэд байх тул хэн ч түүний нь тоодоггүй байж. Элчин сайд ч хайртай хүнээ цээжээрээ хамгаалан, ер нь Лилли Абекын дайралтыг нийтийн хүчээр няцаажээ.

	Энэ явдал Зоргег Венеккертэй ойртон нөхөрлөхөд түлхэц болов.

	«Ер нь чи «Франкфуртер цейтунг» сонины төлөө ажиллавал яасан юм бэ? Тэгвэл надад алдар хүнд, чамд мөнгө ирнэ» гэж Зорге, тэнгисийн атташед хэлэхэд, инээд алдаад «Би тэртэй тэргүй чамд их мөнгөний өртэй болсон хүн. Наймааны маягийн харилцаанд дургүй, би тэр сонины сурвалжлагчтай зууралдах дургүй хүн шүү. Харин сонирхолтой мэдээний хувьд чи надад хэзээ ч найдаж болно» гэж хариулав.

	Зорге учрыг ойлгоод, шахаж албадсангүй. Үнэндээ Венеккер германы флотын тухай мэдээгээр цаг үргэлж хангаж байлаа.. Тэд фашистын эсрэг сэдэвтэй юм дахиж ярилцахаа болилоо. Рихард энэ хүнийг үнэнч юм байна гэж нэг биш удаа бодож байсан боловч хэзээ ч нэгмөсөн итгэсэнгүй. Венеккерт нэгэн сонирхол байсан нь Оттын адил гялалзтал дэвшихийг мөрөөддөг, Оттыг мах яснаасаа үзэн яддаг, аяндаа Дирксений оронд суухыг горьддог байжээ. Учир иймд Зорге «бүгдийн нөхөр» байхын тулд аргацааж явав. Энэ нь амаргүй хэрэг билээ. Тэнгисийн цэргийн атташед Зоргегоос үзүүлж чадах тус юү байв гэвэл түүнийг мэдээгээр хангаж, орноос нь тайлан бичих ажил байжээ.

	1938 оны нэгдүгээр сард, цэргийн атташе Япон улс Хятад дахь дайнаа дуусгамагц Зөвлөлт Холбоот Улсын эсрэг дайн эхлэх нь үү, үгүй юү гэдгийг яаралтай мэд гэсэн нууц даалгаврыг германы жанжин штабаас авчээ. Японы жанжин штабын генерал Хомма булзааруулсан хариу өгөв. Энэ маягаар цагийг өнгөрүүлээд байвал ЗСБНХУ-д л ашигтай болно, германчууд японы байдалд орвол ямар болохыг мэдэх хэрэгтэй, Хятадад байгаа цэрэг тамирдаж ядраад ихэд цөөрч, мөнгө маш их хэрэгтэй болсныг санавал зохино гэж Хомма хэлжээ. Нэг үгээр хэлбэл их дайнд бэлтгэхэд хоёр жилээс наашгүй хугацаа орох байжээ. Отт Зоргегийн оролцоотойгоор үйлдсэн илтгэлдээ, япончууд их дайныг аль болохоор хойш татахыг оролдож байна гэж германы жанжин штабт мэдэгдэв. Цэргийн атташе япончуудыг элдвээр зүхэж, герман улсын ашиг тус ба «коминтерны эсрэг гэрээнд» заагдсан үүргээ хайхардаггүй муу сайн их зант азийнхан гэж нэрлэв. Отт бас Дирксенийг үхээнц бодлого явуулж байна, японы засгийн газарт шахалт үзүүлэхгүй байна гэж дурджээ. Энэхүү хатуу үг элбэгтэй илтгэл нь дипломат ёсны албан бичиг бус, элчин сайдыг ховлосон улс төрийн ховыг санагдуулна. «Хэрэв энэ бичгийг аваад чамайг элчин сайдаар томилохгүй бол би Герман орно!» гэж Зорге Оттад хэлэв.

	Элчин сайд Дирксен хэрэг нэгэнт өнгөрснийг хараахан мэдсэнгүй. Нейратын оронд гадаад явдлын яамны сайдаар Англид элчин сайд байсан Риббентроп тавигдав. Нэгэн цагт Дирксен дипломатч нарын дунд Риббентропыг энд тэндгүй муулж, зальхай наймаач гэж нэрлэж явсан байжээ. Риббентроп ой сайнтай хүн байж, гадаад явдлын яамны сайд болмогцоо Дирксенийг санажээ. Оттын илтгэл ч цагаа олж очиж, Риббентроп илтгэлийг Гитлерт үзүүлэв. Дирксений хувь заяаг шийдэж, Риббентропын оронд Англи руу очиг! гэж тогтов. Гитлер Англитай дайтах санаатай байсан болохоороо хэрэгцээ багатай дипломатчийг аюултай газар луу түлхжээ. Тэгээд Токиод овсгоо самбаатай, чадварлаг, юү ч хийхээс буцдаггүй, бас Зөвлөлт Холбоот Улстай байлдахыг хатуу баримталдаг цэрэг Эйген Отт Герман улсыг төлөөлтүгэй, хошууч генерал цол олгоё! гэж шийдэцгээлээ.

	Япон улс Хятадыг бушуухан зүйл дуусгаад Зөвлөлт Холбоот Улсын эсрэг дайн эхлүүлэхийн тулд Гитлер боломжтой бүхнийг хийв. Түүний бодлоор бол ийм ажилд дипломатч нар их үүрэг гүйцэтгэх ёстой байв. Дирксен нэгэн удаагийнхаа илтгэлд, германы бодлого, Япон, Хятад хоёрт амжилт олохгүй байгаагийн үнэн учрыг туйлын итгэлгүй байдалтайгаар бичжээ. «Япон ямар ч нөхцөлд, тэр ч байтугай Германтай найрамдалт байдлаа алдах ч байсан, Номхон далайн арлуудаас гарахгүй» гэж Дирксен бичсэн байна. Ийм түс тас байдал Гитлерийн санаанд таарсангүй, элчин сайдыг илтэд үл итгэх үзэлтэй болсон хүн байна гэж үзэв.

	Отт ч элчин сайд хараахан болоогүй, Зорге ч түүний албан ёсны зөвлөгч болоогүй байсан хэр нь Отт, Рихардыг дэргэдээ байхад тэгтлээ их дасаад, түүний оролцоогүйгээр нэг ч ажил үйлийг үүсгэхээ болив. Одоо бүр Отт «Берлинээс тушаал авлаа. Маргааш чи бид хоёр, ерөнхий зөвлөгч Фалькенгаузентай зөвлөхөөр Гонконг руу гарна! Энэ золигийн Шоллыг авч явъя...» гэж хэлжээ.

	Рихард чемоданаа бэлтгэж, бичил хальсаар хармаагаа дүүргэж аваад, онгоцонд сууж, японы генерал, цагдаа нараар үдүүлэн Гонконг руу мордов. «Тэгэхээр бид генерал Фалькенгаузентай зөвлөлдөх болж байна уу? Бид түүнд... ингэж хэлнэ дээ. Хэрэв түүнийг зүтгээд байвал жанжин штабын тушаалаас эш татаад тавьчихна шүү...» гэх мэтээр Рихард зөвлөж явав. Хошууч Шоллын хувьд өөрийн дарга, түүний зөвлөгч сурвалжлагч хоёрын чемоданыг чирч явах л хэрэг байв. Энэ нь хэлэлцээ хийж байхаас юутай ч атугай амар ажил байлаа.

	Фон Дирксенийг Герман руу дуудлаа. Оронд нь хэнийг явуулдаг бол гэж хүн бүхэн тааж, тэрийг энийг байх гэлцэж байв. Тэр тоонд Оттын нэр ер орсонгүй. Өнөөх Эйген байх юм гэж хэн бодох билээ дээ... Тэнгисийн цэргийн атташе Венеккер учиртайхан царайлж явах болов. Тэр элчин сайдын байранд аль хэдийнээс санаатай явсан учир эргэлзэхгүй байжээ.

	Тэгтэл, 1938 оны гуравдугаар сард Берлинээс цахилгаан ирсэн нь бөмбөг дэлбэрэхийн адил юм болов. Токиод суух элчин сайдаар хошууч генерал Эйген Отт томилогдлоо!.. Хошууч генерал... Венеккер чихиндээ итгэсэнгүй. Тэрээр германы клуб рүү хар хурдаараа очиж, архийг хоолой мэдэн хөнтрөв. «Харав уу, чамд Герман руу очих хэрэг гарсангүй. За байз, чи бид хоёр чинь маргааш яах төлөвлөгөөтэй байгаа билээ?» гэж Отт Зөвлөлтийн тагнуулчид их л маадгар хэлэв. Зорге мушилзан инээмсэглэв. «Бид чинь элчин сайд боллоо» гэж Зорге, Макс Клаузенд хэлэхэд «Би чинь капиталист боллоо» гэж Макс хариулав. Клаузен тэр тухайгаа ярьсныг авч үзье. «Нэгэн зууч наймаачин гэрэлтүүлэх будгаар юм хувилдаг газартай байлаа. Тэр хүн хавтгай шилэн дээр будаг нялаад, ном хувилдаг, их ч сайн хувилдаг болохоор нь би гэртээ урьж авчраад, хэрхэн яаж хийдгийг заалгаж авав. Зууч наймаачныг нутагтаа буцахад би Ферстерийнд оруулсан хувиа аваад, түүгээрээ тэр газрыг нь худалдаж авсан юм. Энэ бол 1938 онд болсон хэрэг. Би бас энэ ажлыг их сонирхсон нэг япон хүнийг олов. Тэр хүн миний хавтгай шилнүүдийг их сургуулийн профессор багш нарт үзүүлж, хуучин судар хэрхэн хувилдгийг нь харуулжээ. Бид энэ ажлаараа их мөнгө олов. Тийм шил захих хүн улам олширлоо. Би ажиллах хүнээ нэмэхэд хүрч, 1939 он гэхэд гурван тасалгаа хөлсөлж авав. Би нөгөө шилнүүдээ үйлдвэрийн газар, тэр ч байтугай цэргийн ангид худалддаг болов. Ажиллах хүн 14 болтлоо нэмэгдэв» гэжээ. Энэ ажил орлого сайтай болжээ. «Мицубиси», «Мицуп», «Наказаки», «Хатати» мэтийн японы дээгүүр дээгүүр ферм захиалга өгдөг байжээ.

	Клаузеных гэр бүлийн төсвийг дор дурдсанаар зохион байгуулав. Үүнд, байрны хөлсөнд 175 иен, таксинд 80 иен, зарцад 60 иен, хоол унданд 250 иен, хувцсанд 370 иен гэх мэт. Тэд чинээлэг улс болсон учраас олигтой хувцаслах хэрэгтэй болжээ. Ийм нэртэй ферм нь Максад маш сайхан халхавч болж, Анна тэр хоёрыг ер сэжиглэхгүй байжээ. Үйлдвэр нь Клаузены байшингийн хажууханд байдаг, Макс нууцаа бусдад алдахгүйн тулд шилэнд будаг өөрөө нялна. Тэгэхдээ хоёр долоо хоногт нэг удаа энэ ажлыг хийдэг учир нууц байгууллагад ажиллах их зав гардаг байжээ.

	«Хувилах ажил нь тагнуулын ажилд ямар ашиг өгөв өө? Энэ талаар ярьдаг зүйлс худал юм. Сонирхолтой юм авдаг бол бидэнд мэдээжийн хэрэг сайн л байх байсан. Гэвч япончууд гэдэг маань тийм юмаа бидэнд өгч байх тийм тэнэг улс биш шүү дээ. Харин би ийм ажил эрхэлдгийнхээ ачаар өөрийнхөө гол ажлыг явуулахад сайхан халхавчтай байсан хэрэг. Энэ цэцэглэн буй үйлдвэр нь надад германы клубээс илүү япончуудтай танилцах их боломж өгдөг байсан юм...» гэж Макс хэлжээ.

	Рихард элчин сайдын яаманд нэгмөсөн суурьшжээ. Одоо хэдэн цагаар өрөөгөө түгжиж суугаад маш нууц бичиг цаасан дээрээ ажиллаж байх боломжтой болов. Мөн тэр өрөөндөө, Төвд зориулсан бичил хальс, мөнгө, байгууллагын гишүүдээс ирсэн төрөл бүрийн мэдээ сэлтийг нууцын төмөр авдарт хадгалж байх боллоо. Нууцын авдар маш төвөгтэй олон тоо эргүүлж онгойлгодог, түлхүүр нь Рихардын нууц хармаанд л явдаг болжээ.

	Эйген Отт, өөрт нь найдуулсан үүргийг биелүүлэхээр галзуу мэт улайрав. Тэр нь Японыг Зөвлөлт Холбоот Улсын эсрэг турхирах явдал байлаа. Отт, гадаад явдлын яамны сайд Хирота, Японы жанжин штабын төлөөлөгч нартай хэлэлцээ хийж эхлээд, Хятадад суугаа германы элчин сайд Траутмантай ярилцахаар дахиад л Зоргегоо дагуулаад Гонконг оров. Иймэрхүү наашаа цаашаа ажил Зөвлөлтийн тагнуулчид таалагдахгүй байв.

	Япон улс төрийн ба санхүүгийн хямралын байдалд байгааг Зорге ойлгож байв. Кобед дайны эсрэг жагсаалыг цагдаа нар буудсанаас хойш тийм ч удаагүй цаг. Армиас оргох явдал ихсэж, Хятадад байгаа япон цэргийн сахилга бат муудаж сүйрүүлэхэд хүргэв. Коноэгийн танхимынхан хоёр хагарч, цэргийн яамны сайд Сугияма тэргүүтэй нэг хэсэг нь Хятадад цэрэг дайны үйл ажиллагаагаа зогсоох, тэгснээрээ Япон улс тэнхэрч аваад, Зөвлөлт Холбоот Улсад довтлох ёстой гэж, нөгөө ерөнхий сайд Коноэ, түүний талынхан Хятадад дайныг үргэлжлүүлнэ гэж зүтгэжээ. Коноэгийнхан дийлсэн байна. Танхимыг шинэчлэн өөрчлөхөд хүрэв. ЗСБНХУ-тай хийх дайн дахиад л тодорхой бус хугацаагаар хойшлох мэт санагдав.

	Гэвч Зорге Герман-Японы харилцаа хэрхэн хөгжихийг цаг хором алдалгүй ажиглаж байв. Тэртээ Берлинд нэг юм болоод л байгаа бололтой, Риббентроп Японы элчин сайд Тоготой хэлэлцээ хийж байгаа мэтээр сураг гарав. Тэр нь хоёр орон Хятадад эдийн засгийн талаар хамтран ажиллах тухай ярилцаж байгаа мэт, Япон нь эзлэгдсэн Хятадтай германы монополчдоос хийх худалдаанд онц эрх, хөнгөлөлт үзүүлэхэд бэлэн байгаа мэтийн юм дуулдав. Тэгтэл гэнэт Озаки, Японы жанжин штаб цэргийн атташе Осимад Зөвлөлт Холбоот Улсын эсрэг хийх дайнд харилцан туслалцах цэргийн гэрээ байгуулах тухай хэлэлцэж эхлэх үүрэг өглөө! гэж мэдээлэв. Тэр тухай баримт байгаа ажээ. Тэр хоёр Гинзадорн гудамжны эмийн сангийн дэргэд уулзахаар болзов. Хэдийгээр цаг орой болсон байсан ч Рихард мотоциклдоо харайн мордоод, ухасхийлгэн давхив. Озаки хэдийнээ хүлээж байсан тул Зорге тэр баримтыг аваад гэдрэг эргэв. Шөнийн хоёр цаг болж байсан учир ихэд яарч, өглөө болохоос гэх үү, үүр цайхаас өмнө бүгдийг янзлах хэрэгтэйг бодон хурдаа улам нэмэв... Зам тохойрлоо... Яг тэнд нэгэн өндөр хэрэм бий, хэрмийг машин шүргэхээс болгоомжилж, хэн нэгэн хүн засмал замын хажуугаар том бул чулуу тавьж хамгаалан хашжээ. Тэгээд юү болсныг Зорге муу мэднэ. Хар эрчээрээ явсан мотоцикл чулуу мөргөжээ. Рихард мотоцикл дээгүүрээ даваад, тэр чулууны цаад талын чулууг нүүрээрээ мөргөн унажээ. Зорге нэгэн хэсэг хугацаанд ухаангүй байсан байж таарна. Түүнийг нэг зүг аваад явж байхад ухаан оров. Хармаанд нь нууц материал явааг даруй санав. Энэ бүхэн цагдаагийн гарт орвол уу... Эхлээд хэн болохыг тогтоож, дараа нь протокол хөтлөх нь мэдээж... Хармааг нь үзэх нь ч мэдээж... «Луки гэгээний эмнэлэг рүү! Доктор Штедфельд рүү! Би Зорге байна!» гэж хашхирав. Тархи толгой нь дүнгэнээд, дотор нь муухай болж бөөлжүүлмээр тун хэцүү байсан ч ухаан алдахгүйг хичээв. Тэгэхдээ доод эрүү нь бяцарч, гавлын яс нь цөмөрснийг мэдээгүй явжээ. Ер нь юү болсныг мэдэх юм байхгүй, намайг нэг зүг рүү аваад явж байна, хармаанд минь нууц бичиг бий л гэдгийг мэдэж байв. Нууц бичиг баригдвал цөмөөрөө балрах нь тэр! Таван жилийн нөр их хөдөлмөр, үнэнч нөхдийн амь нас, байгууллагын ирээдүй... цөм баларна... хамгаас илүү Озакид санаа зовов. Хамгийн түрүүн л Озаки руу хэргийн утасны үзүүр хөтлөн аваачна.

	Рихард хагас аньсан зовхиныхоо завсраар япон хүмүүсийн нурууг харав. Түүнийг машинд ачлаа. «Штедфельд рүү аваачаарай!» гэж дахин хашхирав. Нэг япон нь тайвшир гэсэн байдалтай зангав. Дараа нь бүх юм бүргэлзээд, хүн бусын хүч гарган ухаан сийрэг байхыг хичээж, янгинан өвдөхөөс ёолохгүй байхын тулд духныхаа арьсыг атиртал зангидав. «Штедфельд» манай доктор шүү!» гэж хашхирав. Үнэхээр ингэж хашхирлаа гэж өөрөө санав. Гэтэл үнэн хэрэг дээрээ дөнгөж уруулаа хөдөлгөсөн байжээ. Гэвч япончууд овсгоотой улс байж, нэгэнт л гадаадын хүнд ийм юм тохиолдсоноос хойш энэ хэрэгт орооцолдоод юү хийх вэ гэж, гадаадынхны эмнэлэгт аваачихаар шийдэцгээжээ.

	...Зорге дээрээ тонгойсон зовуурьтай царайг харав. Зоргегийн юү гэж байгааг доктор ойлгох гэж оролдов. Тэгж тэгж, Макс Клаузеныг бушуу дуудах учиртайг сая ойлгожээ. Утас нь мэдэгдэх учраас даруй дуудаж, Макс дорхноо ирэв. «Би түүнийг цус нөжтэйгөө зууралдчихаад байхад очсон. Тэр намайг хармагц, мөнгө санга, янз бүрийн нууц материал чихсэн хармааг минь уудал гэж л хэлж дөнгөсөн юм» гэж Макс дурсжээ. Максыг нөхрийнхөө гуйсныг биелүүлсний дараа Зорге даруй ухаан балартжээ. Бие нь их дордлоо.

	Макс тэндээс яаран Рихардын байранд ирээд угаагаагүй хальс байж болзошгүй гэж гэрэл зургийн аппаратыг нь авч, ширээний нь шургуулгыг шалгав. Макс хармааны чийдэнгээр замаа гэрэлтүүлэн явж, өрөөнөөс өрөө дамжин, ширхэг цаас болгоныг нарийвчлан үзлээ. Хэдийнээ үүр цайж эхэлжээ. Түүнийг дөнгөж үүд хаагаад, булан тойртол Вайзе тэргүүтэй мэдээлэх агентлагийн албан хаагчид хүрэлцэн ирж, гэрийг нь ломбодов. Хэн ч ийшээ ирэх эрхгүй болов. Гэвч бариад өгчихмөөр баримт бичиг Максын хармаанд нэгэнт орсон болохоор санаа зовох онцын шалтаг байсангүй.

	Энэхүү 1938 оны тавдугаар сарын 13-ны өглөө, «мотоциклийн сонин сүйдэл» гарсан тухай Токио даяар дуулдав. «Германы нэрт сэтгүүлч, Герман Япон хоёрын холбоог баримтлагч нацист зүтгэлтэн Рихард Зоргегийн амь биед халдав» гэж цуурхал дэгдэв. Элчин сайд Оттоос сурвалжилга авцгаав. «Нацист хэвлэлийн хайртай хүнд» санаатайгаар халдах гэсэн хорон санаа байгаа юм биш биз?» гэхэд Отт тийм биш гэв. Сонинууд элдэв бусаар дэвэргэн тайлбарлав. Зоргегийн зургийг энд тэндгүй нийтэлж, японы сурвалжлагч нар эмнэлгийн хүлээн авах өрөөнд чихэлдэв. Гэвч хэлмэгдэгч маш муу байгаа учир түүн дээр хэнийг ч оруулсангүй. Элчин сайд Отт, түүний гэргий хоёрыг л оруулжээ.

	Авгай эхэр татан мэгшиж, элчин сайд сандрахын ихээр сандрав. Түүнийг Берлин рүү, Вильгельмштрассед байдаг, гадаад явдлын яамны шинэ сайд Риббентроп дууджээ. Элчин сайд, Рихардгүйгээр тийм хариуцлагатай юманд явж чадахын чинээ санасангүй. Мөн ч цагаа олж дээ!.. Зорге төдхөн сэргэв. Толгой нь битүү боолттой, зөвхөн нүдэн тушаа нүх үлдээсэн байв. Ярьж болсонгүй. Гэвч гар нь хөдөлж байгаа болохоор хуудас цаас, өөрөөсөө бэхтэй үзэг хоёрыг бариулав. Хэдэн асуулт тавилаа. Оттыг Берлин рүү юунд дуудаа юм бол? Хоёр орны эдийн засгийн хамтын ажиллагааны тухай л урьдын адил ярилцах ажээ. Рихард зөвшөөрөн толгой дохиж, хамтран ажиллатугай гэж зөвшөөрөв. Гэхдээ дор бүрнээ муу санаалсан өрсөлдөгч хоёр яавч хэлэлцэн тохирч чадахгүй гэдгийг мэдэж байжээ. Олзноосоо болоод хэрэлдэнэ. Хэрэв цэргийн гэрээ байгуулах тухайд хүрвэл Эйген түс тас зөвшөөрч болохгүй. Одоо тиймэрхүү юм үндсэндээ ганц Японд ашиг өгнө. Харин Япон улс хэзээ эдийн засгийн талаар Хятадад хамтран тэгш эрхтэй ажиллана, тэр үед өөр юм санаж болно... Тийм ээ, цэргийн холбоо байгуулахыг хүлгэлзэх хэрэгтэй... гэж зөвлөв.

	Элчин сайдыг явсан хойно Клаузен ирэв. Рихард хэдий бие сулравч, зоригоо чангалан бичсээр л байв. Төвд илгээх радио утасны үгийг бичлээ. Өнөөдөрт нь дамжуулах ёстой. «Намайг эргэж очих болгонд, тэдгээр хүмүүсээс цуглуулж үлдсэн мэдээгээ бичээд дамжуулах гэж өгдөг, бас би өөрийн хүлээж авсан радио утсыг түүнд үзүүлэх гэж эмнэлэг рүү авчирдаг байлаа» гэж Клаузен дурсжээ.

	Зорге бие гэмтчихээд эмнэлгийн өрөөнд ч хэвтэж байхдаа зориг нугаралгүй, тагнуулч хэвээр байв. Тийм түгшүүртэй үед нэг ч минутыг алдах эрхгүй байжээ. Гэвч шөнө халуундаа дэмийрч, өдөр нь ихэд зовуурилан хоног өнгөргөж байлаа.

	...Элчин сайд Отт Берлин рүү мордов. Энэ тэнэгийг Риббентроп яаж хүлээж авдаг бол? Риббентроп ч гэсэн Оттоос нэг их илүү гараад байх хүн биш билээ. Тэр нь Английн цагаандаа гарсан дайсан, Англи, Зөвлөлт Холбоот Улс хоёртой нэн даруй дайтах талыг баримтлагч хүн. Герман улс хоёр сарын өмнө Австрийг эзлээд, одоо Чехословакад санаархаж байгаа цаг. Их дайн болох тийшээ хандаж байв... Япон хэдийгээр асар хүчтэй цэрэг зэвсэг, хөгжсөн эдийн засагтай ч урт удаан хугацааны дайныг даах чадалгүй байлаа. Өөрөөр хэлбэл «цэнэг хүрэхгүй» мөнгө, хүн хүч хүрэхгүй, эдийн засгийн нөөц нь хязгаарлагдмал байсан хэрэг.

	Отт Берлинээс шалавхан буцаж ирэв. Хоёр тал зүй ёсоороо л хэлэлцэн тохирч чадсангүй. Хятадад байгаа дипломат төлөөлөгчдөөс Берлин рүү илтгэл явуулжээ. Түүний нэгэн нууц илтгэлд, японы эрх баригчид Хятадаас гадаадынхныг бүгдийг хөөж, түүний дотор Германыг ч хөөх гэж байна. Японы монопол үйлдвэрийн салаа салбар бүхэнд хяналт тогтоогоод, түүндээ германчуудыг оруулахаа болилоо. Японы бодлого Хятадад байгаа гадаадын бүх капиталыг хөөхөд чиглэжээ» гэжээ.

	Риббентроп Японы элчин сайд Тоготой муудалцаад, цэргийн холбоо байгуулах хэлэлцээ тасалдав.

	Зорге амсхийн санаа алдав. Отт, Вильгельмштрассед очоод эр хүн шиг байжээ. Отт овоо хөвөө үнэт мэдээтэй ирэв. Бид одоо герман улсын улс төрийн бодлогод зарим нэг зүйлээр нөлөөлж болохоор болжээ гэж санамаар болов...

	Мияги өөрийн найзаас үнэн мэдээ авчээ гэж Бранко Клаузенаар дамжуулан зурвас ирүүлэв... (Тэр нь Озаки байх гэж Зорге таав). Япончууд өрнөдийн гүрний дунд унасан нэр хүндээ олж авах гэж Хасан нуурын орчимд цэргийн өдөөн хатгалга хийхээр бэлтгэж, Приморийд Зөвлөлтийн нутгийн хэсгийг эзлэх, Владивостокийг бүслэх төлөвлөгөө боловсруулж байна гэсэн маш чухал мэдээ байв.

	Байдал ийм болмогц, Зорге эмнэлэгт хэвтэж байх аргагүй болов. Зорге тулуур тулан! явж, машинд суугаад, элчин сайдын яам руу аваач гэж захирамжлав.

	Хасан нуурын орчим дахь дайны ажиллагаа 1938 оны долоодугаар сарын 29-нд эхлэв. Гэвч өдөөн хатгалга хийх гэж байна гэж Рихард Зоргегийн урьдаас мэдэгдсэн ёсоор Зөвлөлтийн командлал түүнээс хавьгүй өмнө Хасан нуурын орчим руу Улаан тугт 1-р тусгай армийн ангиудыг илгээж эхэлсэн байж билээ.

	Өрнөдийн хэвлэл Японыг их дайнд илэрхийгээр түлхэж, «Япон энэ явдлыг ашиглан Төв Хятадад үйлдэж байгаа ажиллагаагаа хязгаарлахад хүрч болох юм... Өнөөгийн Япон-оросын мөргөлдөөн нэг мэдэхэд зарлаагүй дайнд хүргэж болно шүү» гэж «Нью-Йорк таймс» сонин өдөөж байв. Риббентроп элчин сайд Тоготой хэрэлдсэнээ мартаад герман-японы цэргийн холбоо байгуулахыг сайшаадаг болов.

	Гэтэл наймдугаар сарын 11-нд сэхээ орцгоов. Учир нь японы цэрэг толгой дараалан бут ниргүүлээд, Зөвлөлтийн Приморийн нутаг дэвсгэрээс хөөгджээ.

	Хятад дахь ажил ч түүнээс дээргүй болов. Коноэ Ханькоуг эзэлж авснаар Хятадыг өвдөг сөгдүүлнэ гэж найджээ. Гэвч Дорнод Азид «шинэ журам» тогтоож чадсангүй. Хятадууд бууж өгөхгүй гээд үргэлжлэн тэмцсээр байв.

	Бүх юм зөвлөх Озакийн урьдчилан харснаар болов. Ийм цэцэн цэлмэг хүнийг албан ёсны зөвлөх болгож яагаад болохгүй билээ? гэдэг асуулт гарав.

	Хан хүү санаснаа биелүүлж эс чадав. Коноэгийн танхим улс хоорондын бодлогын бүх фронт дээр ялагдал хүлээгээд огцрохоос өөр замгүй болов.

	Алс Дорнодод байдал ийм л байлаа.

	Харин Европт үйл явдал шинээр үүсэн боловсорч байсны цаад утга санааг Зорге сайн мэдэж байв. Есдүгээр сарын 30-нд Гитлер Мюнхен дэх «хүрэн байшингаасаа» гарлаа. Энэ өдөр Англи, Францын эрх баригчид Чехословакийг фашистын Германд өгөв. Мюнхений хуйвалдаан нь нацистуудаас дэлхийн хоёрдугаар дайн гаргах замыг нь цэвэрлэжээ. Урицкийтэй тохиролцсон ёсоор Зоргегийн Японд байх хугацаа дууссан хэдий боловч Зорге аравдугаар сарын 7-нд Төв рүү илгээсэн бичигтээ:

	 

	«Одоохондоо бидэнд битгий санаа зовогтун. Хэдийгээр бид эндхийн нутагт залхаж гүйцээд, бид эцэж тамирдсан ч урьдынх шигээ өнөө л хэрсүү, шийдвэртэй хөвгүүд хэвээрээ байж, агуу их зорилгын үүднээс бидэнд ноогдуулсан тэр даалгаврыг биелүүлэх зориг эрмэлзэл дүүрэн байцгаана» 

	 

	гэжээ.

	Зорге, одоо миний байвал зохих газар гагцхүү Токио мөн гэдгийг тодоос тод ойлгож байв. Үнэндээ ийм үед, энэхүү олон улсын бодлогын хөл хөдөлгөөнтэй зөрлөг дээр түүний оронд ажиллачихмаар хүн энэ дэлхий дээр байгаагүй, байх ч аргагүй байжээ. Зорге фашистын ичээний мухрын мухар буюу германы элчин сайдын яаманд нэвтрэн орсноор барахгүй элчин сайдын үйл ажиллагааг хэрэгтэй зүг рүүгээ залж ч чадах, герман-японы харилцаанд нөлөөлж ч чадах, Гитлер болон түүний гар хөл бологсдын санааг мэдэж ч чадах болжээ. Тийм ээ, Зоргег хэн гуай ч орлож чадахгүй байсан юм. Амин хувийн бүх юм ар тийшээ тавигджээ...

	Одоо Катяд юү гэж хэлэх, яаж тайлбарлах вэ?

	 

	«Хайрт Катя минь!

	Сүүлчийн захидлыг энэ оны эхээр чамд бичиж байхдаа бид хоёр зуны амралтыг хамт өнгөрүүлнэ хэмээн бат итгэж, тэр ч байтугай хаана өнгөрүүлбэл дээр вэ? гэж төлөвлөгөө зохиож байсан билээ.

	Гэтэл би одоо болтол эндээ байж байна. Би чамайг хугацаа болзол тавьж зөндөө их хуурсан болохоор чамайг үргэлжид хүлээж байхаа больё гэж шийдээд зохих дүгнэлт хийсэн байвал би гайхахгүй. Гэлээ ч гэсэн, чи намайг мартаагүй байх, чи бид хоёрын таван жилийн турш мөрөөдөн явсан нэгэн гэрт хамт суухын тавилан бий байх гэж найдаж суухаас өөр аргагүй байна. Би ийм найдвартай хэвээрээ л явна. Үүний биелэгддэггүйн гол буруутан нь би, эсвэл чи бидний өмнө тодорхой зорилт тавьж өгч буй чи бид хоёрын амьдран суугаа орчин юм.

	Энэ завсар богинохон хавар, байнгын хэцүү ажилтай байхад их хүндээр нөлөөлдөг аагим халуун зун хоёр ээлжлэн өнгөрчээ. Бас тэгээд тохиолдсон золгүй явдал надад бүр ч хэцүү байлаа.

	Надад золгүй явдал учирч, хэдэн сар эмнэлэгт хэвтлээ. Гэвч одоо цөм зүгээр болж, хуучин хэвдээ ороод ажиллаж байна.

	Гэхдээ би сайхан болсонгүй. Хэд хэдэн сорви нэмэгдээд, шүд минь үлэмж цөөрсөн дөө. Оронд нь хиймэл шүд хийнэ биз. Энэ бүхэн мотоциклоос унаснаас боллоо. Ингэхлээр намайг гэртээ харихад чи нэг их сайхан хүнийг харахгүй нь байна шүү. Би одоо салам зодолдсон морьтон дээрэмчин шиг л байна. Дайнаар олсон таван шарх дээрээ баахан яс хэмхэрч сорви тогтоогоод хоцорлоо.

	Хөөрхий муу Катя минь, энэ бүхнийг сайнаар нь бодоорой. Ийм байгаагаа тоглоом болгон ярьж байгаа минь л яамай, хэдэн сарын өмнө бол ч горьгүй байсан шүү.

	Чи энэ завсар ганц ч захидал бичсэнгүй, миний илгээсэн бэлэг авсан уу, үгүй юү? Чамаас сураг дуулдаагүй болсоор мөд бүтэн жил болох нь байна.

	Чи юү хийж байна вэ? Хаана ажиллаж байна вэ?

	Эсвэл чи том дарга болчхоод намайг үйлдвэрийн газарт бичиг хүргэгч хүүхдийн оронд авч ажиллуулах гэж байна уу? За яах вэ, харж л байж болъё.

	Хайрт Катя минь, чамдаа эрүүл энхийг хүсэж, хамгийн чин сэтгэлээс сайн сайхныг ерөөе»


5 : АМЖИЛТ ОЛООГҮЙ «АЛС ДОРНОДЫН МЮНХЕН» ШУУРГАН ОЙРТЛОО

	Ойр тойрныхоо хүмүүсийн харахад Зорге урьдын хэвээр олон сонин, сэтгүүлийн сурвалжлагчийн амаргүй ажлыг эрхэлсээр байв. Нөгөө л хэвлэлийн бага хурал, албан ёсны хүлээн авалт, үдийн зоог гэх мэтэд оролцсоор зарим үед элчин сайдын яамны ажилтнуудын өмнөөс илтгэл хийнэ. Тийм нэгэн илтгэлд суусан Ганс Отто Мейснер тэр тухай хэлэхдээ: «Тэр бол туйлын энгүүнээр уншсан гайхамшигтай лекц болсон юм. Тэр үгээ «Америкчууд алдаа хийлээ, үүнийгээ нэгэн цагт харамсана даа...» гэж хэлээд төгсгөснийг би тодорхой санаж байна. Олон хүн түүний хариуд санаа амар инээмсэглээд тарж ажил ажилдаа орцгоосон юм. Өнөөдөр тэр үгс Зоргег олон улсын хоорондын харилцааны асуудалд юутай холч мэргэн байсны гэрч болоод байна» гэжээ. Гэвч нэлээд хугацаанд Зоргегийн санаа сэтгэлд ямар нэгэн эвдрэл гарах шиг болсон юм. Урьдынх шигээ баяр баясгалантай, сэргэлэн цовоо биш, улам бүр баргар царайлан явах болж, уран хурц үг хэлэхээ бараг байгаад, тэр ч байтугай зарим үед Эйген, Вайзе нартай ширүүхэн харьцаж, хүн амьтнаас зайдуу явахыг эрмэлздэг болж билээ.

	«Франкфуртер цейтунг» сонин, «Геополитик» сэтгүүл хоёроос Японы тухай ном бичнэ үү гэсэн хүсэлт ирсэн юм. Рихард тийм ном бичих тухайгаа бодоод хүн амьтнаас зугтаж, гэртээ ганцаар байхыг эрмэлздэг байсан ч байж болох юм. Зоргегийн байранд ихэвчлэн Японы тухай бичсэн мянгаад боть ном цугларчээ. Зорге заримдаа кимоно нөмөрч, толгойгоо алчуураар ороогоод гонхондоо сууж, чихэргүй ногоон цайг яаралгүйхэн оочиж суух ажээ.

	Хэдийгээр ийм ном бичих юм сан гэж эртнээс бодож явсан ч энэ удаад тэр тухай бодсонгүй. Хэрэв ийм ном бичвэл урьд гарсан бүх номоос өөр, туйлын сонин ном болох нь мэдээж байлаа. Зоргегийн ташингатад байгаа тэр олон ном юун тухай байв аа? Ёс суртахуун, зан заншил бичсэн номууд байжээ. Хүнтэй суусан эмэгтэйчүүд шүдээ хар лакаар буддаг, зүүг сүвлэхдээ европынхонтой адилгүй, зүүгээ утсандаа угладаг, биеэ чийгтэй алчуураар арчдаг, гейш хүүхнүүд нь бидний боддог шиг биш, ердөө л хөгжим, бүжиг хоёроос гэдсээ тэжээдэг жүжигчид юм, гэх мэтийг өгүүлжээ. Мөн түүнчлэн сүм дуган, лакадмал хайрцаг, дэвүүр, кагамидай, сэймон, акамон мэтийг бичсэн ном их бий. Бас эдийн засаг, түүхийн холбогдолтой ном ч байна. Гэвч Японы түүхэн хувь заяаны талаарх агуулгатай ном хараахан алга ажээ. Японы түрэмгий бодлогыг эрт урьдын цагаас нь эхлээд бодит баримтаар бичсэн хүн хараахан алга байлаа. Энэ тухай ном гаргавал, ер дайн гэгч юунаас болж гарч ирдэг, хэрэв тэр нь түрэмгий шинж чанартай бол эцэстээ юунд хүргэдгийг хүн зон мэдэхэд хэрэгтэй болох ажээ.

	 

	«Би өөрийнхөө цуглуулсан материалыг бүр эртнээс нааших Японы түрэмгийллийн түүхийг нэлээд дэлгэрэнгүй бичих үедээ ашигладаг байсан юм» 

	 

	гэжээ.

	Энэ нь Японы монополт капитализмын үүсэн тогтсон хийгээд XIX—XX зууны зааг дээр Япон улс империализмд шилжин орсон тухай ном болох байлаа. Энэ нь 1904—1905 оны орос-японы дайн эхлэхээс ч өмнө монополт нэгдлүүд японы эдийн засгийн чухал чухал салбарт гол байр эзэлсэн байсныг үгүйсгэдэг нэрт хүмүүсийн эсрэг чиглэсэн агуулга бүхий маргаантай ном бодох байжээ.

	Зорге нь банкны үйл ажиллагаа бөөгнөрөн төвлөрөх, санхүүгийн капитал үүсэх, улс төрийн элдэв арга заль, хээл хахуульд тулгуурлан бий болсон хөнгөлөлт бүхий хөрөнгөтний том бус бүлэг буюу улс төрийн бодлогыг наймаалдаг сэйсе хэмээгдэгч нар, капиталыг гадагш гаргах, японы империализмын өвөрмөц онцлог болох монополт капиталаас улс орны эдийн засаг дахь феодалын үлдэгдлийг ашигладаг тухай, японы империализмын онцгой түрэмгий бодлогын тухай, «Цэргийн хүчний монополыг» тунхагласан тухай гэх мэтийн өнгөц үзвэл шал сонирхолгүй юм шиг асуудлуудыг машид сонирхдог байжээ. Бас том том монополт хөрөнгөтнөөс төрийн аппарат, парламент, улс төрийн намуудтай ямар холбоотой, эрх барих бүлгийн хүч хэрхэн бэхэжсэнийг болон гадаад бодлогын түрэмгий чанар хэрхэн ихэссэнийг сонирхдог ажээ.

	Ер хүн болгон, хэн байлаа ч гэсэн түүхэн үйл явдлын зөвхөн гэрч байдгаар үл барам оролцогч нь байдаг ёстой ажээ. Тэгэхдээ оролцох хэр хэмжээ янз бүр байдаг. Нэг хэсэг нь дэлхий дахинд болж байгаа үйл явдлын судсыг барьж байхад, нөгөө нэг хэсэг нь бодох санах юмгүй явж, аль нэгэн түүхэн үйл явдалд тэр бүхэн гүнзгий бодсон юмгүйгээр оролцож байдаг байна.

	Жишээлбэл, сүүлийн жилүүдэд Японд болон даян дэлхийд болсон үйл явдлын шинж чанар ямар байна вэ?

	Зоргег таван жил Японд суух зуур Сайто, Окада, Хирота, Хаяси, Коноэ нарынх гээд засгийн газрын танхим хэд хэдэн удаа солигджээ.

	Төрийн зүтгэлтэн хүний алба тушаалдаа тогтох эсэх нь цагийн байдлаас л шалтгаална. Хан хүү Коноэг засгийн эрх олон жил барина даа гэж тун саяхан бодогдож байсан билээ. Гэтэл 1939 оны нэгдүгээр сарын 3-нд Коноэгийн танхим унав. Барон Хиранума гэгч нөгөөх «хаккоита» («Дөрвөн зүг найман зовхисыг нэгэн дээвэр дор нэгтгэх») зарчим буюу Дорно зүгийн улсуудыг империалист Японы эзэмшилд ямар ч үнээр болов оруулахыг эрмэлздэг асар хүчтэй цэргийн бүлэглэлийн төлөөний хүн Японы ерөнхий сайд боллоо.

	Хиранума, Итагаки, Ионаи, Тозио, Касахара, Наказима, Ямаваки, Арита, Икэда, Араки, Уэда нар бол цөм л Зөвлөлт Холбоот Улсын эртний дайсан байв.

	Том монополт капиталд тулгуурласан японы цэргийн эрхтний туйлын түрэмгий бүлэг засгийн эрхэнд удмаар санагдаж байлаа.

	Нэгдүгээр сарын 4-нд Исэ гэдэг агуу том дуганд тансаг их мөргөл болж хаантан дэргэдийн шадар түшмэд, дээд албан хүмүүсийнхээ байхад шинэ танхимынхаа бүрэлдэхүүнийг их наран Аматерасу бурханд «мэдэгдэн соёрхлоо».

	Нэгдүгээр сарын 5-нд эзэн хаан буюу «амьд бурхан «тэнно» Токиогийн Ясукунизинз дуганд мөргөл үйлдэхэд оролцов. Мөргөлийг радиогоор шууд нэвтрүүлж, төгсгөлд нь цэргийн ёслолын жагсаал болов. Ясукунизинз бол цэргийн дуган, эзэн хааны тугийн дор явж амь үрэгдсэн цэрэг бүхнийг бурхны төрөлтөнд тооцдог милитарист суртал ухуулгын төв байсан юм. Тэр үед «Тэйкоку симпо» сонинд: «Японы харьяат хүн ямар ч гэмт хэрэгтэн, үл бүтэх этгээд байлаа гэсэн дайчин тугийн доор жагсахдаа бүх нүгэл нь арилдаг юм. Япон улс эзэн хааны төлөө байлдаж байна, тийм учраас манай хийж байгаа дайн нь ариун дайн болно. «Эзэн хаан мандтугай» гэж хэлээд үхэж байгаа хүн сайн ч бай, муу ч бай бурхны хутгийг олдог юм» гэж бичиж байжээ.

	Тэрхүү Ясукуни-зинз дуганд хийсэн мөргөл нь шинэ засгийн газрын гадаад улс төрийн бодлогын чиг шугамыг өвөрмөцөөр ёслон ариутгасан хэрэг байлаа.

	Энэ өдөр цэргийн яамны сайд Итагаки ерөнхий сайдтай ярилцахдаа японы армийн удирдагч нарын хөтөлбөрийг тодорхойлж, Хятадад «бүрэн ялахын» тулд улс орны бүх нөөцийг өргөн дайчлах, ЗСБНХУ-д довтлох зорилгоор Герман, Итали хоёртой цэргийн холбоогоо бэхжүүлэх хэрэгтэй гэж хэлжээ. Хиранума эл хөтөлбөрийг үг дуугүй зөвшөөрөөд Итагакийг дагуулан цэргийн яаман дээр очжээ. Тэнд бив битүүлсэн цонхтой уудам том танхимд, Зөвлөлтийн өвөр Байгал, Приморье, Бүгд Найрамдах Монгол Ард Улсын газар нутгийг дүрслэн дуурайлгасан овгор товгор элс, шохойтой урт урт хайрцгийн дэргэд цэргийн яамны орлогч сайд генерал Тозио, тэнгисийн яамны сайд Ионаи, Манжуур дахь Квантуны армийн командлагч генерал Уэда нар хэдийнээ хүлээн байжээ. Хананд газарзүй, орон нутгийн зургийг өлгөж асаж унтардаг чийдэнтэй нь Зөвлөлтийн Алс Дорнод ба БНМАУ-ын хүн ам бүхий чухал газрууд руу чиглүүлсэн сумыг гэрэлтүүлж байв.

	Итагаки, ерөнхий сайдыг байлдааны ажиллагаа хийхээр төлөвлөж байгаа дүрс загвар луу аваачив. Тэр нь Бүгд Найрамдах Монгол Ард Улсын нутаг дэвсгэрийн нэг хэсэг Халх голын орчим газрын Тамсаг булгийн өндөрлөг байлаа. Тэрхүү, БНМАУ-ын дорнод хязгаарт цэргийн мөргөлдөөн гаргахаар төлөвлөжээ. Итагаки бол «монголын чиглэлийг» эртнээс баримтлагч байсан бөгөөд бүр 1936 онд Квантуны армийн штабын дарга байхдаа Гадаад Монголыг (буюу БНМАУ-ыг) Япон, Манжуурт нэгтгэх юм бол Зөвлөлт Холбоот Улсын Алс Дорнодын аюулгүй байдалд сүрхий хүчтэй цохилт өгөх юм гэж зааж байсан хүн билээ. Тиймээс хэрэгцээ тохиолдвол «Алс Дорнодоос ЗСБНХУ-ын нөлөөг бараг тэмцэлгүйгээр шахан гаргаж болно» гэж байжээ.

	Ийнхүү одоо японы арми БНМАУ-аар дамжин ЗСБНХУ-д орох нь Манжуураар дамжсанаас дээр, цэргийн мэргэжилтнүүд ч ийм саналтай байна гэж ерөнхий сайдад тайлбарлаж гарав. БНМАУ-ын Дорнод буюу Тамсаг булгийн өндөр шуурхай стратегийн ихээхэн ач холбогдолтой газар, үүнд: Японы арми зөвлөлт-монголын ангиудыг бут цохиод яах ийхийн завдгүй Чит хотоос урагших зөвлөлтийн хил дээр тулж очно, дараагийн цохилтоороо Сибирийн гол төмөр замыг тасална, ингэснээр Алс Дорнод ЗСБНХУ-ын бусад нутгаас таслагдана. Японы цэрэг байлдаж байгаа газар луу очих төмөр ба засмал замтай, эртнээс бэлтгэсэн хангах баазтай учраас ойрын төмөр замын өртөөнөөсөө 750 километр холд байлдах ёстой болох зөвлөлт-монголын цэргийг бодвол тактикийн хувьд үнэхээр давуу талтай юм. Ер нь Халх гол орчим нь Улаан Армид тун тохиромжгүй, огт замгүй, нүд алдам уудам тал, хүн амьтангүй, ус булаггүй газар юм гэж тайлбарлав.

	Хиранума дуугүй чагналаа. Ноднин жил Итагаки бас л ингэж хан хүү Коноэд Хасан нуурын орчмоор ЗСБНХУ-ын нутаг руу япон цэрэг халдан орох нь зөв зүйтэй гэж баталж байсныг тэр мэдэж байжээ. Тэгээд юү болж дууслаа даа... Приморье дэх зөвлөлтийн газар нутгийг эзэлж авах гэсэн Японы оролдлого шившигтэйгээр баларч, Улаан Арми японы ангиудыг толгой тоолон бут цохиж билээ. Тэр явдал Коноэгийн танхим огцрох нэг шалтгаан болсон нь эргэлзээгүй байв.

	Гэвч барон Хиранума шийдэмгий хүн байлаа. Тэр хэдийгээр цэргийн яамны сайдынхаа стратегийн чадварт бага найдсан ч ЗСБНХУ-тай байлдах нь зайлшгүй хэрэгтэй гэж үзэв. Тэр бас Монголын засгийн газар харилцан туслалцах гэрээнийхээ ёсоор бүр 1937 онд Зөвлөлтийн засгийн газарт хандаж, БНМАУ-ын нутаг дээр Улаан Армийн ангиудыг оруулахыг хүссэн, Зөвлөлтийн засгийн газар тэр хүсэлтийг нь биелүүлсэн, хэрэв одоо японы арми Монголын хил дээр зэвсэгт мөргөлдөөн гаргах юм бол зөвхөн монголын морин цэрэгтэй биш, зөвлөлтийн цэрэгтэй учрах болно гэдгийг мэдэж байлаа.

	Коноэ, шинэ ерөнхий сайдад хэцүү юм үлдээжээ. Мөнгөний ханш буурч, өлсгөлөн нэрмээд, ажил хаялт ихсэж, хятадад байгаа японы арми хүчин буурч, хүн, материалын нөөц шавхагдан, төмрийн хүдэр, нефть, каучук, химийн эд зэрэг түүхий эд дутагдаад, хөнгөн үйлдвэр уналтад байжээ.

	Тэглээ яалаа ч Хиранума ЗСБНХУ ба БНМАУ-ын эсрэг дайн өдөөхөөр шийдэв. Хиранума нь иймэрхүү юм хийхэд олон улсын хоорондын байдал хэзээ хэзээнийхээс илүү тохиромжтой байна гэж үзжээ. Үүнд Мюнхений хуйвалдаан болж, Бүгд Найрамдах Улсын Мадрид дийлдэж, Гитлер Чехословак, Австри хоёрыг эзэлж авсан үе байлаа.

	Бас японы түрэмгий нөлөө өмнө зүгт өргөсөн ихсэхээс сэтгэл түгшиж байсан Англи, Франц, АНУ-ын эрх баригчид Японыг «умар зүгт», Зөвлөлт Холбоот Улсын эсрэг чиглүүлэхийг чухалчлан яарцгаав. Түүнээс гадна ЗСБНХУ-ын эсрэг ялгуусан дайн хийхгүйгээр бүх Дорнод Азийг бүрмөсөн мэдэлдээ авах боломж үгүй, адгийн наад зах нь Байгал нуур хүрэх хэрэгтэй... гэж Хиранума хатуу итгэж байв. ЗСБНХУ-ын эсрэг явуулсан дайн хийх нь дэлхийн тайзан дээр батгүй байдалтай болсон Японы байдлыг бэхжүүлнэ, Герман, Итали хоёр байтугай Англи, Франц, АНУ Хиранумын засгийн газраас дорнод азийн чиглэлд хийж байгаа өргөн түрэмгий төлөвлөгөөг дэмжихээс өөр аргагүй болно, одоо хэр хамгийн чухал нь ЗСБНХУ-ын эсрэг империалист гүрнүүдийн эвслийг бий болгох хэрэгтэй гэж үзжээ.

	Генерал Итагаки энэ л цэргийн яамны танхимд байх зуураа бяцхан жүжиг тавив. Итагаки цахилгаан удирдлага руу очоод өнгө өнгийн товчуудыг дарав. Тэгмэгц нь далдад цахилгаан мотор дүнгэнэж, ирээдүйн дайн болох газрын дүрс бүдүүвч дээр тараан байрлуулсан жижигхэн танк, хуягт, машинууд хөдөлж эхэллээ. Танкнууд эсрэг этгээдийн байрлал руу халдан орж, хамх бут дайраад, тогтож торолгүй цаашлав. Энэ үзэгдэл хүмүүст хүчтэй сэтгэгдэл төрүүлж, «тулалдаан» элстэй хайрцаг дээр болж байгааг мартахад хүрцгээв. Барон Хиранума хоромхон зуурт «хувь заяагаа толинд» харах шиг болов. Хамгийн шинэ техникийн бүх төрлөөр хангагдсан, сайн зохион байгуулсан маневрын өөдөөс большевикүүд юү сөргүүлэн тавих юм бэ? гэж бодов. Тэд бажгадах болно, хэрэв нэгэн зэргээр Владивосток, Хабаровск, Благовещенск, Куйбышевкийн чиглэлд дайны ажиллагааг үүсгэж, Сахалины өмнөд үзүүрт тэнгисийн цэргээ бөөгнүүлэх юм бол уу... Бас элчин сайд Осима Берлинд дүрвэсэн цагаантнаар тагнуулын төв байгуулаад, хэсэг алан хядагчийг Зөвлөлт Холбоот Улс руу оруулах ажлыг зохион байгуулсан гэдгийг санав.

	Тийм ээ, барон Хиранума үнэхээр тийм юм болно гэж итгэжээ. Хүн ирээдүйгээ харж чаддаг байсан бол уу! улс төрийн үйл ажиллагаагаа ингэж гялалзтал эхэлсэн тун удахгүй, ердөө л наймхан сар болоод хээрийн өвс өтгөн ургасан тэртээ монгол газрын өчүүхэн хэсэг болох Тамсаг булгийн өндөрлөг дээр зүйл дуусах юм гэж шинэхэн ерөнхий сайд гуай яахин мэдэх билээ.

	Тийм ээ, хүн хувь заяагаа тольдон харах чадваргүй ажээ. Хиранума-Итагакийн хөтөлбөрийг парламент санал нэгтэй хүлээн авч, урьд хожид үзэгдээгүй их цэргийн төсөв, долоон тэрбум гучин хоёр сая иенийг баталлаа. Бүх нийтийг дайчлах үндэсний комиссын даргаар генерал Аракийг тавив. Энэ нь «Японы нөлөөний хүрээ буюу Манжуур, Хятад хоёртой хил залгадаг Монгол мэтийн хоёрдмол утгатай нутаг дэвсгэр байхыг Япон улс зөвшөөрөх ёсгүй» гэж мэдэгдсэн нөгөөх Араки мөн билээ.

	Парламентаас бас «давшилт арга хэмжээ» батлав. Үүнд 16 насанд хүрээгүй хөвгүүд, охидын ажлыг 12 цаг болтол (онцгой үед 14 цаг байхаар) багасгажээ. Хүн амаас бүх үнэт нарийн нандин эд агуурсыг хураан авч цэрэг дайны фондод нийлүүлэв!

	1939 оны нэгдүгээр сарын 13-нд АНУ-ын элчин сайд Грю, засгийн газартаа мэдээлэхдээ, «европын гүрнүүд Мюнхенд хэлэлцээ хийснээс хойш» Япон улс Зөвлөлт Холбоот Улсын эсрэг түрэмгийлэл явуулах «аятайхан нөхцөлтэй боллоо» гэжээ. Үүнээс арай хойхно «Нью-Йорк таймс» сонин бичихдээ «Токиогийн бүлэг Зөвлөлт Социалист Бүгд Найрамдах Холбоот Улсын эсрэг дайныг төлөвлөж байна. Энэ хавар ч мөргөлдөөн гарч болзошгүй нь» гээд ЗСБНХУ-ын баруун талаас довтолж, дорнодын найздаа «туслахыг» Герман, Италийн фашистуудад шулуухан зөвлөжээ. АНУ, Японд цэрэг дайны материал гаргадгаа улам ихэсгэв.

	Зорге японы империализмын дотоод мөн чанарын талаар их юм бодож, энэ асуудалтай холбогдолтой ном уншиж, японы түрэмгий нөлөөний гол пүршийг олж атгахыг оролдов. Хөрөнгөтний түүхчид, Японы бүхий л цэрэг дайны явуулгын гол буруутан нь армийн удирдагчид, түрэмгий милитаристуудын өчүүхэн бүлэг төдий мэтээр үзүүлэхийг оролддог байв. Гэтэл Зорге, Японд ч бай, Германд ч бай, АНУ-д ч бай хаана л бол хаана, империализмын дотоод мөн чанар адилхан гэж үзнэ. Дэлхийн анхны социалист гүрнийг унагах гэдэг л империалистуудын ганц санадаг санаа, мөрөөддөг мөрөөдөл юм. Хэдийгээр капиталист ертөнцийг хагалж бутаргаж буй янз бүрийн зөрчилтэй ч байсан ийм хэрэг болмогц цөм нэгэн санаатай ажээ. Японы империалистууд тухайн үед түрэмгий бодлого нь хаашаа ч чиглэж байлаа гэсэн Зөвлөлтийн Алс Дорнодыг багтаасан колонийн эзэнт улс байгуулах гэсэн төлөвлөгөөгөө урьдын адил баримталсаар байлаа. Сонор сэрэмж, сэрэмжтэй дээрээ бүр ч сэрэмжтэй байх л хэрэгтэй ажээ...

	Зорге ноднин жил цэргийн гэрээ байгуулах хэлэлцээрийг нураасан Тогогийн оронд генерал Осимаг Берлинд суух элчин сайдаар томилсныг дуулаад ихэд түгшив. Зөвлөлт Холбоот Улсын заналт дайсан, «коминтерны эсрэг гэрээг» зохион байгуулагчийн нэг Осима бол замын хагаст зогсох хүн биш, шийдэмгий, хэрсүү, Гитлерийн талыг илээр баримтлагч хүн билээ. Ромд, мөн өөрцгүй Зөвлөлт улсын дайсан Сираторийг элчнээр томилов.

	Муу үр уршиг үлдээх улс төрийн шинэ арга заль эхэлж байгаа нь яах аргагүй илт болов. Зорге иймэрхүү хүмүүстэй хэдэн жил нэг дор байхдаа улс төрийн арга заль хаашаа эргэхийг андахгүй мэддэг чадвартай болжээ. Дипломат ажилтныг ийш тийш нь нүүлгэх хөдөлгөх аливаа ажил нь цаанаа утга учиртай байлаа. Риббентроп бүр «Мюнхений инээдэмт жүжгийн» үеэс Герман, Итали, Япон гурвын хооронд цэргийн гурвалжин холбоо байгуулъя гэж Муссолинид хэлсэн юм гэж Отт хэлдэг байлаа. Одоо тэр хэрэг эхэлжээ. Японы элчин сайдын яамны зөвлөх нар Осима, Риббентроп хоёрын шууд хараанд ирээдүйн цэргийн гэрээний эхийг бэлтгэж эхлэв. Гэвч бүх юм шулуун замаар амархан явсангүй... Японы танхимынхан ч Герман, Итали хоёртой цэргийн холбоо байгуулахад нэгдсэн нэг үзэл баримтлаагүй үе байлаа.

	Рихард яаран Озакитай холбоо барив. Хиранумын танхимын зөрөлдөөн ямаршуу шинж чанартай болохыг мэдэх нь чухал байв. Озаки хангалттай хариу өглөө. Гитлер Англи, Францтай дайтахдаа хамгийн түрүүнд Японыг татан оролцуулахыг хүсжээ. Гэрээний гол агуулга нь энэ л байв. Цэргийн яамны сайд Итагаки, сангийн яамны сайд Икэда нар элчин сайд Осима, Сиратори нартаа түшиглэн, Гитлерийн төслийг олон таван үггүй хүлээж авахыг зөвлөв. Гэтэл гадаад явдлын яамны сайд Арита, тэнгисийн цэргийн яамны сайд Ионаи нар өрнөдийн гүрнүүдээс илэрхий холдохыг зүрхлэхгүй, «Япон нь эдийн засгийн шалтгаанаар Англи, Францын эсрэг хөдлөх чадал үгүй» байгаа учраас дээрх гэрээг явцууруулж, зөвхөн Зөвлөлт Холбоот Улсын эсрэг чиглүүлэх хэрэгтэй гэцгээлээ. Тэр эдийн засгийн шалтгаан гэдэг юү вэ? Стратегийн холбогдолтой олон төрлийн түүхий эдээр дутуу Япон нь хэрэгцээт зүйлээ Англи, АНУ, Францаас авч болох ба авч ч байлаа. Нэр бүхий орнууд нефть, каучук, төмөр, хөвөн, өнгөт төмөрлөг зэрэг нэн ховор зүйлийг их хэмжээгээр нийлүүлж байхад Япон улс аятайхан цаг ирвэл цэргийн хүчин чадлаа нэмэгдүүлэх санаатай цэрэг дайны материалыг хуримтлуулан хурааж байв. Тэгэхэд Герман улс юү ч нийлүүлж чадсангүй. Япон нь Британийн Малайягаас түүний бүх гаргадаг каучукийн гуч гаруй хувь, цагаан тугалганы тавин хувийг авч, бас Америкаас элдэв төмөр, нефть, машин, хөвөн, хольцтой төмөр худалдан авч, Канад, Австрали, хоёроос өнгөт төмөрлөг, Францаас төмөрлөгийн үйлдвэрт хэрэгтэй сайн чанарын нүүрс авах болжээ.

	Коноэг огцорсон ч Озаки дээдсийн дундах байр сууриа алдсангүй. Хан хүү албан тушаалаасаа бүрмөсөн буулаа гэж үзэхгүй, удахгүй эргэж гарна гэж найдаж байсан учраас «өглөөний зоогийн бүлэг» ажилласан хэвээр хоцров. Одоо тэд Сайонзи гүнгийн хүү, сайд нарын танхим, гадаад явдлын яам хоёрын нарийн бичгийн дарга Кинказугийнд цуглардаг болжээ. Сайонзийн хүү, Озакийг ихэд бишрэн хүндэтгэж, үнэн сэтгэлээс ижилдэн дасжээ. Ер нь Коноэ хэдий огцорсон боловч эзэн хааны дэргэдийн хүн хэвээр байсан тул хан хүүгийн дотно хүмүүс болох хувийн нарийн бичгийн дарга Усиба, Хятадын асуудлаарх зөвлөх Инукан Кэн, улс төрийн том зүтгэлтэн Казами, Гото нар асар их нөлөөтэй байлаа. Озаки, нөхдийн дэмжлэгтэйгээр Өмнөд Манжуурын төмөр замын Токиогийн судалгааны хэлтэст зөвлөгчөөр томилогдов. Энэ концерн нь нэгэн ёсондоо эзэнт улсын доторх «эзэнт улс» болж, засгийн газрын бодлогод ихээхэн нөлөөлнө. Квантуны армийн штабын дарга генерал Тозио 1938 оны тавдугаар сарын 11-ний цахилгаан утсандаа «Манж-Гоод бодлого явуулах, Зөвлөлт Холбоот Улсын эсрэг цэрэг дайны ажиллагааг бэлтгэхэд» Өмнөд Манжуурын төмөр замын концерны гүйцэтгэсэн онцгой гавьяаг тэмдэглэжээ. Манжуур ба Зөвлөлт Холбоот Улсын байдлыг судлах даалгаврыг Озакийн хэлтэст өгчээ. Озаки шинэ албанд ороод байхдаа танхимын аль ч гишүүн мэддэгийн хэмжээгээр л мэддэг байлаа. Англи, Франц АНУ-ын элчин сайдын яамтай холбоо бүхий Бранко Вукелич эдгээр орон япон-герман-италийн хэлэлцээнд яаж ханддагийг үзүүлсэн мэдээ сэлт авчирна. Өнөө л хуучин эвлэрэгч, өдөөн турхирагчдын үйл ажил хэвээр байв. Тийм ээ, тэд япон-герман-италийн цэргийн холбооны хурц үзүүр ЗСБНХУ-ын эсрэг чиглэсэн л юм бол дургүйцэх юм ер үгүй байжээ.

	Английн элчин сайд Крейги японы гадаад явдлын яамны сайдаас тус цэргийн гэрээ хэний эсрэг чиглэснийг тодруулан асуухад Арита, Япон улс гэрээг зөвлөлтийн эсрэг тэмцэх хүрээгээр хязгаарлахыг эрмэлзэнэ гэж хариулжээ. Крейги ийм хариултад сэтгэл ханасан ч Оттод очиж, хэрэв Япон улс Берлиний саналыг хүлээж авах юм бол хэнд ч ашиггүй юм болно гэж баталж гарав. Отт Берлинд мэдэгдэхдээ «Английн элчин сайд туйлаас сэтгэл догдолж, саявтар надтай уулзаад, японоос гэрээнд хандаж байгаа бодлого нь Англитай харилцах харилцааг туйлын түгшүүртэй болгож байгаа буруу зам юм гэж тайлбарлалаа» гэжээ. Америкийн элчин сайд Грю төрийн департаментдаа мэдээлэхдээ «үндсэн асуудал нь болох хэлэлцээг хэрхэн хэрэглэх вэ гэдэгт буюу зөвхөн оросын эсрэг чиглэх үү, аль эсвэл бусад орны эсрэг чиглэж магадгүй юү гэдэгт л байна» гэжээ. Японоос Зөвлөлт Холбоот Улсын эсрэг түрэмгийлэл хийхэд «ялангуяа европын гүрнүүд Мюнхенд хэлэлцэн тохиролцсоны дараа тун аятайхан нөхцөл бий боллоо» гэдэг дүгнэлтийг Грю хийв.

	Улс төрийн уур амьсгаа улам бүр ширүүсэв. Макс Клаузен радио утсыг арай чарай дамжуулж амжиж байв.

	Зорге, Вильгельмштрассе гудамж, Токио хоёрт гарч байгаа бүхий л хувьслыг онцгой соргогоор ажиж байлаа. Араатнууд хэлэлцэн тохирох гэж дахин нэг оролдов... Гэвч зөрөлдөөний үхмэл зангилааг тайлж чадах уу, үгүй юү? Рихард бодит биш юманд үл итгэнэ. Үүнтэйгээ адилаар, барон Хиранума тэр зангилааг тас цавчих чадалгүй, ер нь хэн ч түүнийг тас цавчиж чадахгүй гэдгийг мэднэ.

	Хэлэлцээ найдваргүй сунжирсаар л. Гуравдугаар сард Риббентропоос цахилгаан ирэв. Зорге түүний зургийг нь авав. Хэлэлцээ дуусах янзгүй л байв. Япончууд аль болохоор германы саналыг тойрон өнгөрөхийг хичээнэ. Тэд ЗСБНХУ-ыг л довтлох үндсэн объектоо гэж үзэх хэрэгтэй, харин Англи, Францын хувьд гэвэл гэрээнд оролцогч улс бүхэн тухайн үед тэдгээрийн эсрэг хөдлөх эсэхээ дор бүрнээ шийдвэл зохино гэсэн эвлэрэнгүй бодлого гаргажээ. Осима, Сиратори хоёр цадигаа алдаж, тэр ч байтугай Токиогийн баримталж буй бодлогыг хэлэлцэх ч хүсэл алга, эс болбол огцорно гэж сүрдүүлэв. Бас японы засгийн газар цэргийн холбоонд олон таван үггүй нэгдэхгүй юм бол Герман ганц Италитай холбоо тогтооно, түүгээр ч барахгүй Оростой гэрээ хийж ч магадгүй гэж Риббентроп мэдэгдэв.

	Гэвч энэ заналхийлэл тус болсонгүй бололтой. Хиранума аман дээрээ, Япон улс Герман, Итали хоёртой мөр зэрэгцэх зориг шийдвэр төгс байна гэж андгайлаад, Герман, Итали хоёрт улс төр, эдийн засгийн тусламж үзүүлэхэд бэлэн байгаагаа амлахын хажуугаар Япон нь тухайн байдлаас болоод «одоо ч гэсэн, ойрын ирээдүйд ч гэсэн ямар нэгэн цэргийн тусламж үзүүлж үнэхээр чадахгүй байна» гэсэн бичгийг Оттоор дамжуулан Гитлерт өгүүлжээ.

	Тавдугаар сарын 4-нд элчин сайд Крейги Англи руугаа, Даунинг-стрит I лүү утасдаж, Хиранумын танхим нь ЗСБНХУ ба өрнөдийн гүрнүүдийн эсрэг цэргийн холбоо байгуулахаас татгалзаж, гагцхүү ЗСБНХУ-ын эсрэг цэргийн эвсэл байгуулах саналаа хэллээ хэмээн мэдэгдэв.

	Япон яагаад ингэж шийдэх болов оо? гэдгийг тааж цөхөх юм байсангүй. Энэ үед Москвад ЗСБНХУ, Англи, Франц гурав хэлэлцээ хийж байжээ. Хиранумын танхим өрнөдийн гүрнүүдтэй холбоогоо таслах хүсэлгүй байна гэж мэдэгдсэнээрээ Москвагийн хэлэлцээнд хагарал гаргаж, Зөвлөлт Холбоот Улсаас өрнөдийн гүрнүүдтэй ойртоход нь саад болохыг найдав. Ер Англи, Франц хоёр түрэмгийлэгчдийн эсрэг холбоо тогтоохын тулд хэлэлцээ хийгээгүй гэдгийг барон ч тэр, түүний засгийн газар ч тэр яахин мэдэх билээ.

	Зорге энэхүү олон улсын хоорондын харилцааны учиг зангилгааг тайлж, аль аль талын нь удирдлага болгож буй санааг ойлгож мэдэхийг хичээв.

	Чингэж Япон улс Алс Дорнодод байдлыг өөрчилснөөрөө Германыг буумтгай болгож, Франц Англи хоёрыг Зөвлөлт Холбоот Улсаас холдуулахыг зорьж байгаа нь мэдээж боллоо...

	Чухамхүү энэ учраас сүүлийн хэдэн сард Зорге царай барайлган бодлогоширч явсан юм. Тэр элдвийг бодож, дэлхийн улс төрийн бодлогын судсыг барьж байв. Болж буй үйл явдлыг шинжлэх ухааны талаас үнэлж гагцхүү үнэн дүгнэлт хийх ёстой. Гитлер болон өрнөдийн гүрнүүдийг дэмжихийн тулд Хиранумын танхим «умар зүгт» бас нэг өдөөн хатгалга хийх нь гэдэг дүгнэлт аяндаа гарав.

	Рихард ингэж дүгнэмэгц, сэтгэл түгшиж эхлэв.

	Япон улс БНМАУ-ын дорнод хил дээр цэргээ татаж байгааг Английн элчин сайдын яамныхан мэдэж байгаа бололтой гэсэн мэдээг Бранкогоос мэдэв. Вукелич цэрэг дайны ажиллагаа эхлэхийг хүлээлгүй Гавас агентлагийн толгойлогчоор дамжуулан Манжуур луу очих томилолт хөөцөлдөв.

	Японы генералууд Зөвлөлт Холбоот Улсад довтлоход тохиромжтой газрыг Монголоос эзэлж авах, бас Зөвлөлтийн зэвсэгт хүчний байлдах чадварыг сорьж үзэх зорилготой гэдгийг Зорге олж мэдэв. Япон нь Зөвлөлт Холбоот Улсын зэвсэгт хүчний холбогдолтой тагнуулын мэдээг харилцан солилцох тухай нууц гэрээг Германтай хийлээ гэж Зорге бүр өнгөрөгч оны аравдугаар сард Төвд мэдэгдсэн билээ.

	Клаузен бас л радио утсыг дараа дараагаар явуулж, аюул ойртон айсуйг мэдэгдлээ.

	Бранко Халх голын дэргэд тулалдаан болсноос хойш сарын дараа фронт дээр очив. Улсын хилийг үнэн байдлын эсрэгт Монголын нутаг дэвсгэр лүү хорин километр гүн оруулан Токиод үйлдсэн хуурамч газрын зургийг Японы генералууд довтлон халдах шалтаг болгосон юм. Гэрээгээр авсан үүрэгтээ үнэнч Зөвлөлт Холбоот Улс БНМАУ-д тусалжээ.

	Бранко Их Хянганы салбар нурууд бутаргана бут бүрхсэн Халх голын элсэн толгодыг харав. Тэрхүү өргөн хөндий, элс манхан, шавар шавхайд машин сууж, ганцхан мориор ийн тийн аргацааж явна. Бранко Хамар даваан хэмээх намхавтар уултай саарал манан татсан нутгийг хэдэн цагаар ажиглана. Тэртээ зүгт сонирхол татсан Монгол газар, улаан арми, улаан цэрэг байгаа гэж бодогдоно.

	Бранко тус Халх голд францын Гавас агентлагийг төлөөлөн иржээ.

	Долоодугаар сард ерөнхий сайд Хирянума дэлхий нийтийн хэмжээний бодлоготой зууралдан суужээ. Хиранума америкийн элчин сайд Грюд байгуулагдаж буй япон-германы холбоо нь гагцхүү Зөвлөлт Холбоот Улсын эсрэг чиглэнэ. Япон нь Америктай нягт хамтын ажиллахыг эрмэлзэж байна гэж тайлбарлав. Мөн түүнчлэн барон ЗСБНХУ-ын эсрэг дайтахаар Хятадад байгаа цэргээ суллаж авахыг чармайж, үүний тулд Номхон далайн бага хурлыг зарлан хуралдуулж, түүн дээр АНУ, Англи, Франц, Герман, Итали улсууд Хятадын хувь заяаг шийдэж нэг ёсны «алс дорнодын Мюнхен» буюу Хятадыг Японд өгүүлэх хэргийг зохион байгуулна гэж боджээ. Үүнтэй холбогдуулан гадаад явдлын яамны сайд Арита Английн элчин сайд Крейгийг аргалж, Англи улс Японтой ойртох нь Англид өөрт нь ашигтай гэж ухуулав. Японы засгийн дээд эрх баригчид Тянжин дахь английн концессыг боож, Хятад дахь эрх ашгийг нь хавчсанаар Англид нөлөөлж чадав. Британийн ерөнхий сайд Нейвилл Чемберлен үлэмжхэн буулт хийсэн нь долоодугаар сард гадаад явдлын яамны сайд Арита, английн элчин сайд Крейги нарын дунд болсон хэлэлцээнээс ил харагдав. Хэлэлцээ байгуулж, түүнд зааснаар Англи улс Хятад дахь Японы онц эрхийг хүлээн зөвшөөрч, японы армиас түрэмгий төлөвлөгөөгөө хэрэгжүүлэхэд нь саад хийхгүй гэсэн амлалт өгөв. Энэ нь «алс дорнодын Мюнхений» тун нааштай эхлэл боллоо. Вашингтон бас зүгээр байсангүй, Номхон далайн бага хурал хуралдуулъя гэсэн Японы саналд нааштай хандав. Герман, Итали хоёр ЗСБНХУ-ын эсрэг чиглэсэн цэргийн холбоог Хиранумын засгийн газартай хийхэд бэлэн байв. (Тэгэхдээ Гитлер, Япон улс Англи, Франц хоёрын эсрэг хийх дайнд оролцохыг Хиранумын засгийн газраас шаардсаар байжээ).

	Товчоор хэлбэл дахиад нэг жаахан шахаад өгвөл Токио ялж мэдэхээр байв. Үүний тулд өчүүхэн юм дутаж байжээ. Тэр нь Халх голд ялах л хэрэг. Халх голд ялбал Японы нэр төрийг өндөрт өргөж, АНУ, Англи хоёрыг нэгмөсөн буулгах учиртай байлаа.

	Гэтэл чухам энэ долоодугаар сард, Зөвлөлт-монголын цэргийг бүслэн авч устгах гэсэн японы арми Баянцагааны нурууны орчимд өөрснөө бүслэгдээд, японы гол бүлэглэл бут ниргүүллээ! гэж Квантуны армийн штабаас мэдээ ирэх нь тэр. Энэ явдал уршигтай юм боллоо.

	Долоодугаар сарын 26-нд Америкийн Рузвельтын засгийн газар Японтой гучин жилийн өмнө байгуулсан худалдааныхаа гэрээнээс татгалзав. Наймдугаар сарын 1-нд Токиод английн элчин сайд Крейги Японы хэмжээ хязгааргүй шаардлагыг эсэргүүцэж мэдэгдсэнээр англи-японы хэлэлцээ үнэн хэрэгтээ зогсов. Германы дипломатч нар Москвад хэлэлцээ хийж байгаа мэтээр цуурхал тарлаа. Энэ нь ой ухаанд оромгүй, байж боломгүй зүйл мэт санагдаж, Япон улс давхар давхар ялагдал хүлээж байгаа энэ үед бүр ч муухай юм шиг болжээ... Зөвлөх Усами, Германы гадаад явдлын яамны улс төрийн хэлтсийн дарга Верман руу хар гүйхээрээ очиж, тэр талаар тайлбар өгөхийг шаардав. Верман тэр цуурхлыг няцаасан боловч дипломатч хүний үг, тэгэх тусмаа гитлерийн дипломатчийн үг ямаршуу байдгийг Арита нэгэнт мэдэж байв.

	Токиод бөөн сандрал боллоо. Барон Хиранума доор нь ёроолгүй нүх онгойж эхэлж байгааг мэдэх шиг болов. Итагаки гарын дор байсан бүхнээ Халх гол руу хаяж эхлэв. Үүнд Порт-Артурт байсан элэнц хуланцын үеийн хэрмийн их бууг ховхолж, Хятадаас танкаа мөлхүүлж, дэлхийн нэгдүгээр дайнаас хойш одоо болтол бүтэн байсан нь гайхалтай жаран тооны бөмбөг буудагч, хятадуудаас бүрдсэн ангийг илгээлээ. Гэвч юутай хээтэйгээ нийлээд таван батальон явган цэрэг, арван долоон эскадрон морин цэрэг болов. Одоо байдал өөрчлөгдөж, хил дээр өдөөн хатгалга үүсгэсэн нь бүх улс орны хүчин чармайлтыг шаардав. Одоо Халх голын асуудлыг эзэн хааны дээд командлал, цэргийн дээд зөвлөл, маршал, адмиралын зөвлөл, үндэсний нөөцийн зөвлөл хөөцөлдөж эхлэв. Эзэн хаан өөрийн сайд нар, Аматерасу бурхантайгаа зөвлөөд, зөвлөлт-монголын цэргийг ганцхан дайраад цохичих учиртай 6-р тусгай армийг байгуулах тушаал буулгав.

	Хиранума, цэргийн яамны сайд хоёр довтлох, бүслэх, устгахыг л шаарджээ. «Алс дорнодын Мюнхен» байх уу, үгүй юү гэдэг Халх голын дэргэдэх үйл явдлын үр дүнгээс л шалтгаалах болоод байлаа. Шийдвэрлэх довтолгоог наймдугаар сарын 24-нд хийхээр товлов. Японы дипломатч, цэргийн эрхтнүүд Английг албадан шахахаар шийджээ. Наймдугаар сарын 17-нд генерал Сугияма Тянжины английн банканд хадгалаастай байгаа хятадын засгийн газрын бүх хөрөнгийг японы эрх баригчдад тушаахыг англичуудад шаардав. Гэвч англичууд 50 сая долларын хятад мөнгийг генерал Сугнямад өгч амжсангүй.

	Наймдугаар сарын 20-ны өглөө эрт зөвлөлт-монголын цэрэг довтолгоонд оржээ. Ийнхүү тэд япончуудаас урьтжээ.

	Наймдугаар сарын 31 гэхэд БНМАУ-ын нутаг түрэмгийчүүдээс бүрэн чөлөөлөгдөв. Тулалдаан болсон гурван сарын дотор япончууд 55 мянган хүнээ алуулж, шархдуулж, 660 нисэх онгоц, 200 гаруй их буу, бас бус ихээхэн зэвсэг хэрэглэлээ алдав. Зөвлөлт-монголын цэрэг 9 мянган хүнээ алджээ.

	Японы эзэн хааны зөвлөхүүдийн нэг хэвлэлийн хэрэг эрхлэгч Кизо «Бүх юм баларлаа...» гэж өдрийнхөө тэмдэглэлд бичжээ.

	Герман, Итали хоёр Халх голын үйл явдал төгсөхийг хүлээлгүй цэрэг-улс төрийн гэрээ байгуулав. Тэд барон Хиранумын хөзөр явцгүй болсныг хэдийнээ ойлгожээ. Номхон далайн бага хурал буюу империалист гүрнүүд Хятадын хувь заяаг Японд ашигтайгаар шийдэх ёстой, нэгэн ёсны «алс дорнодын Мюнхен» байгуулах гэсэн Хиранумын оролдлого балран унав. Герман улс Халх голын тулалдаан ид болж, Японы арми сүйрдгийн даваан дээр очоод байх үед бас нэг гэрээ хийжээ...

	Түгшүүр төгс 1939 он...

	Рихард том жижиг үйл явдлыг нэгд нэгэнгүй толгойдоо хурааж, өрнөдийн гүрнүүдийн дуу хоолойг чих тавин сонсож, Вильгельмштрассе гудамж руу аваачдаг утасны үзүүрийг алдахгүй барьж байх хэрэгтэй байлаа. Түүний гарт орсон баримтаас үзэхүл Европ тив дэлхийн хоёрдугаар дайнд сэмхэн гулсан орж байгаа нь тов тодорхой боллоо.

	Тавдугаар сарын сүүлчээр жанжин штабын эдийн засгийн хэлтсийн дарга, Зоргегийн эртний танил, хошууч генерал Томас Гадаад явдлын яамны ажилтнуудын өмнө илтгэл тавьжээ. Тэр нууц илтгэлийн үгийг Отт Зоргед өгөв. Томас сонин тоо баримт дурдсан нь герман цэргийн тоо 1939 оны дундуур хоёр сая хагас болж, Герман нь бүрэн зэвсэглэж сургасан 51 дивизтэй, түүнээс 5 нь танкны, 4 нь моторжуулсан дивиз байгаа, агаарын цэргийн хүч 260 мянган хүнтэй, 240 эскадриль, 340 зенитийн батарейтай, тэнгисийн цэргийн флотын бүрэлдэхүүнд 2 линкор, 2 крейсер, 17 эсминец, 47 шумбадаг завьтай, ойрын үед бас 2 линкор, 4 крейсер, нисэх онгоц тээгч, 5 эсминец, 7 шумбадаг завь хийж дуусгах гэж байна хэмээжээ.

	Германчууд Голланд, Бельги, Францтай хиллэдэг хилийнхээ дагуу Зигфридийн шугам буюу хагас сая цэргийг багтаасан 17 мянган газрын доорх төмөр бетон барилгаас бүтсэн 50 километр өргөн бэхлэлтийн бүс байгуулав.

	Томасын илтгэл нэгэнт германы дипломатч нарын баримжаа болгоход зориулагдсан болохоор Эйген Отт Зоргегоос нуух гэж огтхон ч санасангүй. Тэр, Рихардыг аль хэдийнээс элчин сайдын яамны ажилтны тоонд тооцож, элчин сайдын яамны дэргэдэх албан ёсны хэвлэлийн атташе болгох гэж бодож явсан байжээ.

	Рихард илтгэлийн хуудас бүрийн зургийг авав. Энэ бол ховорхон тохиох олз байв! Нацистууд хамгийн нандин нууцаа санамсаргүй ингэж алдав.

	Тэр ч байтугай Томас «Чухамхүү цэргийн үйлдвэрийн хөдөлмөрийн бүтээмжийн түвшин, бусад эдийн засгаа цэргийн зам руу шилжүүлэх бэлтгэл хоёроороо Герман шиг өндөрт гарсан улс гүрэн одоо хаана ч алга байна» гэж дүгнэжээ.

	Энэ бүхнийг Клаузен тэр өдөрт нь Төвд дамжуулав. Зорге Эйгенийг харахдаа «Фашистын эрх ч тугал бол доо...» гэж дотнолон ширтдэг болов.

	Энэ хоёр хүний «нөхөрлөлийн» инээдтэй бөгөөд эмгэнэлтэй нь Эйген Отт өөрөө бас тагнуулч байсанд оршино.

	Эйген бүр дэлхийн нэгдүгээр дайны үед алба тушаал хөөцөлдөж эхэлжээ. Эйген тэр үес германы цэргийн тагнуулын удирдагч, нэрт хурандаа Николаид үйлчилж явжээ. Чухамхүү тэр Николаи 1933 оны намар японы тагнуулын газартай холбоо тогтоох даалгавартайгаар Япон руу явуулах санал гаргасан билээ. Эйген энд ирээд эх газар дээрх тагнуулын удирдагчид болон «эх газрын албаны» дарга Доихаратай нягт харилцаа тогтоосон боловч япончууд мэдээгээ тийм ч дуртай өгдөггүй байлаа. Отт нэгэн хэсэгтээ мэргэжил дээшлүүлэгч, японы цэрэгт ажиглагч байсныг бид мэднэ ээ. Отт, өөрийнхөө даргад ултай үндэстэй илтгэл илгээж байх ёстой байлаа.

	Яг тийм цаг тулаад ирмэгц Зоргег ашиглах санаа төржээ. Ингэж нацистын тагнуулч өөрөө ч мэдэлгүйгээр Зоргегийн тулд, Төвийн тулд хичээнгүйлэн ажиллаж эхэлсэн байна. Отт заримдаа хүлээн авалт юм уу, бусад ажилтай завгүй үедээ явуулах цахилгааныг тоо болгохыг Рихардад даалгадаг болжээ. Иймээс германы нууц томьёо Төвд тодорхой болов.

	Бүр гуравдугаар сард Риббентроп Польшоос Данцитийг авах «гурав дахь рейхийн» шаардлагыг тавьсан юм гэж Отт ярив. Хэдийгээр Гитлер рейхстагт үг хэлэхдээ «польш-германы найрамдал Европын улс төрийн амьдрал дахь тэнцүүлэгч фактор мөн» гэж ихэмсгээр хэлсэн ч Зорге асуудал хаашаа хэлбийж байгааг тааж байжээ. Бас Токио руу байн байн ирдэг германы элч төлөөлөгч, генералуудаас «Вейсийн төлөвлөгөө» гэгчийн талаар ганц нэг юм сонслоо. Тэр нь Польшид довтлох тодорхой төлөвлөгөө байжээ. «Польшийг зүгээр байлгах гэсэн яриа ч байж болохгүй, анхны аятайхан боломж гармагц л Польш руу дайрах ганц бодол бидний өмнө байна. Польшийн асуудлыг Өрнөдийн эсрэг хийх дайнаас ангид авч үзэж болохгүй. Англи улс манай ноёрхон тогтох зам дээр зогсож байна» гэж Гитлер мэдэгдсэн мэт чимээ дуулдав.

	Хошууч байснаа дэд хурандаа болж, Оттын оронд цэргийн атташе болсон Шолл их нууц юманд оролцдог хүн болж гайхуулахыг хичээхдээ, энэ оны есдүгээр сарын 1-нээс хойш нэг л өдөр Польшид довтолно, ингэж Кейтелийн удирдамжид заасан юм гэж Рихардад хэлдэг байв.

	...Зорге англи-францын хэлэлцээг анхааран ширтэж байв. Англи Франц хоёрын байр суурь санаа зовоомоор байлаа. Англичууд Германтай бас нууц хэлэлцээ хийж байгааг гэрчилсэн баримтыг элчин сайд Отт авчээ. Энэ нь урвалтын шинжтэй хэрэг боллоо. Польшийн паны засгийн газар, хэрэв их дайн гарвал Зөвлөлтийн Украин, Литва хоёрыг залгиж баяжна, үүний тул германчуудтай хэлэлцэн тохирно гэж найдаж байсан учраас Зөвлөлт Холбоот Улсаас тусламж авахыг эрс татгалзав. Польшийн гадаад явдлын яамны сайд Бек, Герман улс довтоллоо ч гэсэн Польш зөвлөлтийн цэргийг өөрийн нутагт оруулахгүй. Германчууд Зөвлөлүүдээс дээр гэж мэдэгджээ. Францын дипломатч нар ЗСБНХУ-ыг олон улсын тавцан дээрээс тусгаарлах элдэв арга заль зохиов. Энэ хариуцлагатай цагт өрнөдийн гүрнүүд цөмөөрөө л зөвлөлтийн эсрэг нэгдмэл нэг эвсэл байгуулахыг чармайцгаав. Европын асуудал нь Берлин-Лондоны шугамаар л зохицуулагдах ёстой гэж Чемберлен Гитлерийн эмиссар Тротт цу Зольцад найдуулан хэлэв. Бидний мэдэх фон Дирксен Лондоноос Вильгельмштрассе руу мэдэгдэхдээ «сүүлийн хэдэн сард бусад улстай тогтоосон холбоо нь Германтай үнэхээр эвлэрэхэд зөвхөн бэлтгэл нь болж, ганц чухал бөгөөд зүй ёсны зорилгодоо яах аргагүй хүрч, өөрөөр хэлбэл Германтай хэлэлцэн тохирсон цагт дээрх холбоо аяндаа хэрэгцээгүй болох байх гэдэг сэтгэгдэл төрмөөр байна» гэжээ.

	Гитлерийн дипломатч нар «манант Альбион» англи-франц-зөвлөлтийн хэлэлцээнд хэрхэн оролцож байгааг чингэж дүгнэжээ. Даунинг-стритийн зүтгэлтнүүд фашист Германтай хүрээнийхээ нөлөөг хуваах санаа агуулаад, Зөвлөлт засгийн газартай хийж буй хэлэлцээг зүгээр нэг дипломат арга гэж үзжээ. Мөн Дирксен Москвагийн хэлэлцээг тайлбарлаж, наймдугаар сарын 1-нд мэдээлэхдээ «Англи хэдийгээр цэргийн төлөөлөгчдөө явуулсан боловч, ер тэгснийхээ ачаар Оростой гэрээ хийх тухай асуудлыг үргэлжлүүлэхэд эндхийнхэн итгэлгүй хандаж байна... Английн цэргийн төлөөлөгчид шуурхай хэлэлцээ байгуулахаасаа илүү Улаан Армийн байлдааны чадварыг мэдэх зорилго л тавьж байгаа юм» гэжээ. Хэрэв Польшид Герман түрэмгийлэл үйлдвэл Англи улс Польшид туслах хүсэлгүй байв.

	Бусад юм Зоргегийн хувьд цөм бодож байсан зүйлс нь байлаа. Англи, Франц хоёр дөрвөн сарын турш «гэрээ хийж тоглож» байгаад Зөвлөлт Холбоот Улстай цэргийн конвенц байгуулах ажлыг тасалдуулав. Ийнхүү социалист ганц гүрэн шүдээ хүртэл зэвсэглэсэн фашистын Германтай улаан халз нүүр учран тулгарахад хүрлээ...

	Үйл явдал хаашаа эргэдэг бол?.. Олон улсын хоорондын жүжиглэлийн хамгийн түгшүүртэй үе эхлэв. Холбооны шугамаар янз бүрийн мэдээ багтаж ядан дамжих болов. Европын цусны даралт эрс нэмэгдлээ. «Дайн гарах уу, үгүй юү?» гэдэг асуудал одоо Гамлетынхаас ч илүү эмгэнэлтэй боллоо.

	Германы засгийн газар, бүр хавраас нааш Зөвлөлт Холбоот Улстай «найрамдах» гэж оролдсоор ирснийг Зорге сайн мэдэж байв. Тэр ч байтугай зөвлөлтийн эсрэг үзлийг хатуу баримтлагч Оттын амнаас энхийг эрмэлзсэн утгатай үг цухалзах болжээ. Зөвлөлт засгийн газар яагаад гэнэт Гитлер саймшрах болсныг ойлгож байсан учир Германы тэр саналыг удаа дараалан няцаасаар ирэв. Тэр нь ЗСБНХУ-ын хөөцөлдөөд байгаа европын гүрнүүдийн нэгдсэн фронтоос айжээ.

	Гэвч одоо Англи, Францын харгис эрх баригчид арга заль гарган ЗСБНХУ-ыг тусгаарлаж, түүний эсрэг капиталист гүрнүүдийн нэгдсэн фронт байгуулаад, зөвлөлт-германы дайныг өдөөн үүсгэх зорилготойг нь бодтойгоор мэдмэгц Зөвлөлт Холбоот Улсын өмнө хоёр зам тулгарав. Үүнд өөрийгөө хамгаалах зорилгоор Германы саналыг хүлээж авах, эсвэл нэн даруй Германтай зэвсэгт мөргөлдөөнд орох зам байв.

	«Зөвлөлт Холбоот Улстай гэрээ байгуулснаараа фюрер нь дайн эхлэхдээ түүнийгээ ямар нэгэн өндөр зорилго, үзэл сурталтай болгон үнэмшүүлэхийг оролддоггүй байсан эзэн хаан II Вильгельм шигээр аливаа үзэл суртлын түшиг тулгуураа алдлаа» гэж Америкийн нэгэн сонин харамсан бичжээ.

	Үл довтлох талаар зөвлөлт-германы гэрээ байгуулагдсаны маргааш японы гадаад явдлын яамны сайд Арита германы элчин сайдын яаманд галзуу мэт ирж, Оттод доромжлолын үгээр эсэргүүцэл хэлээд, японы засгийн газар Герман, Итали хоёртой аливаа хэлэлцээгээ таслахаар шийдсэнийг мэдэгдэв. Гитлерийн зальт аргад цохиулсан Осима, Сиратори хоёр огцрох саналаа өгөв.

	Барон Хиранумын танхим уналаа.

	Хэвлэлийн эзэн хадгалагч Кидо «Германаас итгэл эвдсэн нь Японы гайхаш төрүүлж сандаргав...» гэж өдрийнхөө тэмдэглэлд бичив. «Ници-Ници» сонин «Герман, ЗСБНХУ хоёр үл довтлох гэрээ байгуулсан нь коминтерны эсрэг гэрээг оршуулах ёслолын хонхны чимээ болов» хэмээн тайлбарлалаа.

	Энэ явдлыг Зорге тал бүрээс нь үнэлэхийг эрмэлзэв.

	Зөвлөлт Холбоот Улс маш зөв шийджээ. Англи, Франц хоёрын «хүүгээ сул өгч» тоглодог нь өөрсдөд нь мөн ч айхавтар тусна даа. Токиод ирдэг германы жанжин штабын «агуу их стратегичид» дайснаа цувруулан дэс дараатай бут цохих Шлиффен «өвгөний» стратегийг ихэд магтацгаана. Тэд дайсан гэдэгтээ Польш, Франц, Зөвлөлт Холбоот Улсыг багтаажээ. Эхлээд Австрийг, дараа нь Чехословакийг... Өөр хэн байдаг билээ?.. Германы цэргийн хүчин чадал өссөөр байв. Одоохондоо Герман улс Орост довтлох тэнхээгүй байгаа учраас Гитлерт үл довтлох гэрээ хэрэгтэй байгаа юм гэдгийг «стратегичид» нуусангүй.

	Бүр хавар байхад, гитлерчүүд Польшид довтлохоор бэлтгэж байна гэж Зорге Төвд мэдээлээд, «Цагаан төлөвлөгөө» гэгчийн мөн чанарыг тайлбарласан билээ.

	Олон улсын хоорондын улс төрийн бодлогын хаашаа хаашаа эргэхийг туйлын сонор соргог ажиж байх хэрэгтэй боллоо.

	...Аймшигт цаг ирлээ! Ард түмэн, цэрэг нь шаргуу эсэргүүцсээр байвч Польш улс эзлэгдэв. Англи, Франц хоёр хүссэн ч, хүсээгүй ч дайнд хамрагдав.

	Дэлхийн хоёрдугаар дайн бодит зүйл боллоо.


6 : ӨДӨР ХОНОГ ӨНГӨРӨХ ТУТАМ

	Ер нь тагнуулчин хүний ажлын өвөрмөц онцлог нь энх тайван цаг ч бай, дайн дажны цаг ч бай, амьдралын нь бүхий л хэв хэвшилд айхавтар хэцүү ул мөрөө заавал үлдээдэг ажээ. Үнэндээ тагнуулчин хүн өдөр шөнийн хорин дөрвөн цагийн турш баригдахын аюулыг бодож байдаг юм.

	Бас тагнуулчин хүн давхар үүрэгтэй байдаг. Тэр үндсэн ажлынхаа хажуугаар бусдын хийдэг ажлыг хийх, алба ажилд явах, танил хүмүүстэйгээ нийлэх, ер мянга түмэн аар саар юм хийх хэрэгтэй. Гэхдээ л алхах гишгэх бүр нь сайн харж яв, дээд зэргээр сэргэмжилж яв гэсэн бичигдээгүй хуулийн эрхэнд байх учиртай.

	XVIII зууны Токугавын феодалын Японд омэцкэ сэйзи буюу «хоёр нүдний дэглэм» гэдэг хэцүү ёс байсан нь харгис цагдаа нар иргэн болгоныг мөрдөн хянах явдал байжээ. Тэрхүү «хоёр нүдний дэглэм» нь эрх чөлөөг эрмэлзсэн өчүүхэн төдий хандлагын эсрэг чиглэсэн төрийн харгислал байлаа. Энэ дэглэм эзэнт улсын бүх хүн амыг айлгаж, ялангуяа гадаадынхныг хайр найргүй хавчин хяхаж байсан байна.

	Гэвч зуун жилийн хойно тэр «хоёр нүдний дэглэм» хэвээрээ л байж, японы сөрөг тагнуул үеийн үед хамгийн хэцүү, хамгийн зальтайд тооцогджээ. Японд ирсэн гадаадын хүн шууд л хараанд орно. Тэдний гэрт ажиллах зарц бүхэн цагдаагийн газрын мэдээлэгч, алхах гишгэх бүрийг нь хэдэн арван тагнагч харж байдагт эргэлзэх юм байсангүй. Заримдаа гадаадын хүнийг гадаа гудамжинд зогсоогоод эд юмыг нь шалгаж нэгжинэ. Трамвайнд ч юм уу, цайны газарт ч юм уу, Уэногийн цэцэрлэгт хүрээлэнд ч юм уу, ер таны амарч, модны сүүдэрт тавтайхан сууя гэх нь ээ цагдаагийн хүн танаас чиргүүлээстэй юм шиг салахгүй дагана. Тэр ч байтугай түүнд таны халдашгүй дипломат эрх, таны албан тушаал, таны ерөнхий сайдтай танилаас ч тэд үл зовно. Ерөнхий сайдыг мөн өөрцгүй хянаж байдаг учраас хэрэгцээ тохиолдвол жирийн хүний адилаар шүүхэд гэрчээр дуудах болно. «Хоёр нүдний дэглэм» нь хүнийг үзэн ядах, хувийн эрх чөлөөг хамгаалдаг нэртэй аливаа хуулийг тоохгүй ажээ.

	«Би нэгэн удаа өөрийн хэдэн найзыг үдийн зоогт урьсан юм. Зарц маань зочдын нэртэй хуудсыг ширээн дээр тараан тавиад байв. Гэтэл миний хувцсаа солих зуур тэр хуудаснууд алга болчихлоо. Түүнийг кемпетайн төлөөлөгч аваад явчихжээ. Ингэж манай гэрийн доторх дипломат байдлыг өчүүхэн ч санаа зовохгүйгээр эвдсэн юм. Хэрэв тэр хуудсан дотор япон хүний нэртэй хуудас байсан бол барьж аваад байцаах байсан» гэж Рихард Зоргегийн байх үед Токиод байсан Ганс Отто Мейснер гэгч өгүүлж байна. Энэхүү санамсаргүй хэлсэн зүйл Зорге болон түүний нөхөд ямаршуу нөхцөлд ажиллаж байсныг бас дахин нотолж байна.

	Зорге өгүүлшгүй хүнд нөхцөлд урьд хожид үзэгдээгүй нууц хамт олныг бий болгож чаджээ. Тэр тус хамт олныг удирдаад зогсоогүй байнга хүмүүжүүлэн сургажээ. Тэгэхдээ их ухаалгаар, албадаж нялзаалгүй, энхрий халамжтайгаар хүмүүжүүлж, нийтийн үйл хэргийн эцсийн дүнд итгэдэг үзлээрээ сургадаг байлаа.

	Зорге зөвхөн байгууллагын ангид гишүүдийн дунд холбогч төдийгүй гол нь үзэл суртлаар зоригжуулагч нь байж, хүн бүхэнд туйлын хүндэтгэлтэй хандаж, нөхдийнхөө сэтгэлийн ертөнцөд нэвтрэн орж, бараг мэдэгдэлгүйгээр зохих засвар оруулахыг эрмэлзэнэ.

	Хүн бүгдийн урьдын амьдрал өөр өөрөөр өнгөрсөн болохоор дор бүрэнд нь өөр өөр ул мөрийг үлдээжээ. Гэвч зөвхөн ажлын тодорхойлолт, намтар хоёрыг нь түшиглэн баатар хүмүүсийг авах боломжгүй байдаг бололтой юм. Төвөгтэй нарийн учрал л хүнийг баатар болгодог ажээ. Одоо байгууллагын бүх гишүүн хязгааргүй үнэнч, туйлын эрэлхэг хатан тэвчээртэй байхыг шаардсан онцгой нөхцөлд ажиллаж байлаа. Тагнуулчийн ажил бол, гарын үзүүрийн ажил биш уран бүтээл юм. Хааш яаш гарын үзүүрээр ажилласан хүн удалгүй балардаг. Японд ажилласан жилүүдэд байгууллагын гишүүн нэг бүрийн овсгоо самбаа, бүтээлч хандлага дээд зэргээр илэрчээ.

	 

	«Эхлээд Хятадад, дараа нь Японд хийсэн миний тагнуулчийн ажил цоо шинэ, өвөрмөц, бас бүтээлч шинж чанартай байсан гэдгийг мартаж болохгүй»,

	 

	Зоргегийн ингэж хэлсэн нь биеэ хэт үнэлсэн хэрэг биш, үнэхээр тэгж хэлэх эрхтэй байсан юм. Байгууллагын гишүүд сэжиг авхуулах вий гээд байн байн уулздаггүй байв. Гэлээ ч гэсэн уулздаг нийлдэг байжээ.

	Тийм уулзалт болгон Зорге, Озаки, Мияги нарын хувьд сэтгэл санааны бяцхан баяр болох ажээ.

	Зорге Японы тухай номоо бичсээр л байв. Озаки «Хятад дахь их гүрнүүдийн хүч» гэдэг нэртэй улс төр-эдийн засгийн судалгаагаа хэвлэлд бэлтгэж, Мияги лекцэдээ зориулан Европын реалист урлагийн тухай мэдээг халуун сөрөг нь тэмдэглэж авна.

	Хозуми, зөвлөлтийн нөхөртөө японы өвөрмөц гүн ухаанч материалист Ито Зинсай, Камада Рюо, Ямагата Банто нар болон агуу их соён гийгүүлэгч, коммунист үзлийг сурталчлагч Андо Сеэкийн тухай ярьж өгч, синтоизмын утга-зохиолын эртний дурсгал «Козики», «Нихонги» зэрэгтэй танилцуулав. Иймэрхүү ном нь япон улсын гарал үүслийн тухай элдэв домгоор дүүрэн байдаг ажээ.

	Эхлээд газар тэнгэр хоёрын дунд «Аси» гэдэг бурхны мод ургасан гэнэ. Тэр мод зүгээр л утга учиргүй ургаад байх нь залхуутай санагдахаар «долоон үеийн бурхан» Кунитоко-татино-микото гэгч эзэн болон хувирчээ. Долоо дахь үе дээр нь Изанаги бурхан, Изанами дар эх хоёр мэндэлжээ. Изанаги нь их далай дээгүүр нисэх дуртай байж. Нэгэн удаа түүний жаднаас нэгэн дусал унасан нь Оногоросима арал болжээ. Дээрх хоёр бурхан тэнд бууж суурьшсан бөгөөд удалгүй Изанами нь бие жирэмсэлж, японы найман том арлыг төрүүлжээ. Тэр үед бүх юм амархан байж. Изанаги залхуурахдаа зүүн нүднээсээ нарны бурхан Аматерасуг, баруун нүднээсээ сарны бурхан Цукаемийг, хамраасаа газрын бурхан Сусаноог тус тус төрүүлжээ. Нарны бурхан Аматерасу япон улсыг үндэслэн байгуулжээ. Тэр нь өөрийн ач хүү Зимму-Тенно гэгчид гал мэс хэрэглэн бүх арлыг тойрон явж, эзэн хааны мөнхийн улсын эхийг тавих үүрэг өгсөн гэнэ. Ингэж манай эриний өмнөх 660 оны хоёрдугаар сарын 11-нд бүх юм гал мэс хоёроос эх авчээ. «Энэ домгийг анхны милитаристууд зохиосон юм» гэж Озаки шоглодог байв.

	Дараа нь Озаки Земму-тенногийн үзлийг дагалдагч одоогийн хүмүүсийн үзэл суртал руу орж ярина. Саявтархан үндэсний дээрэнгүй үзэлт Мурофуса хэмээгдэгч нэгэн «Хямрал ба японы үзэл» гэдэг өгүүлэл бичиж, түүндээ «Энэ арван жилийн доторх Японы үзэл санааны ертөнц нь марксизм хүчтэй дэлгэрсэн үе юм гэж яг таг хэлж болно. Японы үзэл гэгч гадуурхагдан хөөгджээ. Давшилт ёсыг санаачлагчид ганцхан Зөвлөлт Холбоот Улсыг л нэг хүн шигээр магтан дуулаад, японы үзэл гэгчийг мартаж байна. Японы аливаа юм цаг үеийн үзэл санааны урсгалд автан арилжээ. Ер нь энэ үеийг бүхэлд нь марксизмын үе гэж хэлж болох байна» гэжээ.

	Иймэрхүү үг Озакийн ёжтой инээдийг л хүргэнэ. Тэр аливаа үндэсний дээрэнгүй үзлийг ангийн хязгаарлагдмал байдлын хорт үзэгдэл гэж үзнэ. Озаки бас л Зорге шиг холч мэргэн байжээ. 1937 онд чухамхүү Озаки, хятад дахь мөргөлдөөнийг дэлхийн хоёрдугаар дайнтай залгаж авна гэж хэлсэн юм. Мөн түүнчлэн дэлхийн хоёрдугаар дайн нь нэгдүгээр дайн шигээ колониудыг дахин хувааж аваад дуусахгүй, даян дэлхийн нийгмийн ёс журмыг үндсээр нь өөрчилж, Ази Африкийн олон орон колонийн системээс салснаар дуусна. Социализмын анхны орны нөлөө зуу дахин нэмэгдэнэ. Японы эдийн засгийн зохион байгуулалт одоо байгаа феодалын уламжлалаас болоод тун найдваргүй байна. Аж ахуйн бүх салбарыг цэрэг зэвсгийн болгох нь улс орныг тамирдуулж, үгүйрэл хоосролд хүргэнэ. Японы ашиг сонирхол АНУ, Англи хоёрын ашиг сонирхолтой заавал мөргөлдөнө.

	Япон дайны эхний үе бага сага амжилт олж болох л юм, гэвч тэр нь урт насгүй байх болно. Японы баримтлах ганц зөв бодлого бол Зөвлөлт Холбоот Улстай нэг лагерь болоод, түүний нийгэм, эдийн засгийн тусламжтайгаар улс орноо өөрчлөх явдал мөн. Япон улс социалист улс болж, интернационализмын үзэл санаа ялан мандах ёстой. Эцсийн бүлэгт коммунизм даян дэлхийд ялна. Хүн төрөлхтний ирээдүй Озакид ийм л маягаар дүрслэгдэж байжээ. Гэтэл одоо тэр ирээдүйн төлөө үзэлцэх хэрэгтэй байв. Доктор Озаки өөрийгөө мэргэжлийн хувьсгалч гэж үзнэ. Озаки өөрийн «найз» хан хүү Коноэ болон түүнийг тойрон буй хүмүүсийг туйлаас үзэн ядна. Тэд Японы хамаг муу муухай хэргийг түүний агуу гайхамшиг болгон үзүүлэхийг туйлбартай оролдож, улс төрийн бодлого нь удаа дараалан баларч нурж байжээ. Тэд Озакийг бидэнтэй сэтгэлэг нэгт хүн гэж тооцоод, дэргэд нь цуст төлөвлөгөөгөө хэнэг ч үгүй ярилцана. Тэд бол муухай санаат, ичгүүр сонжуургүй алуурч, ард түмнийг багалзуурдагч нар билээ. Засгийн толгой олон дахин солигдсоныг Озаки мэднэ. Гэвч тэд цөмөөрөө л ажилчин, тариачин, сэхээтнийг хавчиж ажлаа эхэлдэг байжээ. Өөрөөр боддог хүмүүсийг шорон гянданд хийж, тамлан шүүж, буудан ална. Танака оршин буй байгууллын эсрэг гарч ирсэн хүн болгоныг цаазаар авч шийтгэдэг «аюултай бодлын» тухай хууль гаргажээ. Тэр нь коммунист намын ерөнхий нарийн бичгийн дарга Ватанабэ Масаносукэг алахыг тушаажээ. 1936 онд Хиратагийн засгийн газар коммунистуудыг үй олноор нь баривчлав. Тэр ч байтугай Хаяси парламентыг «аюултай бодлын үржих цэцэрлэг» гэж үзээд устгахыг хүсжээ. Коноэ 1937 оны арван хоёрдугаар сард хувьсгалт үзэлтэй ажилчид, зүүн үйлдвэрчний эвлэлийнхнийг дахин баривчилжээ. Хиранума дайныг эсэргүүцсэн жагсаалыг буудав. Дайсны төрх байдал ийм л байж, тэднээс сайныг горьдох хэрэг байсангүй.

	Зорге Озакийн гэрт ганц ч удаа очиж чадсангүй. Гэвч Озаки гэр бүлийнхээ талаар байнга ярьж, зураг хөргийг нь үзүүлнэ. Тэр эхнэр, охин хоёртоо халуун хайртай, ер нь хоногийн хорин дөрвөн цагт огт эмээхгүй сууж, номоо бичиж, хан хүү Коноэт мэдээний эх булаг гэж үзэлгүйгээр үерхдэгээрээ үерхээд, нийгмийн дунд дээгүүр байр эзэлж, гэр бүлийн жаргалыг эдлэн, хэрэг бишидвэл гэр бүл минь зовлонгийн далайд умбана байх гэж саналгүйгээр амьдран сууж болох л байжээ.

	Гэтэл бэртэгчин маягийн аймхай зан, алба тушаал хөөцөлдөх хоёр түүнд харш байжээ. Озаки ард түмнийхээ хувь заяаны төлөө өөрийн хариуцлагыг маш сайн ойлгож, ямар ч үнээр хамаагүй, бүр амь насаа алдсан ч хамаагүй туслахыг хичээнэ.

	Озаки ухаантай хүн учир дайснаа амархан мухардуулна. «Миний арга ажиллагааны талаар та нар асууж байгаа бол миний үйл ажилд тусгай арга огт байдаггүй гэж би хариулна. Миний амжилт надаас ажилд хандах хандлагад л байна. Би угаас хүнтэй нийцтэй хүн. Би ард олонд хайртай учир олон хүнтэй эвтэй найртай байж чадна.

	Түүнээс гадна би хүнд сайн байх дуртай. Би бүлгэмийнхээ олонх гишүүнтэй ойр дотно харилцаатай байдаг. Миний мэдээний эх булаг бол миний нөхөд мөн.

	Би хэзээд тусгайлсан мэдээ эрж байсангүй. Би тухайн асуудлаар хувийнхаа дүгнэлтийг бүрдүүлээд, янз бүрийн мэдээ, сургийг үндэслэн ерөнхий чиг шугамын бүрэн дүр зургийг сэтгэлдээ ургуулан боддог юм. Би ер сануулсан тусгай асуултыг хэзээ ч тавьж байсангүй.

	Энэхүү улс төрийн бодлогын хөдөлгөөнтэй үед зарим шинэ сонин зүйл маш бага ач холбогдолтой болж, нууц бөгөөд чухал байж чадахаа болих тал бий. Энэ нь хамгийн чухал шийдвэр ч гэнэт өөрчлөгддөгөөс болдог юм. Жишээлбэл, засгийн газар, арми хоёр туйлбартай байх хүсэлтэй байхад гадаад нөхцөл тэр хүслийг өөрчлүүлэх явдал цөөн бус тохиолдоно. Иймээс аль нэгэн хэлэгдсэн юм уу, шийдэгдсэн асуудлыг яг таг тодруулахаас ерөнхий чигийг тогтоох нь үлэмж чухал болдог юм» гэжээ.

	Түүний туйлын сэргэлэн ухаан, юмыг ялган салган мэддэг чадвар хэрэгтэй мэдээгээ эрж олох, дүгнэхэд нь ямар ч заль мэх гаргахыг эс шаардана. Озаки олсон мэдээгээ бусад юмтай харшуулж, урьдчилсан дүгнэлт хийнэ. Дараа нь янз бүрийн байгууллага, засгийн газрынхны албан ёсны хүмүүстэй цөмийг шүүн ярилцаад, бүрэн яг таг дүгнэлт өгсөн хойноо сая Зоргед өгнө.

	Мөн Хозуми Озакийн хажууд Зоргегийн хоёр дахь япон найз зураач Миягийн дүр хамаг сайн сайхан дүрээрээ тодрон гарч ирнэ. Мияги пролетарийн шинэ урлагийг бий болгохыг хүсэж явсан хэр нь генерал, генералын авгай нарын зургийг зурсан болж явахаас өөр аргагүй байлаа. «Би сарыг ч, цасыг ч, цэцгийг ч, нэгэн зэргээр сонирхож байна» гэж тэр гашуудан хэлдэг байж. Сүүлийн хэдэн жил Мияги Окинава аралд байдаг өвгөн насан болсон эцэгтээ очих гэж хэчнээн тэмүүлж явсан ч үйл явдал давхар давхар гарч ирээд, хойшлуулсаар 1938 онд эцэг нь нас барсныг дуулжээ. Мияги энэ хохирлыг дуулж ихэд гашууджээ. Өвчин нь улам газар авч, цусаар нулимдаг болов. Богинохон амьдрал нь дуусах тийшээ хандаж байгааг ойлгож, байгууллагынхаа тусын тулд аль болохоор их юм хийхийг чармайх болов. Зорге түүнийг сүрьеэгийн эмнэлэгт хэвтүүлэх гэхэд үгүй гээд «Надад эндээ байсан нь хөгжөөнтэй байна» гэжээ.

	Ер 1938 он байгууллагад их золгүй жил боллоо. Зорге мотоциклтойгоо унаж гэмтээд арай чарай эдгэрч, Миягийн эцэг нас барж, түүнээс болоод Миягийн бие эрс дорджээ. Бранко, Эдит хоёр муудаж сүүлдээ бүрмөсөн салж сарнив. Бас энэ бүхэн дээрээс Макс зүрхний хүнд өвчинтэй болов. Эхний жил Макс яаж ийгээд байсан бол сүүлч рүүгээ улам бүр дордлоо. Доктор Виртс, Максыг гурван сараар хэвтүүлэв. Энэ бүх гурван сарын турш тариа хийж, мөсөн жин тавив. Гагцхүү гэдрэг харж хэвтэхийг зөвшөөрсөн, өчүүхэн хөдөлбөл айхтар сүрхий хатгуулж өвддөг болов. Гэвч үйл явдал хүлээж байсангүй. Максын оронд ажиллаж чадах хүн байхгүй учир орон дээрээ хэвтээгээрээ ажиллахад зориулсан тавиур ширээг өөрийн үйлдвэрт захиалж хийлгэв. Анна тэр тавиурыг нөхрийнхөө яг цээжин тушаа дээр байхаар тохируулж өгөв. Заримдаа нэг удаагийн нэвтрүүлгийг хэд хэдэн цагаар хийх хэрэг гарна. Макс өвчиндөө шүдээ хавирч эхлэхэд Анна мөсийг нь байн байн солино. Нэвтрүүлэг болгоны дараа бие нь улам муудах тул, эмч нь япон хүүхнүүдийн нэгээр байнга сахиулах гэв. Клаузен түүнийг нь эсэргүүцэж, гаднын хүн дэргэд байхад бие улам мууддаг, харин Аннаг дэргэдээ байхад тайван байдаг гэжээ. «Анна надад их тус болдог байлаа. Анна миний дамжуулагч, антен энэ тэрийг эвлүүлж, угсарч чаддаг болов. Би хэвтээгээрээ тэр тавиур дээр нууц дохиог бичдэг байв. Сүүлд Анна орны минь дэргэд хоёр жижиг ширээ тавьж, дамжуулагч хүлээн авагч хоёрыг байрлуулж өгөхөд нь би нэвтрүүлж эхэлсэн юм. Намайг өвчтэй байхад Рихард хамгийн чухал мэдээг л дамжуулахаар өгдөг байлаа» гэж дурсжээ. Гэтэл онцгой чухал биш боловч маш чухал юмыг яах вэ? Бичиг баримт гэрэл зургийн хальсыг яах вэ? гэдэг асуудал гарна. Тэдгээрийг заримдаа Анна Шанхай руу аваачна. Ер нь Клаузены гэр бүл Төвтэй барих бүх холбоог хангаж байв. Тэр ч байтугай Зорге Максыг хэдэн долоо хоногоор Арконэ рүү рашаанд явуулсан хэр нь Макс долоо хоногт хоёр удаа Токиод ирж, мэдээ дамжуулж байжээ.

	Анна нэг газраас нөгөө газар явж сурсан болохоороо шинэ нөхцөлд амархан дасна. Герман хэлийг ихэд чармайн суралцдаг нь үр дүнгээ өгч, германчууд түүнийг жинхэнэ герман хүүхэн гэж санадаг болов. «Нэгэн удаа германы эмэгтэйчүүдийн нийгэмлэгийн дарга Этер авгай, чи яагаад хүүхэд гаргахгүй байна вэ? гэж асуугаад «манай оронд» хүүхэд хэрэгтэй шүү, тэд ирээдүйд жаргана, тийм учраас хүүхэдтэй болох хэрэгтэй гэж зөвлөлөө. Энэ явдал тэд намайг өөрийн талын хүн гэж үздэгийн нэг баталгаа болж билээ. Би япончуудад фин гаралтай герман хүн гэж бүртгүүлсэн байсан юм» гэж дурсжээ.

	Японд суугаа европ хүн бүр япон зарцтай байх ёстой гэсэн тогтсон ёс байв. Тэр зарц нь цагдаагийн газартай холбоотой нь мэдээж тул Клаузеныхан зориуд илүү өрөөгүй байр хөлслөн авчээ. Зарцыгаа өдөрт тодорхой цагт ирээд, цэвэрлэж дуусмагцаа даруй явах хэрэгтэй гэж тохиролцоод, эзэнд туршлагын ажил хийхэд саад болж болохгүй гэдэг байж.

	Анна бас санаатайгаар тахиа тэжээв. Цагдаа нар цагаан сүрэг тахиа, улаан залаат азарган тахиаг нь ихэд сонирхож, хаанаас шувууны идэх юм олж болохыг дуртайяа зөвлөдөг байв. Тариачин байдалтай байгаа нь итгэл төрүүлж, энэ авгай хөдөөгийн хүн болох нь үзтэл мэдэгдэх ажээ.

	Анна фуросики гэдэг боодолгүй юм бариад Токиогийн гудамжаар явах нь олонтоо үзэгдэнэ. Тэр боодол дотор жимс юм уу, тахианы идэх юм хийсэн сагс явна. Хэрэв цагдаа залхууралгүй сагсанд гараа шургуулаад үзэх юм бол ёроолд нь жижигхэн хайрцгууд, хайрцаг дотор дамжуулагч, хүлээн авагч хоёр явааг илрүүлэх байжээ. Зарим үед Анна аппаратыг жижиг чемодан юм уу, хоолны цүнхэнд хийгээд өөр нэг нууц байранд аваачна. «Нэгэн удаа би чухал үнэт юм авч яваад тун явмааргүй нэгэн газраа цагдаатай тулгарч билээ. Би тахиандаа идэх юм аваад явж байна гэж хэлэв. Үнэхээр ч хайрцгуудынхаа дээд талд нь шувуунд өгөх юм авч явлаа. Би ер нь хэнэггүй, чөлөөтэй, хүн амьтнаас нуугдахгүй, ил явъя гэж боддог байлаа. Чемодан бариад явах үедээ энэ ч, тэр ч мухлагт орж, идэх юм аваад, чемоданаа газар тавьж, авсан юмаа дээрээс нь хийгээд цагдаагийн хажуугаар өнгөрөх юм уу, шууд өөр лүү нь очоод юм асуудаг байлаа. Цагдаа нар нуугддаг улсыг л эрдэг гэдгийг би мэдэж байсан юм чинь дээ».

	Анна өөрийнхөө баатарлаг ажлыг энгийн даруу ярьдаг. Анна Матвеевна Жданкова гэдэг тэр жирийн нэгэн орос эмэгтэй нөхцөл байдлын эрхээр тагнуулч болжээ. Түүний угийн сэргэлэн ухаан, овсгоо самбаа нь хамгийн аюултай юмнаас ч бүрэн бүтэн гарахад тусалдаг байжээ.

	Нэгэн өвөрмөц даалгаврыг түүнд өгчээ. 1939 онд түүнд Шанхайгаас дамжуулагчийн бие анги, чийдэн, Вукеличид «Лейка» гэдэг аппарат, Зоргегийн гэрэл зургийн лабораторид зориулж, аар саар төхөөрөмж авах үүрэг оногдсон байна. Хятадтай холбоо бараг тасранги, зөвхөн цэргийг л зөөдөг байж. Макс өөрөөс нь юм авдаг Мараве, Иошинава гэдэг хоёр даргатай танил байсан тул тэд Аннаг цэргийн онгоцонд японы генералуудтай хамт суулгаж өгчээ. Анна «Лейка» аппаратыг францын элчин сайдын яам руу Вукеличийн нэр дээр явуулаад, бусад юмыг жигнэмгийн хайрцагт хийгээд Токиод авчирчээ.

	Эдгээр явдлын аль ч хэсэг нь тагнуулчин хүний амьдралаас харуулсан маш сонин туужийн ноён нуруу болно. Гэвч Аннагийн хувьд тиймэрхүү явдал жирийн хэрэг, амьдралын нь агуулга болжээ.

	Ер нь энэ хүүхэн юуны төлөө тагнуулчийн эхнэр гэдэг амаргүй нэрийг айхгүй хадгалж, түүнтэйгээ хамт аюулд өртөн өртөн, амь алдам аян хийж, эх хүний жаргал эдлэхээс татгалзахад хүрэв ээ?

	Анна энэ асуултад өөрөө хариулахдаа «Би нөхрийнхөө ЗСБНХУ-ын ашиг тусын тулд нууц үйл ажил явуулахыг харж, түүнтэй бүх амьдралаа холбон, чадлынхаа хэрээр тусалсан юм. Учир нь Макс үнэнч шударга, тууштай коммунист байж, ажилчны хөдөлгөөний ашиг тусын төлөө, юуны өмнө ЗСБНХУ, миний эх орны төлөө ажиллаж байлаа. Би түүгээр бахархаж, би зөвхөн түүгээр дамжуулан дайсны эсрэг тэмцэлд оролцож чадаад, эх орныхоо тусын тулд зарим талаар ч атугай ашигтай байж чадсандаа баярлаж явдаг» гэжээ.

	1938 онд Клаузеныхан байраа солих хэрэгтэй болов. Үүнд, Макс одоо эрхлэгч нь болсон германы клубт машинаа орхиод Вукеличтэй уулзахаар явжээ. Тэр шөнө яагаад ч юм Төвтэй холбоо барьж чадсангүй. Агаарын элдэв шуугиан юу ч дуулдуулсангүй. Өглөөний гурван цагт Токиод аймшигтай их тайфун салхи салхилж, байшингийн цонх хангинан хагарч, аадар асгаад, хот хав харанхуй болжээ. Макс Аннад санаа зовоод, цуваа нөмөрч, германы клуб рүү очиж, машинаа аваад хөдлөв. Вукелич анхны гудамжны булан дээр тосож байгаад радио станцаа өгөв. Макс радио станцыг хажуудаа тавьчхаад гэр лүүгээ яаран давхив. Тэгтэл өмнө нь гэнэт цагдаа гараад иржээ. Зогсохоос өөр арга байсангүй. Цагдаа ууртай нь аргагүй байв. Байгалийн аюулын үед цагдаа нар бүх хувийн машиныг зогсоож, хэлмэгдэгсдэд туслуулдаг байлаа. Тэгэхдээ эхлээд юун хүн, хаанаас хаашаа яваа, юү тээж явааг асуудаг нь мэдээж. Ер нь ийм үед Токиод гадаа гарахгүй байсан нь онодог юм. Макс тийм журамтайг мэддэг. Шинэ жил болохоос зургаан долоо хоногийн өмнө цагдаагийн газраас луйварч дээрэмчдийг барьж авдгийг мэдэх, бас оройн есөн цагаас өглөөний гурван цагийн хооронд бүх машиныг зогсоож шалгадгийг мэдэх байжээ.

	Цагдаа харийн хүний машиныг зогсоогоод нэрийн хуудсаа үзүүл гэж бадчин шаардав. Одоо машины нь анги дээрээ аваачна, радио станцтай чемоданыг нь хураана гэдэг тодорхой болов.

	Макс дургүйцсэн дүр үзүүлэн хараал тавьсаар нэрийнхээ хуудсыг гаргахдаа, нэлээд хэдэн иен хамт гаргалцав. Мөнгө нь салаад салхинд хийсэж орхилоо. Цагдаа Макс, машин хоёрыг мартаад, мөнгө барьж авах санаатай ухасхийхэд нь Макс хаазлаад давхиж бараа сураггүй зугтжээ.

	Гэр нь ихэд сүйдэж, дээвэр нь ховх хийсээд, гэрт нь ус дүүрсэн, Анна хөнжлөө нөмрөөд чемодан, боодолтой юман дээрээ сууж байв.

	Хироотие гудамжны 2 дугаар байшинд шилжин суув. Японы цэргийн газраас холдсон тул Макс сая нэг амарч санаа алдав.

	Бранко Вукелич Клаузены гэр бүлийн амьдралд атаархаж болохоор байлаа. Вукелич азгүй байжээ. Эдит нь нөхөртөө туслагч байхыг хүссэнгүй. Эдит хүрээлэн буй орчиндоо яагаад ч дассангүй бололтой. Анхны хэдэн жилдээ харь оронд удаан бус хугацаагаар байхыг дуугүй зөвшөөрч, тэр ч байтугай нэгэн сургуульд биеийн тамирын зааварлагчаар ажиллахыг оролдож байсан бол таван жил тархиа зовоосны эцэст энэ амьдралаас нэгмөсөн болихоор шийджээ. Тэр байн байн эр нөхөртэйгөө хэрэлддэг болж, цагдаа нараас, Зоргегоос, хамаг тэнхээ барсан халуунаас ямар ч байсан холдъё гэж эрмэлзэн, бас хүүгийнхээ төлөө айж явсаар хачин уцаартай болжээ.

	1938 онд Эдитийг албан ёсоор салъя гэж шаардахад Бранко, Рихард хоёрын аль алин нь гайхсангүй, Бранко бас чиг ятгах, ухуулах гэж оролдов. Зөв зүйтэй үг түүнд тус болсонгүй урт удаан хугацаанд бүрэлдсэн болохоор салахаас өөр аргагүй болов. Эдит Австралид байдаг эгч дээрээ очихыг хүслээ.

	Хайр сэтгэл алга болсныг хоёулаа ойлгожээ. Бие биедээ харш болсон хоёр хүнийг яаж нийлүүлэх вэ дээ? Тэгж оролдохын хэрэг байна уу, үгүй юү? Эдит цаашдаа ямар болох бол? Энэ нь бүх байгууллагын аюулгүй байдалтай холбоотой асуудал юм. Жир амьдралын зөрчил бүгдэд эмгэнэлтэйгээр төгсөж мэднэ. Эдит дэндүү түргэн зантай ажээ. Эхлээд нөхрийнхөө эрхэлдэг ажилд дургүй байсан бол сүүлдээ Зорге, Макс нарыг үзэж чадахаа байв. Бранког бүр үзэж чадахаа больсон нь мэдээж.

	Тэд Эдитийг нэн даруй тусгаарлаж, тусгай байр авч өгөв. Зорге Төвөөс асуусанд, явуул гэсэн хариу өгчээ.

	Эдит жинхэнэ ёсоор салаад Австрали руу очив.

	Энэ бүх явдал Зоргед хүнд сэтгэгдлийг үлдээв. Бранко ч гэсэн олон юман дээр буруутай мэт санагдав. Гэвч амьдрал гэгчийг тэр болгонд тодорхой хүрээн дотор байлгаж болдоггүй ажээ. Ер нь зүй ёсоор нь бодоод үзэхэд Бранкод буруу байна уу, үгүй юү? Эдит хатуу шалгалтыг давж чадсангүй. Бранко амьдралынхаа утга учир болсон зүйлээс татгалзаж, нөхдөө хаяад, гэр бүлийн амар тайвныг эрхэмлэн зугтах арга байсангүй. Тэр аймхай хулчгар, хар амиа бодогсдыг жигшин үздэг хүн билээ.

	Рихард түүнд дахин гэрлэхийг зөвлөжээ.

	Түүнээс хоёр жилийн Дараа Вукелич нэгэн компанийн албан хаагчийн охин, Иосико Ямасаки гэдэг япон оюутантай суув. Уэногийн цэцэрлэгт хүрээлэнгийн цайны газар худ ураг танилцах ёс гүйцэтгэв. Зорге тэртээ булангаас Иосиког түрхэн зуур харжээ. Гэтэл Иосико Зоргег ойроос ер харсангүй.

	Гэрлэх албан ёсны ёслолыг Югослав, Япон хоёрын ашиг сонирхлыг төлөөлсөн Францын элчин сайдын яаманд хийв. Тэднийг христосын шашинтны ёсоор Канде гудамжны Николайн сүмд гэрлэгтүн гэжээ. Иосико татгалзсангүй. Бранког дургүйцэн завдахад Зорге дэмий яриа үүсгэхгүйн тул тэгсэн нь дээр гэж тайлбарлав. «Энэ бол чамд өгч буй бас нэг ээлжит даалгавар юм шүү» гэж Рихард тоглоомоор хэлэв. Бранко за яадаг юм гээд гэрлэхээр явжээ.

	Европт дайн эхлэх үеэс Отт элчин сайдын яамнаас гаргадаг «Дейчер динст» гэдэг сонсгол мэдээг Рихардад хариуцуулжээ. Одоо Зорге алба ёсоор дипломатч албатай биш хэдий боловч үнэн хэрэгтээ германы элчин сайдын яамны хэвлэлийн атташегийн үүрэг гүйцэтгэх болов. Зорге Токиод байдаг бүх герман сурвалжлагчийг удирдаж, тэднийг цуглуулж авчраад, заавар зөвлөгөө өгдөг болов. Тэр 500 иены цалин авч, өдөр болгон элчин сайдын яамаар орох үүрэгтэй байлаа. 1940 оны нэгдүгээр сард Зорге Төвд бичихдээ:

	 

	«Эрхэм нөхөр өө! Дахиад нэг жил бай гэсэн та нарын заалтыг авлаа. Би хэдийгээр нутаг орны зүг тэмүүлэвч та нарын даалгаврыг бүрэн дүүрэн биелүүлж, хүнд хэцүү ажлаа хийсээр байх болно. Та нарын мэндийг, амрах тухайд хүссэн хүсэлтийг баяртай хүлээж авлаа. Гэтэл намайг амралтад явах л юм бол мэдээ тасалдчихна шүү дээ» 

	 

	гэжээ.

	Зорге өглөөгүүр Домей Цусин гэдэг японы цахилгаан мэдээний агентлагаар орж Европ дахь дайны явцын мэдээтэй танилцаад, бага үдийн хоолон дээр элчин сайдтай уулзав. Элчин сайд Отт Берлинээс ирсэн нууц бичгийг үзүүлээд, Рихардтай зөвлөсний эцэст хариуг нь бичив. Мөн түүнчлэн цэргийн, агаарын хүчний, тэнгисийн атташе нар, бас саяхан элчин сайдын яаманд ажиллахаар томилогдон ирсэн гестапын дарга хурандаа Мейзиингер хүрэлцэн ирэв. Зорге эдгээр хүмүүст олон улсын байдлын тоймоор бяцхан яриа хийв. Тэгээд санал бодлоо солилцоцгоов. Хүн болгон Берлинээс нууц заавар авдаг болохоор бүхий л асуудлыг л зохих мэдлэг бүхий хүмүүстэй зөвлөхийг өөрийн үүрэг гэж үздэг байв.

	Гестапоч Мейзингерийг Варшавт зэрлэг догшин ажилласнаараа зард гарсан хүн гэж ярилцавч яагаад түүнийг Япон руу илтээсний учрыг хэн ч эс мэднэ. «Хүндтэй цөллөг» гэж Мейзингер өөрөө хэлээд гар бууныхаа гэрийг алгадна. «Энэ бол бүдүүлэг, зэвүүн хүн байсан. Нөхөдтэйгөө юм ярьж байхдаа ч гар бууныхаа гэрийг энхрийлэх мэт алгадаж байдаг сан» гэж Ганс Отто Мейснер гэрчилж байна. Рихардад Мейзингертэй мэндэлж, цуг явах хэрэг гарна. Мейзингер түүнтэй найзлахыг шаргуу оролдох тул Зорге түүнийг мэдээ олох нэг сайн эх булаг болгов. Отт, Мейзингер, Рихард гэдэг салахаа байсан гурван нөхөр буюу «элчний гурвал» үүсэв. Бусад бүх түшмэд Зоргег элчин сайд, гестапын дарга хоёртой найзан дундаа явдгийг хараад хэвлэлийн «фюрер» болсон түүнд долигонож нялганана. Зорге одоо маш нууц фондоос ч дуртай юмаа даанч амархан авах болов. Рихардын албан тасалгаа гаднын хүнгүй байх цаг гэж үгүй болоод, элчин сайдын нарийн бичгийн дарга нар, зөвлөхүүд, Гитлерийн тусгай төлөөлөгчид, тэр байтугай японы гадаад явдлын яамны ажилтад Зоргегоос зөвлөгөө авахаар ирдэг болжээ.

	1940 оны долоодугаар сард хан хүү Коноэ дахин засгийн эрхэнд оров. Тэр Энэтхэг-хятад, Энэтхэг, Индонез мэтийн өмнөд тэнгисийн орнуудыг оролцуулан «харилцан туслалцаж цэцэглэх агуу их дорнод азийн хүрээ байгуулах» хөтөлбөрийг дэвшүүлэн тавив. Озакийн байдал улам бэхжив. Тэр өмнөд манжуурын төмөр замын захиргаанд байгаа байраа алдалгүй, дахиад л засгийн газрын албан ёсны бус зөвлөгч болов.

	Хан хүү өөрийн хайрт Озакид халуун баяр хүргэлээ. Одоо «өглөөний зоогийн бүлэг» шууд ерөнхий сайдын өргөөнд цугладаг болжээ. Зоргед бас нэг санаа зовох юм нэмэгдсэн нь гестапын дарга Мейзенгер түүнийг Берлинд мэдэгдэж, Алс Дорнодод фашист байгууллагыг толгойлох ганц хүн бол Рихард Зорге мөн! гэжээ. Нацист намын тамга бүхий бичиг элчин сайдын яамаар дамжин Зоргед ирэв. Түүнийг Япон дахь фашистын нууц байгууллагын удирдагч болно уу гэсэн байв. Элчин сайд, түүний туслагч нар сэтгүүлчийг улам ч хүндэтгэж, энэ хүн ч хол явах хүн байна даа! гэлцэв.

	Гэтэл Зорге тэр «өндөр хэргэмээс» татгалзсан нь бүгдийн санаанд ер ороогүй хэрэг байв. Намынхаа үүргийг үнэнчээр биелүүлэх чадвартай хүн намын ажлыг удирдах хэрэгтэй, олон сонин, сэтгүүлийн сурвалжлагч, тоймч, байсхийгээд Алс Дорнодоор хэсэх хэрэгтэй болдог, бас олон улсын асуудлаарх албан ёсны бус зөвлөгч хүн намын ажил хэрэгт тийм сайн хандаж чадах уу даа, үгүй юү? Надаас илүү хүн олдолгүй дээ. Венеккер ч гэсэн байна шүү дээ! гэж татгалзжээ.

	Сэтгүүлчийн даруу төлөв занг элчин сайдын яам ч, Берлин ч үнэлэв. Өөр хүн байсан бол тэр саналыг баяртай хүлээн авах байжээ. Одоо Зорге санаа зовж эхлэв. Учир нь иймэрхүү юман дээр заавал дахин шалгадаг хянадаг байжээ. Нацистын байгууллага бол Мейзингер мэтийн эрх тушаал хөөцөлдөгч, ховч, дээрэмчид цугларсан адгийн муухай газар учраас Рихардыг матаж, ховлож, дахин давхар хянах нь мэдээж байв.

	Тиймээс Зорге тэр бүх элчин сайдынхны өмнөөс улам идэвхтэйгээр илтгэл бичдэг болж, нацистуудаас хэнийг нь сэжиглэвэл зохих, Дуеркхайм гүн цэвэр цусны арий хүн мөн үү, биш үү гэх мэтийг хурандаа Мейзингертэй зөвлөдөг болов. Мейзингер аймшигтай боловч сохор зэвсэг учир хэрэгцээ гарвал түүнийг өөрийнхөө дайсны эсрэг хэдийд ч чиглүүлж болох байлаа. Отт, гестапоч Мейзингер хоёр зөвлөлтийн тагнуулчийг элдэв бусын атаатан ховчдын дайралтаас халамжлан хамгаалжээ.

	 

	«Зарим ажилтан намайг элчин сайдын яаманд нөлөөтэй байхлаар дургүйцэж, тэр талаар муу хэлдэг байв. Надад өргөн их мэдлэг байгаагүй сэн бол элчин сайдын яамны ажилтны хэн нь ч гэсэн надтай ямар ч асуудлыг зөвлөхгүй, нууц хэргийн тухайд миний саналыг ер авахгүй байсан юм. Тэд намайг маргаантай асуудлыг шийдвэрлэхэд ямар нэг хэмжээгээр тусална гэж итгэдэг учраас надаас зөвлөгөө эрдэг байлаа» 

	 

	гэжээ.

	Отт, Рихардыг лут сайн цэргийн тагнуулч болох хүн дээ гэж үзнэ. «Варшавын зэрлэг» Мейзингер «Чиний байх газар гестапо байгаа юм шүү!» гэж Зоргед хэлнэ. Зорге тэр хоёрыгоо «тэнгэрийн элч нар» гэж нэрлэнэ.

	Төвөөс радио утас ирэв. Одоо дээрээ эх оронд нь буцаах аргагүй нь харамсалтай байна гэж «Рамзайд» учирлажээ. Олон улсын хоорондын байдал хэцүү байгаа учир тэсэх хэрэгтэй болов. Зорге гунигтайхан инээмсэглэв. Хүн хүнээс илүү, Зоргед тэр учрыг тайлбарлах ямар хэрэг байх билээ! Зоргегийн бичсэн нь:

	 

	«Одоогийн дайны байдалтай холбогдон бид эх орондоо буцах хугацаагаа хойшлуулах нь зүйн хэрэг. Энэ тухай ярьдаг цаг одоо биш гэдгийг дахин та нарт хэлье».

	 

	Зорге зав гаргаад бичгийн машинаараа юм цохино. Тэр, японы түрэмгийллийн тухай ном бичиж байлаа. Гадаа цэцэрлэгт дэвхрэг царцаа дуугарч, нээлттэй цонхоор асар том хотын бүгчим уур амьсгаа, цэцгийн үнэр холилдон орж ирнэ. Үзүүр нь дарвайсан вааран дээвэртэй байшингуудын дээгүүр алс, хөх тэнгэрт дүгрэг цагаан саран мандана. Эсрэг талын байшингаас «О цуки-сама, маруку, ман маруку-дэс...» («Ай, дүв дүгрэг саран авгай минь») гэж хүүхэд нарийхнаар жингэнүүлэн дуулах сонсогдоно.


7 : ДАЙН ЭХЛЭХЭД ТООТОЙ ХЭДЭН ХОНОГ ҮЛДЭВ

	Зоргегийн байгууллагыг үхэшгүй мөнх алдар гавьяагаар дуурьсгасан арван зургаан сарын тухай өгүүлэх л үлдлээ. Энэ бол байгууллагын бүх амьдралд тохиолдсон хамгийн хэцүү, хамгийн үр бүтээлтэй үе билээ. Үйл явдал дээд цэгтээ тултал өрнөв. Бүх юмыг анхааралдаа авч, өнгөрөхдөө бүр амин хувийн аюулгүй байдлыг арын эгнээнд гаргав.

	Үйл явдал дор дурдсанаар өрнөжээ. Үүнд 1940 оны долоодугаар сард тусгай элч Херфер Берлинээс Токиод ирэв. Энэ хүн Гитлерээс онц бүрэн эрхтэй иржээ. Херфер өөрийгөө тун аргатай сайн дипломатчид тооцдог. Вильгельмштрассе гудамжинд тэгж тооцдог байсан бололтой. Ер нь нацистууд дипломатчийн урлагийг өвөрмөцөөр ойлгодог байв. «Найрсаг» харилцаа тогтооё гэсэн хүнээ заамдаад авах хэрэгтэй гэж тэд үздэг ажээ. Олон улсын хоорондын эрхийн хэм хэмжээг ойшоохгүй, итгэлийг эвдэх, тагнах, мэхлэх зэрэг нь фашистын дипломат ёсны жирийн арга байлаа. Хуучны дипломат ёсонд хэлэлцээ гэдэг бол түр зуурын үзэгдэл биш урт удаан, бие биедээ бүрэн итгэсэн зүйл байх ёстой гэж үздэг бол Гитлер түүнийг түргэн тусмаа сайн гэж эсрэгээр үзнэ. Ёсорхож байх хэрэг ер алга, дипломатч хүн айлгаж чаддаг байх хэрэгтэй гэж үзнэ.

	Фюрерийнхээ итгэлт сайн шавь Херфер тэр бүх чанарыг биедээ шингээжээ. Херфер ажил хэрэг хөдөлгөх зориг эрмэлзэл төгс байв.

	Тэр, ухаан мөхөс ч гадна байдлаараа сүрлэг сайхан, зузаан уруулд нь соньхон инээмсэглэл үргэлж тодорч, залирхаг онигор нүд нь шинээр танилцаж буй хүн болгоныг сэжиглэн ажиглана. Онцгой даалгавартай яваа үедээ хэнд ч итгэж болохгүй, хэзээд бэлэн явж, элдэв хатгалга, халдлага гарах вий гэж бодож яв, гадаадын тагнуул ажиллаж байгаа гэдгийг санаж яв, аль ч хоол зөөгч тагнуулч, чамайг алах хүн байж болно гэдэг үзлийг баримтлах хэрэгтэй гэж үздэг байв.

	Херфер тийм тагнуулчийн бодлоосоо Токио дахь германы элчин сайдын яаманд орсон үедээ л сая ангижирчээ. Энд түүнийг хуучин сайн анд нөхөд элчин сайд Отт, Мейзингер, доктор Зорге нар тэврэлдэн угтжээ.

	Эйген Оттынд үдийн зоог барив. Европт дайн болж байхад, энд энхийн наран гийж, далайн эрэг битүү хүнтэй, герман хүмүүс наймаа арилжаа хийж, зоогийн газар, дархны газрыг эрхлэн сууж, тэр ч байтугай Хятадад дайн нам гүм болсон үе байлаа.

	Херфер тэр бүх Японы амар жаргалыг эвдэх гэж иржээ. Тэрээр өөрийн найз доктор Зоргегийн мөрөн дээр ивээх байдалтай алгадаж, их хэрэг үүсгэн явуулах гэж байгааг илтгэв... Японы гадаад явдлын яамны төлөөлөгчидтэй уулзаагүй байхдаа задлах эрхгүй минь харамсалтай байна гэв.

	Зорге толгойгоо гашилтал бодов. Сүүлийн үеийн үйл явдлыг нэгд нэгэнгүй бясалгаж, нийлүүлж салган дүгнэв. 1939 оны есдүгээр сараас 1940 оны долоодугаар сар хүртэл Японд Абэ, Ионаи нарын хоёр танхим солигджээ. Тэд Англи, АНУ хоёртой тохиролцохыг хичээв. Франц ялагдаж, Голланд, Бельги хоёр эзлэгдлээ. Англи байлдааны ажиллагаанд ороод, Япон Энэтхэг Хятад руу хараагаа чиглүүлж байв.

	Зөвлөлтийн тагнуулч инээгээд, бас л тусгай элчийн мөрийг алгадав. Улсын нууц л гэнэ... Тэр нь нэгэнт мэдэгдсэн нууц ажээ... Херферийг Японд ирэх гэж байгааг элчин сайдын яам дуулмагц, Зорге, цэргийн гэрээ байгуулах хэлэлцээг сэргээх нь дээ гэж даруй ойлгожээ. Ер нь энэ газар гагцхүү тэр тухай л яриа болж байсан юм чинь дээ. Одоо Япон улс өөрөө рейхтэй холбоо тогтоохыг хүсэж байжээ. Учир нь өмнө зүгт хийх гэж буй түрэмгийлэл нь Англи, Америк хоёртой заавал мөргөлдүүлэх байв.

	Тусгай элч мэл гайхав. Энд тэр тухай нэгэнт ярилцаж байгаа болохоор зорьсон зорилго санаснаас хавьгүй амархан бүтэх нь гэж бодов. Херфер үнэндээ Коноэг ятгах хэрэг гарна даа гэж бодож явсан байжээ.

	Херфер одоо бүр өөрийнхөө даалгаврын талаар ил чөлөөтэй ярьдаг болов. Фюрер Японыг «өмнө» зүгээс нь эргүүлж, «умар» зүг, Зөвлөлт Холбоот Улсын эсрэг чиглүүлэх найдвараа тавиагүй байгаа ажээ. Европт Гитлер зөвхөн ам шүдээ хурцалж байгаа хэрэг. Хамгийн гол нь Зөвлөлт Холбоот Улсын хүчин чадлыг хамх цохих зорилго өвөрлөж байна, үүнд Япон түүнтэй холбоотой болох ёстой, удахгүй Хятадаас фюрерийн тусгай төлөөлөгч доктор Генрих Штаммер ирэх гэж байна гэж мэдэгдэв.

	Гэрээг «цахилгаанчлан» байгуулах гэсэн германчуудын бодол энэ удаад бүтсэнгүй. Энэ ажил бүтэн гурван сар үргэлжилж, энэ гурван сарын турш Зоргегийн байгууллагыг нойр хоолгүй шахам ажиллуулав. Хэлэлцээний шат бүхний мэдээг Төвд илгээв. Германы дипломатч нар Коноэг ятгаж, Японыг «өмнөөс» нь «умар» луу эргүүлж чадах уу, үгүй юү? «Өглөөний зоогийн бүлгийнхэн» бараг өдөр бүр цуглана. Озаки, Гитлерт итгэхгүй байхыг хан хүүд ятгана. Гитлер Японыг нэг биш удаа мэхэлсэн, Коноэгийн тэгтэл сайн боловсруулсан, Хятад дахь «цахилгаанчилсан» дайн яагаад балрав даа? гэвэл Гитлер л Чан Кайшид зэвсэг нийлүүлж, зөвлөгч нараа гоминданы армиас аваагүйгээс болсон шүү дээ. Бас Халх голд Японы арми үг сүггүй ялагдаж байхад Гитлер яаж байлаа даа?.. Одоо тэр япончуудыг Зөвлөлт Холбоот Улсын эсрэг дайнд турхираад хүчийг нь сулруулж, өөрөө Хятадыг гартаа авч, тэртээ нэгэн цагт германых байгаад одоо японы өмч болсон Номхон далайн хэдэн арлыг авах санаатай байна. Дэлхийд ноёрхохын төлөө тэмцэлдэж яваа хүн юу ч хийхээс буцахгүй. Ер нь Японы эдийн засаг сүүлийн хэдэн жилд сүрхий сайжраагүй биз дээ? Тэгснээс Гитлерийн Дорно зүг тэмүүлдгийг тогтоох хүчирхэг хүч болгон ЗСБНХУ-ыг түшвэл дээр юм биш биз? Одоо энэ гэрээний хажуугаар үл довтлолцох гэрээг Зөвлөлт Холбоот Улстай байгуулсан нь дээр байх шүү. Ерөөсөө ч Орос улс Азид дайн хийх санаагүй байгаа, ноднин загас агнуурын концессыг сунгах хэлэлцээрт гарын үсэг зурсан нь түүний баталгаа мөн биз дээ?.. Германчуудын хорт санааг мөн өөрцгүй хорт санаагаар хариулах хэрэгтэй. Оростой эвтэй байхыг Японы өөрийн нь эрх ашиг шаардаж байна... гэж Озаки тайлбарлажээ.

	Хятадын талаарх мэргэжилтэн хараагаа «умар» зүг чиглүүлэхэд Коноэ үг бүрийг нь ихэд хичээнгүйлэн чагнаж, ер нь ч ийм бодлоготой байж болохгүй нь юү билээ?.. Тогтоох хүч гэнэ үү... гэж боддог байв.

	Коноэ, Гитлерт итгэсэнгүй. Түүнээс гадна Коноэ «харилцан цэцэглэх агуу их дорнод азийн хүрээг» байгуулах, өмнө зүг Индонез, өмнөд тэнгисийн район хүртэл давшиж амархан ялалт хийхийг мөрөөдөж байв. Халх голын сургамж хан хүүгийн толгойд байсаар, Квантуны армийн хамгийн хэцүү байдалд ороод байх яг тэр үед Гитлер үл довтлолцох гэрээг Оростой байгуулсныг санан санан хор шар нь хөдөлнө. Коноэ, Озакийн зөвлөгөөг дагаж германчуудыг хариу чадахаар хатуу шийдэв.

	Олон улсын хоорондын зөрчлийн зангилгаа улам нэмэгдэв. Коноэгийн танхим «тэнхлэгийн» орнуудын цэргийн гэрээ нь Японоос Зөвлөлт Холбоот Улсад харьцах харьцааг хөндөхийг эрс татгалзав.

	Херфер Токиод хичээл зүтгэл гарган хөлсөө гоожуулан ийшээ нэг, тийшээ нэг, Рихард Зорге руу, Эйген Отт руу харайв. Тэр ч байтугай Зоргег цэргийн гэрээний зүйл ангиудыг найруулан засахад татан оролцуулав.

	Гэтэл Японы ерөнхий сайд энэ завсар гадаад явдлын яамны сайд Мацуокдаа үүрэг өгч, япон-зөвлөлтийн гэрээ байгуулахын хэтийн төлөвт Москва хэрхэн хандахыг Зөвлөлтийн элчин сайдын яамаар дамжуулан мэд гэжээ. Тэр тухайд нааштай хариу ирэв. Германы дипломат бодлогын хэцүүдэж байгаа хийгээд дахин үүссэн зөрөлдөөний талаар Зоргегийн мэдээнээс Москва аль хэдийн мэдсэн байжээ. Япон-зөвлөлтийн гэрээ нь Гитлерийг сайхан чадсан хэрэг болох байв.

	Зоргег герман-итали-японы гэрээний зүйл ангийг найруулан засахад нь Херферт «тусалж» байх зуур Озаки Японы талд мөн тийм ажлыг хийв. Заримдаа тэр хоёр уулзаж, саналаа солилцон, аль алиныхаа инээдэмтэй байдалд байгааг ярилцан инээлдэнэ. Гэрээ олхио муутай, бүдэг боллоо. Хамгийн гол юм нь алга болчхов оо доо гэж бүгдэд бодогдохоор болчихжээ. Япон улс Европт «шинэ журам» тогтоох гэсэн Герман, Итали хоёрын саналыг зөвшөөрч, Герман, Итали хоёр өөрийн зүгээс «агуу их дорнод азийн хүрээнд» «шинэ журам» тогтоох гэсэн Японы саналыг зөвшөөрчээ.

	Үүнээс өөр гол юм байсангүй. Зөвлөлт Холбоот Улстай хэрхэн харьцах тухай гэрээнд дурдсангүй.

	Гитлерийн тусгай төлөөлөгч доктор Генрих Штаммер Хятадаас ирэв. Штаммер гэрээний эх бичгийг үзээд тун ч сэтгэл хангалтгүй салж, Зоргегийн ач тусын талаар Херферийг цухуйлгахад учир зүггүй уурлав. Херфер гэрээг бүрмөсөн батлах ёслолд Зоргег урихыг зөвлөсөнд «Та тэр Зоргетойгоо хамаг хэргийг балласан байна! Та нарыг чөтгөр аваасай...» гэж Штаммер дипломат ёс горимоо ч мартаад хашхирчээ.

	Отт, Штаммерыг тайвшруулахыг завдсанд тусгай төлөөлөгчтөн зэвүүнээр буруу харав. Энэ нь ихээхэн хэрүүл гарахын дохио байв. Элчин сайд Эйген Отт удахгүй, бүр тун удахгүй Штаммер оронд нь суухыг яахин мэдэх билээ.

	Гурван этгээдийн цэргийн холбооны гэрээг 1940 оны есдүгээр сарын сүүлээр баталж, түүнээс гурав хоногийн хойно Коноэгийн засгийн газар Зөвлөлт засгийн газарт үл довтлолцох гэрээ байгуулах санал тавив. Тус гэрээнд 1941 оны дөрөвдүгээр сарын 13-нд Москвад гарын үсэг зурав.

	Япон холбоотныхоо зальт аргыг мэдмэгц Гитлер галзуурах шахав. Япон улс «умар» зүг эргэхийн оронд өөрийн цэргийг Умард Энэтхэг-Хятад руу оруулж, Номхон далайд дайн хийхээр яаравчлан бэлтгэж эхэлжээ.

	Японоос фашистын «тэнхлэгийн» орнуудтай хийсэн цэргийн холбооны гэрээ нь хэлэлцэн тохирч байгаа орнууд ба Зөвлөлт Холбоот Улсын одоогийн харилцааг хөндсөнгүй. Гэхдээ хэлэлцэн тохирогч этгээдүүд социалист гүрний эсрэг дайн хийхээс татгалзсан хэрэг мөн үү, биш үү? гэдэг асуудал байлаа.

	Рихард худал мэдээ гаргах, стратегийн элдэв халхавч хэрэглэх гитлерчүүдийн аргыг судалж амжжээ. Тийм арга ямар ч ажиллагааг явуулахад тулгуур чулуу нь болж өгдөг байж. Нууцаар бэлтгээд, гэнэт дайрах арга байлаа. Польшид орохдоо ингэж төлөвлөсөн, Францад довтлохын өмнө тэгж бэлтгэсэн, ер нь төөрөлдүүлэх, мэхлэх л арга хэрэглэдэг байжээ.

	Гэвч Германд болж байгаа үйл явдал яах аргагүй үнэн юм шиг байлаа. Үүнд дээд удирдлагын ерөнхий штаб Англид довтлох төлөвлөгөө боловсруулж, Зөвлөлт Холбоот Улсын талаар ганц ч үг сонсогдсонгүй! Англи, Гибралтар, Умард Африк мэт рүү ерөнхий штаб хараагаа чиглүүлээд, «Далайн арслан», «Феликс», «Наран цэцэг» гэх мэтийн ажиллагааг боловсруулж, Английг цохихын тулд цэргээ Норвегт буулгаж, Грек, Югославт орох дивизүүдээ бөөгнүүлж байв.

	Энэ бүх наашаа цаашаа хөдөлгөөн, энд тэнд бөөгнөх тухайн мэдээ элчин сайдын яаманд элбэг ирнэ. Чухамхүү ийм байдал л Зоргег ихэд болгоомжлоход хүргэв.

	Зорге өчнөөн жилийн турш олон улсын хэмжээний оньсого олныг тасралтгүй тааж тайлсаар байгаад ямар нэгэн совинтой болж, зарим үед уураг тархинд нь өвөрмөц сонин гэрэл гялсхийх шиг болж бүх юм үнэн дүрээрээ гэрэлтэн үзэгдэх мэт болдог болсон мэт байв. Энэ удаад ч гэсэн гитлерийн штабуудын энэ бүх бөөн ажил нь аймшигтай муухай мэх, хий сүрдүүлэг байж байвал яана. Төлөвлөж байгаа бүх довтолгоо нь цөм худал, стратегийн халхавч байгаад Гитлер, Кейтель хоёрын үнэн санаа нь маш нууц өөр учиртай байвал яана?.. гэж бодов.

	Зөвлөлтийн тагнуулч, Оттоос шууд тулгаж асуухад Отт юу ч мэдэхгүй байв. Рихард юмыг зөгнөн мэдэхдээ сайн хүн. Англи улс энхийн гэрээ байгуулахаас татгалзаад, Германы бүх саналыг хүлээж авсангүй. Ийм учраас ерөнхий штаб Англид довтлох бэлтгэлийг эрчимтэй хийж байна. Ла-Маншийн эрэг болон бусад боомтод десантын хөлөг онгоцыг бөөгнүүлж, дасгал сургууль хийж байна. «Би Английн эсрэг бэлтгэж, хэрэгцээ тохиолдвол десантын ажиллагааг хэрэгжүүлэхэд бэлэн байхаар шийдлээ...» гэж саяхан Гитлер хэллээ. Энэнээс илүү нотолгоо байх уу даа? гэмээр байв.

	Эйген Гитлерт итгэнэ. Тэгэхэд Зорге Германы цэргийн удирдагчдын бүх арга явуулга нь ердөө л буруу ойлголт өгөх маневр гэдэг бодлоос ер үл сална.

	Тэгэхдээ ингэж бодож байгаагаа Төвд мэдэгдэх гэж яараагүй нь мэдээж ултай үндэстэй баталгаа үгүй байж, дүгнэлт хийж болохгүй. Баримт, баримт, баталгаа нотолгоо... Таамаг нь таамаг хэвээрээ хоцорвол баярлах л байлаа. Дээд удирдлагын ерөнхий штабын үнэн санаа нь юу бол... Хэрэв Гитлер Зөвлөлт Холбоот Улсад довтлох гэж бодож байгаа бол энэ тухай тодорхой хүмүүс, тун цөөхөн хүн мэдэж байгаа байх. Генералуудын дээд зөвлөл энэ бүх төлөвлөгөө ямар ч атугай мэдэж таарна, бас Риббентроп мэдэж байж таарна. Хэрэв тэр дипломатын зуучлагч Риббентроп мэдэж байгаа бол ч...

	Польшид довтлохын өмнө тийм л байсан, Францад орохын өмнө ийм л байсан. Гэвч иймэрхүү юман дээр дүгнэлт хийх нь ихэнхдээ багцааны юм болдог. Гэлээ ч гэсэн тийм багцаа байвал...

	Баримт... баримт л хэрэгтэй... Рихард бүр «гайхалтай дайны» үйл явдал, япон-америкийн хэлэлцээ, хэвлэлийн бага хурал мэтийг сонирхохоо байгаад элчин сайдын яамнаас гарахаа бараг болив. Гагцхүү тэндээс л цөмийг мэдэж болно. Гэхдээ сохор азыг хүлээж байж болохгүй. Нууц ба маш нууц бичгийг шалгах, Германаас тусгай даалгавартай ирж байгаа хүмүүс, ялангуяа цэргийн хүмүүсийг нэгд нэгэнгүй системтэйгээр асуух хатуу журам хэрэгтэй байв.

	Отт, Шолл, тэнгисийн ба агаарын цэргийн атташегийн ширээн дээр тайлж уншаагүй цахилгаан овоолоостой хэвтэнэ. Эндхийн тэнгисийн цэргийн нууц томьёо нь маш төвөгтэй байжээ. Цахилгаан утас нь ямар ч эмх замбараагүй баахан тоо л байдаг. Хэчнээн гаргуун цоорхой ой ухаантай байвч бүх нууц томьёог цээжилнэ гэвэл яагаад ч чадахгүй зүйл билээ. Тэрнээс гадна түлхүүрийг нь мэдэх хэрэгтэй. Заримдаа Отт, хэвлэлийнхээ атташед хар хөх хавтастай зузаан дэвтэр найдуулан үзүүлэх удаа гарна. Рихард тийм самбааг сайн ашиглаж чадна. Бүх нууц томьёог тогтоож авах хэрэг байна уу? Хэрэв тодорхой асуудалд хариу хэрэгтэй бол хорь гучин нийлмэл тоо тогтооход хангалттай хүрэлцэнэ. Нацистын ярилцдаг яриа тодорхой, гадаад явдлын яамны сурвалжлагч нарын сэтгэх хэлбэр нь төгс судлагдсан байлаа. Тэгэхлээр хамгийн их томьёо хэрэглэсэн зүйлээс нийлмэл адилтгал гаргах тулгуурыг нь олох хэрэгтэй. Ер нь юмны учрыг нийлүүлэн адилтгаж олох арга нь гагцхүү ажиглалтад үндэслэдэг юм.

	Гэтэл тэр олон цахилгааны утгыг Зорге «тайлж» чаддаг нь хамгийн бишрүүштэй байв. Энэ бол дээд зэргийн гярхай чанар билээ. Зорге ганц нэг юмны зураг аваад, дараа нь шөнөжин сууж «нацистын шаантаг бичгийн» учрыг тайлахыг оролдсоор аяндаа рейхийн ажил хэргийн мэдээний учрыг олдог болов.

	Тэр чиглүүлсэн асуулт асууж болохгүй гэсэн хатуу дүрмээ зөрчив. Хэтэрхий боловсон байдгаа орхиж, мөн болгоомжтой ажилладгаа ч болиод тусгай элч Нидамейерт улсын чухал нууц байх шиг байна гэж цухуйлгаад авав. Тэр нь Норвегт цэргээ буулгаж, Грек, Югославт довтлох төлөвлөгөө байлаа. Харин энэ талаар оросууд юу бодож байна вэ? Нидамейер ийшээ ирэх замдаа Москвад буусан байжээ.

	Нидамейер мөрөө хавчиж, тэд юу л бодвол бодож байг гэв. «Оросын амьдралын хүчийг устгах» төлөвлөгөөнд зориулсан Гитлерийн долоодугаар сарын зөвлөгөөн онцгой нууц байдалд явагдаж байгаа болохоор тэр талаар мэдэх амьтан ер алга. Нидамейер ч мэдсэнгүй, «Далайн арслан» гэдэг ажиллагаа үнэн үү? гэвэл ор үндэсгүй худал сүрдүүлэг бололтой. Тэдгээр боомт руу хуучин муусайн ачааны болоод худалдаа, загас агнуурын хөлгүүдээ илгээжээ. Герман улс хэзээ ч хоёр фронтод байлдахгүй гэдгийг баттай ойлговол зохино гэж Нидамейер ярив.

	Отт энэ яриаг сонсоод туйлаас гайхав. Рихард миний мэдэхгүй, элчин сайд ч мэдэхгүй юмыг мэдэж байдаг байна! Үүнийг Риббентропоос асуух юм байна гэж бодлоо.

	Элчин сайд, Рихардыг хэтэрхий бүрэг байна гэж зэмлээд хойшид улам ч итгэх болов.

	Гэтэл Зоргегийн хамаг оюун бодол хөвчрөн чангарч байжээ.

	1940 оны арван нэгдүгээр сарын 18-нд Зорге түрэмгийлэл бэлтгэгдэж буйг Төвд мэдээлэв.

	Тэгнэ ч гэсэн ёсоор Төвөөс баахан лавласан цахилгаан ирэв. Түүний мэдээ тэнд ямаршуу сэтгэгдэл үүсгэснийг Рихард гадарлаж байв. Дэлхий ертөнцөд ямар нэг аймшигт аюул зайлшгүй нөмрөн айсаж, агуу их сүйрлийн хий үзэгдэл агаарт үзэгдэж эхэллээ. Баталгаа, эд мөрийн баримт шаардах нь зүйн хэрэг. Ийм юмыг авсаар үнэмшихэд хэцүү билээ.

	Одоо баримт бүхэн, үг болгон баталгаа болдог цаг. Цол тушаал доогуур цэргийн хүмүүс лонх архи уухын зуур цахилгаан дайнд нууцаар бэлтгэж буй талаар дуртайяа санал солилцоно. Германы генералууд Лев Толстойн «Дайн ба энхийг» судалж байгаа гэнэ! Түүх гэдэг бол роман юм, өөр юунд ч хэрэггүй зүйл гэж Наполеон үздэг байжээ. Гитлер өөрийгөө тэр романы гол баатар гэж үзэж байна. Англи руу довтлох мэтээр бэлтгэсэн бүх дивизийн зэр зэвсгийг авч, бүх техникийг дорно зүг зөөж байна. Тэр ч байтугай техникийн тусгай цэрэг бий болсон... Бүр гурван сарын өмнө фельдмаршал Браухин жанжин штабын зөвлөгөөн дээр 4-р ба 12-р армийг Зөвлөлт Холбоот Улсын хил рүү аваачих заавар өгсөн юм гэж элч Кольт, Рихардад ярилаа.

	1940 оны арван хоёрдугаар сарын 28-нд «Рамзай» мэдээлэхдээ:

	 

	«Герман-зөвлөлтийн хил дээр германы 80 дивиз цугларлаа. Гитлер ЗСБНХУ-ын нутгийг Харьков-Москва-Ленинградыг дайруулан эзлэх бодолтой байна...» 

	 

	гэжээ.

	Макс радио утсыг хойно хойноос нь явуулсан бөгөөд утас нэг бүр нь аюулын дохиог санагдуулав.

	Гэтэл японы тусгай дивизионы радиочид «Рамзайн» нэвтрүүлгийг өдөр болгон барьж, машин дээр байрлуулсан дуу баригч хотын нэг районоос нөгөө рүү явж байв. Бүх сөрөг тагнуул хөл дээрээ босжээ.

	Нэвтрүүлгийн хэчнээн хувийг барьсан бол?

	«Радио сонирхогчид, холбоочид, шуудангийнхан, улсын радио станцынхны барьсан уул овоо шиг нэвтрүүлгийг би харсан юм. Тэр нь миний ажилласан 6 жилийн турш нэвтрүүлсэн зүйлийн минь дөрөвний нэг юмаа гэж бодоход тун их л гэсэн үг. Зарим нэвтрүүлгийг яг хэвээр нь бичиж авсан, заримын хэсэг бусгийг зөв бичиж авсан байж билээ» гэж Клаузен дурсан ярьж байна.

	Ийнхүү «Рамзайн» радио станцын авд сөрөг тагнуулын газраас заавар авсан радио сонирхогчид, шуудан, радио холбоо хамрагдан оролцжээ. «Рамзайн» нэвтрүүлгийг урьд нь ч барьдаг л байсан, гэхдээ тэр үед Макс өөрийн машинаар хотоос хол гарч, далайн эрэгт хүрээд, нэвтрүүлгээ хийдэг байжээ. Одоо тэгж явах арга байхгүй, цагдаа нар гадаадын машиныг байнга зогсоож, нэгждэг болжээ. Зоргегийнх, Вукеличийнх, Клаузеных, тэдний зуслан ийм дөрвөн газар л үлдэв. Япончууд Германаас нарийн боловсорсон дуу баригч захиж авчруулав.

	Ямар нэгэн хүн тогтмол холбоо барьж, Токиод нууц радио станц байна гэдэг л японы сөрөг тагнуулын газар тодорхой байв. Ер нь нэвтрүүлэгч болгонд өөрийн гэсэн дохионы өнгө, оператор хүн болгонд өөрийн гэсэн нэвтрүүлэх арга маяг, өвөрмөц ажиллагаа байдаг. Максын ажиллагааг дуу баригч станцуудын бүх оператор мэддэг болжээ. Богино долгионы хүрээнд өдөр шөнөгүй тувт ажиллаж байж түүний нэвтрүүлдэг цаг, долгион, дохиогоо сольдог үеийг тогтоож, бас маш их туршлагатай, хоногийн цаг болгонд долгион хэрхэн өөрчлөгддөг хүснэгийг сайн мэддэг радиоч юм байна гэж мэдэцгээв. Тэр хүн голдуу хорь, тавин метрийн долгионоор ажилладаг, нэвтрүүлгээ тэн хагасаас нь бэлтгэл долгионд шилжүүлдэг хүн байна гэж тогтоов.

	Байгууллага нь сөрөх тагнуулын төмөр цагаригт орсон, тэр цагариг өдөр ирэх тутам багасаж байгааг Зорге гадарлаж байв уу, үгүй юу гэвэл гадарлахаар барахгүй сайн мэдэж байлаа.

	Саявтархан Отт, японы сөрөг тагнуулын газрын дарга элчин сайдын яаманд ирсэн тухай Рихард, Мейзингер хоёрт ярьсан юм. Япончууд тагнуулчийг барих шуналд өвчин мэтээр автагдсан байжээ. Тэд үүнийг нуугаад ч яах билээ гэж боджээ. Одоо тэд үл мэдэгдэх радио станцын байгааг мэдээд, тагнуулчийг нь эрж байгаа ажээ. Яагаад ч юм тэр тагнуулч зайлшгүй гадаадын хүн байна гэж үзжээ. Тэгээгүй бол сөрөг тагнуулын газрын дарга Осаки германы элчин сайдын яам руу ирэхгүй байв. Мейзингер ч бас тийм бодолтой байв.

	Рихард хамгийн чухаг бичиг цаастай чемоданаа Венеккерийн байранд авчрав. Максад тэр талаар юу ч дуулгалгүй, хамгийн гол юм л нэвтрүүлж, нэвтрүүлгийн цагийг туйлд нь хүртэл багасгаад, байгууллагын бүх гишүүнд туйлын болгоомжтой байхыг сануулав. Тэр, сөрөг тагнуул салахгүй гэдгийг мэдэж байлаа. Одоо хамгийн гол нь гитлерчүүдийн довтлохоор завдаж байгаа хугацаа, дорнод хил дээрээ бөөгнүүлсэн цэргийн нь тоог Төвд мэдээлж амжих л хэрэг байв.

	Хүн өөрийнхөө амь нас байтугай, өрөөл бусад нөхдийнхөө амь насыг аюулд хүргэхээс өөр аргагүй болох удаа байдаг. Эх орон аюулд учирч, дэлхийн анхны ажилчин тариачны улс аюулд учраад байхад сая сая хүний амь нас, асар том орны сайн сайхан байдлын хажууд ганц хүний амь юу ч биш ажээ.

	Рихард өөрийгөө японы сөрөг тагнуулын даргын оронд тавьж, ямаршуу боломжтой байгаа болон байгууллага дахиад хэдий хугацаанд байж чадахыг дэнслэн үзэв. Тооцоолоод үзэхэд яарах л хэрэгтэй, японы тагнуулчид нэгэнт мөрөөр нь орсон гэдэг дүгнэлт гарав.

	Тийн байтал удтал эрсэн зүйл нь сая Зоргегийн гарт оров. Тэр нь Риббентропоос элчин сайд Оттод илгээсэн маш нууц цахилгаан байв. Рихардын зөвлөснөөр Отт ЗСБНХУ-д довтлох хугацааны талаар асуусан юм байжээ. Гитлер 1941 оны тавдугаар сард Орост довтлохоор төлөвлөж байна гэсэн илэн далангүй хариу иржээ.

	Энэ бол эд мөрийн баримт мөнөөсөө мөн!.. Төвд үүнийг хамгийн хурдан хугацаанд мэдэгдэх хэрэгтэй. 1941 оны гуравдугаар сарын 5-нд дээрх цахилгааны гэрэл зургийн хуулбарыг зохих ёсны тусгай буухиа элчээр илгээв. Тавдугаар сарын 6-нд «Рамзай»:

	 

	«Гитлер ЗСБНХУ-ыг бут ниргэх шийдвэр төгс байна гэж элчин сайд Отт надад хэллээ. Дайн гарах боломж тун их байна. Гитлер болон түүний штаб, Зөвлөлт Холбоот Улсын эсрэг хийх дайн Англид халдан довтлоход нь ер саад болохгүй гэж итгэж байгаа юм байна. ЗСБНХУ-ын эсрэг хийх дайныг хэдийд эхлэхийг Гитлер энэ сард юм уу, эсвэл Англид довтолсныхоо дараа гаргана» 

	 

	гэж мэдэгдэв.

	Англид довтолсныхоо дараа... Тэгэх үү, үгүй юү? Тэгэхгүй гэж элчин төлөөлөгч Кольт хэлэв. Германы «Норвег» гэдэг арми Зөвлөлт Холбоот Улсад довтлохоор төлөвлөөстэй байна. Югослав юм уу, Грек рүү орох гэж байгаа нь туслах чанарын асуудал. Англид довтлохгүй. Одоо хамаг хүчээ Оросын эсрэг хаяад байна гэж тэр хүн хэлэв.

	 

	«Би сүүлийн үед элчин төлөөлөгч Кольттай байнга уулзаж байна. Энэ хүн Европ дахь улс төрийн байдлыг онц сайн мэддэг, ер бус боловсролтой хүн» 

	 

	гэж Зорге мэдээлжээ,

	Тавдугаар сарын 21-нд шинээр мэдээлэхдээ:

	 

	«Германаас энд ирсэн, Гитлерийн төлөөлөгчид, дайн тавдугаар сарын сүүлээр эхэлнэ. Герман улс ЗСБНХУ-ын эсрэг 150 дивизээс бүрдсэн 9 арми бөөгнүүлээд байна гэж баталцгааж байна» 

	 

	гэв.

	Хэрэв тавдугаар сарын сүүлчээр юм бол Гитлер Европ дахь дайнаа хэдийд зогсоох гэж байгаа хэрэг вэ? Зорге Оттыг шахаж, Англид довтлох талаар Риббентропоос тайлбар шаард гэжээ. Риббентроп хариу ирүүлэхдээ Оросын унахад «тэнхлэгийн» гүрнүүдийн байр суурь энэ дэлхийд зүйрлэшгүй хүчтэй болох учраас Английг унагах юм уу, английн арлыг бүрэн устгах асуудал ердөө л цаг хугацааны асуудал болно...» гэжээ. Одоо бүх юм тодорхой болов. Тэгэхлээр дайн дуусахыг хүлээх гэх юм үгүй юм байна.

	Тавдугаар сарын 30-нд Зорге, Максыг дуудав. Тэд өөр өөр замаар Вукеличийнд очицгоов.

	Тагнуулчид туйлын сандрангуй байдалтай байцгаав. Дайн эхлэхэд тоотой хэдхэн хоног үлджээ. Эрүүл зөв ухаанаар бол ингэх ёсгүй дээ гэж бодогдоно. Дамжуулагчийн чийдэн шатах вий дээ гэж Макс айж, цагдаа нар дайрах вий гэж Зорге, Вукелич хоёр болгоомжилно. Хэрэв тэр шөнө энэ хоёр хүн дайсны дайралтад ордог юм аа гэхэд тэсэхээ л тэсэж, дамжуулагч, радио утсан дээрээсээ тонгойсон Макс хоёрыгоо цээжээрээ хамгаалах байжээ.

	 

	«Герман улс Зөвлөлт Холбоот Улсад зургаадугаар сарын хоёрдугаар хагаст довтолно гэж Риббентроп, элчин сайд Оттод мэдэгджээ. Энэнд эргэлзэх явдалгүй. Одоохон дайн гарах нь гэдэгт Отт зууны ерэн таван хувь итгэж байна. Германы агаарын хүчний техникийн албаны хүмүүс Японыг нэн даруй орхиж, Берлиндээ буцах тушаал авч, цэргийн атташе чухал мэдээг ЗСБНХУ-д дамжуулан явуулахыг хориглосон тушаал авсныг би ч гэсэн нүдээрээ харж байна» 

	 

	гэсэн яаралтай мэдээг долгионд гаргав.

	Зорге өглөө болох гэж байхад байрандаа ирэв. Гэтэл Озаки хаалган дээр нь зогсож байв. Тэр бүтэн шөнөжин зогсжээ. Байдал улам ч хэцүүджээ... Гитлер, японы элчин сайдыг уриад Герман улс зургаадугаар сарын 22-нд дайн зарлалгүйгээр Орост довтолно гэж албан ёсоор мэдэгдээд, мөн өдөр Япон улс ЗСБНХУ-ын эсрэг Алс Дорнодоор довтлох хэрэгтэй байна гэжээ. Японы элчин сайд өөрийн засгийн газартай зөвлөлгүйгээр тодорхой юм юу ч хэлсэнгүй гэнэ.

	Зорге байрандаа ч оролгүй буцаад Максын руугаа харайлгав. Дахиад л радио утас цувуулав. Үүнд:

	 

	«Германчууд жигүүр гаргаж, тойрон цохих, хэсэг хэсгээр нь бүсэлж тусгаарлан цохихоор эрмэлзэх болно. Дайн 1941 оны зургаадугаар сарын 22-нд эхэлнэ гэж цэргийн атташе Шолл мэдэгдлээ» 

	 

	гэжээ.

	«Нэгэн удаагийн радио утсанд 2000 хүртэл бүлэг байсан явдал бий. Би эхлээд түрүүчийн хагасыг нь нэвтрүүлж, маргааш нь хоёрдугаар хагасыг нь нэвтрүүлсэн юм. Тэргүй бол бүгдийг нь нэг мөсөн нэвтрүүлэхэд хэцүү бөгөөд олон цаг эзлэх байсан юм» гэж Макс дурсаж байна.

	Тэгэхдээ тусгай радио дивизионы даргын газрын зураг дээр гэр нь аль хэдийнээ улаан харандаагаар дугуйлаастай, нэвтрүүлэхийг нь хэд хэдэн удаа бариад байгааг Макс сэжиглэсэнгүй. Бас Вукелич, Зорге нарын байр газрын зураг дээр улаан гурвалжин дотор оржээ. Байгууллага ямар нэгэн гайхамшгийн хүчинд хэвээр ажиллаж, мэдээгээ дамжуулсаар байв. Хамгийн болгоомжтой Озаки хүртэл цагдаагийн нүдэн дээр шахуу бүтэн шөнөжин Зоргегийн үүд сахин зогсжээ. Байгууллага оршин тогтнох шинэ бөгөөд магадгүй сүүлчийнхээ шатанд орсныг цөм ойлгож, цаашдаа юу болохыг эс харгалзан үлдсэн хугацаанд аль болохуйц их юм амжуулах хэрэгтэй гэж цөм мэдэв.

	Зорге Төвөөс хариу ирэхийг тэсэж ядан хүлээж байлаа. Гэтэл Төвөөс чимээ байдаггүй. Бүх радио утсыг авсан байдаг... Гэвч түүнийг Зөвлөлт Засгийн газар анхааралдаа авав уу, үгүй юү? гэдэг бүү мэд. Хүний амьдралд тохиолддог хамгийн хэцүү зүйл бол хүлээх байдаг. Өдөр хоног өнгөрсөөр л, цэцэг жимс дэлгэрсээр л... Макс нэг байрнаас нөгөө байранд шилжин, ойртон айсуй аюулын тухай шинэ юм мэдээлсээр л байв. Макс тэгж тэгж зүрхэн тушаагаа мөстэй жин тавиад хэдэн цагаар хэвтэнэ. Төвөөс чимээ байдаггүй хэвээрээ.

	Тэнд маань юу гэгч болж байна аа? Яагаад чимээгүй байна вэ?.. Өөр ямар баталгаа хэрэгтэй байх вэ дээ? Нисэх онгоцонд суугаад хүрээд очдог ч болоосой! гэж бодогдоно. Радиогийн чийдэн дахин дахин шатаад, болгоомжлуулах, хамгаалах гэсэн эдгээр хэдэн хүний халуун эрмэлзлээс агаар хүртэл улайсан халах шиг болж байв.

	Эрдэм шинжилгээний ажил, сэтгүүлзүй, хөгжим, урлаг зэрэг бүх юм учир холбогдлоо алдаж, бүх юм дайны цаад талд гарчээ. Одоо тагнуулчид маань найман жил «тамын тогоон» дотор чанагдаж, зовуурьтай хүнд хүчир хөдөлмөр хийснийхээ дүнг гаргах мэт байцгаав. Бидний энэ их чармайлтыг зүй ёсоор үнэлэн үзэхгүй юм гэж үү дээ? гэж бодоцгооно. Тавдугаар сарын 25... зургаадугаар сарын 1... зургаадугаар сарын 5... зургаадугаар 10... өнгөрлөө. Отт Наполеоны Орост довтолсон аяныг судлан сууна. Гэтэл тэртээ Зөвлөлт Холбоот Улсын баруун хил дээр герман цэрэг үсрэхэд бэлэн болоод, танкнууд нь хүлээн зогсож, дуран авайгаар зэвсэглэсэн генералууд нь ажиглах байрнаасаа зөвлөлтийн нутаг руу дурандацгааж байдаг.

	Төв чимээгүй л байлаа. Зургаадугаар сарын 12 боллоо. Аль хэдийн армиа оруулаад, дайны асар том машин нэгэнт ажиллаж эхэлсэн ч юм бил үү? гэж бодогдоно. Ганц өдөр ч гэсэн эрхэм болсон цаг!

	Тэгтэл Төвөөс утас ирэв.

	Рихард радио утсыг авахдаа гар нь чичирч байв. Анхаарлаа төвлөрүүлээд, нууц томьёо болдог жил тутмын сэтгүүлийг сөхөв. Макс нөхрийнхөө царайг алдахгүй ажиж байв. Гэнэт Зоргегийн царай үнсэн хөх болоод, харайн босож, хоёр гараараа толгойгоо шүүрэн «Цаадуул чинь үнэмшихгүй байна гэнэ, эргэлзэж байна гэнэ!.. Макс минь, чи дуулж байна уу? Эргэлзэж байна гэнэ... Хэн тэгж байгаа бол? Одоо ч би больё доо...» гэж дуун алдав.

	Зорге сандал дээрээ лагхийтэл суув. Нүд нь галгүй болсон харагдлаа. Тэр хязгааргүй ядарснаа анх удаагаа мэдэж, дөчин зургаан насанд хүрснээ сая санав. Харин тэр радио утсыг дамжуулсан хүмүүс зөөлөн сэтгэлтэй улс байсан бололтой аль болохуйц үг үсгийг нь зөөлрүүлж түс тас биш болгохыг хичээжээ. Гэхдээ цаад утгыг нь яаж халхлах вэ дээ? Үл итгэсэн өнгө тэр утсанд тов тодорхой байлаа. Яагаад надад итгэхгүй байгаа хэрэг вэ? «Өвгөн» Берзин хаачив аа? Намайг мэхлэх хүн биш гэдгийг тэд мэдэх л ёстой сон доо. Би амьдралынхаа арван нэгэн жилийг цэргийн тагнуулын ажилд зориуллаа шүү дээ гэж бодов...

	Зорге яах ч арга тасрахдаа шүдээ тачигнатал хавирав. Бүх юм ингээд дэмий үрэгдэх хэрэг үү? Тэнд бас өөр эх булгаас олдсон мэдээ байж л таарах шүү дээ? Германчууд хэнд ч мэдэгдэлгүйгээр 150 дивизийг дорнод хил дээрээ татаж чадсан юм биш биз дээ? гэх мэтээр элдвийг бодов. Токио дахь германы клубт фашист залуус большевик Оросын эсрэг хийх дайны талаар хоолой мэдэн хашхиралдаж, японы бүх дипломатч яавал Гитлерт шууд хариу өгөхгүй байх вэ гэж оролдож байв. Отт, Шолл хоёр түрэмгийлэлд бэлтгэж буй тухай шинэ шинэ мэдээг өгнө. Англи, Америкийн хэвлэл ч бичиж эхлэв. Вукелич, Рихардаас ажил хэргийн туслалцаа байнга авдаг шведийн сэтгүүлч эмэгтэй Лундквист нар өдөр болгон өөрсдийн агентлагаар дамжуулан мэдээ авчирна.

	Зорге Максад:

	 

	«Дахин давтъя: Зургаадугаар сарын 22-нд германы 150 дивизээс бүрдсэн 9 арми зөвлөлтийн хилд довтлох гэж байна! Рамзай» 

	 

	гэж бичүүлэв.

	Сүүлийн удаа сануулсан радио утсыг Клаузен зургаадугаар сарын 17-нд дамжуулав. Зургаадугаар сарын 22-нд фашистын Герман гэрээнд авсан үүргээ хөсөрдүүлж, дайн зарлалгүйгээр Зөвлөлт Холбоот Улсад халдан довтлов. «Барбаросса төлөвлөгөө» биелж эхлэв...

	Рихард дахиад л Клаузенд:

	 

	«Тулгарсан бэрх цагт та нарт хамгийн сайн сайхныг хүсье. Бид цөмөөрөө энэ газар байж, ажил албаа туйлбартай биелүүлсээр байх болно» 

	 

	гэж хэлж бичүүллээ.

	Зоргегийн сэтгэлийн хямрал намхарч, дахиад л дайчин цогтой болов. Тэрээр фашистын ялалтад огт итгэхгүй байлаа.

	«Рихард маш их зориг тэвчээртэй хүн байсан юм. Түүнийг бухимдуу гэж хэлж болохгүй, дайн бидэнд ашиггүйгээр эргэх үед бид бүгдээрээ л бухимдаж байсан цаг. Тийм үедээ Зорге өрөөн дотуураа нааш цаашаа явж, надад

	 

	«Макс аа, бид эндээс мултарч гарахаас өнгөрсөн гэдгийг чи мэдэж байна уу... Одоо бид ямар нэгэн шийдвэрлэх өөрчлөлт болчихдоггүй л юм бол өөрсдийнхөө яаж ийгээд ялахын төлөө эцсээ хүртэл амжилттай ажиллах л үлдэж байна!» 

	 

	гэж хэлж билээ.

	Байгууллага дээр аюулын хар үүл хурж байгааг гэнэт цөм мэдэцгээжээ. Аояма гэдэг цагдаа Клаузеныхаар байн байн ирэх болов. Тэр цагдаа эрээ цээргүй загнаж, жижүүрлэж буй юм шиг хэдэн цагаар сууж, шал хэрэггүй юм чалчиж, ор дэрээ хадгалдаг ханын шүүгээг онгойлгож үздэг, ер нь бүхий л байдлыг нь ажвал танайд базаахгүй юм болдгийг би мэднэ ээ! гэсэн байртай харагдах болов. Мэдээг Бранко, Зорге хоёрын байрнаас дамжуулах хэрэгтэй боллоо.

	1941 оны гуравдугаар сарын 22-нд Вукеличийнх хүүтэй болов. Түүндээ Хироси гэж нэр өгөв. Иосико жаргалын дээдийг амсаж, харин эр нөхрийнхөө царайнд хүнд гуниг үзэгддэг болсны учрыг ойлгохгүй байв. «Би коммунист хүн... одоо Европт дайн болж байна. Германчууд Югославыг эзэлсэн. Үг дуугүй бууж, засгийн газар Египет рүү зугтчихаад байна...» гэж Бранко хэлжээ. Иосико хэчнээн бүтэхгүйг мэдэвч тайтгаруулахыг оролдов. Бранко сэтгэл зүрхээрээ алс холд буй эх орондоо, сураг тасарсан Югославтаа байжээ... Тэр ард түмнийхээ хувь заяа, ах дүү төрөл төрөгсөд, хөгшин буурал эхдээ санаа зовж байв.

	Фашист яргачид Москва руу тэмүүлж байсан тэр өдрүүдэд Рихард, Япон улс Зөвлөлт Холбоот Улсад довтлох уу, үгүй юү? гэдэг ганцхан бодолтой явав. Олон улсын хоорондын байдал ийм болоод байхад төвийг сахих гэрээ бий гээд хэн санаа амар байх билээ? Герман итгэлийг эвдэн довтолсон нь иймэрхүү явдал империалистууд гаргаж болохыг харуулж өгөв. Сүүлийн хэдэн сард үндэсний дээрэнгүй үзэлт элдэв бүлэг японы эрх баригчдад нөлөөлөх нь улам их нэмэгджээ. Цэргийн яамны сайд генерал Тозио ерөнхий сайд болох санаатай байв. Тэр бол ЗСБНХУ-ын заналт дайсан мөн... Гитлерийн элч төлөөлөгчид Японыг хөдөлгөх гэж байнга оролдож, саяхан тусгай элчин төлөөлөгч Улах гэгч иржээ. Улах нь ЗСБНХУ-д довтлоход Япон ямаршуу бололцоотой байгааг судлах Гитлерийн нууц даалгавартай ирснийг Зорге мэдэв. Ноднин эхэлсэн япон-америкийн хэлэлцээ сунжирсаар л байв.

	Хан хүү Коноэ «Хаан ширээнд туслах холбоо» гэгчийг байгуулж, түүнд Сайонзи оров. Долоодугаар сарын 2-нд болсон эзэн хааны хуралдаан дээр, Япон улс нэн даруй Зөвлөлт Холбоот Улсад довтлох ёстой юу гэдгийг хэлэлцэв. Тус бага хурал туйлын нууц байдалд болжээ. Озаки байж сууж чадахаа болив. Түүнийг хаан ширээ батжихад тусалдаг гэж тооцдог ч уриагүй өнгөрчээ.

	Эзэн хааны ордонд цугларагсдыг гарч дуусаагүй байхад, Сайонзи ЗСБНХУ-д довтлохыг хойшлуулах шийдвэр гарсныг сонсгов!

	Озаки дав даруй цөмийг Зоргед дуулгав.

	Яагаад Япон улс довтлохгүй удаад байна вэ гэсэн Гитлерийн асуултад Зоргегийн зөвлөснөөр Отт хариу мэдэгдэхдээ: «Японы армийнхан Халх голыг санасаар байна. Одоо үес Япон аятай үе болтол Орост довтлохоосоо түдгэлзэхийг дээрд үзэж байна. Харин Англи, АНУ-ын хувьд нааштай шийдэж магадгүй байна. Одоо Японы хараа Зүүн Өмнөд Ази, Номхон далай дахь АНУ, Английн эзэмшил газар луу чиглээд байгаа юм» гэжээ.

	Фашистын зэрлэгүүд Москва руу шуурхайлан тэмүүлэв. Литва, Латви, Баруун Беларусь, Баруун Украин эзлэгдэв. Фашистууд наймдугаар сард Ленинградад тулж, Киев, Смоленскийг эзлэв. Москва руу довтолж эхэллээ.

	Япон алс дорнодын хилд довтолж магадгүй гээд зөвлөлтийн командлал, Сибирь, Алс Дорнодод сайн зэвсэглэсэн дивиз, их бууны хороо, танкны бригадуудыг байлгаж байхаас өөр арга байсангүй. Хэрэв ийм заналхийлэл байгаагүй сэн бол уу!..

	Энэ бэрх өдрүүдэд мэргэжилтэн Озаки, Зөвлөлт Холбоот Улс Японд довтлох гээгүй байна, тэр ч байтугай Япон Сибирьд халдлаа гэхэд Зөвлөлт Улс зөвхөн л хамгаална гэж хан хүү Коноэд шаргуу баталжээ. Бас Оростой дайтвал тун ойрын хараатай, алдаатай болж, тэгснээс эзэнт улс Дорнод Сибирийн онгон аглаг газрыг л хэлэхгүй бол улс төр ба эдийн засгийн талаар ямар ч бодитой ашиг олохгүй, Япон дайнд орвол Их Британи, Америкийн Нэгдсэн Улс хоёр ихэд баярлана, Оростой дайтаад нефть, ган болд хоёрынхоо нөөцийг шавхмагц хүчтэй цохилт өгөх боломжийг ер олохгүй шүү. Иймээс юуг нь яарах вэ? Германы командлал Улаан Армийн бололцоог дутуу үнэлж байгаа учир Гитлер ялна гэхэд тун бэрхтэй байна. Ер нь Гитлер ялдаг юм аа гэхэд Сибирь, Алс Дорнод хоёр Японд сул орж ирнэ. Япон үүний тул хуруу ч хөдөлгөх хэрэг үл гарна гэж таниулжээ.

	Ерөнхий сайд энэ учрыг зөвшөөрч, анхны боломж гармагц л эзэн хаанд айлтгана гэж тогтов.

	Германы элчин сайд япончуудыг ятгаж чадахгүйдээ хорсож галзуурах шахав. Тэр цэцэн мэргэн Зоргед хандаж зөвлөгөө эрсэнд Зорге яахыг бүү мэд гэсэн янзтай мөрөө хавчжээ. Гол нь хан хүү Коноэг шавдахгүй байх нь зөв юм шиг байна. Муйхраар оролдвол юм бүтэхгүй нь мэдээж гэж л зөвлөв.

	Эйген Отт, хэрэв япончууд Оростой байлдахаас татгалзвал хамаг буруу нь хамгийн түрүүн над дээр тусна. Берлинд надад их дургүй болсон байгаа, намайг бусад олны адилаар буцаагаад дуудвал яана, тэд дуудаад ч зогсохгүй фронт руу, дайны ид гал руу явуулж орхино шүү дээ, германы арми айхтар хохирч байна, германы генералууд хүртэл цахилгаан дайн баларлаа гэлцэж байна шүү дээ гэж Зоргед учирлана.

	Тийм ээ, Эйген сүүлийн жилд их азгүй байлаа. Элчин сайдыг хэн нэгний үл үзэгдэх хүчтэй гар санаатайгаар үхэл сүйрэл рүү хөтлөөд байх шиг санагдана. Япончууд яахлаараа Оростой цэргийн мөргөлдөөн гаргах дургүй байна вэ? Дайны анхны шатанд германы армийн үзсэн хохирол даанч их, энийг нуух аргагүй нь харамсалтай ажээ.

	Гитлерийн тусгай элчин төлөөлөгч Улах Япон улсын ЗСБНХУ-ын эсрэг довтлох бололцоог судлах ажлыг хийв. Зорге, Озаки хоёр ч бас энэ ажлыг эрхлэв. Тусгай элчин төлөөлөгч төлөв үнэн байдлыг нь бүрхэгдүүлсэн албан ёсны ба албан ёсны бус тоо баримтыг л ашиглах тул ажил нь тун бүтэмж муутай байв. Улах муу эдийн засагч байсан бөгөөд жирийн нягтлан бодохын аргаар үнэнийг тогтоохыг оролджээ. Түүнээс гадна улс орны аж ахуйн зохион байгуулалтыг судлахаасаа залхуураад гагцхан японы армийн бололцоог голчлон судлав. Бас угаас диалектикч хүн биш дээрээ үнэн байдлыг олох чин эрмэлзэл үгүй байлаа. Япон улс Оростой дайтах бололцоотой гэсэн дүгнэлт л фюрерт хэрэгтэй байж. Үүнийг л баримтаар батлах хэрэгтэй. Хэрэв Улах өөр дүгнэлт гаргах л юм бол муугаа үзэх байсан тул аль болохоор өөртөө хал балгүйгээр шийдэхийг хичээжээ.

	Зорге, Озаки хоёрт үнэн, гагцхүү үнэн хэрэгтэй, хэчнээн аймшигтай ч үнэн л дүн гаргах нь чухал байлаа. Тэр хоёр уйгагүй махрав. Эцэст Рихардын мөрөөдөл биелж эхэлсэн нь хүнд үйлдвэрийг судалж эхэлсэн хэрэг байв. Энэ ажил ирээдүйн номд нь хэрэгтэй. Гэвч одоо номыг бодох цаг биш, Зөвлөлт төрийн үхэх, сэхэхийг шийдэх цаг байв. Хэвлэл сонинд сүртэй бичиж, японы суртал нэвтрүүлгийн салаа салбар болгон мандуулаад байгаа шиг Япон улс тийм хүчтэй байна уу, үгүй юү? Приморье, Сибирь хоёрт маш том армийг барьж байх хэрэг байна уу, үгүй юү? Алс Дорнодоос хэдэн дивизийг аваад Москва хавь руу явуулж болохгүй юм бол уу? гэдэг асуудал чухал байв.

	Зоргегийн байгууллага энэ хэцүү асуудлыг шийдвэрлэх ажлыг хийв. Тэд Улахын зүүд зөнд ч орохгүй материалыг олж үзнэ. Тэд Японы эдийн засгийг судалсан бараг есөн жилийн туршлагатайн гадна асар их холч мэргэн хараа нь баримт мэдээг амархнаа олж, гүнзгий задлан шинжилгээ хийгээд алдаа мадаггүй дүгнэлт хийлгэнэ. Тэд концернүүдийн тоо баримтыг ашиглана. 1940 он гарахаас эхлэн Озакийн эзэн хүн шиг ажиллаж байсан Өмнөд Манжуурын төмөр замын хэлтэс нь хүнд үйлдвэрийг төлөөлдөг «Мицуи Буссан Кайся» гэдэг компанийн мэдээллийн хэлтэстэй тоо баримтаа тогтмол солилцдог байв. Мияги нь Хоккайдогийн үйлдвэрийн том эзэд, Тагути, Угэнда гэх зэргийн хүмүүстэй нягт холбоотой ажиллана. Зоргегийн байгууллагад цэргийн үйлдвэрт шинээр хөрөнгө оруулж байгаа тухай, чулуун нүүрс, нефтийн нөөц, ган, зэс, хар тугалга, цайр хайлуулдаг тухай, хөнгөн цагаан үйлдвэрлэдэг тухай, гадаадаас юу авдаг, хоол хүнсний нөөц, тээвэр, улсын төсөв гэх мэтчилэн ер улс орны цэрэг дайн хийх хүчин чадлын тухай тоо баримтыг ашигладаг байжээ.

	Тэд баримт мэдээг ялгаж салгаж, нийлүүлж нэгтгэж үзэхэд нүдний нь өмнө Японы аж ахуйн зохион байгуулалтын дүр зураг гэрэл зургийн хальсны урвуу дүр шигээр тодрон гарч ирнэ.

	Энэ ажил тун сонирхолтой тул Рихард баривчлагдахаасаа урьтаж дуусгаж амжихыг шамдав. Тагнуулчид тэднээс алхам ч гээгдэхгүй дагах учир заримдаа түр зуур ч болов тэднээс салахын тулд нарийн арга хэрэглэх ч удаа гарна.

	Тэр олон тоо дотроос аль нь аж ахуйн зохион байгуулалтыг үнэн зөвөөр гаргахад тус болох вэ? Улсын төсөв юм биш биз? Тийм ээ, улсын төсөв бол нэг ёсны барометр гэсэн үг. Тэр нь Японы санхүү яг таг сайнгүй байгаа, улс орон санхүүгийн хувьд их хэцүү байна, зөвхөн хүн амаас албадан авсан улсын өр шир арван хоёр тэрбум иенээс давсан, мөнгөний ханш үг сөггүй бууж байгааг харуулав. Хүнс хоол маш муу байлаа. Эдийн засгийн хамгийн сул газар нь гадаад хангамжаас хамаг юм шалтгаалдаг явдал байв.

	Үнэндээ гайхалтай боловч хамгийн эмзэглэдэг юм нь шатахуун байв. Тийм ээ, санхүү ч биш, хүнс хоол ч биш, машин үйлдвэр ч биш, шатахуун л байжээ. Үйлдвэрийн нефтийн нөөц дөнгөж хагас жилд хүрэхтэй үгүйтэй, тэнгисийн цэрэг, агаарын цэрэг, танкны шатахууны хангамж маш муу, удаан үргэлжилсэн дайнд хүрэлцэхгүй нь тодорхой ажээ. Тэгвэл германы жишээнээс харахад Зөвлөлт Холбоот Улстай дайн хийвэл сунжрах нь мэдээж. Приморье, Сибирь хоёр луу «цахилгаанчлан» дайрна гэвэл бүтэхгүй, орчин үеийн дайн асар их түүхий эд, түлш, материал зарахыг шаардана.

	Японы үйлдвэрийн ба байгалийн нөөц урт удаан үргэлжлэх нүсэр дайн хийхэд илтэд дутагдалтай, эзэнт улсын цэрэг дайны хүчин чадал нь ЗСБНХУ-ын цэрэг дайны хүчин чадалтай зүйрлэхийн аргагүй муу, тэр ч байтугай Зөвлөлт Холбоот Улс хоёр фронтод байлдлаа ч гэсэн япон хүч дутна гэдэг дүгнэлт гарав.

	Озаки яаран ерөнхий сайд Коноэд ултай үндэстэй илтгэл тавьж, мөн чанарыг тодорхой гаргав. «Та Оросын өмгөөлөгч боллоо шүү» гэж хан хүүг хэлэхэд «Би Японы өмгөөлөгч байна» гэж Озаки хариулав. Озакийн илтгэл ерөнхий сайдад айхтар их юм бодогдуулав. Тэр танхимаа яаралтай цугларуулав. Бас л урьдын адил хоёр хэсэгт хуваагдав. Гэвч Зөвлөлт Холбоот Улстай байлдах талыг баримтлагсад итгүүлэх баримтгүй байлаа. Тэд Зорге, Озаки нарын хөдөлбөргүй үнэн баримтын эсрэг дэмий л дайчин үг хэлж хашхиралдахаас өөр юу хийх билээ дээ? Тэгж тэгж эвлэрэнгүй шийд гаргав. Зургаадугаар сарын 30-нд Зорге:

	 

	«Япон улс төвийг сахисан байдлаа хэвээр хадгалахаар шийдэв» 

	 

	гэж утас илгээв.

	Энэ бол ялалт, зоригжуулсан ялалт байв.

	Зарим хэсэг хүн хэчнээн ч түрэмгий загналаа гэсэн тухайн байдал, түүхийн үнэн бодит нөхцөл тэдний хүслээс хүчинтэй байдаг юм гэж Озакийн хэлдэг зөв ажээ.

	Зорге есдүгээр сарын 6-нд Улаан Арми байлдааны чадвартай хэвээрээ байсан цагт Япон ерөөсөө ч довтлохгүй. Хэд хэдэн удаа цэрэг татлага хийнэ, тэгэхдээ тэр нь Хятадад байгаа Квантуны армийг нэмэгдүүлэх л зорилготой болно. Харин Япон улс өмнө зүг, Номхон далайд дайн хийхээр бэлтгэж байна. ЗСБНХУ-ын хувьд гэвэл 

	 

	«энэ бүхэн нь энэ жил дайн гарахгүй гэсэн үг болно... Япон нь Алс Дорнод руу довтлохгүй!»

	 

	гэж Төв рүү мэдээлэв.

	Тэгээд хамгийн сүүлчийн радио утсандаа:

	 

	«1941 оны есдүгээр сарын 15-наас хойш Зөвлөлтийн Алс Дорнод руу Японы зүгээс довтлохгүй нь баталгаатай гэж үзэхэд болно. Рамзай» 

	 

	гэжээ.

	Зорге өөртөө асар их хариуцлагыг үүрчээ. Одоо түүнд итгэх ёстой, итгэхгүй байх ч аргагүй байх ёстой ...Сибирийн гүнээс фронт руу цуваа цуваа цэрэг хөдөлж, Москва руу явж байхыг нүдэндээ тэр чигээр нь үзэх шиг болов...

	Зорге хүний хүчний хүрэлцэх хэмжээгээр ажиллажээ.

	Цуваанууд өрнө зүг өдөр шөнөгүй хөдөлж танкны бригадууд Москваг хамгаалж байсан нэгтгэлүүдтэй нийлсээр байлаа.

	Зорге хүний хүчнээс хавьгүй хэтэрсэн юм хийжээ.

	Зоргегийн байгууллага даалгавраа биелүүлэв. Ийнхүү бүх юм жин тан болсон хойно одоо өөрсдийнхөө аюулгүй байдлыг бодох эрхтэй болцгоолоо.

	Гэвч Зорге Төвөөс зөвшөөрөл авалгүйгээр байгууллагын үйл ажиллагааг зогсоож эс чадав.

	Тэр ултай суурьтай мэдээлэл бичсэний төгсгөлийн хэсэгт юу гэж өгүүлснийг авч үзье:

	 

	«Японд цаашдаа байх хэрэггүй боллоо. Иймээс заавар хүлээж байна. Эх орондоо буцах уу, аль эсвэл шинэ ажил хийхээр Германд очих уу? Рамзай» 

	 

	гэжээ.

	Зорге дайсны ичээ болсон Берлинд ажиллахаар горьдож байжээ. Гэвч тэр горьдлого нь биелэх тавилангүй байжээ. Клаузен сүүлчийн радио утсыг дамжуулж ч амжсангүй.


8 : «РАМЗАЙ» ГЭДЭГ АЖИЛЛАГААНЫ ЭЦЭС

	Японы сөрөг тагнуулын газар Зоргегийн байгууллагыг хэрхэн илрүүлэв гэдэг талаар олон таамаглал байдаг. Үүнд байгууллагын гишүүд бичиг баримтаа гээсэн, янз бүрийн оронд очиж байгаа мэдээг японы тагнуулч нар шалгасан, аль нэг хүн шууд урвасан, сөрөг тагнуулчид онцгой сонор соргог ажилласан гэх мэтийн өдий төдий таамаглал бий.

	Илэрхий баталгаа үгүй л юм бол таамаглал таамаглал чигээрээ л үлдэнэ.

	Байгууллага оршин тогтносон есөн жилдээ ганц ч бичиг баримт гээгдүүлсэн нь үгүй. «Рамзайн» бүх мэдээ очдог Төвд японы тагнуулч нэвтэрч чадсан бол уг байгууллага ганц сар ч тогтож чадахгүй байсан нь мэдээж. Байгууллагын ажилд холбогдох нь байтугай тийм байгууллага бий гэж ой ухаандаа ч оруулаагүй хүмүүсийг урвасан гэх үндэс бас л алга. Бүтэн есөн жилийн турш «Рамзайн» мөрөөр орж чадаагүй сөрөг тагнуулыг онцгой сонор соргог байжээ гэхэд бас хэцүү. Хаа нэг газар, аль нэг юмыг гүйцэд ягштал хийгээгүй ерийн нэг тохиолдол байгууллагыг унагасан гэдэг яриа дээрх таамаглалуудын үндэс болж, тийм ч учраас Зоргег огт мэдээгүй байхад нь баривчилсан гэлцэж байна.

	Гэтэл тохиолдол ер байгаагүйг баримт нотолж байна.

	Зорге Японд ажилласан үйл хэргээ зогсоохоор шийджээ. Яагаад тэр вэ? гэдэг асуулт гарна. Герман улс Зөвлөлт Холбоот Улсын эсрэг ид дайтаж, Берлинээс Токиод суугаа элчин сайдын яаманд фашистын армийн байдлыг илтгэсэн чухал чухал бичиг баримт ирсээр, Японд зөвлөлтийн эсрэг илэрхий фашист үзэлтэй генерал Тозио дарангуйлагч болохыг эрмэлзэж, ойрын үед түүнийг засгийн эрхэнд орно гэдэгт хэн ч эргэлзэхгүй, энэ явдал юунд хүргэхийг хэлээд өгчих хүн үгүй байгаа, Японы гадаад бодлогын чиг өөрчлөгдөх юм биш биз гэдэг нь тодорхой бус байгаа энэ үед ажлаа зогсооно гэж үү? гэдэг асуудал байлаа.

	«Үгүй, өөрчлөгдөхгүй» гэж Зорге батлав.

	«Рамзайн» бүлэг цаашид Японд байх бололцоогүй болов. Тус бүлэг хүн төрөлхтний хувь заяаны хамгийн хариуцлагатай үед аюулын галыг өөрсөд рүүгээ чиглүүлж, ухамсартайгаар амь биеэ золиосонд гаргажээ. Японы сөрөг тагнуулын газрын дарга германы элчин сайдын яаманд ирснээс ч үзсэн тэдний бүлэг илэрсэн нь илт байв. Радио нэвтрүүлгийн ихэнх нь баригдаад, рацийг нь дуу баригчид тэмдэглэн авсан нь эргэлзээгүй болов. Сүүлийн арван зургаан сард хэтэрхий эрчимтэй ажиллажээ. Ер нь сөрөг тагнуулын газрын есөн жилд хийгээгүй ажлыг энэ арван зургаан сард хийжээ. Мэдээ маш хурдан хугацаанд нэг тийшээ урсаад байна гэдгийг мэдэв. Чухам аль улс руу вэ? гэдэг асуудал байв.

	Зөвлөлт Холбоот Улс руу юу? Гэвч Япон улс тухайн энэ үед Зөвлөлт Холбоот Улстай дайтах гээгүй байгаа учир радио операторын иймэрхүү ажлыг тайлбарлахад бэрх байв. Герман, Итали хоёрын хувьд гурван этгээдийн гэрээ байгуулснаас хойш тэгэх ёсгүй санагджээ.

	Харин Америктай хэлэлцээ хийж байгаа болохоор америкчууд л нууц мэдээг сонирхож байж таарна. Америкийн тагнуулын газар Филиппин юм уу, нэгэн арал дээр байгуулсан тэнгисийн цэргийн баазтай хоёр зэрэг холбоо барьж байгаа. Гэвч америкийн тагнуулчид яаж байгаад Японд нэвтэрчхэв ээ? АНУ-аас ирсэн япон хүмүүс л байж таарах вий! Япон-Америкийн харилцаа эрс хурцадсан үе буюу 1940 оны долоодугаар сард Коноэг засгийн эрхэнд орсон цагаас тагнуулын газар нь ихэд идэвхэжсэн юм.

	Японы сөрөг тагнуулын газар «америкчуудын» нэрсийн дэлгэрэнгүй жагсаалтыг гаргасан бөгөөд тэр жагсаалтад Мияги орж, бас Хонсю арлаар нэг гарсан түүний нөхөд оржээ. Хүн болгоныг хамгийн сонор соргогоор хянах болов. Хамгийн түрүүнд Вакаяма мужийн Канагава хотын иргэн, 1936 онд Америкаас ирсэн жаран настай оёдолчин авгай сэжиглэгджээ. Тэр авгай 1940 оны эхэн хүртэл Токиод сууж байгаад, дараа нь ямар учраасыг бүү мэд Вакаяма мужид шилжин суужээ. Гэтэл АНУ-аас түүний нөхөр Есисабуро ирсэн байжээ. Нөхөр нь яагаад АНУ-д бүтэн дөрвөн жил байх болов оо? Авгайд нь туслуулахаар зориут ирүүлсэн юм биш биз? Катабаяси авгай захиалагч хүүхнүүдээс хэтэрхий их юм асууж шалгаагаад байна гэж өмнө нь мэдээ хов хүрч байсан байжээ. Тэр нь Токиогийн хамгийн орчин үеийн оёдолчинд тооцогдож, түүнд генералуудын авгай нар, бусад дээгүүр албаны хүмүүсийн авгай нар ирж захиалдаг байлаа. Нууц цагдаагийн газар Катабаяси Томогийн намтрыг сонирхжээ. Авгай урьд нэгэн үе Лос-Анжелос дахь пролетарийн урлагийн нийгэмлэгт байж, бараг л коммунист намд байсан гэж мэдэгдэв. Тэгснээ дараа нь гэнэт ням гарагт бус бямба гарагт амардаг шашны урсгалыг шүтдэг болж, Христ тэнгэр дахин ирнэ гэдэгт итгэгч болсон байна. Энэ бүхэн нь элдвийг бодогдуулах тул америкийн тагнуулын газартай холбоотой нь мэдээж гэж тогтоов. Юутай ч атугай шалгаж нягтлах хэрэгтэй. Тийм шашинтнуудыг асууж байцаав. Заримдаа Токиогоос Мияги гэдэг Лос-Анжелост байхад нь тэдний байранд хөлслөн сууж байсан хүн ирдэг нь мэдэгдлээ. Мияги уушгины өвчтэй ч их аятайхан байрын, дөч эргэм насны хүн байв.

	Катабаяси Томо, түүний нөхөр Есисабуро нарыг 1941 оны есдүгээр сарын 28-нд баривчлав. Томо зураач Миягийг сайн таньдаг гэдгээ нуусангүй. Гэртээ сууж байсан хүнтэйгээ танил байхад юу нь буруу байна аа?... гэжээ. Миягийнхыг ажиглалтдаа авч, зураачийн алхах гишгэх болгоныг бүртгэдэг болов. Мияги ер сэжиг авсангүй, Озакитай уулзсаар л байв. Тэр хэдийгээр болгоомжлох зайлшгүй арга хэмжээ авч явсан ч одоо түүний хийсэн бүхэн, хамгийн үл ялих зүйл ч цагдаагийн газарт сэжигтэй санагдах болжээ. Сэжгийн утас Миягигээс Озакид, Озакигаас Зоргед, Зоргегаас Макс, Вукелич нар луу аваачив. Нууц цагдаагийн газар арван хоёр хоногийн турш зураачийн хэн хэнтэй уулзаж байгааг ажиглан салахгүй дагажээ.

	Сөрөг тагнуулын газар эн тэргүүнд бүх гадаадынхныг идэвхийлэн судалж гарсан нь мэдээж. Гадаадын хүн гэдэгт эрт орой Японд гаднаас ирсэн хүн болгон орсон бөгөөд тэр бүгдийн ойр дотнын танил цөм багтав. Мияги маш олон хүнтэй танил болохоор байгууллагад холбогдолгүй хүмүүс голчлон нэрсийн жагсаалтад оржээ. Озаки хэдийгээр нэрсийн жагсаалтад орсон ч хан хүү Коноэгийн найз, «өглөөний зоог барих бүлгийн» гишүүн хүн сөрөг тагнуулынханд гүнзгий эргэлзээ төрүүлэв. Тэгэвч түүнд хатуу хяналт бий болгоод, одоохондоо баривчлахыг хойш тавив.

	Гэвч ажигламтгай гярхай Мияги тэдний мөрдөн дагаж байгааг төдхөн мэдлээ. Түүний эзгүйд тэднийхээр хүн орж, бичиг цаасыг нь онгичсон байжээ. Мияги, Зоргед өгөх гэж бэлтгэсэн нууц мэдээ хийсэн газар луугаа ухасхийн хүрэв. Тэр мэдээ алга болсон байлаа! Ингээд баларлаа гэж бодмогц зугтах, нуугдах, мэдэгдэх... яахаа шийдэж эс завдав.

	Хаалгыг нь тогшиход Мияги чимээ гарсангүй, зураг зурдаг өрөө рүүгээ оров. Тэнд эртний самуурайн хувцас хэрэгсэл, махир юлд, чинжаал, сэлэм байдаг байжээ. Мияги чинжаалыг аваад хүлээв. Одоо намайг барина, тэгээд тамлана, хэдэн сарын урьд хойно үхэхийн ялгаагүй юм биш үү? гэж бодов.

	Улангассан цагдаа нар зураг зурдаг өрөөнд нь ороод ирцгээв. Мияги цааш юм бодсонгүй, дайснаа гүн ихээр үзэн ядсаны тэмдэг болох харакири гэдэг эртний заншил ёсоор гэдсээ хага зүсэв.

	Мияги амьтай байсанд цагдаагийн захиргааны харьяа эмнэлэгт аваачив. Тэгээд байрыг нь тойрон бүсэлжээ. Мияги эмнэлэгт очсон хойноо онгорхой цонх руу мөлхөж хүрээд, гуравдугаар давхраас үсэрчээ. Түүний хойноос хоёр цагдаа үсэрч нэг нь тэр чигээрээ няц бууж, нөгөө нь хүндэд бэртэв. Гэтэл Мияги жаахан гэмтээд өнгөрлөө. Үхэх цаг нэгэнт ирээгүй байжээ.

	Аравдугаар сарын 15-нд Озакийнх руу цагдаагийн машин ирэв. Түүнийг гадаадын сэтгүүлч Рихард Зоргетой уулздаг гэдгийг бүр долоо хоногийн өмнө тогтоосон байжээ. Озакийг генерал Тозиогийн шууд заавраар баривчилжээ. Тозио засгийн эрхийг ганцаар авах гэж зорьж байгаа болохоороо хан хүү Коноэгийн хамаг мууг илчилсэн юм цуглуулахыг нууц цагдаагийн газарт даалгажээ. Ийнхүү өөрийн өрсөлдөгчийг аль болох түргэн унагахыг зорьжээ. Хан хүүгийн найз Озаки гадаадын, тэгэх тусмаа америкийн байж болох тагнуулын газартай сүлбээтэй байвал Коноэгийн танхимыг тэр аяар нь шившиг болгоно гэсэн үг байв.

	Цэргийн яамны сайд генерал Тозио, нэн даруй АНУ-ын эсрэг дайн өдөөхийг мөрөөддөг хамгийн түрэмгий хэсгийг толгойлж байв. Тэгэхэд Коноэ алгуурлаж, баахан хэлэлцээгээр зууралдаад байжээ. Японд ямар нэгэн гадаад гүрний нууц тагнуулын байгууллага ажиллаж байна, түүнд Озаки, германы сэтгүүлч Зорге, худалдаачин Клаузен, Гавас агентлагийн сурвалжлагч Вукелич нар орж байна, бас зураач Мияги ч оролцдог байж магадгүй. Түүнээс гадна уг байгууллагатай холбоотой бололтой хэд хэдэн хүнийг барилаа. Мэдээг Зорге, Вукелич, Клаузен нарын байрнаас дамжуулж байна гэж сөрөг тагнуулын газрын даргаас генерал Тозиод илтгэлээ.

	Цэргийн яамны сайдад, сөрөг тагнуулынхаа газрын даргыг төөрөлдөж байна уу, үгүй юу гэж нягталж байх зав байсангүй, шууд тэр гадаадынхныг баривчлах тушаал өгөв. Хэрэв энэ тагнуулчид германы байсан ч нэг их муухай юм болохгүй. Гитлерийн муу хорт заль энэ гэдгийг илчлээд, Оросын эсрэг довтлохоос татгалзах шалтгаан болгоно гэж тэр боджээ.

	...Японд хийх ажил дуусмагц Зорге бүлгийнхээ хүмүүсийг яаж эх газар луу шилжүүлж японы цагдаагаас холдуулах вэ гэж бодолхийлэв. Тэд цөмөөрөө нэгэн зэрэг гараад явчхаж болохгүй, тэгвэл сэжиг авч, усан онгоцон дээр юм уу боомтон дээрээс бариад авна гэсэн үг. Зорге яаралтайгаар Берлин рүү нисчхэж болох байсан ч түрүүлэн алга болох эрх байсангүй. Вукеличийг Гавас агентлаг дуудаж болох байв. Бас чөлөөт худалдаачин Клаузен ямар нэг ашигтай хэлэлцээ хийхээр эх газар луу явж болох гэх мэтийн шалтаг гаргаж болох байвч энэ бүхнийг хийхэд цаг хэрэгтэй нь мэдээж. Гэтэл энэ хариуцлагатай үед Рихардад өвчин тусжээ.

	Зорге өвчинд нэрвэгдээд элий балай шахуу хэвтэв. Заримдаа Исии Ханако гэдэг япон хүүхэн эм авчирч өгнө. Рихард энэ залуу хүүхэнтэй хэдэн жилийн өмнө танилцсан билээ. Тэгэхэд Зорге «Рейний алт» гэдэг зоогийн газар төрсөн өдрийнхөө ойг тэмдэглэсэн бөгөөд Ханако зочдод дуу өргөсөн юм санж. Тэр нь дүрвэсэн герман Кетель гэдэг хүний мэдлийн дээд зэргийн зоогийн газар байж. Тэнд гагцхүү авьяастай жүжигчдийг авдаг, гоолиг нарийхан Ханако энэхүү сонин Япон орны сайн сайхны бэлгэдэл мэт санагдаж байжээ. Ханако цагаан саарал кимоно дээр том гэгчийн зангиатай цэнхэр бүс ороож, тас хар үсэндээ мөнгөлөг өнгийн цэцэг хатгасан гарч ирээд арал нутгийн гуниг шингэсэн дууг аялгуулан дуулсан нь өнийн дуртгалыг санагдуулж билээ. Зорге Ханакогийн хоолойн сайханд уяран татагдаж, жинхэнэ авьяастан болохыг мэдэж, хойшид уулзан учирдаг болсон юм санжээ.

	«Та хаана сурсан бэ?» гэж Рихард асуув.

	«Сувилагч нарын түр сургуульд сурсан. Дараа нь эмнэлэгт ажилласан» гэж Ханако хариулав.

	«Та сургуульд орох хэрэгтэй»

	«Надад тийм бололцоо даанч байхгүй. Би өөрөө өөрийнхөө гэдсийг тэжээх ёстой хүн шүү дээ. Одоо би хорин гурав хүрчихсэн юм чинь...»

	«Би танд тусалъя гэж бодож байна... Багш хөлслөөд авч болно. Ганцхан та энэ зоогийн газраас гарч ном үзэж эхлэх нь чухал»

	Тийн ярилцсан тэр хоёр дотно нөхөд болжээ. Эрээ цээрээ алдсан цагдаа нар Рихард болон түүний танил хүмүүсийг салахгүй дагах болсон үед Рихард Исийг Шанхай руу яв гэж ятгажээ.

	Тэгэхэд Исии «Ричард (түүнийг ингэж дууддаг байж) минь, би хаашаа ч явахгүй. Би таныг ийм хүнд байхад орхиод явах арга алга, та надад даанч их тус хүргэсэн хүн... Танд одоо хэзээ хэзээнийхээс илүү тусламж дэм хэрэгтэй байна» гэж хэлжээ.

	Исии нь Зоргегийн юу хийдэг, яагаад түүнийг цагдаа нар мөрдөөд байгааг тааварладаг байсан бололтой бөгөөд Клаузен тэднийхээс нэвтрүүлэг явуулах үед гэрээ манаж, ажилд туслалцдаг байжээ.

	Рихардыг өвдсөн тэр өдөр Макс бяцхан япон машиныг нь унаад эмд явжээ. Ер нь Максад заавал нэг юм тохиолддог юм санж. Энэ удаад ч бас нэг юм тохиолдов. Гэнэт жолооны нь гол мултраад, чигээ алдаж, машинтайгаа хөмөрчээ. Цагдаа хүрч ирээд, машиныг нь босголцож, Максын нэр усыг бичиж аваад хоцорчээ. Энэ үл ялих юмыг Макс юман чинээ санасангүй. Эм тан ч олоод эргэж иржээ.

	Аравдугаар сарын 15-нд Клаузенг ирэхэд Рихард ихэд сандарсан байж байв. Мияги, Озаки хоёр болзоондоо ирсэнгүй. Энэ олон жилд ийм явдал болсон удаа ер үгүй, Мияги нь гучинд, Озаки нь тэр өдөр ирэх ёстой байжээ. Озакитай Өмнөд Манжуурын төмөр замын газрын «Ази» гэдэг зоогийн газар уулзах учиртай байсан юм санж. Хэрэв тэр хоёрын нэг нь ирээгүй сэн бол нэг шалтгаан гарч дээ гэж бодож болох байлаа. Гэтэл хоёулаа байдаггүй... Хэрэв хоёулаа баригдсан бол яана?...

	Байгууллага даанч олон жил азтай ажилласан болохоор бүх юм ингээд дуусна гэж бодоход итгэхэд хэцүү байв... Озаки, Мияги хоёр яагаад саатсаныг мэдэх хэрэгтэй боллоо. Гэхдээ сандарч болохгүй нь мэдээж. Төвөөс лавлах хэрэгтэй. Одоо ер нь ажлаа нэгмөсөн дуусгах хэрэгтэй. Гэтэл дахиад л бай гэж тушаавал яах вэ... Зорге, Максыг удтал ширтээд

	 

	«Дайн болж байдаг... Бид энд удаж таарах нь дээ. Тэнд ямар ч янзтай байлаа гэсэн бид аль болох их ашиг өгөхийн тулд шалтгаалах бүхнээ л хийнэ дээ...» 

	 

	гэж хэлэв.

	Түүнээс хойш хоёр хоноод байхад Клаузен өвчтэй нөхрөө эргэхээр үдэш ирэв. Бранко ирчихсэн байв. Тэр Коноэгийн танхим унасан тухай сонин дуулгажээ. Тозио ерөнхий сайд, гадаад явдлын яамны сайд, цэргийн яамны сайд болж гурван хүний үүргийг ганцаараа авчээ. Маргааш Токиод нүсэр их баяр ёслол болж, эзэн хааны мэндэлсэн өдрийг тэмдэглэх гэж байна гэж дуулгав.

	Зорге, Вукелич хоёр нэлээн их юм ярилцсан бололтой, хоёул их л бодлогоширсон байжээ. Озаки, Мияги хоёр ирээгүй л байв... баригдсан л болж таарлаа.

	 

	«Макс минь, одоо бидний ээлж ирснийг мэдэж байна уу...» 

	 

	гэж Зорге хэлэв.

	Макс тэр өдөр юм уу, хамгийн цаанадаа л маргааш нь эцсийн радио утас явуулаад, дамжуулагч энэ тэрээ цэцэрлэгт булах ёстой боллоо. Цөм гэнэт явахад бэлтгэхээр тогтов. Рихард Герман руу явах болсноо Оттод мэдэгдэж, Бранко түр зуур гэр бүлээ орхихоор шийдэв.

	Клаузен дотроо бөөн хар бүлхтэй гэртээ ирэв. Булан тойрох болгондоо цагдаа байгаа юм шигээр санаж явжээ. Түүнийг бараг гэртээ ордог дээр нийслэлийн цагдаагийн газрын тусгай дээд тасгийн ажилтан Аояма гэнэт гарч ирсэн тул Макс давхийн цочив. Шөнийн арван хоёр цаг болж байлаа. Мэдээ нэвтрүүлэхэд ердөө л хагас цаг үлджээ. Тиймээс одоо радио станцаа залгаад хэрэггүй гэж үзэв. Саяын цагдаа үнэхээр тохиолдлоор дайралдсан байж болох боловч...

	Энэ бол байгууллагын эцсийн өдөр байжээ.

	1941 оны аравдугаар сарын 18-ны өглөөний 8 цагт Зоргегийн байгууллага гэж үгүй боллоо.

	Цагдаагийн газар Зорге, Клаузен, Вукелич гурвын байранд зэрэг оров. Үндэсний баярын өдрийн өглөө хамаг амьтан албан ажил дээрээ бус гэртээ байдаг цагийг цагдаагийн газар тооцоолжээ. Цагдаа нар дайран орж ирэхэд Рихард Зорге огт сандарсангүй. Тэр хэдийн хувцсаа өмсчихсөн байжээ. Түүнийг нэгжихэд, зөвхөн ёжтой инээмсэглэн, бүх юм дууслаа гэж ойлгож зогсов. Даргын тушаалыг биелүүлж яваа цагдаагийн өөдөөс эсэргүүцээд утга учиргүй нь мэдээж. Тэд юунд ирснээ мэдэх тул хийх ёстой юмаа л хийв.

	 

	«Намайг баривчлагдах үес манайд 800-гаас 1000 боть ном байсан. Ийм их ном цагдаа нарт нэлээн төвөг учруулах шиг болсон. Тэдгээрийн ихэнх нь Японы холбогдолтой ном байсан юм»

	 

	Цагдаа нар тэднийхийг нэгжихдээ, тэсэрдэг юм байх вий гэж маш их болгоомжлов. Зоргег хэдэн минутын дараа гэхэд цагдаагийн газар хүргэжээ.

	Клаузеныг цагдаагийн газар луу мэхэлж аваачихаар шийджээ. «Энгийн хувцастай хоёр япон хүн манайд ирээд мотоциклтой япон хүнийг дайрсан нөгөөх миний машины осолтой холбогдсон жаал жуул юм лавлах хэрэгтэй байна, та цагдаагийн салбарт түр очно уу гэж урив. Тэд ердөө цагдаагийн салбар дээр очоод болно гэж итгүүлэв. Би үнэхээр тийм осол гаргасан боловч хүн дайрсан гэдгээ мэдээгүй байв. Тэр тухай дөнгөж одоо сонсож буй болохоороо би тодорхой юм хэлж чадсангүй. Тун хар авамгүй юм шиг байлаа. Тэр хоёр хүн ч надад их л найрсаг байсныг яана» гэж дурсан өгүүлжээ.

	Максыг дөнгөж гэрээс нь гармагц л нөгөөх япон маягийн элэгсэг байдал салхинд хийсэх мэт алга болж, сумнаас хамгаалсан цамцтай баахан цагдаа тэднийх рүү дайран орцгоожээ.

	«Намайг шатаар дээшээ гарах гэж байтал баахан цагдаа нар хаалгаар багтаж ядаж орж ирсэн юм. Нэг нь над руу дайрч, гараас минь барьж, хойноос нь дайрсан бусадтайгаа хамт зуурч, намайг хааш нь ч хөдөлгөхгүй зогсоов. Бусад нь маш болгоомжлон нэгжиж эхэллээ. Тэд эхлээд юманд гар хүрэхээс айж, тэсэрдэг юм байна уу, үгүй юу, хэл гэж намайг сэгсчин зандчиж хэлүүлэв. Прокурор Иосикава тэргүүтэй хориод хүн өрөөнд орж ирлээ. Тэр прокурор дэвхцэн алдаж байж, миний нүүрэнд нударгаа тулган «Коммунист эм чи үнэнээ хэлээрэй, би чамд үзүүлнэ ээ гайгүй» гэж занав. Тэд шүүгээ, чемоданыг түлхүүрээр нь онгойлгоод, нөгөөх аппарат, түүний бусад хэрэгсэл, дамжуулагчийн чийдэн, уншсан уншаагүй радио утас, японоор бичсэн нэг ном, гэрэл зургийн аппарат, америк мөнгө хийгээстэй байсан авдрыг маань онгойлгов. Тэд тэр авдрыг маань мэдмэгц, бүгд түүн рүү алхан завдтал, нэг нь нэг юм хэлмэгц цөм царайгаа хувьсхийлгэн, дуугаа ч хураагаад мэл гайхаж, цэл хөхрөн зогсоцгоов. Тийнхүү бие биеэ харан удтал дуугүй зогсохдоо бүр миний гарыг тавьж орхисон юм. Би тэдний хараахан олоогүй байгаа, кино хальс хийсэн бяцхан хайрцагтай шүүгээнээс нүүр буруулан зогсов. Цагдаа нар нэгжиж нэгжиж, олсон бүгдээ аваад явцгаав. Манайд дөрөв нь үлдэж, намайг, байрыг, ялангуяа манай утсыг сахин үлдэв. Ер нь тэд манайхыг тойрч бүслээд, намайг өгөөш болгон орхисон байлаа. Нэг цагдаа нь гудамд ордог үүдний дэргэд нам унтаж орхиход, чагнавал, доор чимээ ер гарахгүй байхлаар нь би халуун усны өрөөгөөр дамжин нөгөө кино хальс нуусан өрөө рүүгээ оров. Тэнд тийм хальс 8 ширхэг урьд орой нь Максын авчирсан Рихардын бичигтэй нэг цаас байсныг би цөмийг нь аваад, халуун усныхаа өрөөнд авчирч, цаасыг нь тасчиж жижиглээд жорлон руугаа хийж, нөгөө хальсыг нь хийн хоолойнд хийж орхив... Ийм маягаар 13 хоноод цагдаа нар намайг ганцаарыг орхилоо. Би кино хальсыг хийн хоолойноос авч, зуухандаа хийж шатаав. Манайхыг бүтэн сар нэгжлээ. Гэрэл зургийн аппараттай хэсэг цагдаа ирж бүх юмны зургийг авав. Мэргэжлийн хүмүүс бүх юм цаас болгоныг томруулдаг шилээр харж, гаднын хүний хурууны хээ үлдсэн эсэхийг шалгасан юм...» гэж Анна дурсан ярьж байна.

	Вукеличийг баривчлах үед эхнэр Иосико нь хамт байжээ. Тэдний хаалгыг цохиход Бранко «Око, алив, гараад хар даа, ийм эрт хэн ирдэг билээ» гэжээ. Өөрөө кофе цай ууж суув. «Би хаалга онгойлгомогц цагдаа нар ирснийг үзэв. Бранко цайгаа тайван уусаар л байв. Тэр зөвхөн урилгагүй зочдыг сайн харах гэж нүднийхээ шилийг зүүв. Цагдаа түүнтэй японоор хэдэн юм ярилцав. Бранко хэргийн учрыг цөмийг мэдэж байгаа юм байна гэж би түүнээс нь ойлгов. Бранко угаас алиа хүн болохоороо тэр хүнд үед ч түүнээ тавьсангүй, цагдааг цайг уугтун гэж урив. Цаадах нь үгүй гээд нэгжих тушаал өглөө. Тэгээд Бранко надтай салах ёс гүйцэтгэж, долоохон сартай хүү Хиросигаа үнсэв. Бранког аваад явсан хойно цагдаа нар нэгжсээр байгаад радио станцыг олсон боловч чухам ямар учиртай зүйл болохыг мэдсэнгүй. Би тэдэнд гэрэл зургийн лабораторийн хэрэгсэл байгаа юм гэж хэлсэнд гарч одоцгоов. Би радио станцыг хогийн нүхэнд хаяж билээ» гэж Иосико дурсан ярьжээ.

	Анна Клаузенг арван нэгдүгээр сарын 17-ны өглөө баривчлав.

	Зоргегийн байгууллагын хэрэгтэй холбогдуулан олон япон хүнийг татахад Сайонзи Кинказу гүн тэдний тоонд оров. Тэдний олонх нь байгууллагад хамаагүй, тийм байгууллага байдаг юм гэж мэдэх ч үгүй улс байлаа. Тэд Лос-Анжелост Миягитай үерхэж байсан зураач оюутан, захиалагч, дамчин зэрэг байж, түүгээр ч үл барам нэг фабрикийн эзэн оролцов. Тэд Зорге гэдэг нэрийг насаараа ч дуулаагүй, Мияги, Озаки хоёр ч тэдэнд ямар нэгэн даалгавар ер өгөөгүй, байгууллагын гол сонирхол нь юуны өмнө Герман улсаас, Зөвлөлт Холбоот Улс, Япон хоёрт хэрхэн хандаж байгаа, Японыг ЗСБНХУ-ын эсрэг дайны холбоотон болгохыг хүссэн германы дипломатын оролдлого учраас тийм даалгавар өгөхийн ч хэрэггүй байжээ. Гэхдээ баригдсан бүх хүн бараг цөмөөрөө фашистын эсрэг, дайны эсрэг үзэлтэн байсан нь тэднийг тус байгууллагад хамаатуулан тооцоход цагдаа нарт хангалттай байжээ.

	Японд улс төрийн хоригдлыг хорьдог Итигая, Акита, Тиба, Косуги, Мияги, Тоётама, Сакал, Нара, Точиги, Абасири, Футю гэх мэтийн тоолж барамгүй олон гяндан байдаг ажээ. Эдгээрээс хамгийн хэцүү нь аль вэ? Хоригдсон хүн голдуу уушгины хатгалга тусаж үхдэг Хоккайдо арал дээрх Абасири гэдэг аймшигт гяндан бий. Тиба шоронд хүний бие заавал идээлж, шүд нь унадаг. Мияги шоронд хүний үс унадаг, Сакал шоронд хальстай арвай идүүлдэг учраас ходоодны шархлаатай болдог. Точиги шоронд сүрьеэгээр үхдэг. Ер нь бүх шоронд дундад эртний үеийн эрүү шүүлт хэрэглэдэг. Түүнээс хамгийн харгис нь сакун, энэ нь цамц өмсгөнө гэсэн үг. Энэ бол хүний биеийг хав барихад зориулан тусгайлж бэлтгэсэн цамц бөгөөд үүнийг өмссөн хүний цээжний хөндийд цус алдаж, дорхноо үхдэг юм.

	Бас Японы бусад бүх гяндантай адил өндөр бетон ханатай Сугамо гэдэг цөллөгийн гяндан бий. Сугамод орсон хүн амьд гарах нь ховор. Тэнд «онцгой аюултай» хэрэгтнийг хорьдог. Хавчиг бетон өрөө, бүгчим, нохой бөөснөөс хав харласан муухай туургатай, адрынхаа доохно нэг цонх шиг юмтай, хашаа нь найман хэсэгт хуваагаастай, ийш нь хоригдлуудыг салхинд гаргадаг аж.

	Рихард Зорге болон түүний нөхдийг Сугамо гянданд хорив. Учир нь шүүх таслах хүртэл болоогүй, нэг ёсны урьдчилан хорих байжээ.

	Зорге Сугамо гянданд байсан үеийнхээ дуртгалыг бидэнд үлдээсэнгүй. Гэвч японы гяндан, цагдаагийн «гахайн байранд» ямаршуу журамтай байсныг бид Макс, Анна болон бусад нөхдийн ярианаас мэдэж байна. Анна Клаузен ярихдаа «Намайг хашаан дотроос харанхуй нойтон шатаар доош газрын давхар луу оруулав. Тэнд харанхуй, ганцхан хаалганы яг дэргэд нэг жижигхэн дэнлүү асаж байв. Юу ч харагдсангүй. Хэдэн минут өнгөрөхөд сая хоёр ханын дагуу хар нүхэн сараалж, түүн дотор хүмүүс бие биедээ шахан газар сууж байгаа нь үзэгдлээ. Чулуун шал нь устай. Цагдаа нар миний хувцас хунарыг тайчиж, бүр дотуур хувцсыг минь ч аваад, оймс шаахайг минь ч мулт татлаа. Нэг цагдаа нь миний үс рүү савраа шигтгэж, маажлан нэгжихэд, бусад нь цөөвөр шиг ярзайлдан инээлдэв. Намайг ганц хүний өрөө рүү түлхээд, хойноос зөвхөн дотор хувцсыг минь шидэж өгөв. Би эргэн тойрноо харлаа. Хана даган ус мэлтгэнэж, сүрлэн дэвсгэр нь нойтон, өгүүлшгүй муухай өмхий үнэр гутаж, нэг буланд чулуун шаланд нүх байгаа нь бие засахад зориулаастай байв. Үүд түгжсэн хойно би удтал хөдлөхгүй зогсов. Тэгсээр тэнхээ тамир барагдаж сөхрөн суулаа.

	Үдэш орой болсон хойно хөл нүцгэн намайг муухай нойтон шатаар өгсүүлэн конторт аваачив. Би ер явж чадахгүй болоод, хүндээр өвчилжээ гэж бодож байв. Конторт есөн цагдаа сууж байв. Нэг нь эмч байж, намайг үзээд «Ямар ч нэмэргүй» гэж бусдадаа хэлэв. Намайг дахиад л буцаагаад чирч нөгөө нүх рүү минь аваачаад, харин энэ удаад дэвсгэр шиг юм хаяж өгөв. Би хэвтэж, амьсгаа давхацсаар ухаан алдав. Тэгж байхыг минь харсан бололтой, эмч нь тав зургаан тариа хийгээд, өвчинд нэрвүүлсэн намайг дахиад л контор өөд чирэв.

	Прокурор Иосикава толгойтой хэсэг харгис цагдаа, байцааж гарлаа. Прокурор ширээ шааж, гараа гозолзуулан, «Чи муу зальт коммунист эм, би чамайг мэднэ ээ! Чамаар юм хэлүүлэхээ л хэлүүлнэ» гэж хашхичив. Би юм хариулах чадалгүй учир дуугүй байв. Надад гурав хоног хэлэн дээр тавих юм өгөөгүй болохоор арга байж уу даа. Тэд юу ч олж долоолгүй, намайг машинд суулгаад гянданд аваачлаа. Хоёр дахь давхрын өрөөнд хорив. Даруй эмч ирж үзээд, мэдрэл нь муудсан байна гэж хэлэв. Би чингэж долоон сар шахам тарчилсан юм...» гэж ярьж байна.

	Макс эхнэрийнхээ хэлсэн дээрээс нэмж хэлэхдээ «...Жил шахам мөрдсөн юм... Тэгээд хэргийг маань шүүхийн мөрдөн байцаагчид өгсөн. Биднийг өдөр болгон бусад япон хоригдолтой хамт машинд суулгаад шүүхэд аваачдаг байв. Энэ үедээ зөвхөн нүдэн тушаа гаргасан жаахан нүхтэй, эрүүнд тулам шовгор сүрлэн малгай толгойд маань углаад авч явдаг байсан...» гэж байна.

	Японы сөрөг тагнуулын газар америкийн бус, коммунистууд, зөвлөлтийн тагнуулчидтай учирснаа сая мэдмэгц улам ихээр уурсан ширүүлэв. Сугамо шоронд «Коммунист хүнийг амьд орхиж болохгүй, гэхдээ алж болохгүй» гэсэн японы цагдаагийн хуучны үгийг баримталдаг байжээ.

	Мөрдөн их л сунжрав. Байгууллагын бүх гишүүн зоригтой золбоотой байж чадав. Тийм ээ, тэд Зөвлөлт Холбоот Улсад тусалж байна гэдгээ ойлгож явсан юм чинь. Өөр өөрийнхөө эх орны эрх чөлөөний төлөө тэмцэж, дайныг үзэн яддаг хүн болгоны санаж сарвайх газар Зөвлөлт Холбоот Улс байсан учраас тэд цөм энэ хэрэгт сайн дураараа, ухамсартайгаар оролцжээ. «Нийгмийн бүх өвчнөөс ангижруулах юм бол коммунизм мөн!» гэж зураач Мияги хатуу үздэг байв. Түүний биеийг эмнэжээ. Тэгэхдээ өдөр болгон дахин дахин элдвээр эрүүдэн байцаахын тулд тийнхүү эмнэжээ. Гэтэл Мияги нэгэнт үхэхээр шийдсэн хүний ёсоор элдвээр тамлуулж байхдаа «Бид Япон, Орос хоёрын хооронд дайн гаргахгүйн төлөө үзэлтэй болохоороо уг даалгаврын түүхэн чухал ач холбогдлыг ойлгомогц түүнд оролцох нь зайлшгүй хэрэгтэй юм байна гэдэг дүгнэлтэд би хүрсэн юм. Би тэгэхдээ дүүжлүүлнэ гэдгээ мэдэж байсан юм...» гэж хэлжээ. «Миний давын өмнө олж авахыг чармайсан ганц чухал зүйл бол Япон улс Орост довтолж болзошгүй яг таг хугацаа байсан юм. Би Зөвлөлт Холбоот Улсыг хамгаалсан юм!.. Японд Зоргетой ажиллах хугацаанд надаас Зөвлөлт Холбоот Улсыг хамгаалахад шууд холбогдолтой мэдээг шаарддаг байсан. Тиймээс тэр мэдээ Зөвлөлт Холбоот Улсад хэрэг болдгийг мэддэг байлаа. Гэвч тэр явдал миний үзэл бодлыг өөрчилсөнгүй» гэж Озаки мэдэгджээ.

	Иймэрхүү үг мөрдөн байцаагчдыг галзууруулах шахав. Тэд зөвхөн нэг бүлэг тагнуул, «шуудангийн хайрцгийн» ердийн бүлэгтэй биш, аливаа үндэсний дээрэнгүй үзлээс ангид, нийтийн хэргийн төлөө хязгааргүй үнэнч, гүн гүнзгийгээр баримталдаг үзэл суртал бүхий байгууллагатай учирчээ. Иймээс тэднийг эрүү шүүлт, дарлал, доромжлолоор нугалж болохгүй, тэд хөдөлбөргүй туйлбартай, үзэл бодлоосоо няцахгүй улс байлаа.

	Вукелич тамлан зовоогсдыг шууд үзэн ядаж, үзэл бодол минь миний хувийн хэрэг учраас би түүнээс няцахгүй, та нар хэчнээн оролдсон ч би асуусанд чинь ердөө ч хариулахгүй гэжээ.

	Макс бас нэг бодол баримталж, ганцхан өөрийнхөө тухай л ярихаар шийджээ. Байгууллагад хамаатай бүх хүнийг илрүүлэх гэсэн нууц цагдаагийн бодлогыг Макс мэдэж байв. Эхний үед тэдэнд энэ л чухал байжээ. Тэгэхэд Клаузен, ер хүн танихгүй, би нэгэнт техникийн гүйцэтгэгч болохоороо миний хийдэг ажил гэвэл радио холбоо, өөр юманд ер холбогдолгүй байсан гэж тас мэлзэв. Озаки, Мияги гэдэг нэрсийг ер сонсоогүй. Вукеличийн хувьд гэвэл сэтгүүлч хүмүүс юу хийж явдгийг нь би яаж мэдэх вэ, би бол хар бор ажлын хүн, харин Вукелич надад их сайн байсан нь үнэн, би Вукеличийнхээс радио нэвтрүүлэг ер хийгээгүй гэж зүтгэв.

	Одоо Анна байцаалгахдаа ямар янзтай байсныг авч үзье. «Миний хөл хөдлөхгүй болсон учраас намайг хоёр харгалзагч хүүхэн аваад байцаалтад аваачдаг байсан. Тэр л гянданд байхад намайг 42 удаа байцаасан. Заримдаа бүтэн долоон цаг үргэлжлэн байцаах тул их хүнд байлаа... Би мэлзэх газар нь мэлзээд, ажил төрлийн холбоотой байсан хүмүүсийн нэрийг хэлэлгүй, голдуу би мэдэхгүй гэдэг байв... Надад нэлээд хэдэн хүний зураг үзүүлэхэд нь миний хараа муу, бас хүн танихдаа муу болохоороо юу ч танихгүй байна гээд хэлэлгүй өнгөрөв. Тэгтэл нэг удаа хэлмэрч аргаа барахдаа: «Коммунист тантай зууралдаж байх арга барагдлаа. Хэрэв би мэддэг сэн бол таныг өөрийн гараар багалзуурдаж алмаар байна санж» гэж хэлж билээ. Би түүнд, чи тэгж чадахгүй, Японд коммунист хүн даанч олон учир та нар тийм ч амархан дийлэхгүй, гар тань богинодно гэж хариулсан юм...» гэж байна.

	Байгууллага алба ажил зохицуулдаг нэгж байхаа больсон ч гэсэн түүний хүмүүсийн дайчин үзэл нь нугарсангүй, нугалж ч чадсан нь үгүй.

	Мөрдөн байцаагч нар тус байгууллагын удирдагч, үзэл суртлын зоригжуулагч Рихард Зоргед хамгийн хянамгай ханджээ. Тэд ер бусын хүнтэй учирснаа даруй ойлгож, тэгэхдээ цэвэр мэргэжлийн үүднээс бахдахгүй байж эс чадав. Японы цагдаа, сөрөх тагнуулын бөөн дунд бүхэл бүтэн есөн жил байж, олон хүнээр өөрийгөө хүрээлүүлэн бүлэг бий болгоод, яв цав, өө сэвгүй ажилладаг механизм, агуу их үйл хэргийн төлөө амин хувийн сайн сайхан байдлыг золиосонд гаргаж, айх ядрахыг мэддэггүй хамт олныг бий болгосон хэрэг байлаа. Тэр ч байтугай японы эзэн хааны шадар хүмүүс, Гитлерийн дэргэдийн хүмүүсийг татаж, өөрийн тусын тулд ажиллуулжээ! Дайсны жинхэнэ үүр уурхай дотор үнэхээр гайхамшгийг хийхэд ямаршуу зориг, ямаршуу баатарлаг явдал хэрэгтэй болохыг бод л доо, та минь!..

	Бүх дэлхийн тагнуулын түүхэнд ийм явдал урьд хожид хэзээ ч гараагүй билээ.

	Зорге тайван байж, элдэв эрүү шүүлтэд ер зовж байгаа дүр үзүүлэлгүй, муу муухай харьцахад нь эсэргүүцсэнгүй. Харин ганцхан удаа гарт нь гав хийхээ болихгүй юу гэжээ. Цагдаа нар энэ төмөр мэт хүний ингэж нэг эмзэг газрыг нь олох вий гэсэн шиг таваа ханаж, тэр ярихгүй ээ гэж эрс татгалзсанд дахиад ер гуйсан ч үгүй.

	Шоронгийн хуягууд түүнийг өөрийн эрхгүй хүндэтгэн үздэг байв.

	Зорге сүрлэн дэвсгэр дээр хэдэн цагаар гүн бодолд автан суухад хаалга сахиж байсан жижүүр дуудаж эс зүрхэлдэг байлаа. Тэгэхдээ Зорге, бүх юм ингээд өнгөрчээ гэж эвлэрсэн хүний шинжийг ер үзүүлсэнгүй. Тэр өөр дээрээ тулгарах хамаг бэрхийг урьдаас мэдэж, дайсан надад нигүүлсэнгүй хандах байх гэж бод оо ч үгүй, бодох ч үгүй байв.

	Тэр өөрийгөө бодсонгүй, гагцхүү өөрийн нөхдийг яаж аврах, тэдний зовлонг яаж нимгэлэх, японы будилаантай хуулийг ашиглан тэдний хариуцлагыг яаж үгүйсгэхийг боддог байлаа. Ер нь бүх хариуцлагаа ганц биедээ үүрч хүн бүрийн гүйцэтгэсэн үүргийг багасган, бүр юу ч үгүй болтол үгүйсгэх, хэрэгцээ гарвал юу ч хийдэггүй, үймүүлэгчээс цаашгүй амьтан гэж нэрийг нь гутаах хүртэл арга боджээ. Одоо нэгэнт хүн бүр байгууллагын өмнө ямар гавьяа байгуулсан, ямар алдар олсныг ярих цаг биш, хүмүүсийн амь насыг бодох цаг болжээ. Вукелич, Мияги нарыг аврах хэрэгтэй. Озакийг хамгаалахад хэцүү, учир нь милитаристууд түүнийг хэрхэвч уучлахгүй, хатуу шийтгэх эрмэлзэлтэй байгаа нь илэрхий. Тозио өдөр болгон асууж, мөрдөн юу болж байгааг сонирхон яаруулж байжээ. Тэгэхэд мөрдөн байцаалтыг аль болохоор хойш татаж, дүүжлүүрийг цаашлуулах нь чухал. Хэрэв Зөвлөлт Холбоот Улсын хэрэг үйлс бүтэмжтэй байгаад байвал олон улсын хоорондын байдалд эрс өөрчлөлт гарч болзошгүй. Одоо түүний ажил үйл нааштай тал руугаа л эргэх ёстой доо гэж бодно.

	Өглөөний зургаан цагт Зоргегийн толгойд нүүрийг нь бүтээсэн битүү тор углаад олон харгалзагчаар дагалдуулан машинаар байцаалтад авчирна. Зорге цаг хожихыг хичээхдээ эхний нэг сард ер нь юм хэлсэнгүй. Тэгэхдээ мөрдөн байцаагчдын үгийг сайтар сонсож, тэдний юу мэдэж байгааг мэдэхийг хичээв. Эрүүдэн тамлаж эхэллээ. Тэр бүх зэрлэг ажиллагаанд Зорге ердөө л инээмсэглэхээс цааш хөдөлсөнгүй. Зорге олон жилийн турш биеэ өвдөхгүй байхад дасгасан учир өвдөхөөс ер айсангүй. Түүнийг нэвт шувт хатгаж, цавчиж хэрчсэн ч ганц ч удаа ёо гэхийг нь дуулсангүй. Зорге японы эрүү шүүлтийг бага биш хугацаанд ширхэгчлэн судалсан болохоороо ерөөс айхгүй байжээ.

	Ер нь гянданд эрүү шүүлтийг ихэвчлэн коммунист хүнд хэрэглэдэг байж. Зорге тийм шүүлтийн талаар асар их материал цуглуулж, японы шорон гянданг толгой дараалан судалж, тус бүрийн онцлогийг мэддэг болсон юм санжээ. Учир нь өөрийн үзэл нэгт ахан дүүс японы коммунистуудын хувь заяаг гүнзгий сонирхдог байлаа. Тэд насныхаа ихэнхийг чухамхүү дээрх шоронгуудад өнгөрөөдөг байсан юм. Тэнд бас л нэг ёсны үхэшгүй мөнх гавьяатай баатар хүмүүс болох Сеити Итигава, Ватанабэ Масаносукэ, Гоитиро Кокуре, Ивата нарын зэрэг коммунист байлаа. Арваар ярихгүй коммунистыг тамласан прокурор Тозава «Цагдаагийн залуус миний захиргаанд байдаг бөгөөд их ч сайн ажилладаг, сайхан ч залуус юм. Тэднийг коммунист хүн алсны нь төлөө тухай бүрд шүүхэд өгч байх арга алга байна шүү» гэж ил сайрхдаг байв.

	Тэр «сайхан залуус» нь Зоргегийн гарыг мушгин эргүүлж, хумсан доогуур нь зүү шааж, хулсан хавчуураар царвууг нь нужигнатал хавчина. Гэвч Зоргег дуугүй байхлаар тэд нар хүртэл гайхдаг байжээ.

	«Хазгарын» ер бус зоригтойн тухай сураг харгалзагч хуягуудын дунд түргэн тархаж, энэ хүн ер нь хүн бусын эрэлхэг эр шигээр цаанаа санацгааж, итгэх болжээ. Зоргегийн тухай бүр домог бий болж, тийнхүү шоронд орсон хойноо ч өөртөө татаж, хайр талархлыг нь наашлуулах чадалтайгаа харуулав.

	Гэнэт Зорге дуугарч эхлэв. Тэгэхдээ биеийг нь тамлан зовоосноос тэгсэнгүй. Мөрдөнгийн үед тамга тэмдэг, гарын үсэг бүхий гестапын бичиг, дэлгэрэнгүй бүртгэл Германаас иржээ. Түүнд Зоргегийн хамаг коммунист «нүглийг» нэгд нэгэнгүй тоочоод, ялангуяа Коминтерны нэрт зүтгэлтнүүдтэй ойр холбоотой байсныг нь цохон дурджээ. Мөрдөн байцаагч «Чи Коминтерны тагнуул байна!» гэж хашхирахад «Би Зөвлөлт Холбоот Улсын иргэн хүн, Эх орондоо, Улаан Армидаа тусалсан юм. Энэ хэрэгт Коминтерн ямар ч холбогдолгүй» гэж Зорге хариулжээ.

	Тийнхүү мөрдөн байцаагч нар ер бусын хүн, гайхамшигт дипломатчтай тулгарснаа улам улам мэдэв. Тийм ээ, Зорге Зөвлөлт Холбоот Улсын төлөө, Улаан Армийн төлөө ажилладгаа үгүйсгэсэнгүй. Үгүйсгэх хэрэг ч байсангүй. Цагдаа нар энэ хэрэгт Коминтерныг хамруулан, Коминтерны тагнуулын дэлхийд тархсан байгууллага байдаг юм байна гэж батлахыг оролдож, ингэснээрээ Япон улс «коминтерны эсрэг» гэрээнд орсон нь зөв гэж бас дахин нотлох гэж зүтгэв. Зоргегийн байгууллага өөрийн үүрэг даалгаврыг эцэст нь хүртэл биелүүлж, Зөвлөлтийн ард түмний цусаа асгаруулсан тэмцэлд тусалжээ. Бусад юм бол нэгэнт ач холбогдолгүй, ирээдүйд ч ач холбогдолгүй юм. Одоо нэгэнт байхаа больсон байгууллагын ганц нэг явдал японы сөрөг тагнуулын газарт юу өгөх байв аа? Капиталист ертөнцөд сайн чанарын тухай өөр төсөөлөлтэй байдаг болохоор империалистууд энэ байгууллагын туршлагыг ашиглаж ч чадах ёсгүй ажээ. Эл байгууллага нь цорын ганц өвөрмөц бүтээл байсан бөгөөд түүнийг давтаж болохгүй байв. Учир нь давтана гэдэг бол сохроор хуулна гэсэн үг, тагнуулын ажилд сохроор хуулбал зайлшгүй сүйрэлд хүргэх учиртай.

	Цагдаагийн газрын тэнэгүүд есөн шидийн аар саар юм сонирхохоос бус юу гэгч болсон, өмнө нь ямаршуу цар хэмжээний юм байгааг одоо болтол ойлгож чадсангүй. Тэд өөрснөө шал дэмий юм хөөцөлдөж сурчихсан болохоороо тагнуулч барих нэгэн зүйл өвчинд нэрвэгджээ. Тэд тагнуулын байгууллага гэдгийг төсөөлөхдөө оюун ухааны бүтээлч хамт олон бус, нэг сүрхий толгойлогчтой засаг захиргааны нэгж, чимээгүй бууддаг буу, идтэй шидтэй машин, хор, гадаад улсын мөнгө, нууцын төмөр шүүгээ эвдэх багаж, тагнуулын захиргааны институтэд хийсэн мэдээ дамжуулагч мэтийн тагнуулчин хүнд байдаг элдэв хэрэгсэлтэй байх юм гэж санадаг ажээ. Тэгвэл тагнуулчин хүний, улсын нууцтай төмөр шүүгээ онгойлгодог багаж нь ухаан ажээ. Юмыг ялган салгаж дүгнэх чадвар, өөрөө мэдээний эх булаг болж чадах чадвар, улсын нууцыг барьж байгаа хүмүүсийн дунд ганц хүндтэй хүн нь болох чадвар, эцсээ хүртэл эх оронч байх чадвар л ямар ч нууцыг нээдэг ажээ.

	Мөрдөн байцаагчид бодохдоо бид ганц Зоргег байцааж байна гэж бодно. Гэтэл Зорге үнэн хэрэг дээрээ энэ байцаалтыг нь шүүх байгууллагын төлөөлөгчдөд өөрийн бодлыг хөдөлшгүй ойлгуулах, тэдний сэтгэхүйг байгууллагадаа ашигтай зүг рүү эргүүлэхэд ашиглах зорилготой байлаа. Мөрдөн байцаагчид хамгийн болдоггүй материал буюу их сэтгэгч хүний оюун ухаантай тулгарчээ.

	Зорге өчүүхэн ч сандрахгүй тайван байх нь аймшигтай байлаа. Тэр нэгэнт амьдралын нөгөө талд гарсан хүн шиг өөрийгөө гаргуунд нь хаяад сүүлчийнхээ, айхтар гүнзгий боловсруулсан аргыг хэрэглэв. Тэгэхдээ ингэж үхлийн амсар дээр ирсэн ч хэргийн эзэн хэвээр байхаар шийджээ.

	Зорге тэгж чадав уу гэвэл чаджээ.

	«Рихард бид хоёр манай авгайг аль болох бага үүрэг гүйцэтгэсэн гэж батлахыг үргэлж хичээсэн юм. Бид Аннаг үргэлж бидний эсрэг байж, ганцхан миний эхнэр гэсэндээ л ганц нэг юмыг аргагүйн эрхэнд хийсэн юм гэж хэлдэг байлаа...» гэж Клаузен ярьж байна.

	Зорге мөрдөн байцаагчдад Клаузеныг хутган үймүүлэгч, хөрөнгөжихийг хичээсэн хүн гэж ойлгуулахыг оролдов. Худалдаа наймаа хийдэг, тэгээд хага баяжсан, тэгснээсээ болоод санаачилгагүй болсон юм гэж мэдүүлжээ.

	Тийнхүү Зоргег байнга мэлзэж, Максыг туйлын үл бүтэх хүн гэж хэлээд байхлаар нь мөрдөн байцаагч нар явж явж үнэмшжээ. Тэр ч байтугай дайны дараа Зоргегийн байгууллагын хэргийг судалсан америкийн тагнуулын газар огт байгаагүй юмыг үнэмшиж сүрхий төөрөлджээ. «Клаузен баян чинээлэг болж Зөвлөлт Холбоот Улсыг сонирхохоо больж, санаачилга нь мохсоныг цагдаагийн газар ойлгожээ. Түүний сэтгэл улам улам гонсойж, сүүлдээ зүрх нь муудаад 1940 оны дөрөвдүгээр сараас наймдугаар сар хүртэл хэвтэрт байсан нь Зоргегийн бэлтгэж, улам олон тоогоор өгч дамжуулах гэсэн радио мэдээг нэвтрүүлэх дургүй байсантай холбоотой юм» гэж дүгнэжээ. Гэтэл бүх юм шал өмнөө байсан нь илэрхий байна. Макс 1939 оны дундуураас баригдах өдрөө хүрэн хүртэл зуун зургаан мянган хэсэг тоо, мянга гаруй радио утас буюу жилд дунджаар зургаан зуун радио утас, өдөрт хоёр радио утас нэвтрүүлж байсан байна. Нууц байдалд байгаа үед үүнээс илүүгээр радио утас солилцоно гэвэл төсөөлөхийн аргагүй юм.

	Ингээд бодоход үнэхээр америкийн тагнуулын газарт муураас хүчтэй амьтан алга гэгчийн үлгэр санагдана. Хувийн өмчийн тухай л бол бүх юм хойш тавигддаг ажээ. Капиталист ертөнцөд хаа сайгүй адилхан болохоор Зорге Японы шүүх ба нууц цагдаагийн газрынхны сэтгэхүйг сайн мэдэж байсан бололтой.

	Энэхүү эмгэнэлтэй үед бас тэрүүндээ тохирсон инээдэмтэй явдал тохиолдож байжээ. Зорге, Макс хоёр Аннагийн үүргийг аль болохоор бууруулахыг хичээж, урьд бараг л цагаан гвардид байсан болгох шахаж, одоо болтол Зөвлөлт засгийг нэг нүдээр үзэхгүй яваа юм гэж баталж байхад Анна нь байцаагч Накамурад Улаан Кутын машин тракторын станцад тийм тийм сайхан аж төрдөг гэж магтаж байжээ. «Намайг Улаан Кутад байснаа ярьж, цөмөөрөө хувьдаа үхэртэй, хоньтой байсан, юм их хямдхан учир бид их сайхан аж төрж байсан гэж ярихад байцаагч Накамура суудлаасаа суга үсрэн босож, чи худал хэлж байна гэж хашхираад, яриагаа өөр тийш нь шилжүүлдэг байсан. Сүүлд нь тэд надаас, чи энэ үлгэрээ аль нэг япон хүнд ярьдаг байсан уу гэж асуудаг болсон. Би тэгэхлээр нь ярьдаггүй байсан, гэхдээ японы ард түмэн надтай надгүйгээр ЗСБНХУ-ын аж байдлын тухай үнэнийг тэртэй тэргүй сонсоно шүү дээ гэдэг байв» гэж Анна дурсаж байв.

	Бранко, Мияги нар байгууллагад хэрхэн оролцож байсан талаар Зорге хэлэхдээ:

	 

	«Угаасаа миний жинхэнэ ажил тагнуулын ажил байсан болохоор сэтгүүлчийн алба гүйцэтгэх нь надад уйтгартай бөгөөд ядаргаатай байсан учир Вукелич сурвалжлах ажилдаа хамаг анхаарлаа тавиад, дуулсан болгоноо л надад дуулгадаг байсан. Түүнийг дүгнэх ажлыг би хийдэг байсан... Вукеличийн олдог мэдээ нь нууц ч биш, чухал ч биш, ердөө л сурвалжлагч хүн болгоны мэддэг зүйлийг олдог байсан. Улсын нууцыг мэдэх боломжгүй байсан Мияги ч мөн өөрцгүй...» 

	 

	гэжээ.

	Ийнхүү өмгөөлөл хамгаалалд найдах аргагүй байсан бөгөөд Зорге шүүхэд шилжихэд сайтар бэлтгэв. Тэгэхдээ японы шүүгч нартай үзэлцэж хүч хүрнэ гэж найдаж, Озакийг хамгаалж чадна, ядахдаа зөөлөн шийтгүүлнэ гэж боджээ. Харин өөрийнхөө хувьд яалгахад ч бэлхэн, эцсээ хүртэл дайсанд бууж өгөхгүй бодолтой байлаа. Японы хатуу харгис хуулиар бол байгууллагын гишүүн болгон цаазаар авхуулах ёстой гэдгийг сайн мэдэж байв. Гэлээ ч гэсэн цөмийг нь аврах гэж оролдов...

	Зоргег баривчлагдахад германы элчин сайдын яамныхан яаж хүлээж авав аа? Отт, Мейзингер хоёр түүний баривчлагдсаныг дуулаад ихэд уурлацгааж, өнөөх япончууд тагнуул барих гэсэн өвчиндөө автагдаад бас л нэг будилж дээ гэцгээв. Рихард аль нэг гадаадын гүрний тагнуулч гэнэ үү? Германы арми Оросын хээр талд амь наана, там цаана болж байхад япончууд «гурав дахь рейхийн» хүнийг доромжилно гэнэ ээ... Шинэ ерөнхий сайд Тозио ингээд байвал ч горьгүй дээ. Отт, Мейзингер хоёр Зоргег нэн даруй суллахыг шаардав. (Элчин сайд яаралтай тайлан бичих хэрэгтэй болоод зөвлөгчгүй гар мухарджээ). Мейзингер японы цагдаагийн газрын ажиллагааг ихэд буруушаав. Тэр надад хандах нь яав аа, тэгсэн бол нь би Рихард гэдэг чинь цэвэр цусны арий хүн, ёстой нацист, Геббельс, Гиммлер хоёрын найз гэж таниулаад өгөх байсан юм. Энэ японы цагдаа нарын тэнэг нь тэнгэрээс ах ажээ гэж бодов.

	Гэтэл япончууд Зорге, Клаузен, Вукелич нараар толгойлуулсан тагнуулын байгууллагыг илрүүлэв гэсэндээ хатуу зогсож, Зоргег суллах юм уу, элчин сайдыг түүнтэй уулзуулахаас эрс татгалзав.

	Энэ бүхнийг Берлинд мэдэгдэх хэрэг гарлаа. Чингэхийн өмнө элчин сайд, гестапоч хоёр зөндөө их зөвлөж, хар амиа аргалахын тулд Зоргег юутай ч гэсэн бидэнд хамаагүй гэж мэдээлэхээр тогтов.

	Үнэндээ Эйген Отт ийм муухай юм болно гэдэгт итгэж чадахгүй байв. Бүх нууцаа итгэн хэлж байсан хамгийн сайн нөхөр минь ингэмээргүй дээ гэж бодно...

	Гестапоос даруй хариу ирэв. Зорге, коммунист бөгөөд Зөвлөлт Холбоот Улстай холбоотой нь батлагдав!.. Тэгээд Зорге Германд байхдаа нууц ажил хийж, оросын коммунистуудтай холбоотой байсныг дэлгэрэнгүй дурджээ. Хонгор сайхан Рихард нь их гарын коммунист зүтгэлтэн, Отт, Мейзингер хоёрын боддогоор цэвэр цусны арий ч биш, эхийн талаас үзвэл орос хүн байж байх нь тэр! Мейзингер тун яаравчлан уг материалыг японы сөрөг тагнуулд өгөв. Үүнийхээ дараагаар сая л элчин сайдтайгаа нүүр тулан ярилцаж, бие биеэ барьж өгөхгүй гэж тогтлоо. Гэвч бүх юмыг, Отт Зоргетой дотно байсныг, элчин сайдын яамны ажилтнууд зөвлөлтийн тагнуулчид онцгой итгэдэг, ялангуяа элчин сайд их ойр холбоотой байсныг Берлин рүү мэдээлэх хүн элчин сайдын яаманд бас байжээ.

	Тэнгисийн цэргийн атташе Венеккер Зоргетой сайн харилцаатай байсныг хамаг амьтан мэддэг болохоор үнэнээс айв. Алба тушаал ахих, аливаа ажил үйл минь цөм балрах нь гэж айхдаа гэртээ ирээд, хаалга үүдээ дангинатал түгжиж, Рихардын чемоданыг онгойлгов. Тэр зөвлөлтийн тагнуулчийн бичиг цаасыг судлах гээгүй, хийн зуухаа асаагаад Японы түүхэнд зориулж бичсэн Зоргегийн гурван зуун хуудас бичмэл номыг шатаагаад, чемоданыг нь гадагш гаргаж хаяв.

	Тэгтэл гэнэт Оттыг Зоргетой уулзаж болно гэж зөвшөөрөв. Отт татгалзан завдтал Мейзингер «дүүрсэн хэрэг уулз» гэж зөвлөжээ.

	Эйген Отт нэлээд айж зэвүүцсээр Сугамо шоронгийн хашаанд оров. Найз нь байснаа гэнэт хамгийн муу дайсан нь болон хувирсан Зорге яаж угтдаг бол? гэж бодов. Тун саяхан Рихард өвдөөд, Оттын гэрт хэд хоног хэвтэж байхад, энэхүү зөвлөлтийн тагнуулч, яах аргагүй фашистын эсрэг үзэлтнийг элчин сайдын авгай, бас нэг бүсгүй хоёр асарч байсан юм санжээ. Түүгээр ч барахгүй Отт түүнийг Иокогамын эмнэлэгт хэвтүүлэх гэхэд Зорге цаг явчихаас айгаад хэвтээгүй байжээ.

	Цаашид юу болсныг Клаузен ярихдаа:

	«Намайг сулласнаас хойш би Венеккертэй тааралдсан юм. Венеккер надад Отт шоронд очиж Рихардтай уулзсан тухай ярьсан. Рихард Оттын өөдөөс хүрч ирээд нэг муухан инээмсэглээд «Би одоо элчин сайд Оттыг эцсийнхээ удаа харж байна» гэж хэлээд эргэж, хоригдох өрөө рүүгээ орсон» гэж ярьсан юм» гэж байна.

	Риббентроп маш муухайгаар баларснаа мэдмэгц учир явдал шийдэхээс өмнө Оттыг авч хаяад, оронд нь бидний нэгэнт мэдэх болсон доктор Генрих Штаммерыг элчин сайдаар томилжээ. Оттыг яаралтай Берлинд ир гэж тушаав. Гомдохын ихээр гомдсон Отт нутагтаа очвол цэргийн шүүх ялын ажил, магадгүй цаазаар авхуулах ял хүлээж байгааг мэдэв.

	Тэр Бээжин хүрч бичиг баримтаа солиод, өргөн уудам Ази тивд нуугдан алга болжээ. Тэгээд дайн дууссан хойно, айх ичих юм үгүй болсны эцэст Отт сая Германдаа эргэж очиж билээ.

	Гэвч Мейзингер амь гарч чадсангүй. Тэгэхдээ гестапынхаа гарт амиа алдсангүй. 1945 оны намар Мейзингерийг харуул хамгаалалттайгаар Польшид авчирч, ардын шүүхээр шүүгээд «Варшавын алуурч» болсон түүнийг цаазаар авсан юм.

	 


9 : ЗҮРХ ЦОХИЛЖ БАЙСАН ЦАГТ...

	Зоргегийн байгууллагын хэргийг урьдчилан мөрдөн байцаах ажил бараг хоёр жил сунжирлаа.

	Гитлерийн засгийн газар Зорге, Клаузен хоёрыг өгөхийг шаардсан боловч япончууд хэрхэвч зөвшөөрсөнгүй. «Япончууд бид түүнийг зөвшөөрөөгүй юм. Бид өөрсдийнхөө юмыг өөрснөө шийддэг учраас тэр шаардлагыг няцаасан хэрэг... Бид хэн гуайгаар ч ажлаа мэдүүлэхгүй улс гэж прокурор Ио бүр сайрхах маягтай надад ярьсан билээ» гэж Макс дурсаж байна.

	Эхлээд Зоргегийн хэргийг мөрдөх ажлыг аюулаас хамгаалах хэлтэс эрхэлж байсан бол сүүлдээ гадаадынхныг хянах хэлтэст шилжүүлжээ. Харин байгууллагын япон гишүүдийн хэргийг гагцхүү аюулаас хамгаалах албаны хэлтэс эрхлэв.

	Рихардын урьдчилан харсан ёсоор хоёр жилийн дотор олон явдал боллоо.

	Япон улс Номхон далайд дайн дэгдээснээр АНУ, Англи, Индонез, Канад, Австрали, Энэтхэг, Шинэ Зеланд, Хятад, Өмнөд Африкийн Холбоо, Мексик болон бусад орныг дайнд хамрав. Одоо Япон улс Зөвлөлт Холбоот Улсад довтлохтой манатай болжээ. Зорге, Озаки хоёрын урьдаас харсан нь зөвдөв. Гитлерийн «Барбаросса төлөвлөгөө» бүрмөсөн балрав. Сугамо шоронгийн харгалзагч нар яагаад ч юм Зоргегийн өрөөний үүдэн дээр цуглаад, олон улсын хоорондын байдлыг чанга чангаар шүүн хэлэлцдэг болов. Улаан Арми Великие Лукигээс Азовын тэнгис хүртэл ерөнхий стратегийн довтолгоогоо эхэлж, зөвлөлт-германы фронт дээр байсан гитлерийн бүх хүчний хагас нь устгагдаж, Герман улс сүйрлийн даваан дээр очиход тэд баярлацгааж байгаа мэт байв. Тэгэхэд Зорге тэр бүх ялалтад манай байгууллагын гавьяа оролцсондоо гэж бодож байжээ.

	Вукелич, Клаузеныхан хоёрт өөрөөр ханддаг болов. Макс дахиад л өвчинд хүндээр нэрвэгдсэн тул түүнийг шоронгийн эмнэлэгт хэвтүүлж, улаан кимоно өмсгөв. Удалгүй Макс эдгэрсэн боловч эмч нь гаргахыг яарсангүй. «Тэрхүү өндөр ханхар сайхан япон эр миний эрүүл мэндийн төлөө бүхнийг хийсэн юм. Намайг аль хэдийн эдгэчихсэн хэр нь шоронгийн эмнэлэгт хоёр жил байлгаж билээ» гэж Макс ярьж байна. Хэдийгээр Вукелич ямар нэгэн тодорхой өчиг өгөхөөс татгалзсаар байсан ч зүгээр байлгадаг, тэр ч байтугай Аннад сүрхий халамжтай мэт ханддаг болов. «Таны өмгөөлөгчийг өмгөөлөх эрхтэй болголоо, би ч гэсэн шүүгчийн хувьд таны хэргийг хөнгөвчлөхийг хичээнэ. Та чинь Зорге мэтийн аймшигтай хүн шиг бие дааж ажиллаагүй, таныг олон сайн хүнийг хамарсан шигээ уруу татсан, тэгээд мэдэлдээ оруулжээ. Эр нөхрөө болон Бранкотой уулзах хүсэлтэй байна уу, үгүй юу гэж надад шүүгч найрсаг зан гаргахад би «хүсэлтэй байна» гэж хариулсан юм» гэж Анна дурсдаг.

	Мөн түүнчлэн Зоргегийн эрэлхэг зоригтой байдал шүүхийн түшмэдэд ихээхэн хэмжээгээр нөлөөлжээ. Клаузен энэ тухай дурдахдаа: «Намайг шоронгоос суллагдсаны дараа өмгөөлөгч Асанума надад Рихард маш зоригтой байсан гэж ярьж билээ. Зорге өөрийнхөө амь насны төлөө хамгаас бага санаа зовж, байгууллагын бусад гишүүнд оногдох ялыг зөөлрүүлэхийг гуйж, хамаг хэргийг өөр дээрээ хүлээж байжээ. Рихард үхэн үхтлээ тэр чигээрээ байсан гэдэгт би итгэнэ. Тэр намайг шилдэг нөхдийнхөө нэгэнд тооцож байсанд би маш их бахархаж явдаг. «Энэхүү нацизмаар халдварласан газар надад ганцхан чи л байна, би гагцхан чамтай л санаа амар ярьж чаддаг» гэж надад хэлдэг сэн» гэжээ.

	Цагдаа нар хамаг хор шараа байгууллагын япон гишүүдэд гаргажээ. Миягийг тамлан эрүүдсэн учир өндийж чадахаа нэгэнт болиод 1943 оны наймдугаар сарын 2-нд шүүх үсэр нас барав. Тэгэхэд Мияги дөчин настай байжээ.

	Хоригдлуудад бэх цаас өгөөд юм бичихийг зөвшөөрөв. Юу бичих вэ гэвэл юу ч бичсэн хамаагүй гэжээ. Хүн болгон өөр өөрийнхөө улс төрийн үзэл бодлыг цаасан дээр гаргаж, хэрхэн тийм үзэл бүрэлдэн тогтсоныг бичтүгэй гэсэн хэрэг байлаа. Цагдаагийн хувцас өмссөн японы сэтгэл зүйч нар Зоргегийн байгууллагын учрыг олохоор сонирхжээ. Тэд ийм хатуу зан чанартай улс хаанаас бий болдог байна аа? Ийм жишимгүй юм хийлгэх болсон шалтгаан нь юу байна аа? Энэ бүхний нь ашиглаж болох юм биш байгаа? гэж бодоцгоожээ.

	Клаузен юм бичихгүй гэв. Өвөл хоёрдугаар сард гар хөл нь хөлдсөн учраас харгалзагчийн туслалцаагүйгээр юм идэж ууж, хөдөлж чадахаа больсон байлаа. Өвчин нь аливаа эрүү шүүлтээс ч дор, тэсэхийн аргагүй байсанд нэгэн үе амиа хорлодог ч юм бил үү гэж боджээ. Харгалзагч Аран шөнө ирээд «Тэсэж үз! Улаан Арми Гитлерийг Ижил мөрөн дээр бут цохиод цааш хөөж байна. Удахгүй Гитлерийн үхэх цаг ирнэ...» гэдэг байв. Максыг юм бичиж чадахгүйд Аран их л өрөвдөж, нэг юм оролдож байвал зовох нь гайгүй байх санж гэж боддог байжээ. Харин Зорге, Вукелич, Озаки гурав зөвшөөрчээ. Тэд эцэстээ хүртэл сэтгүүлч хэвээр байсан бөгөөд үхэл нэгэнт тулж ирснийг ойлгомогц амьд үлдэгсдэд өөрсдийн улс төрийн бодлогын гэрээслэлийг үлдээхээр шийджээ. Юутай ч гэсэн харгис цагдаа нар юу ч олж долоохгүй байг гэж бодоцгоов.

	Зорге германаар бичлээ. Тэр бичих зүйлээ «Би яагаад коммунист болов оо?» гэж эхлэв.

	Намын батлахын дугаар 0049927... Зоргег байхгүй болоход намын батлах нь үлдэж, намын архивд үүрд хадгалагдах болно. Рихард ой сайтай байлаа. Үйлдвэрчний батлахын дугаар 148990. Германы коммунист намд байхад батлахын нь дугаар 08678 байжээ.

	Намын батлахын дугаар бол түүний нууц нэр гэсэн үг. Хүн нууц нэрээ дайсанд хэлдэггүй, сэтгэл зүрхэндээ хадгалж явдаг ёстой.

	Зорге амьдралдаа тохиолдсон бүх үйл явдлыг ухаалгаар эргэн харж, онолын ажлынхаа талаар өгүүлэв.

	Тийнхүү бидний өмнө коммунизмын үзэл санаанд хязгааргүй үнэнч, айх эмээхийг мэддэггүй зоригтон, энх тайвны төлөө тэмцэгч, Зөвлөлт Холбоот Улсын агуу их эх оронч, Эх орныхоо төлөө хамаг амьдралаа золиосолсон хүний дүр зураг аажимдаа босож ирдэг. Энэ хүн бүслэлт дотор тулалдаад давж гарчээ. Тэр эхлээд германы коммунист намд элсэж, дараа нь Зөвлөлт Холбоот Улсын коммунист намд элссэн нь тохиолдлын хэрэг бус, дэлхий дахины хувь заяанд гүн гүнзгий санаа зовсны зайлшгүй үр дүн байжээ. «Японыг судалсан минь» гэдэг тэмдэглэлийн эхэнд Японд ажилласандаа дүн шинжилгээ хийж, тагнуулын ажилд тус орны эдийн засаг, түүх, соёлыг уйгагүй судлах нь ямаршуу ач холбогдолтойг заажээ.

	 

	«Би Японы эртний түүхийг махран судлав. (Одоо ч гэсэн миний сонирхлыг татсаар байна)». 

	 

	Энэ үгэнд эрдэмтэн, судлагч, сэтгэгч Зорге тэр аяараа тодорч байна. Тэр үхлийн ирмэг дээр очоод байхдаа ч Японы эртний түүхийг бодох чадалтайгаа байж, бас л ганц хоёр ном уншаагүй, тэмдэглээ хийгээгүй хоцорсондоо хар бууж байсан байна. Тийм ээ, тэр Японы тухай номоо дуусгаж чадсангүй, ердөө л гурван зуухан хуудас юм бичиж амжжээ.

	Бранко Вукеличийн тэмдэглэл туйлын товч тодорхой, ердөө л арван таван хуудас юм. Тэр бас л Югославт болон даян дэлхийд болж байгаа үйл явдлаас хамарч коммунист намын эгнээнд орсон, яагаад нууц ажил хийхийг зөвшөөрснөө өгүүлжээ. «Манай байгууллагын зорилго бол Зөвлөлт Холбоот Улсыг гадаадын оролцолгооноос хамгаалах явдал байсан» гэж бичжээ. Вукелич Зоргег халуун хайртай, элэгсэг халамжтай нөхөр, жинхэнэ коммунист хүн гэж гүн энхрий өгүүлжээ.

	Зорге, Вукелич, Озаки гурвын алин нь ч, байгууллагын бусад гишүүн ч өөр өөрсдийнхөө тэмдэглэлд ямар ч нууц юм гаргасангүй, ердөө л гэрээслэл, оюун санааныхаа тухай өгүүлсэн юм.

	Озаки бүр цаазаар авхуулагсдын өрөөнд очсон хойноо «Сайтар бодоод үзэхэд би их азтай хүн байна. Би явсан газар болгондоо хүн амьтны хайр халамжтай учирч байлаа. Өнгөрсөн амьдралаа эргэн харахад, одоо газар дэлхийг гэрэлтүүлэн гийж байгаа одод шиг хайрын сэтгэл амьдралыг минь гэрэлтүүлж, оддын дундах хамгийн том од шиг гялалзсан үерхэл нөхөрлөл замыг минь зааж байсан байна...» гэж бичжээ. Озаки үүнийгээ эхнэртээ бичсэн захидлын хэлбэрээр бичсэн билээ. (Хожим энэ нь «Харваж буй од шиг дурлал» гэдэг гарчигтайгаар хэвлэгдсэн юм).

	Тэр нь өөрийн амьдралд тохиолдсон олон зүйл, түүнийг мэргэжлийн хувьсгалчийн замыг сонгон авахад хүргэсэн энэ дэлхийн шударга бус явдлуудыг өгүүлжээ. Тус тэмдэглэлд ганцхан Озакийн үзэл бодол гарсан төдийгүй улс орны дотоод, гадаад бодлогын асуудлыг гаргаж, дэлхийн хоёрдугаар дайны өмнө болон дайны үеийн Японы дотоод улс төрийн ба олон улстай харилцах байдалд дүн шинжилгээ өгсөн юм. Озаки Хятадын асуудалд зөвлөлтийн дундаж бодлогыг ашиглах хэрэгтэй гэж засгийн газартаа зөвлөж, Япон, ЗСБНХУ хоёрын өргөн хамтын ажиллагааг бий болгохыг сайшаажээ.

	Токиогийн районы шүүхийн хурал 1943 оны найм, есдүгээр сард болов. «Зорге, Вукелич, Отто болон бусад хүмүүсийн хэргийг шүүх хурал тус тусдаа болсон юм» гэж Клаузен хэлж байна. Хөх эмжээртэй хар нөмрөг нөмөрч, толгойдоо өндөр гозгор малгай тавьсан шүүгчид Зоргегийн үгийг дүлий дүмбэ оргин сууж чагнажээ. Зорге тэнд хэчнээн ч юу ч ярилаа гэсэн нэгэнт хувь заяа нь шийдэгдсэн байжээ. Зорге аюултай, бүр хамгийн аюултай хүн байсанд тооцогджээ. Ийм хүнийг өршөөх ёс байдаггүй ажээ. Хаалттай хуралд олон хүн оролцсонгүй, долоон хүнээс бүрдсэн коллеги, харуул, сөрөг тагнуулын дарга, энэ хэд л байжээ.

	Зорге өөрийгөө яаж хамгаалсныг авч үзье.

	Юуны өмнө өөрийн нөхдийг л хамгаалахад хамаг хүчээ дахин тавив. Макс, Анна, Бранко нарын гэм буруугүй улс гэсэн баталгаануудыг гаргаж ирэв. Тэр үгээ эхлэхдээ:

	 

	«Японы хуулиуд нь өргөн утгаар нь байтугай үг өгүүлбэр бүрийг нь шүүн хэлэлцвэл зохих зүйл байна. Хэдийгээр мэдээ алга болгох нь ний нуугүй хэлэхэд хуулиар шийтгэгдэж болох боловч практик дээр японы тусгай систем нууцыг хадгалах хариуцлагыг хүлээлгэдэггүй байна. Миний бодоход ялын төлөвлөгөөг бүрдүүлэхдээ бидний үйл ажиллагаа, бидний олж авдаг мэдээний шинж чанарыг хангалттай анхаараагүй шиг байна...» 

	 

	гэжээ.

	Зорге японы шүүхийг юмны учир ойлгохгүй байна гэж буруушаан, японы бүх системийг буруу гэж, японы хуулийг боловсронгуй биш байна гэж үзжээ. Японы шүүгч нар олон жил алба хаахдаа иймэрхүү юм ер сонсоогүй байжээ.

	Зорге юмыг гаргаж хэлэхдээ дэс дараатай, утга холбоотой байхаас гадна япончуудын түрэмгий шинж чанарыг мэдэж, зориут маргааны шинжтэй болгодог байв.

	Тиймээс хэрэгтэн этгээдтэй маргалдах хэрэг гарч, эхэндээ бүдүүлэг хэрцгий хашхираанаар эхэлж, сүүлдээ Зорге японы хууль тогтоомжийн мөн чанарыг тайлбарласаар яллагдагчаас айхтар сүрхий яллагч болон хувирна.

	Вукелич, Клаузеныхныг ямар үндэстэй баривчлав аа? Тэд Япон улсад ямар нэг хохирол учруулсан гэж үү? Москвад суугаа японы сурвалжлагч нар Бранкогийн хийдгийг хийдэггүй гэж үү? Вукеличийг илчилсэн ямар нэг баримт бичиг байгаа юм гэж үү? Энэ хүн байгууллагад гишүүн байсан уу? Байгууллагад байна гэдэг нь заавал идэвхтэй байсан гэсэн үг биш ээ. Аль нэгэн байгууллагад ёс төдий холбоотой байна гэдэг түүнийг хариуцлагад татах шалтаг болно гэж үү? Зорге би ч гэсэн нацист намын гишүүн байсан шүү дээ? Тэгвэл намайг түүний төлөө яагаад татахгүй байна вэ? Эсвэл Японд фашист намыг хууль ёсны болгосон хэрэг үү? гэх мэтээр маргана.

	 

	«Улс төрийн бодлоготой холбоотой мэдээ гэж хэлэгдэж болохоор зүйлсийг Озаки, бид хоёр олдог байсан.

	Би мэдээг германы элчин сайдын яамнаас олдог байсан. Гэхдээ тэнд хэрэгтэй мэдээ байдаг юмаа гэхэд тун өчүүхэн хэсэг нь «улсын нууцын» тоонд ордог байсныг ямар ч байсан дурдах хэрэгтэй.

	Тийм мэдээг надад дуртай хэлж өгдөг байсан. Би түүнийг олж авах гэж буруудаж шийтгүүлэх ямар ч бодлого, арга хэрэглэдэггүй байсан.

	Би хэзээ ч мэхлэх юм уу, хүч хэрэглэж байгаагүй. Элчин сайд Отт, цэргийн удирдагч нар намайг мэдээлэл бичиж өгөөч гэж гуйдаг, ялангуяа Отт надад ихэд итгэдэг, аливаа мэдээллийг Герман руу явуулахаасаа өмнө заавал намайг уншиж үз гэдэг байсан. Миний хувьд гэвэл тэдгээр мэдээллийг цэргийн ба тэнгисийн цэргийн атташе зохиож зөв зүйтэй гэж үзээд Германы жанжин штабт явуулдаг учраас үнэмшихээс өөр аргагүй байдаг байсан.

	Бас японы засгийн газар, германы элчин сайдын яаманд мэдээ өгөхдөө, тэр мэдээний зарим нь алга болдгийг мэддэг байсан байж таарна.

	Озаки шинэ сониныхоо ихэнхийг «өглөөний зоос барих бүлгээс» олж ирдэг байсан. Гэтэл «өглөөний зоог барих бүлэг» албан ёсны байгууллага байгаагүй шүү дээ. Тэр бүлгийнхний шүүн хэлэлцдэг мэдээ нь одоо хэр Токиод олноор байгаа бусад бүлэгт ч хэлэлцдэг л зүйлс байсан. Тэр ч байтугай Озакийн чухал бөгөөд нууц гэж үздэг мэдээ нь үнэн хэрэг дээрээ тийм биш, нууц эх булаг нэгэнт биш болсон хойноо бусдын гар дамжин түүнд олддог байсан юм...»

	 

	Шүүгч нарын дүлий дүмбэ байдал арилж, барьц алдацгаав. Тэдний хэн нь ч Зоргегийн тийн өмгөөлөхөд эсрэгцүүлэн хэлэх ухаантай үгээ олохгүй байжээ. Шүүх хурлыг «асуудалд дахин нэмэлт судалгаа хийхийн тулд» тасалж, хойш тавив.

	Хэд хэдэн удаа ингэж хурал тасалдав. Зорге японы хууль эрхийн зүйл ангийг цээжээр хэлж, эш татдаг байлаа. Тэр хурц оюун ухаанаараа шүүхийн элдэв заль мэх дундуур итгэл төгс өнгөрч, шүүгч нарыг мухардуулжээ. Тэдний зарим нь япон хуулиуд юутай боловсронгуй бус, түүхий юм бэ гэж сая ойлгосон ч байж болох юм. Тийнхүү Зорге нь хар муйхраар аргалчхаж болохгүй хүн байв. Учир иймд түүний амыг бушуухан барихгүй бол шүүх хурал мөд дуусахгүй төлөвтэй болжээ.

	Сүүлчийн шүүх хурал болно гэж Зоргед мэдэгдэв. Одоо Зорге өөрийгөө буруутан гэж үзэж байгаа эсэхээс бүх юм шалтгаалах болов.

	 

	«Үгүй ээ, би өөрийгөө буруутан гэж үзэхгүй! Бид японы ганц ч хуулийг зөрчөөгүй. Би нэгэнт өөрийнхөө ямар зорилготой байсныг тайлбарласан. Тэр нь миний хамаг амьдралын зүй ёсны үр дүн юм. Та нар миний бүх амьдралыг хуулиас гадуур байсан, одоо ч байна гэж батлах хүсэлтэй байна. Ямар хуулийн гадна тэр вэ? Октябрийн хувьсгал надад замыг минь зааж өгсөн, тэр замаар нь олон улсын ажилчны хөдөлгөөн замнах ёстой. Би тэгэхэд дэлхийн коммунист хөдөлгөөнийг зөвхөн онол, үзэл суртлын хувьд төдийгүй ажил хэрэгчээр, биечлэн оролцож дэмжихээр шийдсэн юм. Миний насан туршаа хийсэн ажил, замнасан зам хорин таван жилийн өмнө шийдсэн тэр шийдвэрийн минь үр дүн юм. Одоо болж байгаа герман-зөвлөлтийн дайн нь миний сонгож авсан коммунист замналын үнэн зөвийг бас дахин харуулж өглөө. Би ингэж хэлэхдээ миний тэмцсэн хорин таван жилийн дотор надад юу юу учирсан, тухайлбал 1941 оны аравдугаар сарын 18-нд надад учирсан явдлыг бүрэн харгалзаж байна...» 

	 

	гэж мэдэгджээ.

	1943 оны есдүгээр сарын 29-нд Токиогийн районы шүүх Рихард Зоргед алах ял унагав! Энэ бол японы шүүхийн эцсийн арга байлаа.

	Озакийг бас л цаазаар авах ял заав.

	Чингэж Зоргегийн тэмцсэн нь зохих үр дүн өгч, байгууллагын бусад нөхдөд алах ял ноогдсонгүй өнгөрөв.

	Анна Клаузеныг долоон жил хорьж, албадан ажил хийлгэхээр ялласанд Анна эсэргүүцэж, хэргийг дахин үзэхийг шаардав. «Надад хоригдсоны хугацааг минь оролцуулалгүй долоон жил зааж байгааг мэдмэгц би энэ чинь шударга бус байна гэж хэлсэн. Тэгэхэд хэлмэрч Уэда энэ чинь ч бага байна, чи бүр дүүжлүүлбэл зохих юм хийсэн хүн, тэгэхэд бас дургүйцнэ гэнэ ээ» гэж хэлсэн билээ. Тэглээ яалаа ч хэргийг минь дахиж үзээд, ялын хугацааг гурван жил болтол багасгав.

	Бранко Вукелич, Макс Клаузен хоёрыг нэг насаар нь хорих ял унагав.

	Клаузен шоронд байх бүх хугацаандаа ганцхан удаа л, 1944 оны зуны адгаар Зоргег харжээ. Максыг харгалзаатайгаар өмгөөлөгч Асанумын өрөө рүү аваад явж байжээ. Тэгтэл өрөөнөөс Рихардыг гаргаж байгаатай гэнэт таарчээ. «Рихард аа, хараа дээгүүр, Улаан Арми ялсан шүү!» гэж Макс хашхирчээ. «Рихард над руу харж инээмсэглээд, царайнд нь баярын оч гэрэлтэв. Гэтэл шоронгийн түшмэл над руу ухасхийн хүрч, сүвээ рүү минь ёворсонд би шалан дээр сунаж ойчсон юм. Би Зоргетойгоо хамт үхье гэж бодоод намайг цаазаар авагтун гэж шаардав. Яг тэр үед фашизмын эсрэг тэгэх нь хамгийн шилдэг зам байсан гэж бодож байна...» гэж Клаузен дурсдаг.

	Оноосон ял Зорге, Озаки хоёрын зоригийг нугалсангүй. Тэд дээд шүүхэд, давж заалдах өргөдлөө өгцгөөв. Зорге давж заалдах өргөдөлдөө бас л өөрийгөө бус нөхдөө өмгөөлөв. Дээд шүүх хариу өгөхийг ер яарсангүй.

	Зоргегийн давж заалдах өргөдлийг 1944 оны нэгдүгээр сард, Озакийнхыг дөрөвдүгээр сард тус тус хэрэгсэхгүй болгов. Аль алинд нь чухам хэдийд цаазлахыг хэлсэнгүй. Тийнхүү тэр хоёр бараг жил шахам зовуурилан хүлээв. Шоронгийн дарга Ичизима хэдийд ч хамаагүй орж ирээд, шүүх яамны сайдын тушаалаар өнөөдөр төдөн цагт цаазаар авна гэж мэдэгдэж болох байлаа.

	Зорге, Озаки хоёр хоёулаа амьдралд дуртай, үхлийн амсар дээр очоод байхдаа ч амьдралын сайн сайхныг амсаж чадаж байжээ. Зорге харгалзагч нарын яриаг чих тавин сонсож, дайны явцын тухай сургийг алдахгүй дуулав. Тэр хэсэг бусаг үгийг нийлүүлэн ухаж, зөвлөлтийн ард түмэн ялах нь ойртжээ гэж дүгнэв. Зорге чухамхүү энэ ялалтыг хүлээхээс өөр юм болоогүй билээ.

	Озаки сүүлчийнхээ ном болох «Харваж байгаа од мэт хайрын сэтгэл» гэдгээ бичив. «...Би одоо үхлээ хүлээж байна... Би төрж өссөн эх орондоо үхэх нь гэж бодохоос жаргалтай байна... Энэ шоронд байхдаа гэр бүлдээ хайртай минь гэнэт шинэ хүчийг олоод, зовж шаналах эх булаг боллоо. Анхны үед эхнэрийнхээ захидлыг уншиж, түүн дотор хийсэн охиныхоо зургийг үнэндээ цэх харж чадахгүй байлаа... Ер нь мэргэжлийн хувьсгалч хүнд гэр бүл хэрэггүй бололтой юм даг аа...

	Миний охин Йокогийн багш зориуд ирж, охинд минь чи аавынхаа төлөө амьтнаас зовох юмгүй сургуульдаа яваад бай гэж хэлжээ. Би захидлаас ч тэр, бусад эх булгаас ч тэр, манай ах дүү нар намайг тун тоогүй, үл ойлгогдох муу юм хийсэн, өөрийгөө бодоогүйгээр үл барам эхнэр хүүхдийнхээ зол жаргалыг үгүй хийсэн айхавтар муухай юм хийсэн гэж үзэж байгаа нь сайн мэдэгдэж байна. Энэ нь тэдэндээ зөв ч байж болно. Гэхдээ би удахгүй ирэх ирээдүйг тодорхой харж, түүнд хамаг сэтгэл оюунаа зориулаад, өөрийгөө ч, гэр бүлээ ч бодох завгүй явжээ. Нэг үгээр хэлбэл, тэгж бодох нь чухал юм гэж үзсэнгүй явжээ.

	Орчин цагаас бидний өмнө тавьж байгаа асуудалд өөрийгөө тэр чигээр нь зориулахдаа, би өөрийнхөө ч, гэр бүлийнхээ ч дээд эрх ашигт үйлчилж байна гэдэгт хатуу итгэсэн юм.

	«Нүдээ сайн харцгаагтун, эрин үеэ сайн ажиглагтун!» гэж би дахин давтан хэлэхийг хүсэж байна.

	Цагийн эрхийг зөв ойлгосон хүн хойшдоо хүнийг өрөвдөж, гэр орныхоо зовлонгийн төлөө санаа зовохоо больдог юм. Миний хийдэг ажил надад тун ойрхны ирээдүйг харж ойлгох боломж өгсөн тул тэр нь миний сэтгэлд хамгийн ойр, хамгийн дотно зүйл болсон билээ.

	Миний энэ үгийг хүмүүс дурсан санаж явах болтугай.

	Энэ бол миний шарил дээр байх сайн үг болох болтугай, үүнийг бүгдэд дамжуулахыг гуйя» гэж бичжээ.

	Алс холын Тайвань арлаас аав Хозуми нь иржээ. Замдаа хөлөг онгоц нь америкийн шумбадаг завинд дэлбэлүүлээд, өвгөн бүтэн зургаан цаг усан дээр тогтож байж үзжээ. Гэвч өвгөнийг аварч, Токиод хүргэсэн байна. Энэ уулзалтын тухай Хозумигаас эхнэртээ бичихдээ:

	«Арайхийж нэг аавтайгаа уулзлаа. Би нэгэнт дүүрсэн хүний бодолтойгоор аавынхаа өмнө хамгийн дээд шүүхийн өмнө очихын адилаар зогсов. Би тайван байж чадаж байгаагаа гайхсан боловч аавыгаа үзмэгц сэтгэл минь хачин их эвгүй болоод, түүнээ нууж дарж ч эс чадав. Би ингэж их зовлон учруулсныг минь уучлаач гэж гуйгаад, эрүүл энх байж урт удаан наслахыг ерөөв. Тэгээд түүний бүх сургаалыг сэтгэл догдлон сонсов. Эхнэр, хүүхэд хоёрынхоо төлөө ганц хоног ч болов амьд явах нь чухал гэж хэлсэн үгийн нь утгыг би сайн ойлгов.

	Энэ бол бидний эцсийн уулзалт гэж бодогдох тул аавыгаа сайн харж авлаа. Нэлээд дориун ануухан юм шиг байгаа нь миний сэтгэлийг засав. Миний пальто, зангиа хоёр зохисонд нь бас баярлав. Толгой нь цал буурал болсон ч чих нь их сайн байлаа. Би ер нь тийм сонор хүнийг ховорхон үзжээ. Тайваньд байхад хятадууд аавын сонорыг магтаж, «сонор чихтэй байна гэдэг бол эрүүл энх, урт удаан наслахын тэмдэг» гэж хэлэлцдэг байсныг санаж байна. Би харгалзагч нарыг даган цааш одох аавынхаа бөгтгөр нурууг далд орон ортол харж зогсов» гэжээ. Өвгөн сэтгүүлч хүүгээ буруушаасан ч үгүй, зэмлэсэн ч үгүй. Тэр хоёрын уулзалт нэгэнт эргэшгүй болсон зүйлд хязгааргүй гуниг, уйтгар төгс байжээ. Озаки шоронгоос эхнэр охин хоёртоо бичсэн захидлуудынхаа хуулбарыг эцэгтээ өгчээ. Тэр захидлууд бүтэн үлдэж, бүгдийн хүртээл болох ёстой байв.

	Рихард Зорге Зөвлөлт Холбоот Улс фашистын Германыг ялах ялалтын өдөр хүрэхэд хагасхан жилээр дутжээ.

	Түүнийг сүүлийн хэдэн сард толгойдоо торгүй явахыг харсан хүмүүс хэлэхдээ, баривчлагдахын өмнөхөөс бараг ондоо болоогүй гэцгээж байна. Нөгөө л тайвуухан харцтай цэнхэр нүд, нөгөө л үл мэдэгхэн гунигтай юм шиг харагддаг уруул ам, нөгөө л зангах дохих нь бага, итгэл төгс алхаа, шүүгч нар болон цагдаагийн түшмэдийн дор орохгүй дээ гэсэн байдал нь яг хэвээрээ байжээ. Зорге харгалзагч нартай сэхээтний ёсоор харьцаж, хэдий ширүүхэн ч тун эелдэг найртай байсан ажээ. Харгалзагч хуяг нар Зоргегийн нэрийг хэлэхдээ аяархан шивгэнэцгээнэ. Гадаад ертөнцийн сураг чимээ түүнд бараг үл хүрнэ. Гэвч Зоргед сайн санаат хүн гарч ирсэн нь хэлмэрч байлаа. Тэрхүү завжаараа аятайхан инээмсэглэсэн сайхан залуу шүүхийн хурлаас өмнө ч, шүүхийн хурлын үед ч, ял унагасны дараа ч Рихардад нарт ертөнцөд болж байгаа зүйлийг хэдхэн үгээр ч болов дамжуулах самбааг заавал олдог болжээ. Зорге япон хэл мэддэггүй дүр үзүүлсээр л байв. Сүүлийн хэдэн жилд түүний сонсгол сүрхий сайжирчээ. Шоронгийн хананы гадна, аягүйтвэл цэцэрлэгт хүрээлэн дотор чанга яригч цагаан хоолой байсан бөгөөд өдөртөө хотын шуугианд дуулдахгүй байдаг бол өглөө эртийн цагаар Зорге сүрлэн дэвсгэр дээрээ хэвтээ чигээрээ чих тавин, түүний паржигнах үгийг цөмийг сонсож чаддаг байв.

	Зүрх цохилж, оюун ухаан нь бөхөөгүй байсан цагт тэртээ гадаад их ертөнцөд эргэж очих нь хэзээ ч өнгөрсөн хэр нь тэнд болж буй үйл явдлын явцыг сонирхсон хэвээр байсан хэрэг. Одоо Зорге эхнэр Катягаа ихэд бодох болж, багахан хугацаанд уулзсанаа, урлаг, утга зохиолын талаар маргадаг байснаа санав. Тэднийг анх танилцаж байх үед испанийн зохиолч Бласко Ибаньесын «Үхэгсдийн наран» гэдэг ном хэвлэгдэн гарсан юм санжээ. Катя зохиолчийн хэлснийг давтан «Үхэгсдийн наран бол алдар нэр мөн. Түүхэнд нэрээ мөнхөлсөн бүх хүн, амьдадаа юм уу, үхсэн хойноо алдаршсан хүн, магтахыг нэгэнт сонсохоо больсон хойноо магтуулагсад ялгаагүй цөмөөрөө л энэ нарны гэрэлд хойд насаа өнгөрөөдөг юм. Тэр наран нь гэгээ гэрлийг харах нүдгүй бологсдыг л гэрэлтүүлэн гийгүүлдэг ажээ» гэж хэлдэг байв. Одоо тэгэхэд харамсан инээмсэглэхээс өөр арга алга. Зорге хэзээ ч амин хувийн алдар нэрийг бодсонгүй, ерөөсөө ч алдар хүнд хөөцөлдөх гэгчийг мэдэхгүй хүн байж билээ. Тэр үхэгсдийн булшны хүйтэн нарыг бодохооргүй, амьд хүмүүсийн ердийн халуун нарны сайн сайхныг хэтэрхий үнэлэн үздэг, алдар нэрд итгэдэг бус, агуу их үзэл санааны хүчинд итгэдэг бөгөөд үзэл санаа зан араншин хоёр нийлээд ирвэл мянга мянган жилд дэлхий ертөнцийг гайхуулсан үзэгдэл үүсдэг юм гэж Гётегийн хэлснийг давтах дуртай байлаа... Хөөрхий Катя... Түүнээс минь ганцхан удаа ч болов сураг гараасай! гэж бодно. Тэгвэл Зоргегийн сүүлчийн хэдэн хоногийг аятай байлгах байжээ... Катя нэгэнт ертөнцийн мөнх бусыг үзүүлснийг Рихард яахин мэдэх билээ. 1943 оны наймдугаар сарын 4-нд Красноярск хотноо, дүрвэх үеэр золгүй явдал тохиолдсоны улмаас түлэгдэж амь үрэгджээ. Гэвч энэ тухай Рихард сонсоогүйгээр өнгөрсөн юм.

	Зоргегийн ээж Нина Семеновна 1952 он хүртэл эсэн мэнд байжээ. Их ах Герман нь 1948 онд нас барж, дунд ах Вильгельм нь сураггүй алга болжээ. Рихардын хуурай эгч Эмма, Амалия хоёрын талаар огт сураг алга. Тэд хаа байгаа, амьд үхсэн нь бүү мэд.

	«Рамзай» хувьсгалын их баярын өмнө Москвад байгаа нөхдөдөө мэндчилгээ заавал явуулдаг байжээ. Тийм баяр ёслол Зөвлөлт төрийн түүхэнд ямар нэгэн шинэ зааг болон тэмдэглэгддэг учраас Зорге эх орноосоо алсад байхдаа түүнийг тэсэж ядан хүлээдэг, тавдугаар сарын 1 юм уу, арван нэгдүгээр сарын 7-нд голдуу Клаузеныд цугладаг, тэнд амттай сайхан орос хоол бэлэн байдаг, Зөвлөлт Холбоот Улсад өнгөрүүлсэн амьдралдаа эргэн орсон мэтээр дурсан ярилцацгаадаг байлаа.

	Японы сөрөг тагнуулын газар, шүүх яамны сайд хоёрын хортой харгисыг гайхахаас өөр арга алга. Тэд Зорге, Озаки хоёрыг чухамхүү арван нэгдүгээр сарын 7-нд цаазаар авахаар сонгожээ.

	1944 оны арван нэгдүгээр сарын 7-ны өглөө Зорге бие сэргэлэн, үхэхэд тоотой хэдхэн минут үлдсэнийг ер сэжиглэсэнгүй байлаа.

	Алуурчид эхлээд Озакийг зүйл дуусгахаар шийдэв.

	Есөн цагт Озакийн өрөөнд сахиулууд орж ирэв. Шоронгийн дарга Ичизима ёсыг дагаж яллагдагчийн нэр ус, нас хүйс, хуучин хаягийг нь асуугаад, шүүх яамны сайдын тушаалаар өнөөдөр, бүр одоохон цаазаар авах гэж байгааг мэдэгджээ. Ичизима хашир хуяг байжээ. Тэр зарим хүн аймшигтай сураг дуулмагцаа ухаан нь гараад, цаазаар авахыг хэдхэн минут ч болов хойшлуулж хайрлаач гэж гуйдгийг мэдэх тул энэ «аюултай коммунист» яадаг бол? гэж боджээ. Ер нь эзэн хаан ч бай, коммунист ч бай, ганц л удаа үхдэг болохоор яаж ч магадгүй гэж бодсон хэрэг.

	Гэтэл Озаки царайгаа ч хувиргасангүй. Тэр ил захидлын цаас тайван гэгч аваад «Би аймхай амьтан биш, үхэхээс айхгүй байна» гэж бичиж, түүнийгээ эхнэрт минь дамжуулаарай гэв. Дараа нь цэвэр костюм сольж өмсөөд, «Би бэлэн байна» гэж эрсхэн хэлжээ. Алуурчид гарт нь гав углав.

	Түүнийг аваад шоронгийн хашаан дундуур явж, өндөр ханатай төмөр бетон өрөөнд оруулав. Озаки тэрхүү бүдэг бүргэр төмөр бетон битүү өрөөнд ормогцоо алт шармал Будда бурхны урд зогсчхов. Нэг буддын шашны лам Озакид цай, архи бариваас Озаки тэр «хүндэтгэлд» гар хүрсэнгүй.

	«Үхэх төрөх гэдэг бол хүмүүний бодь хутгийг олсон амьтанд нэг л юм. Будда бурхны элбэрэл хайрыг хүртвэл хүмүүний бодь хутгийг олж болно» гэж лам уншив. Энэ нь нэгэн зүйл ёслол байжээ.

	Озаки тэнд байгсдад баярласнаа хэлээд дахин «Би бэлхэн байна» гэж хэлэв.

	Тэр бурхны хажуугаар өнгөрөөд дундаа дүүжлүүр бүхий, цонхгүй, эзгүй өрөөнд оров. Дүүжлүүр дор нүхний таг байв. Озакийн нүдэнд хар шил зүүв. «Би ард түмнийхээ төлөө үхлээ!» гэж тэр хашхирлаа.

	9 цаг 33 минутад нүхний таг онгойв.

	Ийнхүү Озаки Хозуми байхгүй боллоо. Тэр дөчин тав ч хүрээгүй байжээ.

	«Хүмүүс гал шиг унтардаг ажээ, тэгээд гал шиг юү ч үгүй болж, гагцхүү уйтгар гунигийн үнс хоцордог билээ..»

	Шоронгийн дарга алуурчдаа дагуулаад орж ирэхэд Зорге үхэх цаг иржээ гэж мэдэв.

	«Өнөөдөр танай баярын өдөр. Таныг тайван үхэх байх гэж итгэж байна» гэж Ичизима хэлээд төвөнхдөө гараа хүргээд авахад, алуурчид нь инээлдэв. Гэвч Зоргегийн ширүүн харцтай тулгармагцаа даруй таг чиг болцгоов. Ичизима Зоргегоос түрүүчийн гэрээслэл дээрээ юм нэмэхгүй сэн болов уу гэж асуулаа.

	 

	«Миний гэрээслэл яг миний бичсэн тэр чигээр үлдэнэ!» 

	 

	гэж Зорге хариулав.

	Тэгэхэд нь шоронгийн дарга «Танд өөр хэлэх юм бий юу?» гэж асуув.

	 

	«Бий бий. Эрхэм шоронгийн дарга таны хэлдэг зөв. Үнэхээр өнөөдөр миний баярын өдөр Октябрийн социалист хувьсгалын хорин долоон жилийн ойн агуу их баяр. Би гэрээслэл дээрээ хэдэн юм нэмж хэлэх хүсэлтэй байна. Зорге «Зөвлөлт Холбоот Улс мандтугай, Улаан Арми мандтугай!» гэж хэлээд үхсэн шүү гэж амьд үлдэгсдэд дамжуулаарай» 

	 

	гэлээ.

	Зорге ингэж хэлээд шоронгийн лам руу эргэж 

	 

	«Найртай элэгсэг байсанд тань баярлалаа. Танай тус надад хэрэггүй. Би бэлэн байна» 

	 

	гэв.

	Тэр шоронгийн хашаан дундуур итгэл төгс алхсаар, нөгөөх төмөр бетон битүү өрөөнд орж, бурхны өмнө зогсолгүй шууд үхлийн өрөөнд орж, нүхний таг дээр зогсов.

	Зорге эцсийнхээ минутад юу бод оо бол? гэвэл шийдмэг хатуу байснаараа дайсны бахыг хангахгүй, баяртай байдлыг нь гутаая гэдэг ганцхан бодолтой л байжээ. Тэр дүүжлүүрийн гогцоог өөрөө хүзүүндээ углажээ.

	10 цаг 20 минутад нүхний таг онгойв.

	Хожим нь Макс Клаузен дурсахдаа: «Надтай хамт сууж байсан нэгэн япон нөхрийн талаар нэг хэдэн үг хэлэх гэсэн юм. Би тэр хүний овгийг яг санахгүй байна, Сузуки шиг л санах юм. Юутай ч гэсэн намайг хоригдож байх бүх хугацаанд надтай байнга ярилцдаг байсан хуягаар дамжуулан дайны сониныг надад дуулгадаг байсан юм. Би тэр хүнтэй нэг удаа уулзсан юм... Тэр л хүн, Рихард 1944 оны арван нэгдүгээр сарын 7-нд дүүжлүүлсэн, цаазаар авхуулах гэж байхдаа маш эрэлхэг байж, «Улаан Арми мандтугай, Зөвлөлт Холбоот Улс мандтугай!» гэж японоор хашхирсан гэж ярьж билээ» гэж байна.

	Зоргегийн зүрх маш бөх байжээ. Түүнийг дүүжлүүрээс салгаснаас хойш бүхэл бүтэн 8 минут цохилсоор байсан гэж эмнэлгийн албаны тэмдэглэлд бичсэн нь бий.


ТӨГСГӨЛ

	Бранко Вукелич Сугамо шоронд 1944 оны долоодугаар сар хүртэл байв. Тэгтэл гэнэт Иосиког нөхөртэйгөө уулзахыг нь зөвшөөрчээ. Иосико гурван настай хүүгээ аваад шорон руу очив. Торон хананы хоёр талаас хэдхэн минут л уулзуулав. Бранко хүү өөдөө гар сарвайв. Харуул нүд буруулав. Тэд япон хэлээр, заавал чанга ярилцах ёстой байлаа. Бранкогийн байдал аймаар муухай болж, бараг юм үзэхээ байгаад, арьс яс болсон ч нөгөө л наргиантай зангаа тавиагүй, сэтгэл санаагаар унаагүй хүний дүр үзүүлэв. Түүнд ямар яриа сонин санагдахыг Иосико мэдэх учир «Зөвлөлтийн цэрэг Германы хилд хүрч байна» гэж англиар хэлэв.

	Уулзах цаг дуусав. Энэ бол тэр хоёрын эцсийн уулзалт болжээ. Удалгүй Бранко Вукеличийг Абасири дахь цөллөгт явуулжээ. (Энэ нь Хоккайдо арлын умард хэсэгт байдаг юм). Хоккайдо бол цаг агаар ширүүн нутаг билээ. Сизуоки хавь орчимд цайны бут, цай мэй цэцэг ид цэцэглэж байхад Хоккайдод шуурга тавьж байдаг. Энд өвөл дөчин градус хүртэл хүйтрэх удаа бий. Ер Японд Абасирийн шоронгоос уйтгартай бэрх шорон гэж үгүй ажээ. Энд хаврын эхээр хэдэн долоон хоногоор битүү манантай байснаа айхтар хүйтэрч эхэлдэг. Намар эрт цас орж, өвөлдөө төлөв хорин градус хүртэл хүйтэрдэг. Хоригдол хүмүүс мөстсөн сүрлэн дэвсгэр дээр хэвтэх учир Абасирид өвөл болмогц уушгины хатгалга тусаж хэдэн зуугаараа үхнэ.

	Вукелич японы ярианы хэлийг гарамгай мэддэг ч эхнэр хүү хоёртоо англиар бичдэг байв. Учир нь хэдэн мянган дүрс үсгийг цээжлэх зав болсонгүй. Түүний бичсэн захидлыг шоронгийн хянагч нар япон хэлээр орчуулсны дараа сая эзэнд нь илгээнэ. Иймээс Иосико нөхрийнхөө сургийг их л хожуу сонсдог байжээ. Бранко захидлынхаа удаад байгаа учрыг мэдмэгц дүрс үсэг, катакана, хираганаг шаргуу тогтоож эхэлжээ.

	Бранко нь Зорге, Озаки хоёроосоо хойш ердөө л хоёр сар болжээ. Тэр Абасирид байхдаа олонход тусдаг гайнаас зайлж чадсангүй уушгины хатгалга авчээ.

	Үхэх цаг ойртсоныг мэдмэгц, 1944 оны арван хоёрдугаар сарын эцсээр эхнэртээ сүүлчийнхээ захидлыг бичиж Токио руу илгээв.

	Тэр захидлын утга нь:

	«Энэ захидлыг удаасанд уучлаарай. 4 дэх ням гараг болтол хойшлуулснаас ийм юм боллоо. Би хүүгийнхээ захидлыг авч маш их баярласан. Би бахдан бахархахын зэрэгцээгээр чиний хэцүү аж байдлыг бодохоос санаа их зовдгийг минь чи гадарлаж байгаа байх. Би чамд өчнөөн их хайртай болохоор, чи минь намайгаа бодож биеэ л сайн бодоорой гэж гуйя. Сэтгэл санаанаас олон юм шалтгаална гэж чи бичжээ. Чиний төрхмүүд надад их сайхан санагддаг. Чи тэдэндээ сайн байхыг хичээгээрэй. Одоо юуны өмнө чиний асуусанд хариу өгье. 1) Тэр мөнгийг буцааж өгөх хэрэгтэй. Түүнийг бидэнд хадгалуулсан юм. 2) Би захидлын цаастай болсон, гэвч түүн дээр бичихийг одоохондоо зөвшөөрөөгүй байна. 3) Би чиний бичгийг сайн уншиж, сайн гаргаж байна, гэвч унших цаг хязгаартай учраас аль болох гаргацтай тодорхой бичээрэй. (чиний одоогийн бичгийн хэлбэр, арга маяг надад бүрэн болно). Чи аль нэг захидалдаа өглөөнөөс аваад үдэш болтол юу юу хийж, яаж өдөр өнгөргөж байгаагаа сонирхолтой бичдэгээрээ бичихийг гуйх байна. 4) Миний асуусан болгонд хариу бичээрэй. Миний захидлаас ойлгохгүй, гаргахгүй юм гарвал асуугаарай. 5) Ийм хэцүү үед чи хүүгээ сайн хүмүүжүүлж байх шиг надад санагдаж байна. Түүний ганцаараа яриад байдаг нь тойрон байгаа орчин нь тогтворгүй, нэг газар удахгүй нүүж сууснаас олон хүн танихгүй энэ тэртэй л холбоотой болов уу. Дадлага байхгүй нь үеийн багачууд үгүйгээс болж байж таарна. Тэглээ яалаа ч, тэгдэг нь муу зан шүү, чамайг нэг аргыг нь олж тэр занг нь засна биз дээ гэж би найдаж байна. Харин хүүгийн авьяасын хувьд бүх л эх эцгийн адилаар би авьяастай л хүүхэд гэж үздэг. Зураг дээр байгаа нь түүнийг бага байхад миний зурж байсантай адил хэвээр боловч ааваасаа хавьгүй цэвэрхэн сайхан эр болж байгаа юм байна. Цэвэр муухай бичихийн хувьд би ч гэсэн тун орой үсэг бичдэг болсон хүн шүү дээ. Ямасакийн цус зохих нөлөөгөө үзүүлсэн ч байж болох юм, гэвч түүнд чиний л сайн хүмүүжүүлсэнтэй холбоотой байх гэж бодно. Жишээлбэл, би гэрийн тэжээмэл бяцхан амьтан шигээр «түүнийг зүгээр байлгагтун» гэдэг зарчмаар голдуу хүмүүжсэн хүн, намайг бага байхад түүнийг хамгийн шилдэг зөв аргад тооцдог байсан юм. Тэр ч байтугай манай аав ээж миний бичгийн хэлбэр их муухайг үзээд «Том болохдоо бичиг нь сайжралгүй яах вэ. Одоо засна гэж зовоогоод ямар хэрэг байна?» гэж тогтоцгоож билээ. Магадгүй, би бүрэн том болоогүй яваа юм болов уу? эсвэл энэ нь анхан шатны хүмүүжилд хайнга хандаж, муу зуршлыг нь туйлбартай цагддаггүй байсны харгаа юм уу... Мартсанаас хүүгийн дэндүү өрөвч зөөлөн зантайн тухайд хэлье. Одоо дээрээ ажилд сонирхолгүй, дургүй байгаад нь чи нэг их санаа зовсны хэрэггүй. Хамгийн гол нь ямар нэг юм хийж дуусгадаг заншилтай л болго, тэгэхдээ хүүхдийн ариун нандин тоглоомд нь оролцож хэрэггүй байх. 6) Миний ээжийн хувьд гэвэл чамд саад байхгүй бол зул сарын баяраар мэндчилгээ явуулаарай. Гэхдээ яарсны хэрэггүй, магадгүй би өөрөө явуулах зөвшөөрөл авч юун магад. Харин ингэхэд хүрвэл их л удах байх даа. Одоогийн аж байдлыг харахад бие муу хөгшин ээж минь амьд явснаас үхсэн нь ч дээр юм шиг байна. Гэвч надаас нэг л сураг амжиж дуулах юм бол сэтгэл нь их тайвшрах юм сан. Чи өөрийнхөө эцэг эхийг өргөж асарч байхдаа миний сэтгэлийг бодолцоорой. Болдог сон бол би өөрийнхөөс илүү чиний эцэг эхийг өргөх байсан юм, гэтэл би тэдний сэтгэлийг гонсойлгоод, тэд ч намайг хийсэн үйлээ эдэлж явна гэж үзэж байгаа байх. 7) Миний биеийн сайн муугийн тухайд битгий санаа зов. Сүүлийн сард өвчин дахисангүй, бие түргэн засарч байна. Тэрнээс гадна би санаснаас хүйтнийг сайн дааж байна. (Харин миний бичгийн хэлбэр л түүнээс болоод ердийнхөөсөө муу болжээ). Бид хоёр ирэх жил уулзана гэж бүрэн итгэж явж болно. Миний тэгтэл их хүлээсэн пийшинг сая л тавилаа. Пийшинтэй болмогцоо би «Чи бид хоёр хоёулаа байж байна. Сакияки шараад л, хүү маань унтаад л, пийшинд гал асаад л дулаахан гэдэг нь жигтэйхэн байна...» гэж сэтгэлдээ ургуулан бодсон шүү. Чи бид хоёр намар яг л тийм байж билээ. 8) Чи ер нь өөрийнхөө биеийн талаар их бичих хэрэгтэй. Чи бас л эмчид үзүүлбэл таарна. Чи өөрийнхөө болоод хүүгийнхээ гэрэл зургийг явуулаарай. Түүнийг үзэхийг надад зөвшөөрч ч юу магад. Тэгээд захидал үргэлж бичиж байна биз. Би чамдаа шинэ жилийн ямар ч бэлэг өгч чадахгүй байгааг минь уучлаарай. Би ганцхан баярласнаа л илгээе. Энэ, гарах шинэ жил даян дэлхийн адилаар Японд болон ямар ч нүгэлгүй манай хүүд хамгийн чухал бөгөөд хамгийн хэцүү он болох түүхэн учиртай юм. Та нарыгаа гэсэн бодол надад хүч тэнхээг өгч байна. Захидлыг нь аваад хэчнээн их баярласныг минь бяцхан хүүдээ хэлээрэй. Биеэ л бод, би ч гэсэн сэргэлэн байхыг хичээе.

	Та нарын аав чинь.

	 

	ХИРОСИ МИНЬ, ЗАХИДАЛ БИЧСЭНД ЧИНЬ ИХ БАЯРЛАЛАА. ААВ НЬ ХИРОСИДАА ИХ ХАЙРТАЙ ШҮҮ. НАДДАА ЗАХИДАЛ БИЧИЖ БАЙГААРАЙ.

	ААВ ЧИНЬ»

	 

	(Доор нь Иосико Ямасакийн гараар бичсэн зүүлт бий). Үүнд: «Энэ захидлыг 1944 оны арван хоёрдугаар сарын сүүлчийн ням гарагт бичсэн боловч эрх баригчид Бранког нэгэнт уушгины хатгалга нь хүндрээд хэвтэрт орж үхлүүд байхад нь 1945 оны нэгдүгээр сарын 8-нд явуулсан бололтой» гэжээ.

	Бид дээрх захидлыг уншихдаа амьд Брандотай уулзаад ярьж байгаа юм шиг байна. Тэр туйлын хүнлэг нинжин, байнга сайхан санаалан инээмсэглэж байдаг ийм л хүн байжээ. Үүнийг үзэхэд хэчнээн даруу төлөв, хайртай хүнийхээ сэтгэлийг зовоохгүйг хичээсэн чармайлт бүтэх тавилангүй боловч хэчнээн их найдлагатай байсан нь харагдаж байна.

	1945 оны нэгдүгээр сарын 13-нд Бранко Вукелич дөчин насандаа нас эцэслэв. Тэр удтал өвдөж зовсны эцэст дөнгөж гучин хоёр килограмм болсон байжээ. Иосико, эр нөхрийнхөө нас барсныг дуулаад Хоккайдо руу яаран очжээ. Гэтэл түүнд Бранког оршуулсан газрыг зааж өгсөнгүй. Тэнд даанч олон хүн үхдэг болохоор хүн болгоны шарилыг тогтоож мэдэхийн аргагүй байсан юм санжээ...

	Макс Клаузен, Анна хоёрын хувь заяа арай өөрөөр эргэжээ. Максыг 1944 онд шийтгэж эцсийн шийдвэр гаргасныхаа дараа японы коммунистууд олноор хоригддог эрүүгийн гэмт хэрэгтний тасагт шилжүүлэв. «Тэд нар шоронгийн үйлчлэгчээр дамжуулан надад англи хэлээр гардаг японы сонин, бас бус зүйлийг өгөв. Үүдний шагайвч нүхээр хуяг байнга харж байдаг болохоор тэр сониныг уншихдаа маш их болгоомжлох хэрэг гарна. Би тэр сониноос дэлхий дээр юу болж буй, дайн яаж шийдэж байгааг мэдэж авав. Түүнээс гадна японоор гардаг шоронгийн сонин уншиж, Улаан Арми урагш давшсаар, фашистуудыг баруун тийш нь улам бүр шахаж байгааг олж мэдсэн юм» гэж Макс дурсдаг.

	Тийнхүү Макс шоронгийн сонин уншихын тулд япон бичиг шаргуу оролдон, маш амжилттай сурав. Дүрс үсэг, катакана хоёр түүнд айхтар оньсого байхаа болив. Хоригдол хүнд юм байлгадаггүй ч Макс япон хэлний толь бичгийг нуугаад байж чаджээ.

	1945 оны гуравдугаар сарын 10-нд америкийн нисэх хүчин Токиог бөмбөгдөв. Хотын хагас үнс болтлоо шатаж, хуягууд албан үүргээ ч умартаад хоргодох байр луу шургацгаажээ. Тэгэхэд олоохон шорон, доторх хоригдлуудтайгаа шатжээ. Агаарын дайралт гуравдугаар сарын 26 хүртэл үргэлжлэв. Америкийн бөмбөгчдийн сүүлчийн отряд Сугамо шоронгоос холгүйд бөмбөг хаяхад модон барилга цөм шатав. «Шатаж буй цуцал салхинд хийсэж миний суудаг өрөөнд орж, сүрлэн дэвсгэр дээр унамагцаа гал авалцдаг байсан. Миний өрөөний хаалгыг түгжээтэй байлгадаг, бусад хоригдлын байдаг өрөөний хаалгыг аюул болоход гарахад бэлэн байг гэж онгорхой байлгадаг байсан. Тиймээс би ганцаараа галын аюултай тэмцэлдэж байлаа» гэж Макс бичжээ.

	Маргааш нь Клаузеныг Акитагийн шоронд шилжүүлэн аваачжээ.

	Анна Клаузен тэрнээс ч доор байв. Ял унагаснаас хойш хоёр сар болоод түүнийг Сугамогоос Точиги шоронд авчирчээ. Тэнд хоригдлуудыг бороотой үед усанд автаж байдаг нүхэн гэрт байлгадаг, гудамд нь усан шахуурга тавиад, хоригдлуудаар усыг нь соруулж байдаг байжээ. Шоронд зургаан зуу гаруй эмэгтэй байсны хоёр зуун дал нь улс төрийн хоригдол байв. Хоригдлуудаар арван долоон цагийн турш армид зориулан зэвсэг хэрэглэл хийлгэдэг байлаа. Хоол унд муу, өлбөрч үхэх, сүрьеэ мэт бусад өвчнөөр үхэх нь жирийн үзэгдэл болсон газар байжээ. «Намайг маш хатуу байлгадаг, бусдаас бүрмөсөн ангид байлгаж, сард нэг удаа салхинд гаргахдаа бусдын явдаггүй газраар явуулдаг байсан» гэж Анна ярьж байна. Америкийн нисэх хүчний бөмбөгдөх үед тэднийг нэг урт гинжээр холбоод хашаан дотроо гаргасан хэр нь Аннаг өрөөнд нь орхижээ. Долоодугаар сарын 13-нд түүнийг 3 дугаар байр буюу үхлийн байранд шилжүүлэв. Тэнд байгсдыг гав гинжтэй байлгадаг байж. «Миний байдаг өрөө хүүр хадгалдаг өрөөтэй зэрэгцээ байсан. Хоёр өрөөний завсрын хананд нүх гаргаж, дэнлүү унжуулсан байдаг, тэр нүхээр илжирсэн хүүрийн муухай өмхий үнэр миний суугаа өрөө рүү орж ирдэг байлаа. Наймдугаар сарын дундуур хүүрийг арав хоног, түүнээс дээш хугацаагаар байлгадаг байсан. Санаа оноонд оромгүй бага хоол өгдөг, голдуу эрдэнэ шиш, гаолян, бас нэг зуурмаг юм өгдөг, би өлссөндөө арай чарай хөл дээрээ тогтож байлаа» гэж Анна дурсан ярьдаг.

	Гэвч зөвлөлтийн тагнуулчид бүхий л зовлон зүдүүрийг хатамжлан давжээ.

	Улаан Арми Квантуны армийг бут цохиод, Япон улс бууж өгсөн хойно Клаузеныхныг суллажээ. Тэд зөвлөлтийн элчин сайдын яаманд хандаж, эмч нар Максын элэг хавдартай байна гэсэн болохоор, намайг эмнэлэгт хэвтүүлж өгөөч гэж элчин сайдын яамны ажилтнуудаас гуйжээ. Хэдхэн цагийн дотор Клаузеныхныг онгоцны буудал хүргэж, төдхөн Владивостокт авчраад, Максад мэс засал хийжээ.

	Тэрний дараа тэднийг Москва хүлээж авав.

	Ер нь Макс, миний үйл ажиллагаа ганц Зөвлөлт Холбоот Улсыг хамгаалах бус Германд фашизмыг устгаж, социализм байгуулахад чиглэсэн юм гэж үргэлж үзсээр иржээ. Тийнхүү тэртээ Токиод байхдаа шинэ, социалист Германы төлөө тэмцэж байжээ. Тэр, тагнуулын үйл ажиллагааныхаа дүнг гаргаж «Би фашизм, милитаризмыг үзэн ядаж, төрөлх Герман орондоо халуун хайртай учраас тагнуулчин болсон юм. ЗСБНХУ-ын тусын тулд ажилласан минь, минийхээ хувьд хайртай Герман орныхоо саруул ирээдүйн төлөө хамтад тэмцсэн хэрэг билээ» гэж бардам хэлэх эрхтэй ажээ.

	1946 онд Клаузеныхан Максын эх орон БНАГУ-д ирцгээжээ. Тэнд очоод хоёулаа Германы нэгдсэн социалист намд элсэж, удалгүй Макс нь Берлин дэх кепеникийн хөлөг онгоцны үйлдвэрт боловсон хүчний зааварлагч болов. Макс нэг бус удаа идэвхтэн гэдэг хүндэт зэрэгт хүртжээ. Ингэж тэдний төчнөөн олон жил мөрөөдөн хүсэж байсан энх амгалан аж байдал иржээ.

	Зөвлөлт засгийн газар зоригт тагнуулчин Рихард Зоргегийн хамтран тэмцэгч дайчин нөхдийн гавьяаг өндөр үнэлжээ. 1965 оны нэгдүгээр сарын 19-нд Макс Клаузен Улаан Тугийн одонгоор, Анна Клаузен Улаан Таван хошуу одонгоор тус тус шагнуулав. Макс Клаузен шагнал олгосныг дуулаад

	«Эрхэм нөхөд өө! Биднийг Токиод доктор Рихард Зоргегийн тагнуулын байгууллагын бүрэлдэхүүнд ажилласны төлөө Зөвлөлт засгийн газраас байлдааны одонгоор шагнасныг баяр бахдалтайгаар сонслоо. Мартагдашгүй Рихардтай хамт фашизмын эсрэг, дайны эсрэг тэмцэх өндөр нэр хүнд бидэнд оногдсон билээ. Манай ажил ялалтын хэрэгт том хувь нэмэр болсонд бид баяртай байцгаана» гэж хэлжээ.

	БНАГУ-ын улсыг аюулаас хамгаалах яамны сайдаас Макс, Анна хоёрт Ардын армийн өмнө байгуулсан гавьяаны алтан медаль тус тус гардуулав.

	1965 оны нэгдүгээр сарын 29-нд ЗСБНХУ-ын Дээд Зөвлөлийн тэргүүлэгчдийн дарга, Бранко Вукеличийн эхнэр Иосико Ямасаки, хүү Хироси Ямасаки хоёрт Бранког нэхэн шагнасан Эх орны дайны 1-р зэргийн одонг өгчээ.

	Энэ номыг бүтээгчид Иосико Ямасаки, Хироси Ямасаки нартай уулзах завшаан тохиолдсон юм. Төв даруу хувцасласан, турьгүй бяцхан эмэгтэй Бранкогийн сэрүүн тунгалаг үеийг намуухан дуугаар яаралгүйхэн ярьж билээ. Энэ эмэгтэй Токиод суудаг, Чехословакийн элчин сайдын яамны хэвлэлийн секцэд орчуулагч хийдэг юм.

	Иосико Ямасаки бидэнд юу ярив аа гэвэл: «Бранкогийн шоронгоос надад илгээсэн 150 захидал хадгалаастай бий. Би 1940 оны нэгдүгээр сарын 26-нд хадамд очоод, Бранкотойгоо ердөө л хорьхон сар болсон юм. Түүнийг нас барсны дараа би маш их гашуудаж, нэгэн үе амиа хорлодог ч юм бил үү гэж бодож явсан сан. Гэвч сүүлдээ түүнийхээ хүссэнийг биелүүлэхийн тулд гарсан ганц хүүгээ хүн болгоход бүхнээ зориулсан юм. Эцэг шигээ үнэнч, шударга, хүнч, ухаантай, зоригтой хүн болог гэж бодсон юм.

	Зоргег чухам юуны төлөө тэмцсэнийг ойлгомогц Японд түүний хэргийг зөв үнэлдэг болж эхэлжээ. «Бид энх тайвны төлөө тэмцэж байна. Одоо бид Япон, ЗСБНХУ хоёрын хооронд дайн битгий гараасай гэж чармайж байна» гэж нөхрийнхөө хэлдэг байсныг санахлаар нүдний нулимс гарах юм. Би бүх юман дээр түүнийхээ хойноос дагалдахаар эргэлтгүй шийдсэн юм. Таны амьдралд тохиолдсон хамгийн жаргалтай цаг хэдийд болсон бэ? гэж та асууж байна. Би тэр цагийг сайн санаж байна. Бранко үдэш ирээд «Бидний гэр бүл болсныг албан ёсоор зөвшөөрлөө. Зөвлөлт нөхөд маань бидэнд баяр хүргэж байна!..» гэж хэлж билээ. Фашистууд Югославт халдан ороход Бранко нутаг өөдөө тэмүүлж, партизаны дайнд оролцох сон гэж байсан сан» гэж бидэнд ярилаа. Хироси нь аавынхаа эх орон Югославт очиж, Белградын их сургуулийн харьяа аспирантурт суралцжээ. Түүнээс өмнө Токиогийн их сургуулийн хууль цаазын факультетын эдийн засгийн салбарт суралцаж байжээ. Хироси югослав нэртэй бөгөөд түүнийг Белградад Лавослав гэж нэрлэдэг юм. Ер нь ээж хүү хоёр Бранко Вукеличийн төрөл төрөгсөдтэй үргэлж уулзаж байдаг.

	...Рихард Зоргег цаазаар авсны дараа Тама гэдэг Токиогийн оршуулгын газар нууцаар оршуулжээ. Энэ оршуулгын газар нь фашистын эсрэг үзэлтэн хэдэн зуун хүний нандин цогцос тавиастайгаараа нэрд гарчээ. Зоргегийн сууж байсан байшинг цагдаа нар шатааж, зөвлөлтийн тагнуулыг санагдуулах юм юу ч байхгүй болтугай! гэжээ. Дайнаас хойш Зоргегийн нөхөд сэлт түүний цогцсыг олохын тулд уйгагүй махран эрсээр, ах дүүгийн булшны нэгнээс олсон байна. Тэгэхдээ «Рамзайг» алтан шүд, маш том шаахайгаар таньж мэджээ. Тэрнээс гадна бусад шинж тэмдэг байсан нь аль эрт хүнд шархтнаас өрөөсөн хөл богино байсан гэдэг нь хэн бүхэнд тодорхой билээ.

	1956 онд буюу цаазаар авснаас хойш арван хоёр жил өнгөрөөд байхад нөхөд нь Зоргегийн булшин дээр: 

	гэсэн бичигтэй гантиг чулуун хавтан хөшөө тавьжээ. Хавтангийн нөгөө талд

	«Дайны эсрэг, даян дэлхийн энх тайвны төлөө амь насаа өгсөн баатар энд нойрсож байна. Энэ хүн 1895 онд Бакуд төрж, 1933 онд Японд ирээд, 1941 онд баривчлагдан, 1944 оны арван нэгдүгээр сарын 7-нд цаазлуулжээ» гэсэн үг сийлжээ.

	Гэтэл тун саяхан Тама гэдэг Токиогийн оршуулгын газарт Рихард Зоргегийн булшин дээр шинэ дурсгалын чулуу босгох ёслол болов. Дөрвөлжин хар гантиг дээр Зөвлөлт Холбоот Улсын баатрын Алтан таван хошуу тэмдгийг сийлж, орос, герман, япон гурван хэлээр: «Зөвлөлт Холбоот Улсын баатар Рихард Зорге» гээд төрсөн он сар өдрийг үхсэн он сар өдөртэй нь сийлжээ.

	Энэхүү дурсгалын чулууг Рихард Зоргег хүндэтгэх японы хорооны санаачилгаар босгосон юм.

	Бид 1965 онд Зоргегийн бас нэг найз Исии Ханакотой уулзсан юм. Түүний бичсэн «Зорге хүний хувьд». «Зорге гэдэг хүнтэй уулзсанаа цөмийг өгүүлэхэд» гэдэг номууд нь Японд ихэд алдаршжээ.

	Зоргегийн булшин дээр дурсгалын хөшөө босгох мөнгө хэрэгтэй болоход Исии номынхоо шагналд авсан мөнгөө нийтийн фондод оруулсан байна.

	Исии Ханако одоо Токиод суудаг. Түүний өнийн мөрөөдөл нь Зоргегийн эх орон Зөвлөлт Холбоот улсыг үзэх хүсэл байжээ. Тэр мөрөөдөл нь биелж, Москваг үзлээ. Исии, Зоргегийн нэрэмжит гудамжаар гүн их уйтгар бодлогошролд дарагдан явав. Тийнхүү найз нь агуу их хотын салшгүй хэсэг нь болж, түүний ажлын үр дүн мөнхөжсөн мэт санагджээ.

	«Зорге бол онцгой сайхан сэтгэлтэй хүн байсан юм. Үргэлж бусдад санаа зовохоос биш өөрийгөө юманд боддоггүй хүн юм сан. Бүх л хүн төрөлхтөн энх амар байгаасай гэж хүсдэг хүн байж билээ. Би тэрийг нь сайн мэднэ...» гэж Исии Ханако хэлсэн юм.

	Исии бол ганц жүжигчин дуучин ч биш авьяаслаг уран цоолборчин юм. Тэр Рихардын цээж баримлыг өөрийн гараар бүтээсэн нь тэднийд бий.

	Исии яваандаа найзынхаа булшин дээр том хөшөө босгох мөрөөдөлтэй байна.

	Зөвлөлтийн тагнуулчийн булшин дээр үргэлж цэцэг өргөөстэй байдаг. Үүнийг Японы жир хүмүүс, оюутан залуус, Зоргегийн нөхөд авчирч өргөдөг ажээ. Чингэж Зоргег хүндэтгэсэн дурсгал Японд замхрахгүй байна.

	Зоргегийн булшны дэргэд Озаки, Вукелич, Мияги нарын нэртэй хөшөө бий. Озаки Хозумийн булшин дээр түүний эхнэр Эйко үргэлж ирдэг. Заримдаа Иокогамын дээд сургуулийн багш, охин Иоко нь Иокогома хотоос ирдэг.

	Зөвлөлтийн тагнуулчдын зүйргүй их гавьяа нь даян дэлхийд гайхагджээ. Гэвч чухам гавьяаг нь тэр даруйдаа мэдсэнгүй. Зоргегийн байгууллагыг хэрхэн шүүсэн талаар Японд ер юм бичээгүй, зөвхөн 1942 оны тавдугаар сард хэвлэлд товчхон дурдах төдий өнгөрчээ. Японы сөрөг тагнуулын газар гаргасан мэдэгдэлдээ Зоргегийн байгууллагын гишүүдийг Японы коммунист нам, Коминтернтой холбоотой болгохыг хичээж, «коминтерны эсрэг гэрээнд» оролцсоныгоо олон нийтийн нүдэн дээр зөвтгөхийг оролдсон байна. Гэвч мөрдөн байцаалтын бүх бичиг материал байгууллагыг Коминтернд холбоотой, Японы коммунист намтай сүлбээтэй байсан гэх домгийн үнэн худлыг бүхэлд нь илрүүлэн илчилж байна. Шүүх хуралд холбогдолтой зарим бичиг баримтын эх хувь нь 1944 онд шүүх яаманд гарсан галын үеэр үрэгджээ. Дараа нь байгууллагын хэрэгт холбогдол бүхий бүх чухал баримтыг 1945 онд америкийн тагнуул хамж авчээ.

	Америкийн алс дорнодын командлалын нууц албан тэдгээр материалыг аваад хэдэн жилийн турш шаргуу судалж, зөвлөлтийн тагнуулын нууцыг тайлж, Зорге болон түүний нөхдийн ажиллах болсон утга учрыг ойлгохыг эрмэлзжээ.

	Тэд нууцыг нь тайлж чадсангүй. Тэдний даахгүй хоол байжээ. Тиймээс «Ер түүхэнд ийм зоригтой, ийм амжилттай байгууллага байсан удаа үгүй бололтой» гэж ихэмсгээр хэлэхээс өөр аргаа олсонгүй.

	Зан суртахуунаар ялзарсан үл бүтэх этгээд, алуурч тонуулчдад түшиглэж сурсан империалист тагнуулын зүтгэлтэн нарыг Зорге болон түүний нөхдийн шуналгүй сэтгэл, эрэлхэг зориг гайхаш төрүүлэн мухардуулжээ. «Ньюсуик» гэдэг мэдээлэл сайнтай сэтгүүлд бичсэнээр үзвэл америкийн тагнуулын газарт зуун мянган хүн харьяалагдаж, тэд цөм өнгө мөнгө, итгэл эвдэх, залилах мэхлэхийг хийж байдаг ажээ. Тэнд бүх юмыг худалдан авч, хүн болгон хувьдаа ашиг оруулахыг хичээж байдаг байна. Америкийн засгийн газар социалист лагерийн орнуудын эсрэг тагнах, хорлон сүйтгэх ажилд зориулан нэг жилд нийтдээ гурван тэрбум доллар зардаг нь хэний ч мэдээжийн хэрэг болжээ. Энэхүү хорлон сүйтгэх фондод Дюпон, Меллон болон бусад фирмээс алт элбэг баянаар цутган орж байдаг ажээ. Тагнуулын Төв Захиргааг үндэслэн байгуулагч Гарри Трумэн тэртээ нэгэн цагт Тагнуулын Төв Захиргаа бол «олон хүний нүдэнд хилийн чанадад элдэв хорон арга, нууц ажил явуулах бэлгэдэл болон хувирчээ» гэж ичгүүр сонжуургүй хэлсэн билээ.

	Гэтэл Зорге болон түүнтэй хамтран тэмцэгчид хэзээ ч хүч хэрэглэх, луйвардах, худалдаж авах, хорлон сүйтгэх мэтийн империалист гүрний тагнуулын хийдэг хар буруу аргыг хэрэглэж байсангүй. Тэд социалист гүрний дайсны эсрэг саруул сийрэг ухаан, уран бүтээл, зохион бүтээх чанар, хатуу сахилга бат, өөгүй нууц ажиллагааг сөргөцүүлэн тавьжээ.

	Байгууллагын толгойд цэргийн нөмрөг, чинжаал хутгатай дайчин эр бус их сэтгэгч, коммунист нам, эх орон хоёртоо хязгааргүй үнэнч, фашизмын эсрэг тэмцэгч, даян дэлхийн энх тайвны төлөө аймшиггүй тэмцэгч жинхэнэ энэрэнгүй үзэлтэн, онц сайн дипломатч, улс төрийн нарийн бодлоготон, их гарын төрийн зүтгэлтэн байжээ. Иймээс ч Рихард Зорге өөрийн ард түмэн, бүх дэлхийн давшилтат хүн төрөлхтөнд буцалтгүй үнэнчээр зүтгэгч эрэлхэг хүний бэлгэ дэмбэрэл болжээ.

	Зоргегийн байгууллага нь дайныг шатаагчидтай үхлийн тэмцлийг явуулж, социалист төр улсыг хамгаалсанд түүний агуу их гавьяа оршино. Зорге фашизм ба милитаризмын эсрэг тэмцэлд шалгарсан байлдагчид, үнэнхүү энэрэнгүй үзэлтнүүдээр өөрийгөө хүрээлүүлжээ. Зөвлөлт Холбоот Улсыг хамгаалах хэрэг японы эх орончдын хэрэг болжээ. Тэгэхдээ тэд өнгө мөнгө, гавьяа шан горьдож амь насандаа аюултай ажил хийсэнгүй ээ. Америкчууд хүртэл хүлээхээс өөр аргагүй болж, «Ингэж амжилт олсон нь үнэндээ Зөвлөлт Холбоот Улсаас ямар ч гарз гарсангүй. Тэд бүр зардлаа багасгах санал тавьж, 1940 онд Клаузены орлогын нэг хэсгийг байгууллагад оруулах тушаал гаргаж байжээ. Жишээлбэл, Озаки сохор зоос ч авдаггүй, чухамдаа хохирч явдаг байжээ. 1941 оны зургаадугаар сарын 22-ноос хойш Зоргегийн явуулсан мэдээнүүд Зөвлөлт Холбоот Улсад олон сая долларын хэмнэлт үзүүлсэн нь мэдээж. Тэр нь зөвлөлтийн цэргийн өргөн давшилтад ороход ихээхэн нөлөө үзүүлж, тэгснээрээ дайны хамгийн эгзэгтэй үед германы цэргийг зогсоож чадсан гэж үзэхэд үнэлж баршгүй их тус болсон нь мэдээж байна» гэжээ. Макартур гайхсанаа нуулгүй, Зоргегийн авч байсан мөнгийг Америкт миний жолооч л авч байна шүү дээ гэж хэлсэн удаатай.

	Бүх юмыг жинхэнэ нягтлан бодогч шигээр нямбайлан тооцоолсон нь харагдаж байна. Үйлдвэрлэлээсээ олсон өчүүхэн орлогоо байгууллагын фондод оруул гэж хэн ч Клаузенд тушаагаагүй бололтой. Тэгэх хэрэгцээ ч байсангүй. Хэрэв хэрэгцээ гарсан бол Клаузен амь насаа ч хүртэл юугаа ч хайрлахгүй өгөх байсан нь эргэлзээгүй. Озаки ч гэсэн ямаршуугаар хохирч, өөрийн амь нас, халуун хайртай гэр бүлийнхээ сайн сайхныг аюулын өмнө тавьж байхдаа юу ч бодсонгүй билээ.

	Тэдний санаа бодол, үйл ажлыг мөнгө биш, өөр хүчирхэг хүчин зүйл болох марксизм-ленинизмийн үзэл, интернационалч үүрэг удирдаж байжээ. Чухамхүү үүнийг л империалист тагнуулын төлөөлөгчид хэзээ ч ойлгох учиргүй ажээ.

	Хөрөнгөт орны түүх судлаач, зохиолч, зүсэн бүрийн гуйвуулагчид Рихард Зоргегийн гавьяаг дуулмагцаа нэн даруй бөөн шуугиан дэгдээсэн юм. Бүх дэлхийн тагнуулын түүхэнд гараагүй үйл явдал, Ойр Дорнод, Африкийн ард түмнийг багалзуурдагч Лоуренсийн сүр дарагдлаа, Мата Харийн од харвалаа гэх мэтээр сүртэй юм болцгоов. Богинохон хугацааны дотор номын зах зээл дээр хүний санаанд багтамгүй айхтар юм бичсэн ном, товхимол дүүрч, Зоргегийн дүрийг танихын аргагүй болтол гуйвуулж орхиж билээ.

	Гуйвуулагчдад үнэн нь гол биш байлаа. Тэдний зарим нь Зоргегийн түүх намтрыг өөрийнхөө коммунизмыг эсэргүүцэх суртал нэвтрүүлэгтээ ашиглахыг оролдов. Зөвлөлтийн эрэлхэг тагнуулчийг жинхэнээс нь онхи өөр зан чанартай болгож, айхтар дор зүрхтэй хорт этгээд, улаан галзуу амьтан, наргиан цэнгээн, эмс хүүхний эрлэг, луйвардах, хүч хэрэглэх, өнгө мөнгөөр түрээ барьж өөрийн тусын тулд ажиллуулагч болгон дүрсэлжээ. Бас л аанай аюул гай таригч, дурлал хайрын элдэв паянд орооцолдогч, нууцын төмөр авдар эвдэгч, хулгайч, урвагч мэтийг бичдэг бүдүүлэг адал явдалт утга зохиолын баатар болгон бичжээ.

	Нэлээн хашир зарим нь ийм ухаан муутай мэхэнд хүн хууртахгүйг мэдээд өөр зам сонгожээ. Тэр нь Агуу их эх орны дайнд зөвлөлтийн ард түмний гүйцэтгэсэн үүргийг аль болохоор бууруулж, Зоргег ганц биеэр баатарлагч болгоод бараг л ганцаараа Зөвлөлт Холбоот Улсыг аврагч болгон, байгуулсан гавьяаг хэмээс хэтрүүлэн дэвэргэжээ. Ийм маягийн гуйвуулагчид Зоргег учир начиргүй магтаж, түүнийг эрин цагийн их тагнуулч, идеалист тагнуулч, улангассан тагнуулч гэж нэрлэсэн нь бий.

	Дайсны амнаас магтаал гарвал сайны ёр биш байдаг.

	Гэтэл Рихард Зорге өөрөө Зөвлөлт төрийн өмнө байгууллагынхаа байгуулсан гавьяаг тун даруу үнэлж байжээ. Тэр агуу лут диалектикч, үнэнхүү коммунист учир түүхийг ганц нэг хүн бүтээдэггүй, ард түмэн бүтээдэг гэж сайн мэддэг байлаа. Урьдаас сануулах цагийг нь олж мэдээлэх нь дайны явцад нөлөөлж, хохирлыг багасгадаг нь үнэн боловч эцсийн бүлэгт дайны явцыг ард түмний зохион байгуулалттай хүч, улс орны зан суртахууны ба цэргийн хүчин чадал шийдвэрлэдэг билээ. Зоргегийн Төв рүү илгээж байсан мэдээ нь идэвхтэй шинж чанартай тул түүний ачаар Зөвлөлт засгийн газар, герман-японы харилцаа хэрхэн хөгжиж байгаа, Зөвлөлт Холбоот Улсад аль талаас нь үлэмж илүү аюул заналхийлж байгаа зэргийг үргэлж мэдэж байжээ. Энэ талаар Зоргегийн байгууллагын хийсэн бүгдийг тоочиход хэцүү юм. Гэвч Зорге өөрийн олсон мэдээ нийт зөвлөлтийн тагнуулын мэдээний нэг өчүүхэн хувь нь гэдгийг сайн ойлгож байжээ. Энэ хувь нь их үү, бага уу гэдгийг өөрөө дэнсэлж бод оо ч үгүй юм, Зорге алдар нэрийн төлөө ажиллаагүй, ердөө л өөрийгөө цэргийн тагнуулын албаны жирийн нэгэн хөдөлмөрч хүнд тооцож явжээ.

	Рихард Зорге ба түүний нөхдийн гавьяаг хэт өсгөх шаардлагагүй, тэртэй тэргүй маш том гавьяа юм.

	Зорге урьд өмнө огтоос очиж үзээгүй оронд очоод, японы цагдаагийн газар гадаадынхныг хардаж сэжиглэж, цаг үргэлж мөрдөж мөшгөж байхаас гадна германы элчин сайдын яаманд бэхжиж авсан гестапынхны хяналт байсаар байхад тагнуулын үйл ажлыг амжилттай өрнүүлж олон салбарласан байгууллагыг байгуулаад Япон, Герман хоёрын хамаг мэдээллийн газрыг өөрийнхөө төлөө ажиллуулж чадсанаар үл барам эдгээр орны амьдралын бүхий л салбарыг мэдэлдээ авсан байна. Тус байгууллага байршлын хувьд Японы нутагт байсан ч түүний үйл ажиллагааны хурц үзүүр фашист Германы эсрэг чиглэжээ. Японы талаарх мэдээ нь урьдчилан сануулах шинжтэй байлаа. Зорге герман-японы харилцаа хэрхэн өрнөж, үүнээс уламжлан милитарист Япон, Зөвлөлт Холбоот Улсын алс дорнод хилд халдах аюул байна уу, үгүй юү гэдгийг алдахгүй харж байжээ.

	Японы давшилт хүмүүс тэр бүхнийг онц сайн ойлгож, Зоргегийн байгууллагын үйл ажиллагааг шударга үнэнээр үнэлжээ. Орчин үеийн японы түүхч Фузивара Акира «Зорге ба түүний нөхөд тэр үеийн улс хоорондын хүнд нөхцөлд энх тайвны төлөөний тэмцлийг хэрэг дээр хэрхэн биелүүлэх вэ гэсэн маш хэцүү зорилгыг шийдвэрлэж, хүн төрөлхтний ашиг сонирхолд хамгийн чухал гэж үзсэн үйл ажилдаа маш баатарлагаар амь биеэ зориулжээ» гэж бичсэн байна. (Японы түүхийн «Ракисигаку Кэнькю» гэдэг сэтгүүл 1963 оны 4 дүгээрт),

	Зорге болон түүний нөхдийн байгуулсан гавьяаг Япон улсад сонирхох сонирхол асар их байгаагаар барахгүй энэ олон жилд буурахгүй байна. 1962 онд Токиод Зоргегийн байгууллагыг таслан шүүсэн гол гол материалыг багтаасан гурван боть ном гарлаа. Озакитай эцгийн талаар хамаатай холын садны Озаки Хоцуки гэгч хүн тэр баатруудад зориулсан ном бичжээ. Сэтгүүл, сонинд Вукеличийн эхнэр Иосико Ямасакийн болон Озаки, Мияги нарыг сайн таних хүмүүсийн дуртгал хэвлэгдсээр байна. Озаки Хозумийн амь үрэгдсэнээс хойш гарсан «Харваж буй од шиг хайрын сэтгэл» гэдэг ном, мөн Исии Ханакогийн тэмдэглэл сэлт олон дахин хэвлэгдсээр байна.

	Зоргегийн байгууллага нь бүх хүн төрөлхтний дайсан германы фашизмыг бут цохих нийтийн хэрэгт томоохон хувь нэмэр оруулжээ.

	Ийм ч учраас энэ дэлхийн өнцөг булан бүрд Зорге болон түүний үйл ажлыг сонирхох сонирхол ер буурахгүй байгаа юм.

	Доктор Зорге, та ер нь ямар хүн бэ?

	Рихард Зорге энэ асуултад өөрөө «Би коммунист хүн» гэж туйлын товчхон хариулжээ. Энэ хэлснээс бүх юм тодорхой байна. Зоригт тагнуулчин маань үхлийн босгон дээр очоод байхдаа «Би яагаад коммунист болов оо?» гэдэг цорын ганц асуултад л хариулахыг яарсан нь бидэнд нэгэнт тодорхой болсон билээ. Түүнээс бидэнд үлдээх, сайн санаат бүх хүнд хүргэх гэсэн ганц гол, ганц чухал хүсэл нь Зорге эцсээ хүртэл коммунист байсан юм шүү! гэсэн явдал юм. Тэр, их хэргийн төлөө амиа өгчээ. Түүнийг коммунист нам хүмүүжүүлсэн бөгөөд, тэр намынхаа хүү нь байж, бүх ажил үйлээ намын даалгавар гэж үзжээ. Тийм ээ, тэр, бүх юмаа, амин хувийн жаргалаа, амар тайван аж төрөх баяр баясгалангаа, эрдэмтэн болох их ирээдүйгээ, амь насаа, ер бүгдийг золиосонд гаргажээ. Гэхдээ Эх орондоо тус хүргэх гэдэг эдгээрээс ч илүү зол заяа гэдгийг ухамсарлаж явжээ!

	«Правда» сонин Зоргегийн дурсгалд зориулан 1964 оны арван нэгдүгээр сарын 6-нд бичихдээ: «Зоргегийн тухай үнэнийг хэлэх нөхцөл хорин жил болсны эцэст сая бүрэлдлээ. Түүнээс Эх орныхоо өмнө байгуулсан асар их гавьяа, эрэлхэг зориг, баатарлалыг зүй ёсоор нь үнэллээ. ЗСБНХУ-ын Дээд Зөвлөлтийн тэргүүлэгчдийн 1964 оны арван нэгдүгээр сарын 5-ны зарлигаар нөхөр Рихард Зоргед Зөвлөлт Холбоот Улсын баатар цолыг нэхэн олголоо. Сайн санаат хүн бүхэн коммунист интернационалч, фашизмын эсрэг энх тайвны төлөө цогтой тэмцэгч, зөвлөлтийн тагнуулч Рихард Зоргег асар их баяр баясгалантайгаар дурсан хүндэтгэж байна» гэж билээ.


РИХАРД ЗОРГЕГИЙН АМЬДРАЛ ҮЙЛ АЖИЛЛАГААНД ХОЛБОГДОХ ГОЛ ГОЛ ОН, САР, ӨДӨР

	1895 оны аравдугаар сарын 4. Р. Зорге Сабунчи (Азербайжан) гэдэг тосгонд торжээ.

	1898 - Зоргегийнх Германд нүүж очив.

	1901 - Берлиний ойролцоо байдаг бодит ухааны дунд сургуульд оров. 

	1911 - Эцэг нь нас барав.

	1914 - Р. Зорге сургууль төгсөх шалгалтаа өгөлгүй, сайн дураараа дэлхийн дайны фронт руу явав.

	1915 - Анх удаа шархдав. Берлиний их сургуулийн анагаах ухааны тэнхимд оров. Дорнод фронт руу явав.

	1916 - Хоёр дахиа шархдав. Берлиний их сургуульд оров. Фронт руу буцаж явав. Гурав дахь удаа шархдав.

	1918 - Цэргээс халагдаж, Килийн их сургуулийн политехникийн тэнхимд оров. Үндэсний социал-демократ намд элсэв. Оюутны социалист байгууллага байгуулж удирдав. Арван нэгдүгээр сарын 3—4 Киль хотноо усан цэргийн бослогод оролцов.

	1919- Гамбургийн их сургуульд оюутан болов. 
Аравдугаар сарын 15-нд Германы коммунист намд элсэв. Гамбургийн коммунист сонины зөвлөх болов.
Наймдугаар сар-дээд боловсролтой болов.

	1920 - Аахен хотын техникийн дээд сургуульд багшлав. Уурхайчдын дотор намын ажил явуулав. Каппын үймээнийг дарахад оролцов. Аахены нүүрсний сав газар хар ажилчин болов. Ремшайдад зааварлагч суртал нэвтрүүлэгч хийв.

	1921 - Золинген хотноо «Бергише арбайтерштимме» гэдэг коммунист сонины эрхлэгч болов.

	1922-1923-Майны Франкфурт хотод хувийн институтэд ажиллав. Намын түр сургуульд багшлав. «Роза Люксембург ба хөрөнгө хуримтлал» гэдэг товхимлоо хэвлүүлэв.

	1924 - Германы коммунист намын IX их хурлын депутат болов. Арван хоёрдугаар сарын эцсээр Зөвлөлт Холбоот Улсад очив.

	1925—1929 - Марксизм-Ленинизмийн институтэд мэдээллийн хэлтсийн референт, зохион байгуулах хэлтэст улс төрийн ба эрдэмтэн нарийн бичгийн дарга хийв. 1925 оны гуравдугаар сард Хамовничийн районы намын хороо Р. Зоргег Зөвлөлт Холбоот Улсын Коммунист намд элсүүлэн авав. Империализмын талаар бичсэн Р. Зоргегийн «Версалийн энхийн гэрээний эдийн засгийн өгүүллүүд», «Дауэсийн төлөвлөгөө, түүний үр ашиг», «Германы империализм» (1927) гэх мэтийн бусад зүйл нь нийтлэгдэв.

	1930 - Нэгдүгээр сараас 1933 оны хавар-Хятадад ажиллав. Озаки Хозумитай танилцав.

	1933 оны есдүгээр сарын 6. Р. Зорге Токиод очив. Байгууллагаа байгуулав.

	1935      оны долоодугаар сараас-наймдугаар сарын 16 — ЗСБНХУ-д ирж, Москвад байв.

	1936      оны 2 дугаар сарын 26 - Токиод «Залуу дарга нарын» үймээн гарч, төрийн эргэлт хийхийг оролдов. 
Арван нэгдүгээр сар - Зорге, Герман Япон хоёрын дунд «коминтерны эсрэг гэрээ» байгуулсныг Төвд мэдээлэв. («Коминтерны эсрэг гэрээнд» 1936 оны арван нэгдүгээр сарын 25-нд гарын үсэг зуржээ).

	1937      оны зургаадугаар сар - Коноэ засгийн эрхэнд оров. «Бага дайн» гэдгийг Хятадад явуулахаар төлөвлөв. 
Долоодугаар сарын 7 - Япон Хятадад халдаж эхлэв. 
Наймдугаар сарын 21 - ЗСБНХУ, Хятад хоёр үл довтлолцох гэрээ байгуулав.

	1938      оны тавдугаар сарын 12 - Зорге мотоциклын осолд оров. 
Долоодугаар сарын 20 - Наймдугаар сар - Хасан нуур орчимд байлдааны ажиллагаа болов.

	1939      оны тавдугаар сарын 28-Наймдугаар сар - Халх голд байлдааны ажиллагаа болов.

	1940      оны есдүгээр сарын 27 - Япон, Герман, Италийн хоорондох цэргийн холбооны гурвын гэрээг байгуулав. 
Арван нэгдүгээр сарын 18 - Зорге, Германы зүгээс түрэмгийлэлд бэлтгэж байгаа тухай Төвд сануулав. 
Арван хоёрдугаар сарын 28 - Гитлерийн түрэмгий санаа, Зөвлөлт Холбоот Улсын хил дээр цугларсан германы дивизийн тоог Төвд мэдээлэв.

	1941      оны гуравдугаар сар - Гитлерээс Зөвлөлт Холбоот Улсад халдах төлөвлөгөөг мэдээлэв. 
Тавдугаар сарын 21 - Зөвлөлт Холбоот Улсын эсрэг Германы бөөгнөрүүлсэн арми, дивизийн тоог мэдээлэв. 
Тавдугаар сарын 30 - Германаас Зөвлөлт Холбоот Улсад довтлох хугацааг хэлэв. 
Есдүгээр сарын 6 - Япон улс, Зөвлөлт Холбоот Улсад довтлохгүй гэж Зөвлөлт засгийн газарт баттай мэдэгдэв. 
Аравдугаар сарын 18 - Зорге болон байгууллагын бусад гишүүнийг баривчлав.

	1943      оны есдүгээр сарын 29 - Токиогийн районы шүүх Рихард Зоргед алах ял заав.

	1944      оны арван нэгдүгээр сарын 7 - Зоргег цаазаар авав.

	1964 оны арван нэгдүгээр сарын 5 - ЗСБНХУ-ын Дээд Зөвлөлийн тэргүүлэгчдийн зарлигаар Рихард Зоргед Зөвлөлт Холбоот Улсын баатар цолыг нэхэн олгов.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

